
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


Орос хэлнээс орчуулсан Б. Энэбиш

	 

	Редактор Г. Амар

	 


I БҮЛЭГ

	Сэмюэл Грифитсийн байшин Ликургт (Утика Олбэни хоёрын хоорондын замын тал дунд Нью-Йорк муж улсад байгаа хоёр түм таван мянган хүн бүхий хот) байлаа. Өдрийн хоолны цаг дөхөж байсан учир гэрийнхэн ерийнхөө хоолыг идэх гэж аажмаар цугларч байв. Өрхийн тэргүүлэгч эрхэм Грифитс Чикагод цамцны зах, цамцны фабрикийн эздийн их хуралд очиж, дөрөв хоног эзгүй байгаад дөнгөж сая эргэж ирсэн учир энэ өдөр хоолоо урьдаасаа илүү нямбай бэлтгэж байв. Өрнө зүгт гэнэт баяжсан өрсөлдөгч нар юмны үнийг гэнэт буулгаснаас болж дамаа дорнод муж улсуудын фабрикийн эзэд үнийн талаар ямар нэг хэлэлцээр хийхэд хүрсэн ажээ. Өнөөдөр үдээс хойш Сэмюэл Грифитс эргэж ирээд, хоол болтол өөрийнхөө конторт байхаар шууд тийшээ явлаа гэж утсаар мэдэгджээ.

	Грифитс авгай, өөртөө гуйвалтгүй итгэж хааяа нэг зүйлээс бусад яриа, шийдвэр бүхнийг дутагдалгүй, бараг төгс шийдвэр гэж үздэг байсан шалмаг нөхрийнхөө зан байдалд аль хэзээнээс нааш дассан бөгөөд тэр авгай энэ удаад ч гайхсангүй ажээ. Түүний нөхөр цаг тухайд нь гэртээ ирж түүнтэй мэндлэх болно.

	Грифитс авгай заваан боловч тун ажилч нярав авгай Трюсделтэйгээ зөвлөлдөн, нөхөр нь хонины хөл махыг бусад олон хоолноос илүүд үздэгийг мэдэх тул хонины мах захижээ. Грифитс авгай зохих ногоо, дарс сонгон авч дуусаад, дахин юм бодож эхэлсэн үүнд: нэлээд хэдэн жилийн өмнө Смитийн дээд сургуулийг нэгэнт төгссөн боловч одоо хүртэл нөхөртэй суугаагүй байгаа том охин Майрын тухай бодсон ажээ. Грифитс авгай үүний шалтгааныг сайтар ойлгож байсан хэдий боловч түүнд хэзээ ч үнэмшихгүй байсан бөгөөд Майра царай муухайтай хүүхэн байжээ. Майрын хамар нь хэтэрхий урт, хоёр нүд нь хоорондоо хэтэрхий их ойрхон, эрүү нь хөөрхөн бүсгүйн үзэмжид тохирохоор тийм бондгор бус ажээ. Ер нь Майра даанч их юм бодож сүрхий хэрсүү байдал гаргаж, орон нутгийн олон нийтийн амьдралыг бараг сонирхдоггүй ажээ. Эр хүнийг татах талаар царай муутай зарим хүүхэнд ч байдаг чадвар тэр хүүхэнд байхгүйгээр барахгүй бас биеэ авч явж чаддаггүй байв. Майра дэндүү хурц, хэрсүү ухаантай бөгөөд оюун билгийн талаар өөрийнхөө орчноос дээгүүр юм гэдгийг эх нь ойлгож байжээ. 

	Майра хэдийгээр гоёмсог сайхан байдалд өсөж амьдралын хэрэгслийн талаар санаа тавихад хүрч байгаагүй боловч олон нийтийн дунд нэр хүнд олж авах, сэтгэлтэй хань нөхөр олж авах гэсэн ийм өөр нэгэн хүнд зорилт түүний өмнө гарч ирсэн бөгөөд царайлаг гуалиг бус хүүхэн энэ хоёр зорилгод хүрэх гэдэг бол гуйланчин хүн саятан болохтой бараг адил тийм бэрх юм. Энэ хүүхэн өөрийнхөө үеийн бүстэй бүсгүй залуусын хөгжилтэй амарлингуй амьдарч байгааг (арван дөрвөн насанд хүрснээсээ хойш) ажигласаар арван хоёр жил болж байгаа бөгөөд харин өөрөө зөвхөн ном уншиж, хөгжим оролдож, аль болохоор царай зүсэндээ их таарах хувцас өмсөхийг ямагт хичээж, бас өөрийгөө сонирхмоор ямар нэг хүнтэй хаа нэг газар аль нэг аргаар дайралдах магадгүй гэж горьдохдоо таньдаг айлуудаар хэсдэг байжээ. Эд хөрөнгөний талаар тэр хүүхэн болоод түүний гэр бүлийн амьдрал хэдийгээр онцгой сайн байсан боловч дээрх байдал нь түүнийг гунигтай бөгөөд бараг гөжүүд болгожээ. 

	Майра дөнгөж сая ертөнцийн юм бүхнийг огт хайхрахгүй байдал гарган эхийнхээ өрөөгөөр дамжиж, өөрийнхөө өрөөнд орсон бөгөөд эх нь түүнийг энэ байдлаас нь яаж гаргах билээ гэж бодож байтал бага охин Белла сургуулиас ирэх замдаа айл аймгийн Финчли гэгч баячуулынхаар ороод, тэндээс дөнгөж ирмэгцээ тасалгаанд гэв гэнэт давхин орж ирлээ. 

	Белла зэвхий цагаан царайтай, хүрэн үстэй, өндөр нуруутай эгчтэйгээ огт адилгүй байлаа. Энэ хүүхэн арай намхан нуруутай боловч жавхаатай мөртөө чийрэг ажээ. Тэрээр өтгөн бүдэг, бараг хар үстэй, гялалзсан ягаан хацар бүхий бүдэг шаргалдуу царайтай, ертөнцийн юм бүхнийг сонирхон шохоорхсон сэргэлэн хар нүдтэй, шалмаг гавшгай биетэй, гуалиг уран гар хөлтэй сэргэлэн цовоо охин юм. Энэ хүүхэн эргэн тойрныг шууд сонирхож, амьдрал байдлыг тэр чигээр нь таалан цэнгэж байдаг учраас эгчийгээ бодвол эр эм хөгшин залуу хүн бүхнийг өөрийн эрхгүй биедээ татдаг бөгөөд үүнийг эцэг эх нь сайхан мэдэж байлаа. Цагаа болоход суух нөхрөөр дутна гэж айж зовох хэрэггүй юм. Бүр одоо хэтэрхий олон залуус, харчуул Беллаг эргүүлж гоочилж байгаа учир түүнд тохирох нөхөр шилж сонгох явдал тулгарсан гэж эх нь үздэг байв. Белла зөвхөн нутгийн олны сор болж байгаа хуучны болон дээр үеийн язгуурт гэр бүлийн удам угсааныхантай төдийгүй, харин бас саяхан өөдөө гарч ирсэн учир арай доогуур алдар хүндтэй айл гэрийн хөвгүүд, охид гайхан, мах буюу консервын лааз, тоос сорогч, модон ба сүлжмэл эдлэл, бичгийн машин гэх зэргийг хийдэг фабрикийн эздийн хүүхэдтэй ч хурдан нөхөрлөдөг учир үүнд эх нь их л дургүйцдэг байв. Эд цөм их баян хүмүүс байсан боловч Ликургт тэднийг «гэнэт баяжсан хүмүүс» гэж үздэг байжээ. Грифитс авгай, Белла энэ бүх кампанитай хэтэрхий их танц хийж, ресторанд хэтэрхий олон очиж, нэг хотоос нөгөө хот автомашинаар зохих харгалзаа хамгаалалтгүй хэсүүчилж байна гэж мэдэж байжээ. Гэвч Майраас шал ондоо бөгөөд бага охины байдал яасан амархан сайн юм! Одоохондоо Белла бурхан номын ёс дэглэмээр хань нөхөртэй суугаагүй байгаа цагт түүнийг харж хандаж байх хэрэгтэй учраас л Грифитс авгайн санаа зовниж, түүнийг олонх тал танил, цэнгэл зугаацлыг ч эсэргүүцэж, охиноо харж хамгаалж байжээ. 

	— Чи хаа очоод ирэв? гэж Грифитс авгай охиныг тасалгаанд гүйн орж ирээд, ном дэвтрээ хаяж, галтай задгай зуухны дэргэд хүрч ирэхэд нь асуув. 

	— Ээж минь сонсов уу, гэж Белла эхийнхээ асуултыг хайхрахгүй хөгжилтэй ярьж эхлээд: - Финчлийнхэн Гринвуд нуурын тэндэх зуслангаа хаях гэнэ. Тэд зун болохоор Гайн-Пойнтын орчим арван хоёрдугаар нуурын тэнд очиж, зуслангийн шинэ байр барих гэнэ. Одоо зуслангийн байр нь хуучинтайгаа адил уснаас хол биш болно гэж Сондра ярьж байна. Тэгээд тэнд зүймэл шалтай асар том тавцантай байх юм гэнэ. Бас завины том саравчтай байх юм. Эрхэм Финчли гуай Стюартад арван гурван фут урт моторт завь авч өгөх гэж байгаа гэнэ. Сайхан аа, тийм үү? Хэрэв таныг зөвшөөрвөл намайг хэчнээн ч хамаагүй, бүх зуны турш ч тэнд очиж байж болно гэж Сондра хэлж байна. Бас Гил ч хүсвэл очиж болно. Энэ нь яг Ложийн харалдаа, бас нуурын нөгөө талд байгаа Ист-Гейт зочид буудлын харалдаа юм. Бас Фэнтийнхний зуслан жаахан цаана нь Шейроны орчим байгаа юм байна. Энэ сайхан аа, тийм үү? Тун ч гайхамшигтай юм! Аав та хоёр бас тэнд зуслан баривал зүгээр юм. Миний бодоход одоо олигтой хүн бүхэн тийшээ очих болно доо гэв. 

	Тэр хүүхэн зогсоо зайгүй дуржигнаж, нэг бол гал дүрэлзэж байгаа задгай зуухны дэргэдүүр, үгүй бол байшингийн өмнө Уикиги гудамжны наана байгаа зүлгэн тийш харсан цонхны дэргэдүүр годгонож байв. Тэр гудамжинд өвлийн оройн дэнлүү нэгэнт ноцсон байлаа. Беллаг хамаг үгээ ярьж дуусахаас нааш эх нь нэг ч үг хэлж чадсангүй. Түүнийг дуусмагц:

	— Тийм үү? Үгүй ер! Тэгвэл Энтонийнхон, Николсоныхон, Тэйлорынхан яах юм бол? Би тэднийг Гринвудээс явах юм гэж ер сонсоогүй шүү гэж эх нь хэлэв. 

	Энтони ч, Тэйлорынхан ч нүүхгүй л дээ. Тэд байрнаасаа хөдөлж чадахгүй юм гэж үү? Тэд даанч хуучны улс шүү дээ, ямар нэг газар нүүхээр улс биш, тэдний нүүнэ гэж хэн ч бодоогүй байна. Гэлээ гэсэн ч Гринвуд чинь арван хоёрдугаар нуур биш гэдгийг та өөрөө мэднэ шүү дээ. Тэгээд олон нийтийн дотроос олигтой бүгд нь л арван хоёрдугаар нуурт нүүж очих байх аа. Крэнстоныхон ирэх жил нүүж очно гэж Сондра хэлж байна. Тэгвэл бас Гарриэтынхан ч нүүх нь мэдээж:

	Крэнстоныхон л гэнэ, Финчлийнхэн л гэнэ, Сондра л гэнэ! Би ойрмог ганцхан Крэнстоныхны тухай, чиний тухай Бертина Сондра нарын тухай л сонсох боллоо гэж Беллагийн эх инээх ч биш, уурлах ч биш байдлаар дуу алдав. 

	Саяхан гэнэт баяжсан Крэнстоныхон, Финчлийнхэн Ликургийн олон нийтийн дунд зарим нэг амжилт олсон хэдий боловч ямагт бусдаасаа илүү муу хэлэгддэг байлаа. Эднүүд Олбэнигээс «Крэнстоны сүлжмэл эдлэлийн компанийг», Буффалогоос «Финчлийн цахилгаан тоос сорогчийг» энд авчирч, Могаук голын урд эрэг дээрх том фабрикууд, Укиги-авеню гудамж дахь том том өргөө байшин, Ликургээс баруун хойш хориод миль газар байгаа Гринвуд дэх зуны байруудыг бариулсан юм. Тэд их элбэг дэлбэг загнаж, тун гайхуулж байсан учир Ликургийн нутгийн баячуул дургүйцдэг байлаа. Гэнэт баяжсан энэ хүмүүс хамгийн сүүлчийн маягаар хувцаслаж, автомобилийн спорт болон цэнгэл зугаалгын талаар элдэв шинэ зүйл гаргаж байсан учир одоо хүртэл мөнгө хөрөнгөөр бага мөртөө өөрийнхөө амьдрал байдлыг хангалттай бат бэх, сайн сайхан гэж үзээд, илүү сайн юм хүсдэггүй байсан хүмүүс тэдэнтэй тэмцэлдэхэд бэрхтэй байжээ. Нэг үгээр хэлэхэд Крэнстоныхон болон Финчлийнхэн хэтэрхий нөлөөлж, хэтэрхий их чармаймтгай байсан учир Ликургийн «ертөнцийн» бусад хэсгийн нүдний гэм болох болжээ. 

	— Белла, би чамайг энэ Бертина, Летта Гарриэт болон түүний ахтай нөхөрлөхөд дургүй байна гэж олон хэлсэн шүү. Тэд дэндүү танхай ямагт үймж бужигнасан, хэтэрхий их яриа, бас гайхуулах их дуртай юм. Аав чинь ч тэднийг надтай адил хэлдэг юм. Сондра Финчли шууд хүн бүхэнтэй найзалж болно гэж боддог нь дэмий байх аа. Хэрэв тэр хүүхэн Бертинатай найзлахаа болихгүй юм бол чи Бертинатай найзлахаа болих хэрэгтэй. Тэгээд бас чамайг хаашаа ч гэсэн том хүнгүйгээр явахыг аав чинь зөвшөөрнө гэж би итгэхгүй байна. Чи хараахан насанд хүрээгүй байна. Харин арван хоёрдугаар нуур дээрх Финчлийн зуслангийн тухайд бол бид цөмөөрөө хамт тийшээ очих юм уу, эсвэл бидний хэн нь ч очихгүй байх болно гэж эх нь хэлэв. 

	Саяхан ирсэн энэ бүх хүмүүстэй адил тийм их баян биш боловч Ликургт аль эртнээс нааш сууж байсан айлуудын амьдрал байдал Грифитс авгайд тааламжтай байдаг учир одоо охиноо зэмлэх байдалтай харж байв. 

	Гэвч ингэж хэлэхэд нь Белла өчүүхэн ч гэмшиж бухимдсангүй. Ээж аав хоёр нь ялгаагүй түүнд их хайртай бөгөөд түүний гуалиг царайд бахархаж, олны дунд олж байгаа амжилтад нь таалалтай байдгийг Белла мэддэг байжээ. Аав нь Беллаг төгс үзэсгэлэнтэй гэж үзээд, түүнийг инээмсэглэхэд нь л бууж өгдөг учир Белла энэ байдлаа олонтоо ашигладаг байжээ. 

	Хараахан насанд хүрээгүй гэнэ. Үгүй ер өө! долоодугаар сард би арван найм хүрнэ. Аав та нар хэзээ нэг намайг насанд хүрч, асрагч хэрэглэхгүй болсон гэж үздэг бол? Та нар хэзээ болтол намайг хааш нь ч ганцаараа гарахыг зөвшөөрөхгүй байдаг бол? Мэдэж авах юм сан. Та нарыг хаашаа л явбал би та нартай заавал хамт явах намайг хаашаа л явбал та нар надтай хамт явах ёстой юм гэж үү! гэж Белла зэмлэнгүй хэлэв. 

	— Белла! гэж эх нь зандрах мэт дуу алдав. Түр зуур дуугүй болох үед Беллагийн тэсгэлгүй хүлээж байтал; — Чиний санаагаар бол бид яах ёстой вэ? Чамайг хорин нэг буюу хорин хоёр насанд хүрмэгц, тэр завсар нөхөрт очоогүй байх юм бол бид чамайг ямаршуу янзтай ганцаар нь явуулж байхыгаа бодох болно. Харин одоохондоо энэ тухай ярих юм алга гэж Грифитс авгай нэмж хэлэв. 

	Энэ үед Белла хөөрхөн толгойгоо өндийлгөж чагнатал: доод үүд хаагдаж, шатан дээр Ликургийн Грифитсийнхний гэр бүлийн ганц хүү Гилберт Грифитсийн хөлийн чимээ сонсогдлоо. Энэ хүү (ааш зан төрх намбаараа биш) харин царай зүс, бие, бялдраараа өрнө зүгт байдаг өөрийн бүл болох Клайдтай тун адилхан ажээ. 

	Энэ бол биеэ тоож амиа бодсон хорин гурав орчим насны чийрэг залуу байлаа. Тэрээр эгч дүү хоёр бүсгүйгээ бодвол арай илүү ширүүн бөгөөд арай их самбаатай. Эгч дүү хоёрынхоо өчүүхэн ч сонирхдоггүй ажил үйлсэд нь их авхаалжтай, зоримог байгаа бололтой. Тэр хүү эрс ширүүн, тэсвэргүй зантай бөгөөд олон нийтийн дунд өөрийнхөө байр байдлыг бат бэх гэж үзээд, ажил хэргийн амжилтаас бусад бүх зүйлийг маш их жигшиж үздэг байлаа. Гэвч нутгийн олны амьдралыг маш их сонирхдог тэгэхдээ бас өөрийнхөө гэр бүлийг мөнхүү олны маш чухал нэг хэсэг нь гэж үздэг байв. Тэр залуу гэр бүлийнхээ нэр төр нийгмийн байдлыг хэзээ ч мартахгүйгээр өөрийнхөө ажил явдал, ам хэлийг түүнтэй нийцүүлдэг байлаа. Түүний ихэмсэг зан, эрс тэс байдал үе насанд нь өвөрмөц баймаар хөгжөөн наргиангүй байдлыг санамсаргүй ажигласан хүн голдуу гайхдаг байжээ. Гэлээ гэсэн ч тэр залуу, аятайхан бөгөөд царай муутай биш, тэгэхдээ бас хэлэмгийн дээр гайхмааргүй байтлаа заримдаа цэцэн хорон үг хэлж чаддаг байв. Мөн гэр бүлийнхээ болон өөрийнхөө эзэлж байгаа байр байдлын ачаар Ликургт хамгийн их атаархмаар эрчүүлийн нэгд тоологдож байжээ. Гэвч өөрөө өөрийгөө маш их боддог байсан учир өөр хүнийг үнэхээр нарийн ойлгох сэтгэл түүнд бараг байхгүй байсан биз ээ. 

	Белла тэр залууг шатаар өгсөж, өөрийнхөө өрөөнд орохыг сонсоод эхийнхээ өрөөнөөс гүйн гарч, түүний өрөөний үүдийг тогшив. Тэр залуугийн өрөө нь байшингийн хойд хэсэгт Беллагийн өрөөтэй зэргэлдээ байсан юм. 

	— Гил ээ, орж болох уу гэж Белла дуудав. 

	— Бололгүй яах вэ. 

	Тэр залуу хаа нэг газар явахыг завдсан бололтой, хөгжилтэйгөөр исгэрэн дуулж, малгайгаа авч байлаа. 

	— Чи хаачих нь вэ? 

	— Хаачих ч үгүй. Хоолоо идэх гэж хувцсаа сольж байна. Орой Вайнантынханд очно. 

	— Аа, Констанция л биз дээ. 

	— Үгүй, хаанаас, Констанция биш. Чи яаж мэдсэн юм? 

	— Би ямар мэдэхгүй юм биш дээ! 

	— Тэгж ярихаа боль. Чи ийм юм ярих гэж энд ирсэн юм уу? 

	— Огт үгүй. Финчлийнхэн ирэх зун арван хоёрдугаар нуурт баруун эрэг дээр нь Фэнтийнхний зэргэлдээ зуслангийн байр барих гэж байна. Тэгээд Финчли гуай Стюартад гучин фут урт моторт завь авч өгөх, түүнд зориулсан саравч халх барьж өгөх гэнэ. Мөн догь оо? 

	— Чи ямар янзын яриатай хүн бэ! Чи тэгээд хэлнээсээ салж ангижирч чадахгүй байна гэж үү? Фабрикийн ажилчин хүүхэн шиг л ярих юм. Танай сургууль чинь ийм юм заадаг байна уу? 

	— За, этгээд хэлний тухай ярьдаг нь чи биш! Чи өөрөө яаж ярьдаг бил ээ? Намайг санахад чи л урьдаар үлгэр жишээ үзүүлдэг шүү! 

	— Үгүй, нэгдүгээрт би чамаас тав ах хүн. Хоёрдугаарт, би бол эрэгтэй хүн. Чи Майрагаас үлгэр авбал дээр байсан. Майра хэзээ ч гэсэн ингэж ярьдаг гэж үү? 

	—- Майра гэнэ ээ! .. 3а боль, тэд зуслангийн байр барина, тэгээд тэднийхэнд хэчнээн их хөгжөөнтэй байх вэ гэдгийг чи бодоод үз. Бид тийшээ явахыг чи хүсэж байна уу? Би хүсэх юм бол... тэгээд аав ээж хоёрыг зөвшөөрөх юм бол бид очиж болох юм гэв. 

	— Аа мэдэхгүй, тэр тийм их сайхан юм уу, бүү мэд. Арван хоёрдугаар нуураас өөр орчмоор газар хаа мундах вэ дээ гэж ах нь хариулсан боловч үнэн хэрэг дээрээ энэ сонин зүйлийг маш их сонирхсон ажээ. 

	— Тийм дээ. Гэвч бидний таньдаг тэр хүмүүсээс бусдад нь ч хаа мундах вэ дээ. Бас Олбэни, Утикийн олигтой айлууд өөр хаашаа очно гэж чи бод оо вэ? Хамгийн олигтой айлууд арван хоёрдугаар нуурт очно, хамгийн олигтой зуслангийн байрыг баруун эрэг дээр нь барина гэж Сондра хэлж байна билээ. Юу болсон ч Крэнстоных, Ламбертынхан, Гарриэтынхан тун удахгүй тийшээ очно. Эстони, Николсоныхныг байрнаасаа эс хөдөлсөн ч манай зиндааныхнаас бараг нэг ч айл Гринвуд нуурт үлдэхгүй гэж Белла өдсөн байдалтай эрс тэс нэмж хэлэв. 

	— Крэнстоныхныг тийшээ нүүнэ гэж хэн хэлж байгаа юм? гэж Гилберт их сонирхож асуув. 

	— Сондра л биз дээ. 

	— Сондрад хэн хэлсэн юм бол? 

	— Бертина. 

	— Энэ айлууд бас хөгжөөнтэй суух болжээ. Тэд Ликургт удахгүй багтахаа болих байх аа, гэж Гилберт хачин дуугаар, атаархсан байдалтай хэлэв. Гилберт уяж тун ч чадахгүй байгаа цэцгэн галстукаа огцомхон угз татаж аваад, зах нь давчхан байсан учир бага зэрэг ярвайв. 

	Гилберт эцгийнхээ ажил хэрэгт үйлдвэрлэлийн ерөнхий хянагчаар саяхан орсон бөгөөд удахгүй бүх үйлдвэрлэлийг толгойлох гэж бодож байсан хэдий боловч хүүхнүүдтэй зоригтой харилцаж, тэдний талаар их амжилт олдог бөгөөд биеийн талаар тун гуалиг үзэмжтэй залуу хүү Грант Крэнстон гэдэгт өөрийнхөө чацуутанд атаархдаг байжээ. Залуу Крэнстон үйлдвэрийн газар эцэгтээ туслах явдлыг зарим нэг цэнгэл жаргалтай сайхан хослуулж болно гэж үздэг бололтой. Гилберт үүнийг зөвшөөрдөггүй байжээ. Чухамдаа залуу Грифитс болдог сон бол залуу Крэнстоныг завхайрсан гэж дуртайяа зэмлэх байсан боловч тэр нь одоо хүртэл зохих хэр хэмжээнээсээ хэтэрсэнгүй. Тэгээд «Крэнстоны сүлжмэл эдлэлийн компани» нь Ликургийн үйлдвэрийн гол газрын нэг болон илт ахиж байлаа.

	— Тэд үйл ажлаа хэтэрхий түргэн өргөтгөж байна. Би тэдний оронд байсан бол арай болгоомжтой байх байсан. Ер нь тэд ертөнцөд хамгийн баян хүмүүс биш шүү дээ гэж Гилберт дуугүй байсныхаа дараа нэмж хэлэв. Тэгэхдээ бас Крэнстоныхныг өөртэйгөө болон өөрийнхөө эцэг эхтэй адилгүй юм: тэд нийгмийн дотор амжилт олохын төлөө их хөөцөлддөггүй байж магад боловч үнэн хэрэг дээрээ зоригтой юм даа гэж Гилберт боджээ. Тэр залуу тэдэнд атаархаж байв. 

	— Бас тэгээд Финчлийнхэн завины саравч дээр танцны зүймэл модон шал бүхий тавцан барих гэнэ. Чамайг энэ зун тэднийхэнд удаахан зочлоосой гэж Стюарт хүсэж байна лээ гэж Сондра хэлж байна гэж Белла баясгалантай хэлэв. 

	— Нээрэн үү? Тэр чинь чамайг л тэднийхэнд удаахан шиг зочлоосой гэж найдаж байгаа байх. Би зуны турш завгүй байх болно гэж Гилберт ёжлон нэлээд атаархсан байдалтай хэлэв. 

	— Тэр чинь тийм юм огт яриагүй. Тэгээд бид тийшээ очих юм гэхэд муудах юм огт байхгүй. Гринвудэд олигтой юм бага байх болио гэдгийг би мэдэж байна. Тэнд ганцхан арчаагүй юмнууд л үлдэх болно! 

	— Аа тийм бий! Үүнийг ээж сонсвол тун аятайхан болно доо. 

	— Тэгээд чи ээжид хэлэх нь үү? 

	— Үгүй, би хэлэхгүй. Харин бид арван хоёрдугаар нуур тийш Крэнстоныхон, Финчлийнхний хойноос шууд үгүйдээ одоохон явна гэж би бодохгүй байна. Хэрэв чи хүсэж байгаа юм бол аавыг зөвшөөрвөл айлчилж болно. 

	Энэ үеэр дор, орох хаалга тогших чимээ дахин гарсан учир Белла ахтайгаа маргаж байснаа мартаад, аавыгаа угтахаар гүйв. 

	
II БҮЛЭГ

	Ликургийн Грифитсийнхний хэсгийн тэргүүлэгч нь Канзас-Сити дэх Грифитсийнхний өрхийн тэргүүлэгчийг бодвол арай их үзэмжтэй харагдах ажээ. «Жаргалын хаалганы» төлөөлөгчийн газар байдаг бөгөөд гучин жил уулзаагүй навтгар шолхгор ахыгаа бодвол Сэмюэл Грифитс нь өндөрхөн нуруутай, чийрэг бөгөөд нэлээд гуалиг биетэй, ширүүн харцтай, эрс тэс ааш зантай түс тас яриатай хүн байв. Энэ хүн аль хэдийнээс нааш өөрийгөө сүрхий хэрсүү бөгөөд гарамгай сайн ажилч гэж үзэж сурсан юм. Энэ нь түүний олсон үр дүнгээр батлагджээ. Тэгээд заримдаа сүрхий хэрсүү бус гэмээр хүмүүсийг тэсвэрлэж чаддаггүй байжээ. Сэмюэл Грифитстэй ярилцахад бүдүүлэг буюу ёозгүй биш боловч хэзээд тайван, тоомсоргүй байдалтай байхыг хичээж байв. 

	Тэгээд Сэмюэл Грифитс энэ зан байдлаа цагаатгаж, өөрийгөө болон өөртэй нь адил амжилттай амьдарч байгаа хүмүүсийг эргэн тойрны хүмүүс үнэлдгийн адилаар л өөрийгөө үнэлж байгаа юм гэж дотроо санаж явдаг байлаа. 

	Сэмюэл Грифитс Ликургт хорин таван жилийн өмнө бага зэргийн капиталтайгаар, тэр капиталаа үйлдвэрийн шинэ газар-захны фабрикт оруулахаар нүүж иржээ. Энэ үр дүн нь түүний бодсон хамгийн дайчин бодлоос давсан бөгөөд тэр хүн үүндээ бахархдаг байсан нь мэдээж билээ. Ийнхүү одоо хорин таван жил болоход тэр хүн Ликургт аятайхан тааруулж барьсан хамгийн шилдэг харшийн нэгийг маргаангүй эзэмшсээр байжээ. Грифитсийнхэн эндхийн язгууртны дунд илэрхий байр эзэлж байсан бөгөөд хэрэв хамгийн хуучин гэр бүл биш юм гэхэд юу ч гэсэн Ликург дэх хамгийн хуучин үзэлтэй, хамгийн хүндтэй давшиж өөдөлж яваа гэр бүлийн нэг нь юм. Сэмюэл Грифитсийн том охин нь зожиг боловч түүний хоёр бага хүүхэд нь Ликургийн хөгжилтэй баян залуучуудын илэрхий роль гүйцэтгэж байсан бөгөөд одоо хүртэл түүний алдар нөлөөг ганхуулах буюу гутаахаар юм огт гараагүй ажээ. 

	Тэгээд өнөөдөр Сэмюэл Грифитс өөрийнхөө фабрикийг наад зах нь нэг жилийн турш энх төвшин, хөгжүүлэх явдлыг хангах хэд хэдэн хэлэлцээр хийж чадаад, Чикагогоос буцаж ирэхдээ тун их сайхан зантай өөртөө ч, бүх ертөнцөд ч маш их тааламжтай байлаа. Түүний жуулчлалыг гутаах юм огт гарсангүй. Түүнийг эзгүй байх үед фабрикийн ажил өөрийн нь байснаас дутуугүй бүтэж байжээ. Захиалга ч их ирсэн байлаа. 

	Сэмюэл Грифитс гэртээ ороод, шал дээр хүнд цүнхээ хаяж, чамин пальтогоо тайлаад, эргэж хармагц, яг түүний санаснаар угтан гүйж яваа Беллаг харжээ. Белла түүний хайртай охин байсан нь мэдээж юм. Сэмюэл Грифитс охиныгоо дур сэтгэл булаам зүйргүй сайхан нэг ёсны урлагийн шилдэг бүтээл гэж үздэг байжээ. Залуу нас, эрүүл мэнд, хөгжөөн наргиан, оюун билиг, дур хайр цөм үзэсгэлэнт охины нь дүүрэн биеллээ олсон байлаа. 

	— Аав уу? гэж Белла баясгалантай эелдэгхэн байдлаар хашхирав. 

	— Тийм ээ, өөр хүн биш, би л байх шиг байна! За миний охин сайн сууж байв уу? гээд гараа алдлан сарвайхад Белла ухасхийж, түүний хүзүүнд асав. 

	— Ямар сайхан, чийрэг, хүдэр охин бэ! гэж аав нь эелдэгхэн үнссэнийхээ дараа хэлээд: — За суу охин минь аавыгаа эзгүйд томоотой байсан уу? Үнэн л яриарай гэв. 

	— Ай, аав минь би сайн хүү байсан шүү. Дуртай хүнээс асуу. Би хамгийн их томоотой байсан. 

	— Ээж нь сайн уу? 

	— Аав аа, ээж мэнд сайн! Тэрээр дээр өөрийнхөө тасалгаанд бий. Ээж таны орж ирэхийг сонсоогүй байлгүй дээ. 

	— Майра сайн уу? Майра Олбэнигоос эргэж ирсэн биз дээ? 

	— Ирсэн. Өөрийнхөө тасалгаанд бий. Би сая түүний тоглож байхыг сонссон. Би дөнгөж сая ирээд байна. 

	— Аа-я-я-я! Бас л айл хэссэн биз. Би чамайг мэдэж байна гэж аав нь түүнийг хуруугаараа хөгжөөнтэй зангахад, харин Белла, гараас нь дүүжлээд, түүнтэй хөл нийлүүлэн алхахыг чармайж, шатаар өгсөв. 

	— Би ерөөсөө хаагуур ч хэсдэггүй гэж залирхан эрхэлж шулганаад: — Аав аа та надаас өө эрээд л байх юм! Би зөвхөн Сондра дээр л бушуухан орчхоод ирсэн. Финчлийнхэн зун болоход Гринвудэд дахиад очихгүй юм гэнэ. Тэднийхэн арван хоёрдугаар нуурын эрэг дээр зуслангийн том сайхан байр барих гэж байгаа гэнэ. Тэгээд эрхэм Финчли гуай Стюартад мотортой том завь авч өгөх гэнэ. Тэд тавдугаар сараас эхлэн аравдугаар сар хүртэл зуны турш тэндээ байх юм байх аа. Крэнстоныхон ч бас тэгэх юм байх гэв. 

	Бага охиныхоо заль мэхэнд аль эртнээс нааш дасаж орхисон эрхэм Грифитс энэ минутад арван хоёрдугаар нуур Гринвудээс илүү их чамин газар болсон юм гэж Беллагийн итгүүлэх гэсэн зүйлийг ч, Финчлийнхэн зөвхөн цэнгэл зугаацлын төлөө гэнэт ийм их зардал гаргаж чадна гэдэг баримтыг ч төдий л их сонирхохгүй байжээ. 

	Грифитс Беллад хариу үг огт хэлсэнгүй, шатаар гарч, эхнэрийнхээ тасалгаанд оров. Тэрээр Грифитс авгайг үнсээд, өөрийг нь үнсэхээр үүдэнд ойртон ирсэн Майраг харж, амжилттай явсныгаа ярьжээ. Эхнэр, охин хоёртойгоо Грифитсын мэндэлж байгаа байдлаас үзэхэд, энэхүү эр эм хоёр эвтэйхэн сайхан байдаг ба эцэг нь том охиныхоо ааш зан, үзэл санааг тийм ч их таалдаггүй байсан хэдий боловч охиндоо бас л их хайртай эелдэг байдаг нь ил байлаа. 

	Эр эм хоёрыг ярилцаж байтал Трюсдейл авгай орж ирээд, хоол бэлэн болсныг мэдэгдсэний зэрэгцээгээр хувцаслаж дууссан Гилберт орж ирэв. 

	— Аав аа маргааш өглөө нэг сонин асуудлын талаар тантай яримаар байна. Болох уу? гэж Гилберт хэлэв. 

	— Бололгүй яах вэ. Би фабрик дээр байна. Арван хоёр цагт оч л доо. 

	— Доошоо явцгаая, хоол хөрчихнө гэж Грифитс авгайг хатуу сануулахад, Гилберт ч шатны зүг нэн даруй алхжээ. Түүний хойноос эрхэм Грифитс Беллатай хөтлөлцөн явж, сүүлд нь Грифитс авгай, дөнгөж сая тасалгаанаасаа гарч ирсэн Майра хоёр хөдлөв. 

	Цөм ширээний ард суумагц Ликургийн амьдралын гол чухал сэдвээр хөгжөөнтэй ярилцаж гарав. Элдэв хов живийн гол уг сурвалж нь Белла байлаа. Белла, баячуулын хамаг сонин сайхан гайхалтай түргэн нэвтэрч ордог Снедекерийн сургууль дээрээс эдгээр хов живийг цуглуулдаг байлаа. Тэгээд одоо Белла гэнэт

	— Ээж ээ сонсож бай, би Розета Николсоны тухай нэг юм ярья. Энэ бол Дистон Николсон авгайн хамаатан бүсгүй энд өнгөрсөн зун Олбэнигоос ирсэн шүү дээ, санаж байна уу? Тэр хүүхэн бас манай сургуулийн баяр дээр ирсэн.... яагаа вэ дээ, нэг шар үстэй, жартгар цэнхэр нүдтэй. Түүний аав нь Олбэнид хүнсний барааны бөөнөөр худалдаалах том дэлгүүртэй юм. За тэгээд тэр хүүхэнд Утикийн Герберт Тикхэм сүй тавьсан гэнэ. Яагаа вэ дээ ноднин зун Ламберт авгайд айлчилж ирээгүй юү дээ. Та түүнийг санахгүй байна, харин би санаж байна. Нэг тийм өндөр, хар үстэй жаахан шолхгордуу муухай цонхигор боловч кинонд гардаг баатар шиг тун гуалиг хүн! гэж хэлэв. 

	— Грифитс авгай та анхаараарай, эгч дүү хоёр Снедекерийн үлгэр жишээ сургуулийн төлөөлөгч бүсгүйчүүд заримдаа баатрын тухай мэдлэгээ сэргээх гэж кино нууцаар үздэг юм байна гэж Гилберт ёжилж, шоолсон байдалтай хэлэв. 

	Гэтэл энд хөгшин Грифитс яриа гаргав. 

	— Чикагод надтай нэг сонин явдал тохиолдлоо. Үүнийг та нар цөм сонирхох байх гэж би бодож байна гэж тэр хэлэв. 

	Грифитс Чикагод хоёр хоногийн өмнө нэг залуутай санамсаргүй уулзжээ. Тэр бол Грифитсийн дүү Эйсагийн том хүү байсан ажээ. Одоо эрхэм Грифитсийн энэ уулзалтын тухай, үүнтэй холбогдуулан өөрийнхөө гаргасан шийдвэрийн тухай ярихыг завдаж байлаа. 

	— Юу гэнэ ээ, аав аа? Бушуухан яриарай! гэж Белла тэр дор нь яаруулав. 

	— Агуу их сониноо ярь л даа гэж Гилберт нэмж хэлэв. Гилберт аавыгаа өөртөө их сайн гэдгийг мэдэж байсан учир түүнтэй ямагт хамаагүй, эн чацуу байдаг байлаа. 

	— Тэгсэн чинь гэж эрхэм Грифитс хэлээд: — Би Чикагод «Юнион Лиг» клубт буусан юм. Тэнд миний ач болох нэг залуутай уулзав. Хүүхдүүдээ энэ бол та нарын үеэл, одоо Денверт сууж байгаа миний дүү Эйсагийн ууган хүү юм. Би түүнтэй уулзаагүй, түүний тухай юу ч сонсоогүй болсоор гучаад жил болсон... гээд түдгэлзсэн мэт юм бодож, дуугүй болов. 

	— Нөгөө хаана ч юм бэ дээ, ном тавьдаг гэдэг үү? гэж Белла эцгийгээ харж асуув. 

	— Тийм, тэр чинь. Юу ч гэсэн миний мэдэхэд л гэрээсээ гарснаас хойш хэсэг үе ном тавьж байсан юм. Гэвч одоо түүнээ больсон гэж хүү нь над хэлж байна лээ. Тэр маань Денверт ямар нэг ажилтай, зочид буудалд гэсэн байх аа. 

	— Түүний хүү нь ямар зэрэг юм? гэж Белла асуув. 

	Олон нийтийн дотор эзэлж байгаа байр суурь, эцэг эхийн харгалзаанаас болж Белла зөвхөн гоёмсог, гадна талдаа ихэмсэг залуус, харчуулыг л таньдаг байсан учир шинэ хамаатан, баруун зүгт хаа нэг газар байгаа зочид буудлын эзний хүүг маш их сонирхжээ. 

	— Манай үеэл үү? Тэр чинь хэдэн настай юм бэ? гэж Гилберт нэмж хэлэв. Гилберт энэ үеэлээ ямар байдалтай, авьяас чадалтай юм бол гэж сонирхож байлаа. 

	— Миний бодоход тун аятайхан залуу шиг байна билээ гэж эрхэм Грифитс чухамдаа одоо хүртэл Клайдын тухай тодорхой саналтай болж чадаагүй байсан учир тийм ч итгэлтэй бус байдлаар хэлээд: — Тэр залуу тун үзэмжтэй, сайхан төрх намбатай. Барагцаалбал Гил чиний хэрийн настай чамтай тун адил, нүд, ам, эрүү нь яг чинийхтэй адил юм гэж Грифитс хэлээд, хүүгээ анхааралтай ажиглаж, — Тэр чамаас жаахан өндөр, арай туранхай юм шиг байна. Гэвч би лав хэлж мэдэхгүй байна гэв. 

	Өөртэй нь адил, бас адил нэртэй, аягүй бол адил чанар байдалтай үеэлийнхээ тухай бодоход, Гилбертэд аятайхан бус байлаа. Гилбертийг одоо хүртэл Ликургт эцгийнхээ ганц хүү, аж ахуйн ирээдүйн тэргүүлэгч, аавын бүх хөрөнгийг наад зах нь гуравны нэг хувийг өв залгамжлан авах хүү гэж сайн мэддэг байсан билээ. Гэтэл одоо гэнэт олон нийтээрээ түүнд өөртэй нь хавь настай, тэр ч байтугай өөртэй нь адил, хамаатан, үеэл байгаа юм гэдгийг мэдэх болж байна. Гилберт энэ тухай бодоод, дотор нь арзасхийжээ. 

	Гилберт энэ үеэлээ таалахгүй байгаа, хэзээ ч таалахгүй байхыгаа тэр дороо мэджээ (энэ бол өөрөө ойлгомгүй бөгөөд өөрөө аргалж болшгүй тийм сэтгэлийн хувирал байлаа). 

	— Тэр чинь юу хийдэг хүн бэ? гэж Гилберт зэвүүцлээ хэдийгээр нуухыг оролдсон боловч огцом бөгөөд нэлээд хэгжүүн дуугаар асуув. 

	— Харин түүний байдал тийм их атаархуулахаар биш гэдгийг хэлэх хэрэгтэй гэж Сэмюэл Грифитс инээмсэглэн хариулаад: — Тэр одоо Чикагод «Юнион Лиг» клубт дөнгөж нэг зарлага хийж байгаа боловч тун их аятайхан, хүмүүжилтэй залуугийн сэтгэгдэл төрүүлж миний санаанд тун их таалагдсан юм. Тэр залуу тэнд дэвжих ямар ч бололцоогүй байгаа бөгөөд ямар нэг юм сурч, хүн болж болох тийм газар ажиллахыг хүсдэг гэж ярьж байна. Би түүнийг энд ирэхгүй юу гэсэн. Хэрэв хүсвэл азаа туршаад үзэг. Бид түүнд ямар нэг тус хүргэж болох юм. Наад зах нь түүнийг ямар чадалтай болохоо үзүүлэх бололцоо олгож болно гэв. 

	 Эрхэм Грифитс ачийнхаа хувь заяаг тийм их анхаарсан гэдгээ шууд сонсох гэж бодоогүй байжээ. Грифитс хүлээзнэж байгаад, эхнэр хүү хоёртойгоо энэ төлөвлөгөөг хэлэлцэх гэсэн юм. Гэвч энэ тухай ярих аятайхан завшаан олдсон мэт түүнд санагдсан учир ийм болсонд нь баярлаж байжээ. Клайд Гилберттэй адил байсныг мэдээд шагшин их гайхаж, ачийгаа жаахан туслах гэж боджээ. 

	Гилберт энэ бүгдийг сонсоод, уурсан дургүйцжээ. Грифитс авгай ямагт хүүгийнхээ талд байдаг бөгөөд хүүгийнхээ дэргэд нэг ч цус махны тасархай, нэг ч өөр элдвийн өрсөлдөгч байлгахгүй байх нь дээр гэж үзэх байсан билээ. Гэвч Майра, Белла хоёр аавынхаа төлөвлөгөөг их сонирхжээ. Ингээд тэдэнд бас Грифитс гэдэг нэртэй, гуалиг Гилберттэй ойролцоо настай, тэгэхдээ бас аавын хэлснээр бол аятайхан, сайхан зан байдалтай үеэл байгаа ажээ. Энэ нь Майра, Белла хоёрын аль алины сэтгэлд таалагдсан байна. Гэвч Грифитс авгай Гилбертийн царай барайхыг мэдсэн учир тийм ч их баярласангүй. Энэ үеэл хүрч ирэхэд Гилбертэд эвгүй юм болно. Гэвч тэр авгай хань нөхрийнхөө нэр хүнд, оюун бодлогыг хүндэтгэж одоохондоо дуугүй байлаа. Харин Белла дуугүй байж чадсангүй. 

	— Аав аа, та түүнийг фабрик дээрээ авч ажиллуулах уу? гэж Белла дуу алдаад: — Ай ямар сонин бэ! Түүнийг манай бусад үеэлээс илүү гуалиг байх гэж найдаж байна гэв. 

	— Белла! гэж Грифитс авгайг зэмлэнгүй хэлэхэд, Майра хэдэн жилийн өмнө тэднийд Вермотоос эв хавгүй ах нар, нэг үеэл ирснийг санаад, их жоготой инээмсэглэв. Тэр завсар тун их зэвүүцсэн Гилберт дотроо энэ бүх явдлыг эсэргүүцэж байжээ. Гилберт аавынхаа учрыг ер олохгүй байлаа. 

	— Мэдээж хэрэг, бид фабрик дээр ажиллаж, манай ажил суралцах гэсэн хүмүүст хэзээ ч татгалзаж байгаагүй гэж Гилберт уцаардуу хэлэв. 

	— Үгүй, татгалзаж байсан юм гэж аав нь сөрж хэлээд: — Гэвч үеэл, хамаатнууддаа татгалзаж байгаагүй. Түүнээс гадна намайг санахад тэр тийм их тэнэг биш бөгөөд нэрэлхүү биш бололтой. Хэрэв бид манай хамаатныг энд ирж, ямар чадвартайгаа үзүүлэх бололцоо олгох юм бол юу нь муудах вэ дээ. Ямар учраас бид түүнийг бусад хүний адил ажилд авч болохгүйг би ойлгохгүй байна гэв. 

	— Гил Ликургт хоёрдугаар, тэгэхдээ бас өөртэй нь адил залуу Грифитсийг ирүүлэхийг хүсэхгүй байгааг нь би мэдэж байна гэж Белла зальтай, хорон ёжтой хэлээд, өөрийгөө байнга шүүмжилж байдаг ахдаа хариу бэлэг хүргэхийг хичээжээ. 

	— Ямар дэмий юм ярьдаг юм! гэж Гилберт ууртай бувтнаад: — Чи амьдралдаа ядаж ганц удаа ямар нэг олигтой юм хэлээч. Тэр ямар нэртэй байна, надтай адил байна уу, үгүй юу над ямар хамаа байх юм гэв. Гилберт тун ууртай байлаа. 

	— Гилберт ээ! Чи дүүтэйгээ яаж ярьж байгаа юм! гэж Грифитс авгай уурласан байдалтай дуу алдав. 

	— За, хэрэв энэ залуугаас болж энд ийм хор шар хөөрч байгаа юм бол би түүнд юугаар ч туслахгүй гэж хөгшин Грифитс хэлээд: —  Харин түүний эцэг хэзээ ч ажил мэддэггүй хүн байсан учир Клайд хүн болж, амь зуух ямар нэгэн бололцоотой гэдэгт эргэлзэж байна. (Аав нь ачийгаа ингэж их найр тавьж дотночлон, нэрээр нь хэлсэн учир Гилбертийн дотор арзасхийжээ.) Би түүнд анхны алхмаа хийхэд нь туслах гэсэн учраас энд ирэхгүй юу гэсэн юм. Тэр нь бүтэлтэй болох эсэхийг ч бүү мэд. Тэр ажиллаж чадах ч магадгүй, чадахгүй байж ч магадгүй. Хэрэв чадахгүй бол... гээд Грифитс: «Хэрэв чадахгүй бол бид түүнээс ангижрах нь мэдээж хэрэг» гэж хэлэх гэсэн юм шиг гараараа зангажээ. 

	— Яах вэ дээ, намайг санахад, та тун сайн хэрэг хийж байгаа юм байна. Би түүнийг шалгалт даах байх гэж найдаж байна гэж Грифитс авгай дипломат маяг гаргаж эелдэгхэн хэлэв. 

	— Аа бас тэгээд гэж эрхэм Грифитс их учиртай хэлээд: — Тэгээд энэ залууг миний фабрик дээр ажиллаж байх үед түүнийг ач минь юм гээд л бусад албан хаагчдаас өөрөөр үзэхийг би ер хүсэхгүй байна. Тэр залуу энд цэнгэж жаргахаар биш харин ажил хийхээр ирж байгаа юм. Тэгээд түүнийг энд шалгаж байх үед та нар түүнтэй ямар ч дотно харилцаа холбоо барьж хэрхэвч болохгүй. Тэр залуу нойтон хамуу шиг наалдаад ч байхгүй, өөрийгөө энд эн чацуу байдлаар хүлээж авна гэж бодох ч үгүй байх гэж над санагдсан, эс тэгвэл тэнэг хэрэг болох байсан билээ. Хожим нь хэрэв тэр залуу өөрөө өөрийнхөө тухай санаа тавьж чадах байдлаа үнэхээр харуулж, өөрийнхөө байрыг мэдэж хэтэрхий ахиад байхгүй юм бол, хэрэв та нарын аль нэг нь түүнд жаахан анхаарал тавья гэвэл яах вэ тэр цагт нь болъё... харин түүнээс нааш болохгүй гэв. 

	Тэр завсар Трюсдел авгайн туслагч Аманда гэдэг зарц хүүхэн ширээн дээрээс хоолны үлдэгдлийг хурааж амтлагийн зүйл тавив. Эрхэм Грифитс амтлагийн зүйл идэх нь ховор бөгөөд хэрэв гаднын хүн байхгүй бол номын санд байгаа бичгийн жижиг ширээнд хадгалсан зах зээлийн ба банкны мэдээллийг энэ үеэр хардаг заншилтай байжээ. Тэгээд өнөөдөр ч Грифитс сандлаа хойшлуулан босож, эхнэр, хүүхдээсээ уучлал хүсээд, хоолны өрөөтэй зэргэлдээ байгаа номын сан руу явлаа. Бусад нь амтлагийн зүйл идэж гарав.

	— Би тэр үеэлийгээ ямар болохыг үзмээр байна гэж Майра хэлээд, — Ээж ээ, та юу гэж бодож байна? гэв. 

	— Би бас үзмээр байна. Тэр залуу аавын чинь найдварыг тэслэхгүйг хичээх байх гэж би найдаж байна. Тэр залуу тэгэхгүй бол тусгүй дээ гэв. 

	— Бид өөрийнхөө эндэхийн хүмүүст ажил арай чамай олж өгч байгаа мөртөө бас өөр газраас хүн аваад яах гэснийг би огт мэдэхгүй байна гэж Гилберт хэлээд тэгээд бас манай үеэлийг энд ирэхээсээ өмнө дөнгөж нэг зарлага байсан юм гэдгийг цөм мэдэхээрээ тэнд ямар яриа гарахыг бодоод үз л дээ гэв. 

	— Яаж үүнийг мэдэх юм гэж Майра хэлэв. 

	— Яаж мэдэх юм гэж үү? Бид түүнийг өөрийнхөө тухай ярихыг нь яаж хориглох вэ? Тэгвэл түүнд урьдаас зориуд хэлэх хэрэгтэй болно. Тэгээд бас түүнийг тэнд байхад нь үзсэн ямар нэг хүн энд ирж болно шүү дээ гээд Гилбертийн нүд муухай гялалзаж: —  Гэвч түүнийг чалчихгүй байх гэж би найдаж байна. Энэ бол энд бидэнд ямар ч сайн юм авчрахгүй нь мэдээж хэрэг гэв.

	Би түүнийг Аллен ахын хүүхдүүдтэй адил тийм хөгжилгүй биш байх гэж найдаж байна. Миний бодоход тэд ертөнц дээр хамгийн сонирхолгүй залуучууд мөн. 

	— Белла гэж Грифитс авгай түүнийг дахин хорив. 

	
III БҮЛЭГ

	Чикагогийн «Юнион Лиг» клубт Сэмюэл Грифитсийн уулзсан Клайд бол гурван жилийн өмнө Канзас-Ситигээс оргосон тэр залуу биш болсон байжээ. Одоо тэр хорин нас хүрчээ. Клайд их хүч тэнхээтэй болоогүй хэдий боловч арай өндөр, арай чийрэг бөгөөд амьдралын багагүй туршлага олж авчээ. Клайд Канзас-Ситид гэр, ажил хоёроо хаяснаас хойш амьдралын олон бэрхшээлтэй тулгарч явлаа. Доромж хүнд ажил хийх, арчаагүй муу өнцөг буланд хоргодох, ойр дотнын ураг төрөл, найз нөхөдгүй байх, амьдралд өөрөө өөртөө зам гаргах гэдэг юу гэсэн үг болохыг тэр мэджээ. Тэгээд яваандаа өөртөө нэлээд итгэх, бусдад итгэгдэх, төлөв шударга байх чанарыг олж авсан бөгөөд гурван жилийн өмнө түүнийг ийм чадвартай гэж хэн ч үзэхгүй байх байсан билээ. Одоо тэр «Грин-Дэвидсонд» ажиллаж байсан үеийнхтэйгээ адил тийм их гоёмсог хувцасладаггүй болсон боловч шууд ил харагдахгүй ч сайн сэтгэгдэл төрүүлэх тийм аятайхан сайхан төрх намбатай болжээ. Гэвч гол нь Клайд тун болгоомжтой тэвчээртэй болжээ. Энэ нь түүнийг Канзас-Ситигээс барааны вагоноор оргосон урьдын Клайдаас онц их ялгаатай болгосон байлаа. Учир нь Клайд Канзас-Ситигээс оргож, голоо зогоохын тулд элдэв заль мэх хэрэглэх ёстой болсноосоо хойш, түүний ирээдүй ганцхан өөрөөс нь л шалтгаалагдах юм гэдгийг ойлгожээ. Түүний эцэг эх, ах дүү нь түүнд ямар ч тусламж үзүүлж чадахгүй гэдгийг тэр төгс итгэсэн байлаа. Ээж нь ч, аав нь ч, Эста ч тэд цөм даан ч ажил мэдэхгүй, даан ч ядуу юм. 

	Гэвч үүний зэрэгцээгээр тэдний бүх бэрхшээлийг харгалзахгүйгээр Клайд одоо тэднийг ялангуяа ээжийгээ, хар багаасаа дассан гэрийнхээ хуучин бүх амьдралыг, бүстэй бүсгүй дүү нараа, тэр ч байтугай Эстаг их санаж байлаа. Эста Клайдын адил өөрийнх нь хүсэл зоригоос шалтгаалахгүй нөхцөл байдлаас болж хохирсон юм гэдгийг тэр одоо сайтар ойлгожээ. Клайд ээжтэйгээ яаж харилцаж байсан, Канзас-Ситид түүний ажил яаж гэнэт алдагдсан, Гортензия Бригсээс хагацсан явдал түүнд ямар цохилт болсон... тэр цагаас хойш Клайд ямар их хүнд зовлон үзэж өнгөрүүлсэн, ээж Эста хоёрт ямар их зовлон учруулсан бол гэж өнгөрснийгөө дурсан санахад сэтгэл нь өвдөж гол нь харалдаг байлаа. 

	Клайд Канзас-Ситигээс оргосноосоо хойш хоёр хоногийн дараа Сент-Луисд хүрчээ. Замын тал дунд явж байтал хоёр кондуктор түүнийг барааны вагонд нуугдсан байхыг олоод, зодож жанчиж, Канзас-Ситигээс зуун бээрийн газар хөхөө өвлийн хүйтэн өглөө цасан дээр дөжиртөл нь унагаж хаяжээ. Кондукторууд түүний цаг, дулаахан пальтог нь авч орхижээ. Клайд Сент Луисд Канзасын «Стар» гэдэг сонины дугаарыг олж үзсэн чинь түүний муу зүйлээс болгоомжилсон нь зөв болсныг тэр сониноос олж мэджээ. Энэ сонины нэгдүгээр нүүрэнд бүтэн хагас үеийг мөнөөх явдлын тухай дэлгэрэнгүй тодорхойлолтод зориулж, томоор гарчиглан бичсэн байлаа. Канзаст сайтар алдаршсан чинээлэг эцэг эхийн охин, арван нэгэн настай хүүхдийг алсан (тэр охиныг унагаж дугуйгаараа дайрсан учир нэг цагийн дараа нас баржээ) Спарсер, эрхэм бүсгүй Сайп хоёрыг баривчилж эмнэлэгт хэвтүүлсэн, тэдний дэргэд эдгэхийг нь хүлээж цагдаа дежурлэж байгаа, гоё сайхан автомобиль сүрхий их гэмтсэн, машины эзнийд алба хаадаг Спарсерын эцэг нь хүүгийнхээ солиотой бөгөөд гэмт ялт зан байдлаас болж, уур хилэн нь бадрангуй гашуу болж байна гэжээ. 

	Түүгээр ч барахгүй хулгай хийж, хүн алсан хэрэгт холбогдож байгаа золгүй Спарсер энэ сүйрэлд өөрийнхөө бурууг бага болгохын тулд зөвхөн зугаалгад оролцогчдын цөмийн нэрийг хэлж, залуучуудын ажилладаг зочид буудлыг зааж өгсөн төдийгүй, харин бас миний хүслийн эсрэгт намайг түргэн яв гэж албадсан учир энэ хэрэгт тэд цөмөөрөө надтай адил буруутай гэж хэлсэн байлаа. Үүнийг Клайд бүрэн шударга зэмлэл гэж үзжээ. Гэтэл зочид буудалд эрхэм Скуайрс тэнд ажиллаж байсан тэр залуусын эцэг эхийн нэр, гэрийн хаягийг цагдаагийн ба сонины газар мэдэгдсэн байна. 

	Энэ бол хамгийн хүнд цохилт байлаа. Цааш нь бүх эцэг эх, ураг төрөл нь тэдний энэ явдлын тухай мэдээд, хэрхэн догдолж донсолсон тухай сэтгэл хөдөлж тодорхойлон бичсэн байжээ. 

	Томын эх Ретерер авгай өөрийнхөө хүүг сайн хүү байгаа юм, тэр ямар ч муу хэрэг хийх гэж санаагүй гэдэгт итгэж байна гэж цурхиртал уйлан хэлжээ. Бас Оскарын эх, хижээл эмэгтэй Хегланд авгай өөрийнхөө хүүг дэлхий дээр хамгийн үнэнч, шударга хүү мөн учир түүнд лав архи уулгасан байх гэж хэлжээ гэсэн байв. 

	«Стар» сонинд тодорхойлон бичсэнээр бол Грифитсийнхнийд эх нь тун их айж сэтгэл нь эвдэрсэн байдалтай, гараа нухчин, зэвхий царайтай зогсож байсан бөгөөд энэ бүгд нь юу гэсэн үг болохыг ойлгохгүй байжээ. Хүүгээ энэ зугаалгад оролцсон гэдэгт тэр авгай итгэхгүй байлаа. Ямар нэг ташаарал гарсан биз. Хүү удахгүй эргэж ирээд, цөмийг нь тайлбарлаж өгнө гэж тэр авгай хэлж байв гэжээ. 

	Гэтэл Клайд эргэж очсонгүй. Тэгээд Клайд цагдаагаас болон ээжээсээ айж (КлайД эхийнхээ бүрэн цөхөрсөн нүдийг харахаасаа айжээ) хэдэн сарын турш гэртээ захиа бичээгүй учир дахиад энэ хэргийн тухай юу ч сонссонгүй. Дараа нь нэг удаа захиа бичиж, амьд мэнд чийрэг байгаагаа мэдэгдээд өөрийнхөө тухай зовнихгүй байхыг эхээсээ гуйсан боловч шинэ нэрээ ч, хаягаа ч нэрлэсэнгүй. 

	Клайд ажил эрж, нэг газраас нөгөөд шилжиж, Сент-Луйс, Пеория, Чикаго, Милуоки хотуудад очжээ. Клайд ресторанд сав суулга угааж, ядарч хоосорсон эмийн санд содтой ус худалдаж, гутлын дэлгүүр, хүнсний дэлгүүрт худалдагч хийж үзэж, нэг үгээр хэлэхэд юу дайралдсанаа хийж явсан боловч цөм амжилтгүй болсон бөгөөд нэг бол түүнийг халж, үгүй бол тэр ажил сэтгэлд нь таарахгүй болсон учир өөрөө хаяж байв. Клайд олсон мөнгөнөөсөө яаж ийж байж хэдийг хадгалаад, эхдээ арван доллар явуулж дараа нь бас нэг таван доллар явуулжээ. Клайд бүтэн хагас жилийн дараа өөрийгөө мөрдөхийг больсон байх, гэмт хэрэгт түүний оролцсоныг мартсан буюу эсвэл үргэлжлэн мөрдөөд байхаар тийм их ноцтой бус гэж үзсэн байх гэж боджээ. Гэгээд Клайд Чикагод овоо мөнгө олж чадах болмогцоо (Клайд гэрээр нь бараа түгээдэг мухлаг тэрэг хөтлөгчөөр ажиллаж байсан бөгөөд энэ нь түүнд долоо хоногт арван таван доллар олж өгч байжээ) эхдээ захиа бичихээр шийджээ. Одоо Клайд овоо зүгээр ажил хийж байгаа ба жинхэнэ нэрээ нууж яваа боловч аль хэдийнээс нааш төлөв томоотой явж байгаагаа эхдээ сонсгож чадах байлаа. Энэ үед Клайд хотын баруун хэсэгт Полина-стрит гудамжинд ор дэр хөлслөн авсан бөгөөд ийм учраас л эхдээ дор дурдсан захидал бичжээ. 

	 

	«Хайрт ээж минь!»

	Та нарыг Канзас-Ситид суусаар байгаа эсэхийг би мэдэхгүй байна. Та нар хаа байгаа, ямар сууж байгаагаа над бичихийг хүсье. Би та нарын тухай цөмийг мэдэх, өөрийнхөө тухай ярихыг маш их хүсэж байна. Ээж ээ, хэрэв таныг хүсэх юм бол би танд захидал баяртайяа бичих байна, тангараг шүү. Би энд тун ганцаардаж байна. Гэвч та тун болгоомжтой байгаарай, намайг хаана байгааг хэнд ч битгий хэлээрэй. Үүнээс болж тун их аягүй юм гарч магадгүй. Гэтэл би шинээр амьдарч эхлэхийг хичээгээд, одоо л дөнгөж төвхнөж байна. Үнэндээ сонинд юу гэж ч бичлээ гэсэн би муу муухай юм огт хийгээгүй,  над итгэж болно. Би тэдэнтэй хамт явсан нь л үнэн. Гэвч миний хийгээгүй хэрэгт чамайг шийтгэх байх гэж би айсан билээ. Тэгэхэд би гэртээ харьж тун чадсангүй. Над буруу юм огт байгаагүй. Гэвч би аав та хоёрыг юу гэж бодох бол гэж айсан юм. Намайг урихад л би явсан гэтэл намайг тэр машиныг аваад ир гэж гуйсан,  бас буцах замдаа түүнийг яаруулсан гэж тэр хүн хэлсэн байна. Энэ бол худал. Тэр хүн өөрөө машин аваад,  биднийг цөмийг нь урьсан. Бид тэр охиныг дайрсан явдал дээр л цөмөөрөө буруутай байж болох боловч бид санаатай дайрсан хэрэг биш шүү дээ. Энэ бол санамсаргүй болсон хэрэг. Би таныг тун их зовоолоо! Тэгээд бас миний тусламж танд их хэрэгтэй байсан яг тэр үед шүү,  тун аймшигтай юм. Гэвч би таныг уучлах байх гэж найдаж байна, ээж минь,  тийм үү? 

	Та нар цөм ямар байгааг мэдэхийг би их хүсэж байна. Эста,  Жулия,  Фрэнк,  аав сайн уу? Та нар хаана,  юу хийж байна? Ээж ээ,  би танд их хайртайг та өөрөө мэднэ шүү дээ. Одоо би юухан хээхэн сурч,  юм бүгдийг арай дээр ойлгож байна. Би амьдралдаа ямар нэг юм олохыг хүсэх байна. Над аз тохиолдох байх гэж би найдаж байна. Би одоо үнэндээ Канзас-Ситид байсан шиг тийм бус боловч өөр талаараа тун ч зүгээр овоо сайн ажил хийж байна. Гэвч би арай илүү дээр ямар нэг юм олохыг хүсэж байна. Харин би дахиад л зочид буудалд ажиллахгүйг хичээж байна. Энэ бол над шиг хүнд таарахгүй ажил юм. Миний бодоход тийнхүү дээгүүр загнасны хэрэг алга. Одоо би ухаантай болсныг үзэж байгаа биз дээ. Миний ажилладаг газар над сайн байгаа боловч би арай дээр байдалд хүрэхийг хүсэж байна. Түүнээс гадна би тийм их мөнгө олохгүй байгаа учир хамгийн чухал хэрэгтэй байр,  хоол,  хувцсандаа л дөнгөж хүрч байна. Гэлээ гэсэн ч би ямар нэг юманд сурахын тулд ямар нэг таарах ажил олохыг хүсэж байгаа учир бага сага мөнгө хойш нь тавихыг хичээж байна. Одоо үед хүн бүхэн өөрөө мэргэжилтэй байх ёстой юм гэдгийг би одоо ойлгож байна. 

	Ээж ээ,  над цөмийнхөө тухай захиа бичээрэй,  та нар цөм ямар сууж байгаа,  юу хийж байгааг би мэдэхийг их хүсэж байна. Хэрэв Фрэнк,  Жулия,  аав,  Эста нар цөм тантай цуг суусаар байгаа бол тэдэнд цөмд мэнд хүргээрэй. Би танд урьдынхаа адил хайртай байгаа бөгөөд таныг бас над жаахан хайртай байгаа байх гэж найдаж байна,  тийм үү? Би жинхэнэ гарын үсгээ бичвэл бас аюултай байж магадгүй учир жинхэнэ нэрээ бичсэнгүй (би Канзас-Ситигээс явснаасаа хойш тэр нэрээ хэрэглээгүй байгаа) Би өөр гарын үсэг тавьж байгаа боловч тун удахгүй үүнийгээ больж жинхэнэ нэрээ дахин зүүж чадна байх гэж найдаж байна. Би одоо ч ингэх хүсэлтэй байгаа боловч одоохондоо бас айж байна. Хэрэв над захиа бичихийг хүсвэл захиагаа "Чикаго, биеэр хүлээн авах газар. Гарри Тенетд хүргэе" гэж хаяглаарай. 

	Удахгүй хариу хүлээж сууна. Та нарыг ч, өөрийгөө ч дахин эвгүй юманд оруулахгүйн тулд ийм гарын үсэг тавив. Ойлгов уу? Гэвч би нөгөөх явдлыг хамаагүй болсон гэдгийг мэдмэгцээ жинхэнэ нэрээ дахин зүүх болно. 

	Таны хайрт хүү чинь» 

	 

	гэжээ. 

	Клайд гарын үсэг тавих зайд зураас татаад дор нь «таны мэдэх» гэсэн үг бичиж, захидлаа явуулжээ. 

	Эх нь түүний хаа байгааг мэдэхгүй; түүний тухай үргэлж санаа зовж байсан учир Клайд удалгүй хариу захиа авчээ. Клайд гэрээ Канзас-Ситид хэвээрээ байгаа гэж бодож байсан учир дугтуй дээр нь Денверийн шуудангийн тэмдэг байхыг үзээд, маш гайхжээ. 

	 

	«Хайрт хүү минь ээ!

	Би хүүгээсээ захиа авч, амьд мэнд, эрүүл саруул явааг нь мэдээд, маш их гайхан баярлалаа. Би чамайг шулуун нарийн зам - чамайг амжилт жаргалд хүргэж чадах ганцхан замд оруулах, чамаас сураг чимээ сонсох,  чамайг амьд мэнд байгаа,  үнэн шударгаар хөдөлмөрлөж,  амьдарч байгааг мэдэх бололцоо олохыг найдаж,  бурхан тэнгэрт үргэлж залбирч байсан юм. Гэтэл бурхан миний залбирлыг болгоосон байна. Бурхан болгооно гэдгийг би мэдэж байсан юм. Бурхны минь хишиг бат орших болтугай!

	Зуурдын амьтан бид бүхнийг, ялангуяа чам шиг хүүхдийг шуламс ямагт шохоорхуулан татаж, мөрдөж мөшгөж байдгийг би сайн мэдэх учир чамайг тийм аймшигтай гайд учирч, өөрийгөө болон бид бүгдийг гаслан зовлон,  ичгүүр шившигт орууллаа гэж би чамайг буруушаахгүй байна. Миний хүү чи шуламсын урхинаас яаж сэрэмжлэн болгоомжлохыг мэдсэн болоосой доо! Чиний замын хүзүү урт шүү дээ. Миний хайрт үр хүүхдийн оюун ухаан,  сэтгэл зүрхэнд шингээх гэж миний хичээж байсан манай аврагчийн сургаалд чи хэзээд үнэнч байхыг хичээж, сэрэмжтэй байдаг уу? Хэзээ ямагт бидний хамт морилж,  манай энэ ертөнцийн амьдралд бидний төсөөлж байдгаас хавьгүй илүү сайхан бурхны оронд хүргэх чулуут зам мөрөөр бидний өлмийг чиглүүлж соёрхдог манай бурхны зарлигийг чи тогтоон чагнадаг уу? Миний хүү бага наснаасаа эхлэн сонссон сургамжийг хатуу баримталж,  шударга ёсонд хамаг хүч чадал байдгийг ямагт санаж явна гэж над ам өг. Миний хүү ямар ч хүн архи дарс өгсөн ялгаагүй, хэзээ ч, хэзээ ч бүү амс. Түүнд л шуламс бүрэн төгс шингэж, сул дорой амьтныг ялахад бэлэн байж байдаг юм. «Архи дарс бол хууран мэхлэгч мөн. Уух гэдэг бол тэнэг болох гэсэн үг.  Мэхэнд автагдаж байгаа хүн бол цэцэн хүн биш» гэж чамд миний олон дахин хэлснийг ямагт санаж яв. Тэр аймшигт аюулын жинхэнэ шалтгаан нь чухам архи дарс л байсан гэдэгт би итгэсэн учир чамайг шохоорхон автагдахад хүрэх цаг тухай бүрд миний энэ үг чиний чихэнд сонсогдож байгаасай гэж би одоо хамгийн их наманчлан залбирч байна. 

	Клайд аа, тэр үед би чамаас болж их зовсон бөгөөд энэ бүгд нь намайг Эстагаас болж,  маш аймшигтай шалгалт давах болсон яг тэр үед тохиолдсон билээ. Би Эстаг бараг алдчих шахсан юм. Эста тун муудаж ирсэн юм. Хөөрхий тэр үр минь нүглээ тун айхтар эдэлсэн дээ!   Бид өр тавьж,  дараа нь өрөө төлөх гэж удтал ажиллахад хүрч байлаа. Гэвч одоо бид өрөө арай чамай төлөөд,  манай үйл хэрэг урьдынхтайгаа адил тийм муу биш болоод байна. 

	Бид одоо Денверт сууж байгааг чи одоо мэд ээ биз. Бид энд өөрийнхөө төлөөлөгчийн газартай болсон. Энэ нь том байшинд байдаг учир бид цөм багтдаг, бас хэдэн тасалгаа хөлсөлдөг. Энэ ажлыг Эста эрхэлдэг. Дашрамд хэлэхэд Эста одоо эрхэм эмэгтэй Никсон гэдэг болсон. Эста хөөрхөн хүүтэйг, энэ нь чиний аав бид хоёрт чиний бага байсныг их санагдуулдаг юм. Тэр зүггүй аашлахдаа чамтай их адил байдаг учир чи дахин хүүхэд болчхоод, бидэнд эргэж ирсэн юм шиг санагддаг. Тэгээд энэ явдал биднийг жаахан тайтгаруулдаг юм. 

	Фрэнк,  Жулия хоёр их том болж над ёстой туслагч нар болсон. Фрэнк сонин түгээж,  бага сага мөнгө олдог. Энэ бол бас тусламж шүү дээ. Эста биднийг одоогоор хүч хүрэлцэж байгаа дээрээс тэр хоёрыг сургуульд үргэлжлэн суралцуулах хүсэлтэй байна. 

	Аавын чинь бие төдий сайн биш байна.  Энэ ч ойлгомжтой хэрэг. Аав чинь нас дээр гарсан шүү дээ. Гэлээ гэсэн ч чадах бүхнээ л хийж байна. 

	Клайд аа,  би чамайг хүн болох гэж тийм их чармайж байгаад чинь маш их баярлаж байна. Өчигдөр орой би аавтай чинь Ликургт байдаг чиний авга ах Сэмюэл Грифитсийн тухай бас дахин ярилцав. Тэрээр баян учир хэрэв чи түүнд захиа бичиж,  өөрөө ямар нэг ажилд сурахын тулд түүнийг ажилд аваач гэж гуйвал чамайг авах байх аа. Түүнийг татгалзана гэж бодохгүй байна. Юу ч болсон чи түүний төрсөн ач хүү нь шүү дээ. Тэр бол Ликургт захны том фабриктай гэдгийг чи мэднэ. Түүнийг маш их баян хүн гэж ярьцгаадаг. Ямар учраас чи түүнд захиа бичиж болохгүй байх вэ? Би түүнийг чамд ажил олж өгнө байх гэж бодож байна. Тэгвэл чиний ажилд ямар нэг ирээдүйн төлөв байх болно. Хэрэв чи түүнд захиа бичвэл түүний юу гэж хариулсныг над мэдэгдээрэй. 

	Клайд,  чамайг өөрийнхөө тухай байн байн мэдэгдэж байгаасай гэж би хүсэж байна. Өөрийнхөө тухай, амьдралынхаа тухай бичээрэй. Би хүлээж сууя. Бид чамд урьдынхаа адилаар хайртай байгаа бөгөөд чамд санал зөвлөгөө өгч туслахдаа хэзээд бэлэн байна. Чамд амжилт олохыг үнэн зүрхнээсээ хүсэж байна. Мөн тэрчлэн чамайг сайн хүү байгаасай,  цэвэр,  шударга амьдралаар амьдраасай гэж хүсэж байна. Хэрэв хүн бүх дэлхийг олж аваад, сүнсээ хөнөөх юм бол түүнд ямар ашиг байх вэ гэдгийг санаж яв хүү минь. 

	Клайд аа,  чи над захидал бич,  ээж чинь чамд хэзээ ямагт хайртай бөгөөд бурхны төлөө чамайг удирдаж,  зөв замаар орохыг шаардаж байна гэдгийг санаж яв. 

	Чамд хайртай ээж чинь» 

	 

	гэжээ. 

	Ингэж Клайд авга ахтайгаа уулзахаас аль өмнө тэр ах Сэмюэл Грифитсийн тухай,  түүний фабрикийн тухай бодож эхэлсэн ажээ. Түүний зэрэгцээгээр Клайд эцэг эхийгээ орхихдоо тэдний амсаж байсан хүнд бэрх гачигдлаас гарч,  эсэн мэнд сууж байгааг мэдээд, сэтгэл нь тун их амарчээ. Энэ төлөөлөгчийн шинэ газар нь зочид буудал шиг юм уу,  эсвэл наад зах нь эд хогшил бүхий тасалгаануудтай бололтой. 

	Клайд ээжийнхээ анхдугаар захидлыг авснаас хойш хоёр сар өнгөрсөн бөгөөд нэн даруй ямар нэг арга хэмжээ авах хэрэгтэй гэж бараг өдөр бүр өөртөө хэлж байжээ... Тэгээд нэг өдөр Клайд өөрийнхөө ажиллаж байсан дэлгүүрээс дугтуйтай галстук,  нусны алчуур зэргийг Жексоны цэцэрлэгт байдаг «Юнион Лиг» клубт буусан ямар нэг хүнд аваачиж өгөх болжээ. Клайд клубт ороод,  клубийн ажилчин формын хувцас өмссөн Ретерертэй гэнэт дайралджээ. Тэр бол орж ирсэн хүмүүсийн лавлалтад хариу өгч,  ачаа тээш хүлээн авах үүрэгтэй байв. Эхлээд тэр хоёрын аль нь ч өөрийнхөө өмнө хэн байгааг ухаж мэдсэнгүй. Ретерер түрүүлж сэхээ авав. 

	— Клайд! гэж Ретерер дуу алдан, нөхрийнхөө гараас шүүрч аваад:

	— Чөтгөр гэж! Ингэж бас уулздаг юм аа! Дугтуйгаа нааш нь тавь. Чи хаанаас гараад ирэв? гэж баяртай боловч болгоомжлон дуугаа намтгаж хэлэв. 

	Клайд ч бас сэтгэл нь хөдөлж:

	— Үгүй, бас ер! Энэ чинь Том байна шүү дээ! Ажил сайн уу? Чи энд ажилладаг юм уу? гэж дуу алдав. 

	Тэднийг холбож байсан гунигт нууцыг энэ минутад Клайдтай адил мартсан Ретерер:

	— Тэгэлгүй яах вэ, үнэнээс үнэн. Би энд бараг жил болж байна гэж хэлэв. Гэвч Ретерер тэр дороо Клайдыг дуугүй бай гэж уриалах мэтээр гараас нь дугтраад, Клайдыг орж ирэхэд ярилцаж байсан хүүхдэд яриагаа сонсуулахгүйн тулд түүнийг хажуу тийш нь бушуухан хөтөлж аваачжээ. 

	— Чи—ш... чимээгүй! Би энд өөрийнхөө нэрээр ажиллаж байгаа боловч намайг Канзас-Ситигээс ирсэн гэж хэн ч мэдэх ёсгүй, мэдэв үү? Цөм намайг Кливлендээс ирсэн гэж бодож байгаа гэв. 

	Ретерер Клайдын гарыг дахин найрсгаар атгаад, түүнийг хөлөөс нь толгой хүртэл харав. Бас сэтгэл нь хөдөлсөн Клайд:

	— Мэдэлгүй яах вэ. Мэдэж байна. Энэ зөв. Намайг таньсанд чинь би баярлаж байна. Харин би одоо Тенет, Гарри Тенет гэдэг нэртэй, бүү мартаарай! гэв. Тэгээд тэр хоёр өнгөрснөө дурсаж, баясан их л хөгжилтэй байлаа. 

	Гэтэл Ретерер Клайдыг бараа түгээдэг албан хаагчийн формын хувцастай байхыг үзээд:

	— Айлуудаар бараа түгээж байна уу? гэж Ретерер асуугаад: — Мөн зугаатайяа! Клайд мухлагт тэрэгний жолооч! Үгүй, ер гэж! Гэвч энэ чинь над тун харамсалтай байна. Чи яах гэж ийм ажил хийж байгаа юм? гэв. Мөн Клайдын одоогийн байдлын тухай яриа түүнд тун их аягүй байгааг Ретерер Клайдын царайгаар шууд ойлгож мэдээд: «Миний санаанд ч энэ ажил таарахгүй байгаа юм» гэж Клайдыг товчхон хариулахад нь:

	— Чи бид хоёр уулзаж, дэмий ярих хэрэгтэй байна. Чи хаана суудаг вэ? (Клайд суудаг газрынхаа хаягийг өгөв.) За сайн байна. Би зургаан цагт суларна. Тэгээд чамайг ажлаасаа буухад чинь би очъё. Үгүй бол шүү... за Рэндолф стрит гудамжинд байдаг «Энричи» гэдэг гуанзанд уулзъя, за юу? Долоон цагт, би зургаад сулраад, хэрэв чамд тохиромжтой байвал би долоод тэнд очъё гэв. 

	Клайд зөвшөөрч, толгойгоо хөгжилтэй дохив. Клайд Ретерертэй уулзсандаа маш их баяртай байлаа. 

	Клайд мухлаг тэрэгнийхээ суудал дээр гарч суугаад бараагаа түгээсээр явсан боловч ажил тарах хүртэл үлдсэн бүх цагийн турш энэ уулзах гэж байгаагаа л бодож явжээ. Клайд таван цаг хагаст морины хашаанд яаран очоод, дараа нь хотын баруун хэсэгт байх гэртээ, хямд эдлэл бүхий тасалгаандаа очиж, гадуур гарахдаа өмсдөг костюмаа сольж өмсөөд, «Энричи» тийш яаран очжээ. Клайдыг өнцөгт очоод, нэг минут ч болоогүй байтал, урьдаасаа дээр хувцасласан хөгжөөнтэй бөгөөд найрсаг баясгалантай Ретерер хүрч иржээ. 

	— Өвгөн минь чамтай уулзахдаа би маш их баяртай байна гэж Ретерер хэлээд: — Би Канзас-Ситигээс оргосноосоо хойш манай бүх кампанийн дотроос чамтай л хамгийн түрүүнд уулзаж байна. Үгүй ер! Тэгэхэд Хигбийн тухай ч, Хегландын тухай ч, чиний тухай ч мэдсэн хүн огт алга гэж над дүү хүүхэн бичсэн байна билээ. Нөгөө Спарсерыг нэг жил шоронд хорьсныг сонссон уу? Муухайяа, тийм үү? Гол нь охин дайрсан гэж биш харин хүний машин авч, жолоочийн үнэмлэхгүйгээр барьсан ба цагдаа шүгэлдэхэд зогсоогүй гэж шийтгэсэн байна. Ийм хэрэгт л түүнийг далд хийсэн байжээ гээд Ретерер их учиртай байдал гарган, дуугаа намтгаж: — Хэрэв биднийг барьсан бол цөмийг нь бас хорих байсан биз. Үгүй мөн их айсан шүү би! Хар хурдаараа л жирийлгэсэн дээ! гээд Ретерер дахин инээж, энэ удаа нэлээд хэнээтэйхэн инээж: — Бид түүнийг тэр хүүхэнтэй хамт машинд нь муухай хаясан шүү! Муу яа бас? Гэвч бид яах ч вэ дээ? Цөмөөрөө цагдаагийн саварт ороод яах вэ дээ, тийм үү? Тэр хүүхэн чинь хэн бил ээ... Аа тийм. Лора Сайп. Чи маш түргэн арилаад өгсөн учир би мэдээгүй л дээ. Бас чиний тэр хүүхэн Бригс ч ялгаагүй, чи түүнийг хүргэж өгсөн үү, яасан бэ? гэв. 

	Клайд толгой сэгсрэв. 

	— Үгүй, би түүнийг хүргэж өгөөгүй гэж тэр үнэнээ хэлэв. 

	— Чи хаашаа явчихсан бэ? гэж Ретерер асуув. 

	Клайд тайлбарлав. Клайд тэнүүчилсэн бүх байдлаа ярьсны дараа, Ретерер залган, 

	— Тэгвэл чи энэ явдлын дараахан тэр жаахан хүүхэн Бригсийг нэг залуутай хамт Нью-Йорк руу яваад өгснийг мэдээгүй юу? Тамхины мухлагийн ямар нэг худалдагч юм гэнэ билээ. Луиза над ярьсан юм. Луиза түүнийг явахынх нь өмнөхөн үстэй шинэ хүрэмтэй явж байхыг үзсэн байна билээ. (Клайдын нүүр ярвайн үрчийв.) Чи түүний хойноос гүйгээд байдаг мөн тэнэг байсан шүү! Тэр хүүхэн ерөөсөө чамайг, хэнийг ч огт боддоггүй байсан юм. Би чамайг түүнд их унасан гэж санадаг юм, тийм үү? гээд Ретерер инээдэмтэй маяг гаргаж, хуучин заншлаараа Клайдыг даажигнан, бөөр лүү нь ёвров. 

	Дараа нь Ретерер өөрийнхөө тухай ярьжээ. Түүний түүх адал явдлаар тийм их биш байсан бөгөөд санаа зовох, сэтгэл түгших тухай яриа бага, харин шургуу зоригийн тухай, өөрийнхөө зол заяа, чадал авьяасад итгэх тухай яриа их байснаараа Клайдын түүхнээс ялгаатай байлаа. Ретерерийн хэлснээр бол Чикагод ямар нэг юм барьж авч хэзээд болох учраас эцсийн бүлэгт одоогийнхоо энэ ажлыг «олж авсан» гэжээ.

	Энд Ретерер ингэж «үнэндээ тун номхон» амьдарч байгаа юм. Иймээс түүнийг хэн ч юугаар ч зэмлэж чадахгүй юм. 

	Тэгээд яг одоохондоо «Юнион Лиг» клубт ажил байхгүй байгаа боловч хэрэв Клайдыг хүсэх юм бол эрхлэгч эрхэм Хейлитэй ярилцъя гэж Ретерер тэр дороо тайлбарлан ярив. Эрхэм Хейли хаа нэг газраас сул байгаа орон тоо олж магадгүй. Тэгвэл Клайд арай олигтой төвхнөж болох юм. 

	— Чи битгий сэтгэлээ зовоо л доо. Ингээд ямар ч хэрэг байхгүй гэж Ретерер орой нь Клайдад хэлжээ. Тун их урам оруулсан энэ ярианаас хойш дөнгөж хоёр хоноод байхад, Клайдыг хуучин ажлаа орхих уу яах вэ, жинхэнэ нэрээр нэрлэх үү, яах вэ, эндэхийн зочид буудлаар ажил эрж очих уу, яах вэ гэж бодож суух үед «Юнион Лиг» клубээс нэг зарлага түүний гэрт нь зурвас авчирч өгчээ. Тэр зурваст: «маргааш өглөө «Умард том» зочид буудалд очиж, эрхэм Лайтолтой уулз. Тэнд орон тоо байна гэнэ. Тийм их сайн ажил биш боловч дараа нь ямар нэг олигтой юм олоход амар болно» гэсэн байжээ. 

	Ийм дээрээс Клайд өөрийгөө шууд захирах даргатаа бие өвчтэй өнөөдөр ажилдаа очиж чадахгүй нь гэж утсаар мэдэгдээд, дараа нь хамгийн олигтой костюмаа өмсөж, нэр дурдсан зочид буудалд очжээ. Энд түүний гаргасан тодорхойлолтын үндэс дээр түүнийг ажилд авсан бөгөөд тэгэхдээ жинхэнэ нэрээрээ орж, сэтгэл нь их амарчээ. Түүнд сард хорин долларын цалин, түүнээс гадна бас хоол олгох болсон явдал ч таатай санагдав. Үнэндээ энд цайны мөнгө долоо хоногт арван доллароос илүү гардаггүйг Клайд нэгэнт мэдэж байсан боловч хэрэв хоолоо оролцуулан одоо хүртэл олж байснаасаа илүү мөнгө эндээс олж болох бөгөөд тэгэхдээ бас энэ нь мухлаг тэрэг хөтлөхөөс хавьгүй хялбар юм гэж өөрийгөө тайтгаруулжээ. Клайд дахиад л зочид буудлын ажилд эргэж орсон бөгөөд түүнийг таньж, баривчлан авч болох юм гэдгээс л жаахан зовж байлаа. 

	Гэвч үүнээс хойш удалгүй, гурван сарын дараагаар «Юнион Лиг» клубт сул орон тоо гарчээ. Ретерер энэ үед дэвшиж, зочид буудлын бүх ажилчны хэрэг эрхлэгчийн туслагчаар томилогдсон байлаа. Эрхлэгч тэр хоёр сайн харилцаатай байсан учир суларсан орон тоонд маш тохирох нэг хүнийг зааж өгч чадах байна гэж эрхлэгчдээ Ретерер хэлжээ. Энэ бол «Умард Том» зочид буудалд ажиллаж байсан мөнөөх Клайд Грифитс юм гэжээ. Дараа нь Ретерер Клайдыг дуудаж, шинэ даргатай яаж танилцах, юу гэж хэлэхийг түүнд нарийвчлан тайлбарлаж өгсөн бөгөөд Клайд энэ клубт ажилд оржээ. 

	Энэ газар бол «Умард Том» зочид буудал, тэр ч байтугай «Грин-Дэвидсоныг» бодвол нэлээд дээгүүр зэрэгтэй бөгөөд их хөрөнгөтэй, нийгмийн дээгүүр байдалтай хүмүүст зориулсан газар юм гэдгийг Клайд шууд олж үзжээ. Энд Клайд гай болоход түүний нэрэлхүү зан сэтгэлийг хөдөлгөж, дэвшин гарах гэсэн эрмэлзлийг нь хөгжөөдөг амьдралын тэр байгууллыг ойр дотно ажиглах бололцоо дахин олжээ. Энэ клубт урьд нь Клайдын дайралдаж байгаагүй бөгөөд сонгомол нийгмийн бүх талаараа гарамгай төлөөлөгчид бололтой тийм хүмүүс байнга ирж байлаа. Энд зөвхөн Клайдын төрсөн орны өнцөг булан бүхнээс төдий биш, харин бас орон бүхнээс, тив бүхнээс хамгийн шилдэг нь цуглардаг байх гэж Клайд санаж байв. Энд умард, өмнөд, дорнод, өрнөд дөрвөн зүгийн америкийн улс төрийн зүтгэлтэн, самбаатан, мөн түүнчлэн Америкийн төдий биш, харин бас бүх дэлхийн эрдэмтэн, мэс засалч, алдарт доктор, генерал, утга зохиолчид, нийгмийн зүтгэлтэн ирдэг байжээ. 

	Клайд бас нэг зүйлийг их гайхсан байна. «Грин-Дэвидсоны» болон тун саяхны «Умард Том» зочид буудлын амьдралд үргэлж их үзэгддэг тэр садарлалын ор мөр ч эндэхийн байдалд байхгүйг Клайд үзээд их сонирхож тэр ч байтугай гайхан биширчээ. Үнэн хэрэг дээрээ урьдах зочид буудлуудад юм бүхэн дээр хурьцлын зүйл мэдэгдэж, тэнд үзэгдэж байсан бараг бүх үйл явдлын үндэс байсныг Клайд чадлынхаа хэрээр дурсан боджээ. Энд тиймэрхүү юм огт байхгүй байлаа. Клубт ер нь эмэгтэй хүн оруулдаггүй байв. Энэ бүх гарамгай хүмүүс ёс мэт ганц ганцаараа, ямар ч үймээн шуугиангүй ирж очиж байдаг байсан бөгөөд энэ нь тун их амжилт олсон хүмүүст зуршмал зүйл байжээ. Тэд голдуу ганц ганцаараа хоол идэж хоёр гурваараа нийлэх юм бол аяархан ярилцаж, ном сониноо унших буюу эсвэл хурдан давхидаг машинаар хот дундуур тархан явж, тачаал гэж юү байдгийг мэддэггүй мэт байдаг байжээ. Наад зах нь Клайдын томоожоогүй оюун ухаанд Клайдтай өөртэй нь адил тийм доогуурхан хүмүүсийн амьдралын бүх зүйлийг хөдөлгөж, бүгдийг бужигнуулж байдаг мэт санагдсан сэтгэл нь энэ хүмүүст нөлөөлдөггүй бололтой. 

	Хэрэв эмэгтэйчүүдийг хайхрахгүй байх, энэ ичгүүртэй тачаалаас ангижрах юм бол сая энэ гайхамшигт ертөнцөд алдартай байр суурь олж, түүнийгээ хадгалж болох бололтой. Ийм дээрээс үнэн хэрэг дээрээ үе үе тэнцвэр алдахад хүргэдэг тэр зүйлийг огтхон ч сэтгэдэггүй мэт байдал гаргаж энэ хүмүүсийг байхад, тэдний нүдэн дээр биеэ барьж байх хэрэгтэй юм байна гэж Клайд боджээ. 

	Тэгээд Клайд энд богино хугацаанд ажиллахдаа энэ газрын нөлөө, энд ирдэг янз бүрийн хүмүүсийн нөлөөн дор бүр мундаг байдалтай хүн болжээ. Клайд клубт байхдаа нэлээд тэвчээртэй, авхаалжтай, тийм ч их хий бясалгагч бус тун өөр хүн болсон шиг санадаг байв. Клайд одоо хүч чадлаа дахин шалгах хэрэгтэй гэдэгт итгэж байлаа. Клайд эрүүл бодолтой энэ хүмүүсийг, зөвхөн эднийг дуурайх юм бол нэг сайхан өдөр толгой эргэм их бус боловч юу ч болтугай одоо хүртэл олсноосоо арай илүү их амжилт олж болох юм. Хэн мэдэх вэ дээ? Хэрэв Клайд шургуу ажиллаж, зөвхөн сайн хүмүүстэй танилцаж биеэ болгоомжтой авч явах юм бол клубт ирдэг энэ гайхамшигтай хүмүүсийн аль нэг нь түүнийг сонирхож, хаа нэг газар, ямар нэг олигтой ажил олгож, одоо хүртэл түүний орох зам нь хаалттай байсан тэр нийгмийн хэр хэмжээнд хүртэл дээшлэхэд нь тусалж юу магад вэ. 

	Клайд зан байдлаар хэзээ нэг цагт бүрэн төлөв томоотой хүн болох чадваргүй юм гэдэг тэр үнэнийг хэлэх хэрэгтэй байна. Олонх хүмүүст зуршмал байдаг бөгөөд амьдралын бүх зам бололцооны дундаас өөртөө хамгийн их таарах нэгийг сонгон авах бололцоог тэдэнд олгодог чанар болох тодорхой сэтгэхүй, дотоодын чиглэсэн зорилго Клайдад дутагдаж байжээ. 

	
IV БҮЛЭГ

	Гэвч Клайд өөрөө амьдралынхаа бүх бүтэлгүй явдлыг өөртөө боловсрол дутагдаж байгаагаар тайлбарлаж байжээ. Клайдыг хүүхэд байх үед гэр бүл нь нэг хотоос нөгөөд тасралтгүй шилжин нүүдэллэж байсан учир Клайдад «Юнион Лиг» клубт ирдэг энэ бүх хүний багтдаг дээд нийгмийн гишүүн болоход нь хүрэлцэхүйц хангалттай ямар нэг зүйлийн практик мэдлэгийг хуримтлуулах, суралцахад саад болжээ. Гэтэл Клайд тэдний тоонд орохыг үнэн зүрхнээс эрмэлзэж байв. Энэ мундаг хүмүүс гоё сайхан байшинд сууж, ганган сайхан зочид буудалд бууж байсан бөгөөд харин Скуайрс буюу эндэхийн зарлага нарын дарга мэтийн хүмүүс тэдэнд үйлчилж, тэднийг аятай тухтай байлгах гэж санаа тавьж байлаа. Харин Клайд бол дөнгөж нэг зарлага л юм. Гэтэл Клайд хорин нэгэн нас хүрсэн байгаа шүү дээ. Энэ нь заримдаа Клайдыг тун их гуньхруулдаг байлаа. Клайд дэвшиж, нэр төртэй болж чадах тийм ямар нэг өөр ажил олох гэж ямагт мөрөөдөж байжээ. Клайд бүх насаараа зарлага хийхгүй шүү дээ! Ингэж ч магадгүй гэж бодоод, заримдаа бага бус айдаг байлаа, 

	Клайд ийм дүгнэлт хийгээд, ирээдүйгээ яаж хангах билээ гэж бодох болсон энэ үеэр түүний авга ах Сэмюэл Грифитс Чикагод хүрэлцэн иржээ. Грифитс энд тал танил, хэлхээ холбоо ихтэй байсан бөгөөд түүнд клубийн карт дуртайяа олгосон учир энд сууж, хэдэн өдрийн турш өөртэй нь ярихаар ирсэн олон тооны хүнтэй ярилцах буюу эсвэл ярилцах хэрэгтэй гэж өөрийнхөө үзсэн янз бүрийн хүн амьтан, аж ахуйтай хэлэлцээр хийхээр хот дундуур хэсэн явж байжээ. 

	Түүнийг ирээд цаг ч болоогүй байхад, ирсэн хүмүүсийг бүртгэж авдаг Ретерер дөнгөж сая үүдний өрөөний самбар дээр «Грифитс» гэдэг нэрийг бичиж аваад Клайдыг дуудав. 

	— Чи Нью-Йорк муж улсад хаа нэгэн газар захны фабрикийн эзэн Грифитс гэдэг нэртэй чиний ямар нэг ах юм уу хамаатан бий гэж ярьдаг бил үү? 

	— Тэгэлгүй яах вэ гэж Клайд хариулаад: — Тэр бол Ликургт захны том фабриктай юм. Түүний зарлал сонин болгонд хэвлэгддэг шүү дээ. Чи Мичиган-авеню гудамжинд гэрэлтэн байдаг түүний зарлалыг үзсэн байх гэв. 

	— Хэрэв чи түүнтэй дайралдах юм бол түүнийг таних уу? гэж Ретерер асуув. 

	— Үгүй, би түүнийг насандаа ганц ч удаа үзээгүй. 

	— Би түүнийг мөн гэж мөрий тавья гэж Ретерер хэлээд, бүртгэлийн жижиг хуудас авч үзээд: — За хар: «Сэмюэл Грифитс. Ликург, Нью-Йорк муж улс» Тэр мөн үү? гэв. 

	— Яг мөн! гэж Клайд энэ авга ахтайгаа уулзахыг аль эртнээс нааш хүсэж байсан учир маш их сонирхон, тэр ч байтугай сэтгэл хөдлөн хэлжээ. 

	Тэр дөнгөж сая дээд давхарт ирсэн гэж Ретерер хэлээд: — Түүний чемодануудыг Девид авч очсон. Гоё эр байна билээ. Чи анхааралтай байж байгаад, түүнийг наашаа дахин бууж ирэхэд нь харж ав. Энэ үнэхээр ч чиний авга ах мөн байж болно. Дунд хэрийн нуруутай, нэлээд их туранхай, буурал сахалтай цагаан саарал шляптай хүн байна лээ. Аятайхан эр байдаг шүү. Би чамд түүнийг зааж өгөмз. Хэрэв энэ үнэхээр чиний авга ах мөн байвал чи түүний сэтгэлд таалагдахыг хичээ. Тэр хүн чамд ямар нэг тус хүргэж магадгүй... хоёр зах бэлэглэж юу магад гэж Ретерер хэлэв. 

	Клайд ч тоглоом хийж оновчтой хэлсэн үгийг үнэлэх мэт инээсэн боловч үнэн хэрэг дээрээ сэтгэл нь тун их хөдөлжээ. Авга ах Сэмюэл энд, клубт иржээ. Түүнтэй танилцахад аятайхан тохиолдол юм. Клайд энд ажиллаж эхлэхээсээ бүр өмнө түүнд захиа бичихийг завдаж байсан шүү дээ. Гэтэл одоо авга ах өөрөө энд ирсэн учир түүнтэй ярилцаж болох юм. 

	Гэвч байзнаарай! Хэрэв Клайдыг зориг гаргаж ярих юм бол авга ах түүнийг юу гэж бодох вэ? Энэ клубт дөнгөж л зарлагын ажил хийж байгаа ач хүүтэйгээ авга ах нь яаж харилцаж болох вэ? Ерөөсөө авга ах зарлагын ажил хийж байгаа залуусыг болон Клайдын насан дээр зарлага хийж байгаа залуусыг ямраар үзэж болох вэ? Клайд хорин нэгтэй шүү дээ! Хэрэв Клайд бүх насаараа энэ рольд үлдэхийг хүсээгүй юм бол «зарлага хийдэг хүүхдийн» наснаас арай хэтэрчээ. Сэмюэл Грифитс шиг ийм баян, дээгүүр зиндааны хүн зарлагын ажлыг, тэгэхдээ бас түүний хамаатан нь зарлага хийж байгаа бол муухай ажил гэж үзэж болох юм. Авга ах ийм хамаатантай холбогдохыг хүсэхгүй, тэр ч байтугай түүнтэй ярилцахыг хүсэхгүй байж тун ч болзошгүй юм... Клайд бүхэл хоног ингэж их эргэлзэж байлаа. 

	Гэвч маргааш нь Клайд авга ахыгаа зургаа дахин харж амжсан бөгөөд авга нь түүнд хамгийн сайхан сэтгэгдэл төрүүлжээ. Сэргэлэн, хөдөлгөөнтэй ажилсаг тэр хүн өөрийнхөө дүү Клайдын аавтай өчүүхэн ч адилгүй, тэгэхдээ бас маш их баян учир хүн бүхэн тун их хүндэлж байжээ... Тэгээд Клайд ийм завшааныг хоосон алдах юм гэж үү гэж заримдаа бодоод айж байлаа. Сүүлдээ Клайдад авга ах нь ерөөсөө тийм ч их муухай зантай биш, харин бүр тун их эелдэгхэн байдалтай хүн байх шиг санагдлаа. Бие хүнээр явуулах хэрэгтэй байсан захиаг авахаар Клайдыг Ретерерийн зөвлөгөөгөөр авга ахын тасалгаанд очиход авга ах нь түүнийг бараг харсангүй боловч захидалтай хамт түүнд хагас доллар гардуулжээ. 

	— Захиаг зарлагаар нэн даруй аваачиж өгүүлээрэй, харин мөнгийг нь өөрөө аваарай гэж авга ах нь хэлэв. 

	Энэ үед Клайдын сэтгэл маш их хөдөлсөн учир авга ах түүнийг ачийгаа байна гэж тааварлан мэдэхгүй байгааг гайхжээ... Гэвч эрхэм Грифитс юу ч тааварлахгүй байгаа нь илэрхий байлаа. Тэгээд Клайд жаахан гуньж явжээ. 

	Хэдэн цагийн дараа Сэмюэл Грифитсийн нэр дээр хэсэг захиа ирэхэд, Ретерер түүнийг Клайдад анхааруулжээ. 

	— Хэрэв чи түүн дээр очихыг хүсэж байвал бас нэг завшаан чамд боллоо. Түүнд захидлыг нь аваачиж өг. Одоо тэр тасалгаандаа байгаа байх гэж Ретерер хэлэв. 

	Тэгээд Клайд нэлээд тээнэгэлзсэнийхээ дараа захидлуудыг нь авч, авга ахын тасалгаанд очжээ. Тэр хүн ширээний ард суугаад ямар нэг юм бичиж байв. Клайдыг тогшиход:

	— Ор ор! гэж хашхирав. 

	Клайд ороод, үл ойлгогдох байдлаар инээмсэглэн:

	— Эрхэм Грифитс гуай танд захиа ирсэн байна гэж хэлэв. 

	— Их баярлалаа, хүү минь гэж авга ах хариулаад, задгай мөнгө өгөх гэж хантаазныхаа өврийг уудлав. Гэвч Клайд энэ завшааныг ашиглан:

	— Үгүй, үгүй, над юу ч хэрэггүй гэв. 

	Авга ах нь мөнгө өгөх гэж сарвайсаар байсан боловч Клайд түүнийг ямар нэг юм хэлж амжихаас өмнө: — Эрхэм Грифитс гуай би таны хамаатан юм байна. Та Ликург дэх захны фабрикийн эзэн Сэмюэл Грифитс гуай биз дээ гэв. 

	— Тийм ээ, би тэр фабриктай ямар нэг холбоотой шиг санаж байна. Та чинь хэн бил ээ? гэж авга ах нь асуугаад, Клайдыг ажиглан харав. 

	— Би Клайд Грифитс гэдэг. Би Эйса Грифитсийн хүү нь. Тэр таны дүү биз дээ? 

	Гэрийнхэн нь ядарсан азгүй эр гэж үздэг энэ дүүгээ дурсахад, Сэмюэл Грифитсийн царай нэлээд барайжээ. Сэмюэл Грифитс Эйсатай уулзаагүй болсоор олон жил болсон бөгөөд одоо сүүлийн удаа Вермонт штат улсын Берчункийн орчим эцгийнхээ гэрт харсан, барагцаалбал Клайдын хэр насны дүүгийнхээ үзэмжгүй навтгар дүрсийг дурсахад, тийм ч их тааламжтай биш байлаа. Гэвч ямар их ялгаатай юм бэ? Тэр үед Клайдын аав бол үзэмжгүй, бүдүүн бөгөөд оюун ухаан, бие бялдрын талаар гүлжгэр улбагар хүн байсан сан. Тэр бол ус гүйлгэнэсэн цэнхэр нүдтэй, буржгар үстэй, унжуу эрүүтэй хүн байжээ. Харин түүний хүү нь сайхан төрх намбатай, нямбай, сэргэлэн, гуалиг залуу байсан бөгөөд муу бус бололтой (Эрхэм Грифитсийн мэдсэнээр бол зарлага хүүхдүүд ерөөсөө авхаалжтай улс юм.) Ач хүү түүний сэтгэлд таалагджээ. 

	Эцэг нь бага хүүдээ хайргүй байсан учраас өөрийнхөө ах Аллены хамт аавынхаа жаал зугаа хөрөнгийг өв залгамжлан авсан Сэмюэл Грифитс, Эйсаг шударга бусаар хохирсон хүн гэж ямагт бодож явдаг байжээ. Эцэг нь хүүгийнхээ практик ажил хийх чадваргүйг илрүүлж мэдээд, анхандаа Эйсаг албадан ажиллуулахыг оролдож, дараа нь харахаа бүр болиод, эцэст нь барагцаалбал Клайдын орчим насанд хүрэхэд нь гэрээсээ ч хөөж орхисон ажээ. Хожим нь тэр эцэг бүх хөрөнгө гучин мянга орчим доллароо хоёр том хүүдээ тэгшхэн хувааж авахыг гэрээслэн захиад, Эйсад ганц мянган доллар нэг муу юм үлдээсэн байна. 

	Сэмюэл Грифитс энэ бүгдийг дурсан бодоод Клайдыг сонирхон ажиглахад аргагүй хүрчээ. Ач хүү нь төчнөөн олон жилийн өмнө эцгийнхээ гэрээс хөөгдсөн дүүтэй нь огт адилгүй байгааг Сэмюэл Грифитс олж үзжээ. Клайд өөрийнх нь хүү Гилберттэй адилавтар байлаа. Грифитс энэ төстэй байдлыг одоо олж мэдэв. Түүнээс гадна Клайдын айн болгоомжилсны эсрэгт Клайд дөнгөж нэг зарлага ч гэсэн ийм чамин клубт ажил хийж байгаа нь Сэмюэл Грифитст сайн сэтгэгдэл төрүүлжээ. Ликург хот, ликургийн олон нийтээр үйл ажиллагаагаа хязгаарласан Сэмюэл Грифитс онцгой байдал, шинж чанар бүхий энэ клубийг хүндэтгэн үзэж байлаа. Иймэрхүү газар ажилладаг залуучуул голдуу авхаалжтай даруу зантай байдаг билээ. Ийм дээрээс Грифитс өөрийнхөө өмнө зогсож байгаа хар саарал өнгөтэй формын хувцсаа шав хийтэл өмссөн, нямбай сайхан хүмүүжсэн залуугийн дүр бүхий Клайдыг сайн санасан байдлаар харж байлаа. 

	— Юу гэнэ ээ, та чинь гэж тэр хүн дуу алдаад: — Тэгвэл та чинь Эйсагийн хүү байх нь уу? Үгүй ер гэж. Санаандгүй учрал байна даа! Би танай аавтай уулзаагүй болсоор дор хаяхад хорин таван жил болсон бөгөөд түүний тухай юу ч сонсоогүй шүү дээ. Сүүлийн удаа намайг түүний тухай сонсоход, тэр чинь Мичиган муж улсад Грэнд-Репидсд байсан шиг билээ дээ. Одоо тэр хаана байгаа вэ? Энд, Чикагод уу? гэв. 

	— Үгүй, эрхэм ээ гэж Клайд хариулав. Клайд үгүй гэж хариулах бололцоотой байсандаа баярлан: — Манайх Денверт сууж байгаа, энд би ганцаараа байгаа гэв. 

	— Аав, ээж чинь амьд биз дээ? 

	— Тийм ээ, эрхэм ээ, тэр хоёр хоёулаа амьд бий. 

	— Аав чинь урьдынхаа адилаар л  ном тавьж байгаа юу? 

	— Тийм ээ, эрхэм ээ гэж Клайд түгдрэн хариулав. Клайд элдэв төрлийн бүх үйл ажиллагааны дотроос аавынхаа хийдэг ажлыг олон нийтийн нүдэнд хамгийн муухай, хамгийн ашиггүй ажил гэж одоо хүртэл итгэсээр байсан учир, — Гэвч одоо аавын төлөөлөгчийн газар нь хогшил бүхий тасалгаануудтай юм. Тэр байшинд дөчөөд тасалгаа бий гэсэн шиг санаж байна. Аав ээж хоёр энэ байшинг эрхэлж, төлөөлөгчийн газрыг удирддаг юм гэж Клайд хэлэв. 

	— Аа, мэдлээ. 

	Клайд, авга ахдаа хамгийн сайн сэтгэгдэл төрүүлэхийг хүссэн учир аавынхаа байдлыг тодорхойлохдоо, зарим нэг зүйлийг нь чимж ярьжээ. 

	— За, тэднийг сайхан төвхнөсөнд би маш их баяртай байна гэж Клайдын гоё сайхан намба, хүч эрчмээр дүүрэн гадаад үзэмж байдлыг улам бүр их таалсан Сэмюэл Грифитс хэлээд: — Та энд хийж байгаа ажилдаа сэтгэл ханамжтай байна уу? гэв. 

	— Төдий л их ханамжтай биш байна Үгүй, эрхэм Грифитс гуай би үүнд дургүй байгаа юм гэж энэ асуултад баярласан Клайд бушуухан хариулаад: — Үнэндээ ацаг хөлс нь муу биш юм. Гэвч ийм аргаар мөнгө олох явдал миний санаанд таарахгүй байна. Би огт өөр зүйл хүсэж байна. Гэтэл би ямар нэг мэргэжил олох бололцоогүй байсан учир энд ажилд орсон бөгөөд ёстой ахиж давшиж болох тийм газар ажилд орох амжилт олдоогүй байна. Ээж намайг танд захиа бичиж ямар нэг зүйлээс эхлэх бололцоо олохын тулд танай фабрик дээр над ажил олдох эсэхийг асуугаарай гэж зөвлөсөн юм сан. Гэвч би үүнийг таны сэтгэлд таарахгүй байх гэж айсан учраас захиа бичээгүй юм гэв. 

	Клайд дуугүй болж инээмсэглэсэн боловч түүний харц нь хариу асуусан дүртэй байлаа. 

	Сэмюэл Грифитс Клайдыг минутын хэр сүрхий ноцтой харж байв. Клайдын нүүрний байдал, хүслээ илэрхийлсэн арга нь түүнд таалагджээ. 

	— Энэ тун сайшаалтай хэрэг. Та над захиа бичвэл зохих байж л дээ гэж Сэмюэл Грифитс хэлэв

	Сэмюэл Грифитс аливаа ажил төрлийн тухай ярианд болгоомжтой байж сурсан учир дуугүй болов. Авга ах нь түүнийг найдуулахыг зориглохгүй байгааг Клайд мэдээд, яльгүй азнасныхаа дараа:

	— Танай фабрик дээр над ямар нэг ажил олдохгүй биз дээ? гэж шууд асуув. 

	Сэмюэл Грифитс юм бодож, түүнийг харж байлаа. Ингэж шууд гуйсан явдал түүний санаанд нэг таарч, нэг таарахгүй болж байв. Гэвч Клайд түүнд тун тохиромжтой хүн байх шиг санагджээ. Клайд яг түүний өөрийнх нь хүү Гилберт шиг авьяас чадалтай, нэрэлхүү хүн бололтой. Тэгээд үйлдвэрлэлийн процесстой танилцмагцаа, Гилбертийн удирдлагын дор фабрикийн нэг цехийн эрхлэгч буюу үгүйдээ туслах эрхлэгчийн албан тушаалд ажиллаж бүрэн чадах биз дээ. Юу ч болсон түүнд туршаад үзэх бололцоо олгож болох юм. Түүнээс гадна энэ бол түүний дүү Эйсагийн хүү мөн бөгөөд Эйсагийн хувьд Сэмюэл, ах Аллен хоёр өв залгамжлах эрхийг нь сэргээн босгох тухай асуудлыг хойш нь тавилаа ч гэхэд, ямар нэг үүрэг хүлээх учиртай байсан шүү дээ. 

	— За тэгээд гэж Сэмюэл хэсэг дуугүй байсныхаа дараа хэлээд: — Би үүнийг жаахан бодож үзэх ёстой байна. Манайд таарах ажил олдох эсэхийг би тэгж шууд хэлж чадахгүй байна. Жишээлж л хэлэхэд, бид таны энд авдагтай адил тийм их хөлс өгч чадахгүй юм гэж урьдчилан хэлжээ. 

	— Тэгэлгүй яах вэ гэж юуны өмнө ацаг хөлсний нь биш, харин авга ахындаа ажил хийх бололцоог нь шохоорхсон Клайд дуу алдаад: — Би их хөлс авах гавьяа байгуултлаа тийм хөлс авахыг хүсэж чадахгүй гэв. 

	— Түүнээс гадна манай үйлдвэрийн газрын ажил танай сэтгэлд таарахгүй юм уу, эсвэл таныг бид өөрсөндөө таарахгүй гэж үзэх тийм явдал гарч бас болно шүү дээ. Хүн болгон ажил хийж чадахгүй гэдгийг хэлэх хэрэгтэй. 

	— Тэгвэл яах вэ дээ, та намайг халж орхивол гүйцэх нь тэр гэж Клайд хэлээд: — Гэвч таны тухай, танай том үйлдвэрийн газрын тухай анх сонссон цагаасаа хойш би танд таарна гэж ямагт боддог байсан юм гэв. 

	Сүүлийн энэ үг Сэмюэл Грифитсийн сэтгэлд таалагджээ. Сэмюэл өөрөө ч, түүний амжилт ч энэ залуугийн сайхан хүслэнгийн туйл байсан бололтой. 

	— За, сайн гэж Сэмюэл Грифитс хэлээд: — Би одоо танд их цаг зориулж чадахгүй байна. Гэвч би энд бас хоёр хоног байх учир би энэ бүгдийг эргэцүүлэн бодъё. Би танд ямар нэг тус хүргэж ч магадгүй. Одоогоор юу ч хэлж чадахгүй байна гэв. 

	Тэгээд Грифитс нөгөө захидлуудаа үзэж эхлэв. 

	Клайд тухайн нөхцөл байдалд болох хэрээр нь л сайн сэтгэгдэл төрүүлсэн учир үүнээс үр дүн гарч болно гэж мэдээд, авга ахдаа их баярласнаа хэлээд, бушуухан гарчээ. 

	Сэмюэл Грифитс бүгдийг эргэцүүлэн бодож үзээд, ийм сэргэлэн, авхаалжтай Клайдыг фабрик дээр ажиллуулахад аль нэг өөр хүнээс дутуугүй ашигтай байж болох юм гэж бодоод, мөн тэрчлэн энэ алхам нь түүний гэр бүлд ямар учир холбогдолтой болохыг зохих ёсоор эргэцүүлэн бодож дүгнээд, маргааш нь Клайдад фабрик дээрээ ямар нэг орон тоо гармагц түүнд баяртайгаар сонсгоно гэж мэдэгджээ. Гэвч ийм бололцоо нэн даруй гарч ирнэ гэж Сэмюэл Грифитс хэлж чадахгүй, Клайд хүлээж байх ёстой ажээ. 

	Ингээд Клайд мөддөө авга ахын фабрик дээр ажил олдох эсэх, ерөөсөө олдох эсэхийг бодож суух болжээ. 

	Гэтэл тэр завсар Сэмюэл Грифитс Ликургт эргэж ирж, хүүтэйгээ зөвлөөд, Клайд хамгийн үндэс ёзоороос нь буюу зах хийхэд чухал хэрэгтэй нэхмэлийг боловсруулдаг фабрикийн тэр зоориноос эхлэн уг ажил хэргийг судлах ёстой гэж шийджээ. Үйлдвэрлэлийн техникийг бүхэлд нь судлахыг хүссэн шинэ хүмүүс юуны өмнө чухам энэ зооринд ордог байжээ. Гэвч Клайд зөвхөн өөрийнхөө мөнгө хөрөнгөөр амьдрах, тэгэхдээ бас хэтэрхий их ядрахгүй байх (ядрах явдал бол Ликург дэх Грифитсийнхний гэр бүлийн байдалд нийцэхгүй зүйл болох байсан билээ) ёстой учир түүнд бийлэгжүү хөлс өгөх эхлээд долоо хоногт арван таван доллар өгөхөөр шийджээ. 

	Энэ хөлс нь (ерийн нэг сурагчийн хувьд биш, харин хамаатан садан болох Клайдын хувьд) тийм их хөлс биш гэдгийг үнэндээ Сэмюэл Грифитс, түүний хүү Гилберт хоёр мэдэж байсан боловч тэр хоёулаа өөрсдөдөө ажил хийж байгаа хүмүүсийн хувьд буян үйлдэхийг ер дурладаггүй практиктай хүмүүс байсан бөгөөд тэдний фабрикт ирсэн шинэ хүмүүс гачигдал, зовлонд хэчнээн их ойр дөхөм байвал төчнөөн их сайн байна гэж бодоцгоодог байжээ. Тэр хоёрын аль аль нь капиталист мөлжлөгийн тухай социалист онолыг үзэж чаддаггүй байлаа. Дорд ангийн хүмүүсийг нийгмийн шатаар өгсөх гэж эрмэлздэг байлгахын тулд ийм шат байх нь чухал гэж тэр хоёр үздэг байжээ. Тасархай бүлэг заавал оршиж байх ёстой. Ямар нэг хүнд, тэр ч байтугай хамаатан садандаа туслах гэж хэмжээнээс нь хэтэртэл оролдох гэдэг бол нийгмийн жинхэнэ үндэс суурийг тэнэгээр эвдэн сулруулах гэсэн үг болох юм. Нийгмийн болон эд материалын талаар өөрөөсөө доош байгаа хүмүүс, ангиудтай харилцахдаа тэдэнд заншил болсон хэв маягийн дагуу л харилцах хэрэгтэй юм. Тэгээд мөнгө олоход ямар бэрх байдаг, энэ хоёр Грифитсийн үзлийн үүднээс бол ганцхан чухал ажил үйлс болох материаллаг үнэт зүйлийн үйлдвэрлэлд оролцож байгаа хүн бүхэнд энэ үйлдвэрлэлийн техниктэй практик дээрээ бүрэн дүүрэн, нарийн дэлгэрэнгүй танилцах явдал ямар их чухал байдгийг дорд хүмүүст тодорхой ойлгуулах явдал бол шилдэг хэв маяг мөн байлаа. Тэд үүнийг ойлгоод, өөрийгөө явцуу хүрээгээр хязгаарлагдсан эрүүл амьдралд сургаж дасгах ёстой юм. Энэ нь тэдний зан чанарт сайн нөлөө үзүүлэх болно. Нийгмийн шатны гишүүдийг дамжин өгсөх тавилантай хүмүүсийн оюун ухаан, сэтгэл санаа чухам ингэж хатууждаг юм. Харин ингэх чадваргүй хүмүүс өөрийнхөө байранд дороо үлдэх ёстой. 

	Ингээд Клайдад чухам ямар ажил өгч болохыг барагцаалбал нэг долоо хоногийн дараа шийдсэн бөгөөд Сэмюэл Грифитс өөрөө гараараа Чикагод захиа бичиж, Клайдыг хэрэв хүсвэл ойрын долоо хоногуудын нэгэнд хүрэлцэн ирж болно гэж түүнд мэдэгджээ. Гэвч бүх бэлтгэлийг цаг тухайд нь хийж бэлэн болгохын тулд Клайд тэнд ирэхээсээ өмнө арав хоногийн урьд бичгээр мэдэгдэх ёстой. Клайд Ликургт ирмэгцээ, фабрик дээр конторт эрхэм Гилберт Грифитс дээр очих ёстой бөгөөд тэр нь Клайдын тухай санаа тавих болно гэжээ. 

	Энэ захидал Клайдын сэтгэлийг маш их хөдөлгөсөн бөгөөд Клайд тэр даруй авга ахынд ажил хийх болсон учир Ликургт явна гэж эхдээ захиа бичжээ. Одоо Клайд жинхэнэ амжилт олохыг хичээх болно. Эх нь Клайдын захианы хариуд урт захиа бичиж, зан байдлаа тун нарийвчлан хянаж явах, найз нөхдийг сонгон авахдаа тун их болгоомжтой байх тухай сэнхрүүлж өгчээ. Муу танил бол Клайд шиг ийм нэрэлхүү залуусын бараг бүх төөрөлдөл, уналын үндэс юм. Хэрэв Клайд хөнгөмсөг, завхай эр эм залуустай нөхөрлөхөөс зайлсхийх юм бол цөм сайн байх болно. Клайд шиг үзэмж байдал, зан чанартай хүн ямар нэг өөдгүй хүүхний нөлөөгөөр замаа алдахад тун хялбар юм. Клайд Канзас-Ситид юу болсноо үзсэн шүү дээ. Гэтэл Клайд нас залуу бөгөөд одоо хэрэв хүсвэл түүнд их тус хүргэж чадах тийм нөлөө бүхий баян хүний ажил хийхийг завдаж байна. Тэгээд Клайд өөрийнхөө шинэ амьдрал ямаршуу янзтай болж байгаа тухай эхдээ олон дахин бичиж байх болно биз ээ. 

	Ингээд Клайд авга ахынхаа гуйсан ёсоор мэдэгдээд, Ликургт очихоор явжээ. Гэвч Клайд тэнд хүрч очоод, авга ахтайгаа тодорхой цаг тогтоож болзоогүй байсан учир шууд фабрик дээр очсонгүй. Ингэхийн оронд хотын ганцхан том зочид буудал «Ликург зочид буудалд» тасалгаа хөлслөн авчээ. 

	Клайд одоо амьдрах, ажиллах гэж байгаа тэр хотоо ямар хот болохыг нь үзэх, энд түүний авга ах ямар байр суурь эзэлдгийг мэдэх гээд тэсэж ядаж байлаа. Клайд хангалттай хэмжээний завтай цагтай байгаа бөгөөд ажилд орсны дараа ийм завшаан дахин мөддөө олдохгүй байж болно гэж бодоод, гадуур жаал явахаар шийджээ. Клайд Ликургийн жинхэнэ зүрх нь болсон Төв гудамжинд очжээ. Энд хамгийн их хөлтэй нэлээд хэдэн гудамж тэр гол гудамжийг хөндлөн огтолсон байна. Эдгээр гудамж нь худалдаа наймаа, ажил явдлын төв байлаа. Энд Ликургийн бүх амьдрал, бүх жаргал цэнгэл бөөгнөрсөн ажээ.

	 


V БҮЛЭГ

	Гэвч Клайд энэ гудамжаар өнгөрөхдөө, энэ бүгд нь сүүлийн үед түүний дасаж ижилссэн тэр ертөнцтэй адилгүй болохыг шууд олж харжээ. Энд юм бүхэн тун бага хэмжээтэй байлаа. Дөнгөж хагас цагийн өмнө Клайдын гарч ирсэн галт тэрэгний тэр буудал бага жижигхэн бөгөөд уйтгартай байв. Хэтэрхий их хөдөлгөөнөөр түүний амгалан тайван байдлыг эвддэггүй нь илэрхий байлаа. Бас Могаук голын нөгөө эрэг дээр яг хотын төв хэсгийн өөдөөс харж байрласан фабрикийн район ч зүгээр л нэг бөөгнөрсөн улаан, саарал өнгийн байшингууд байсан бөгөөд түүний дээр нь энд тэндгүй фабрикийн яндан сүндэрлэж байлаа. Энэ район бие биеэсээ хэдэн гудмын зайтай газар байгаа хоёр гүүрээр хоттой холбоотой байсан бөгөөд нэг гүүр нь буудлын дэргэд байв. Энэ гүүр нэлээд их хөл хөдөлгөөнтэй. Мөн энэ гүүрээр трамвайны шугам зам гарч, улмаар Төв гудамжны турш муруйн тахийн одсон ажээ. 

	Гэвч өндөр бус байшин, энд тэндгүй тархан сарнисан дэлгүүр бүхий төв гудамж нь маш их хөл үймээнтэй, явган хүн, автомобилиор дүүрсэн гудамж байлаа. Зочид буудлаас жишүүхэн байгаа төв гудамж тийш зочид буудлын өргөн шилэн цонхнууд харсан байх бөгөөд тэдгээр цонхны цаана дал мод, багана, багануудын хооронд зассан түшлэгтэй сандлууд харагдаж байв. «Стари ба түүний кампани» гэдэг бөс барааны том дэлгүүр, цагаан тоосгоор барьсан зуугаас доошгүй фут урт бөгөөд дөрвөн давхар зэгсэн дорвитой барилга сүндэрлэж байлаа. Хурц гэрэлтүүлсэн үзэсгэлэнгийн цонхонд хамгийн чамин шинэ зүйлүүдийг тавьжээ. Цааш нь бусад том дэлгүүр, бас нэг зочид буудал автомобилийн үзэсгэлэн, кино үзвэрийн газар байлаа. 

	Клайд улам бүр урагшаа явсаар гэнэт худалдааны төвийн хил хязгаараас цааш гарч, хоёр талаар нь сайхан харшууд байрласан таримал мод бүхий өргөн гудамжинд оров. Харш бүхэн Клайдын бүх насандаа үзэж байсан ямар нэг бүхэл байшингаас илүү уудам, аятай, тавтай, тэр ч байтугай сүр жавхлантай байсан ажээ. Нэг үгээр хэлэхэд энэ бол жижиг хотын гудамж мөн хэдий боловч тун онцгой гудамж - баялаг, тэр ч байтугай гоё ганган чанарын гудамж юм гэдгийг ойлгоё гэвэл Клайд зэрэвхэн харахад л хүрэлцэх болох байжээ. Энд давтмал төмрөөр хийсэн сүртэй бадируун хашаа хороо, цэцгээр эмжсэн зам, бөөн бөөнөөр байрлуулсан мод, бут хэчнээн олон байсан, үүдний дэргэд хүлээж байгаа буюу гудамжаар давхиж байгаа үнэтэй, гоё автомобилиуд хэчнээн олон байсан гэж санана! Бас энэ уудам сайхан гудамжны эх болсон Төв гудамж болон худалдааны гудмуудаас холгүй газар байгаа дэлгүүрүүдэд чамин юм сонирхдог чинээлэг хүмүүст зориулсан автомобиль, үнэт эд, дотуур нарийн хувцас, савхин ба модон эдлэл зэрэг тийм гоё сайхан, үнэт юмсыг тавьсан байлаа.

	Гэтэл авга ах, түүний гэр бүл хаана суудаг юм бэ? Аль гудамжинд байдаг юм бэ? Ямар байшинд байдаг юм бол? Магадгүй түүний байшин энэ байшингуудаас ч илүү гоё том болов уу? 

	Одоохон буцаж, авга ах дээр очих хэрэгтэй гэж Клайд шийджээ. Фабрикийг олох хэрэгтэй. Фабрик голын цаана байгаа хотын тэр хэсэгт байдаг биз. Би биеэ ямраар авч явах, юу ярих ёстой вэ? Над авга ах маань ямар ажил өгөх бол? Авга ах захидалд өөрийнхөө хүү Гилбертийн тухай дурдсан юм. Миний үеэл энэ Гилберт ямар хүн бол? Миний тухай тэр юу гэж бодож байгаа бол? 

	Клайд Төв гудамж руу эргэж, галт тэрэгний буудалд хүрээд, удалгүй Сэмюэл Грифитсийн фабрикийг олжээ. Энэ бол улаан тоосгоор барьсан, уртаараа мянга орчим фут, зургаан давхар том байшин байлаа. Энэ байшин бараг тужаараа буюу наад зах нь захны үйлдвэрлэлд зориулан саяхан барьсан тэр хэсэг нь цөм цонхноос бүрэлдсэн байв. Хуучин хэсэг нь хэдэн битүү гудмаар шинэ хэсэгтэйгээ нийлснийг Клайд хожим нь мэджээ. Энэ хоёр барилгын өмнө талын хана нь Могаук голын эрэг тийш харсан байна. Энэ талд Ривер-стрит гудамжны дагуу барагцаалбал зуун фут зай тутамд хэд хэдэн хаалга байх бөгөөд хаалга бүрийн дэргэд формын хувцастай манаач зогсож байлаа. Байшинд орох бүх хаалга дугаартай байлаа. Нэг, хоёр, гуравдугаар хаалган дээр: «Зөвхөн албан хаагчид л орно» гэсэн бичиг дөрөвдүгээр хаалган дээр: «Контор» гэсэн бичиг тус тус байх бөгөөд 5, 6 дугаар хаалгыг бараа гаргах, хүлээн авахад зориулсан бололтой. Клайд конторт орох үүдэн дээр очив. Энд түүнийг хэн ч саатуулсангүй. Клайд эргэдэг хаалга хоёрыг өнгөрөөд хаалтын өмнө очжээ. Хаалтын цаад талд, гол конторт ордог бололтой жижиг хаалганы дэргэд гучин тав орчим насны, царай муутай намхан, бүдүүн, утасчин хүүхэн сууж байлаа. 

	— Танд юу хэрэгтэй вэ? гэж тэр хүүхэн Клайдыг дуудав. 

	— Би эрхэм Гилберт Грифитстэй уулзах гэсэн юм гэж Клайд бага зэрэг бухимдан хэлэв. 

	— Яах гэж? 

	— Би түүний үеэл болох Клайд Грифитс гэдэг байна. Би авга ах эрхэм Сэмюэл Грифитсээс захиа авсан юм. Гилберт намайг хүлээж авах байх. 

	Клайд тэр хүүхэнд захиагаа сарвайхдаа түүний огт хайхрамжгүй, хатуу төв байдалтай царай нь шууд өөрчлөгдөж, эелдэгхэн биш боловч хамаагүй их хүндэтгэсэн байдалтай болохыг мэджээ. Зөвхөн Клайдын хэлсэн үг төдий биш, харин бас үзэмж байдал нь сэтгэгдэл төрүүлсэн учир тэр хүүхэн Клайдыг нүдний үзүүрээр сонирхон харж байлаа. 

	— Түүнийг энд байгаа эсэхийг би одоо мэдээд өгье гэж тэр хүүхэн нэлээд их эелдэг дуугаар хэлээд, эрхэм Гилберт Грифитсийн тасалгаанд утасдав. Одоохондоо эрхэм Гилберт Грифитс завгүй байгаа учир түүнийг үймүүлж болохгүй гэж тэр хүүхэнд утсаар хэлсэн бололтой. Яагаад гэвэл тэр хүүхэн хариуд нь: — Энд эрхэм Гилбертийн үеэл эрхэм Клайд Грифитс ирээд байна. Түүнд эрхэм Сэмюэл Грифитс гуайгаас өгсөн захидал байгаа юм байна гэж хэлжээ. 

	Тэр хүүхэн Клайдад хандаж:

	— Суу л даа та. Эрхэм Гилберт Грифитс нэг минутын дараа таныг хүлээж авах байх. Одоо завгүй байна гэнэ гэж хэлэв. 

	Клайд тэр хүүхний дуунд ер бусын их хүндэтгэсэн байдал байгааг мэдээд, сэтгэл нь хачин болжээ. Одоо хүртэл бүх насанд нь түүнтэй ингэж хүндэтгэсэн байдалтай ярьж байсан хүн огт байхгүй билээ. Мундаг аа бас! Клайд ийм их нөлөөтэй, баян айлын ойрын хамаатан юм! Ямар том фабрик вэ! Ямар том барилга вэ, бүтэн зургаан давхар шүү! Клайд дөнгөж сая голын нөгөө талын эрэг дээгүүр явж өнгөрөхдөө, онгорхой цонхоор асар том байшин болон түүний дотор байгаа ажилдаа шимтсэн олон эмэгтэйг олж харжээ. Тэгээд Клайдын сэтгэл өөрийн эрхгүй түгшжээ. Байшингийн өндөр тоосгон хана Клайдын нүдэнд бараг дээд зэргийн амжилт болох эрчим зоригт эд материалын амжилтын биелэл мэт үзэгдэж байлаа. 

	Клайд энэ хүлээн авах өрөөний шавардсан хөх хана, дотор талын хаалган дээр байгаа: «Зах, цамцны хувь нийлүүлсэн нийгэмлэг Грифитс. Дарга Сэмюэл Грифитс Нарийн бичгийн дарга Гилберт Грифитс» гэсэн бичгийг хараад, энэ хаалганы цаана юу үзэх, энэ Гилберт Грифитс гэдэг ямар хүн байгаа, тэр хүн намайг хөндий буюу эелдэг, найрсаг буюу ууртай байдлын алинаар нь хүлээж авах бол оо? гэж дотроо бодож байлаа. 

	Утасчин хүүхнийг өөрт нь гэнэт дахин хандаж үг хэлтэл Клайд ингэж бодсоор суужээ. 

	— Одоо та орж болно. Эрхэм Гилберт Грифитсийн албан тасалгаа энэ давхрын хамгийн үзүүрт, гол тийш харсан тэр талд нь байдаг юм. Танд албан хаагчдын аль нь ч заагаад өгнө гэж тэр хүүхэн хэлэв. 

	Тэр хүүхэн Клайдад хаалга нээж өгөхийг завдсан мэт өндийсөн боловч Клайд түүнийг яаран зогсоожээ. 

	— Баярлалаа, бүү зов! гэж Клайд үнэн зүрхнээсээ хэлж, шилэн хаалгыг нээгээд, том танхим байхыг харжээ. Энд зуу гаруй албан хаагч байсан бөгөөд олонх нь эрэгтэй, эмэгтэй залуучуул байлаа. Тэд цөм урдаа байгаа цаасанд улайран ширтсэн мэт байв. Эрэгтэйчүүд нь сатинаар хийсэн ажлын богино дээл буюу эсвэл цамцныхаа ханцуйг хамгаалсан ханцуйны дугтуй өмссөн байлаа. Залуу эмэгтэйчүүд, бараг цөмөөрөө цаасан нэхмэлээр хийсэн цэвэрхэн гоё платье буюу ажлын халаадтай байжээ. Танхимын төв хэсгээс халхавчаар тусгаарлагдсан хоёр талын дагууд аж ахуйн янз бүрийн тушаалтан хүмүүсийн албан тасалгаанууд байх бөгөөд хаалган дээр нь: эрхэм Смилли, эрхэм Лэтч, эрхэм Гетбой, эрхэм Берки гэсэн нэрс бүхий хаяг харагдаж байлаа. 

	Эрхэм Грифитсийн албан тасалгаа барилгын гүн мухарт байдаг гэж утасчин хүүхэн хэлсэн учир Клайд бүх танхим дундуур нэлээд ажиггүй туулж, түүний үзүүрт: «Нарийн бичгийн дарга Гилберт Грифитс» гэсэн хаяг бүхий дутуу онгойсон хаалгыг олж харжээ. Клайд орохыг зүрхэлсэнгүй, түр зуур байзнаад, дараа нь аяархан тогшив. «Ор, ор» гэж эрс хяхруун дуутай хүн тэр дор нь хашхирав. Клайд ороод, өөрөөсөө арай намхан арай ахимаг бөгөөд арай тэсвэртэй, хянуур болох нь эргэлзээгүй тийм залууг харжээ. Нэг үгээр хэлэхэд, энэ бол Клайд өөрөө тийм болохыг мөрөөдөж явсан яг тийм ажлаа мэддэг нөлөөтэй, эрчимтэй залуу байлаа. Хавар болох ойртож байсан учир тэр залуу хурц тод судал бүхий цагаан саарал костюмтай байхыг Клайд шууд мэджээ. Түүний гялалзсан үс нь Клайдынхаас арай гялгар бөгөөд хойш нь гөлийлгөн самнасан байлаа. Клайдыг дөнгөж босго алхмагц түүний тунгалаг бор цэнхэр нүд Клайд дээр тусжээ. Тэр залуу зөвхөн ажлын цагаар л зүүдэг нүдний эвэр хүрээ бүхий том шилтэй байлаа. Тэр залуу Клайдыг толгойноос нь эхлээд хөлийг нь хүртэл дугариг шилнийхээ цаанаас түргэн, анхааралтай ажиглаж хараад, ботинкоос нь эхлэн, Клайдын хүрэн эсгий шляпыг хүртэл цөмийг нь ажиж авчээ. 

	— Та миний үеэл үү? гэж Гилберт Клайдыг тасалгааны дунд хүрч зогсоход нь хүйтэн дуугаар хэлж, тийм ч их сайхан санаатай бус сулхан байдал гарган инээмсэглэв. 

	— Тийм ээ, би байна гэж Клайд хэлээд, ийм хүйтнээр хүлээн авсанд нь ичиж, нэлээд айжээ. Энэ сүртэй үйлдвэрийн газрыг байгуулсан авьяас чадал бүхий авга ахыгаа хүндэлсэн шигээр энэ үеэлийг хүндлэн үзэж болохгүй юм байна гэдгийг Клайд хоромхон зуур ойлгожээ. Энэ залуу бол энд зөвхөн өв залгамжлагч л юм, хэрэв асар том фабрик байгуулж чадсан аавын авьяас чадал байгаагүй сэн бол хүү нь ийм ихэрхэж, ихэмсэг байдал гаргаж чадахгүй байсан биз ээ гэж Клайд дотроо бүрэг бараг мэдэрч байлаа. 

	Гэвч энд Клайдын ямар нэг хүндэтгэл олох эрх нь тун үндэсгүй, ялимгүй байсан бөгөөд өөртөө тус хүргэж болох бүх зүйлд нь тун их баярлаж байсан учир урьдаас гүн их баяссанаа мэдэж, аль болохоор их эелдэгхэн инээмсэглэхийг хичээжээ. Гэтэл Гилберт Грифитс ингэж инээмсэглэсэн явдлыг нь биеэ тоосны шинж тэмдэг гэж шууд үзсэн бололтой. Гилберт ямар нэг үеэлийгээ, тэгэхдээ бас Гилбертийн өөрийнх нь болоод эцгийнх нь ивээлийг хүртэж байгаа үеэлийгээ ингэж биеэ тоохыг нь тэсвэрлэн үзэх гэж санаагүй байжээ. 

	Гэвч эцэг нь энэ хамаатныг сонирхохыг хүссэн учир Гилбертэд өөр арга олдсонгүй, мушилзан мишээж, үеэлийгээ дотроо судалсаар:

	— Бид таныг өнөөдөр юм уу, маргааш ирнэ байх л гэж бодож байсан. Сайн явж ирсэн биз дээ? гэж хэлэв. 

	— Сайн явж ирсэн гэж Клайд хариулаад, энэ асуултад баахан бухимджээ. 

	— Тэгээд та захны үйлдвэрлэлтэй танилцах гэсэн юм биз дээ? гэж Гилберт цааш нь хэлэв. Түүний дуу нь ч, төрх намба нь ч тун их нигүүлсэнгүй байдалтай байлаа. 

	— Тийм ээ, би дараа нь ямар нэг ахиц олж болох тийм үйл ажил судлахыг тун их хүссэн юм гэж Клайд сайхан санааны үүднээс хэлээд, үеэлийнхээ талархлыг татахыг хүч, бололцооныхоо хэрээр чармайжээ. 

	— Аав тантай Чикагод ярилцсанаа над хэлсэн. Гэвч түүний хэлснээр бол таныг ямар ч зүйлд практик туршлагагүй юм гэж би ойлгосон. Та нягтлан бодохын ажил мэддэг үү? 

	— Үгүй л дээ гэж Клайд хариулахдаа, сэтгэл нь аягүй болов.

	— Түргэн бичлэг буюу өөр ямар нэг иймэрхүү төрлийн юм мэддэг үү? 

	— Үгүй, эрхэм ээ. 

	Клайд ингэж хэлэхдээ, ямар нэг дадлага мэдлэг их дутагдаж байгааг сайтар мэджээ. Одоо Гилберт түүнийг фабрикт огт ашиггүй зүйл мэтээр харж байлаа. 

	— Тэгвэл боловсруулах тасагт таныг явуулбал арай дээр байх гэж би бодож байна гэж Гилберт энэ талаар урьд нь ааваасаа тодорхой заавар аваагүй, харин одоо л шийдэж байгаа мэтээр хэлээд, — Чухамдаа тэнд л бүх үйлдвэрлэл эхэлдэг учир процессыг бүр уг үндэснээс л судалж чадах болно. Бид таныг тэнд туршаад дараа нь бас танд ямар тус хүргэж болох нь харагдах биз. Хэрэв та конторын ажилд ямар нэг бэлтгэлтэй байсан сан бол таныг энд ашиглаж болох байсан. (Клайдын царай барайсан бөгөөд энэ нь Гилбертэд аятайхан байлаа. Гэвч та ажлын практик талыг нь судлах гэснээс хойш тэнд ч мөн тийм амжилттай эхэлж болох юм гэж Гилберт ерөөсөө Клайдыг тайтгаруулах гэсэндээ биш, харин зүгээр л баримт болгож хүйтэн хөндий байдлаар хэлэв. Тэгээд Клайд дуугараагүй учир:

	— Та ажилд орохоосоо өмнө хаа нэг газар төвхнөж авбал зохино гэж би бодож байна. Та өөртөө өрөө тасалгаа олж аваагүй байгаа биз дээ? гэж Гилберт хэлэв. 

	— Үгүй, би арван хоёр цагийн галт тэргээр ирээд, замынхаа шороог жаахан цэвэрлэх гэж зочид буудалд буусан. Дараа нь өрөө тасалгаа олж авах гэж бодсон. 

	— За тэгвэл сайн байна. Юу ч эрсний хэрэггүй. Хөлсний ямар нэг сайн байр танд зааж өг гэж би эрхлэгчдээ хэлье. Тэр хүн энэ хотыг танаас дээр мэднэ. 

	Эцсийн бүлэгт Клайд бол юу ч гэсэн тэдний ойрын хамаатан мөн болохоороо аль тааралдсан газраа байрлаж болохгүй гэж Гилберт боджээ. Түүний зэрэгцээгээр Клайд хаана, яаж сууж байгаа нь Грифитсийн гэр бүлд тун их хамаатай байгаа мэтээр Клайдад бодогдуулахыг Гилберт огт хүсэхгүй байлаа. Энэ нь тэдэнд ямар ч хамаагүй юм гэж Гилберт өөрөө бодож байв. Эцсийн бүлэгт Гилберт Клайдыг тэдний гэр бүлд болон эцгийнхээ буюу фабрик дээр ажиллаж байгаа хүмүүсийн нүдний өмнө ямар нэг учир холбогдолтой байдалд хүрч чадахгүй тийм нөхцөлд оруулж, түүнийг ажиж байхад хэцүү бэрх биш болно гэж боджээ. 

	Гилберт гараа сунгаж, хонхны товч дарав. Ногоон цаасан нэхмэл платьетай, маш хатуу чанд, хүлцэнгүй байдалтай хүүхэн орж ирлээ. Гилберт:

	— Эрхэм Уигэмийг ирүүлээрэй гэв. 

	Тэр хүүхнийг гарч явсан дор дөч орчим настай, дунд зэргийн нуруутай, нэлээд тарган боловч бухимдуу бөгөөд ямар нэг зүйлд сэтгэл нь маш их зовсон байдалтай хүн тасалгаанд орж иржээ. Тэр хүн санаа нь зовж үнэнээ нуусан хүний байдалтай сэжиглэн харж, хаанаас шинэ гай хөө гарч ирэх гэж байгааг ойлгох гэж чармайсан мэт толгойгоо дээш татахгүй байх бөгөөд ярилцаж байгаа хүн өөдөө хараагүй нь дээр гэсэн юм шиг байдалтай байв. 

	— Уигэм ээ, энэ бол манай хамаатан, Клайд Грифитс гэгч. Би үүний тухай танд ярьж байсныг санаж байгаа биз дээ гэж бага Грифитс захирангуй хэлэв. 

	— Тийм ээ, эрхэм ээ. 

	— Тэгээд үүнийг эхлээд боловсруулах цехэд оруулах хэрэгтэй. Үүний юу хийх ёстойг та үзүүлж өг. Дараа нь үүнд өөртөө тасалгаа олж авч болох газрыг Брэли авгай зааж өгөг. (Энэ бүгдийг долоо хоногийн өмнө шийдэж Уигэмд хэлсэн боловч одоо Гилберт үүнийг сая л өөрөө шийдсэн мэтээр хэлж байлаа) Тэгээд бүртгэгч үүний нэрийг бүртгэлдээ оруулаг. Энэ хүн маргааш өглөөнөөс эхлэн ажиллана. Ойлгов уу? 

	— Ойлголоо, эрхэм ээ. Гүйцээ юу? гэж Уигэм хүндэтгэн бөхөлзөв. 

	— Гүйцээ гэж Гилберт ихэмсэг байдлаар хэлээд: — Эрхэм Грифитс та Уигэмтэй хамт яв. Энэ хүн цөмийг танд таниулж өгнө гэв. 

	Уигэм Клайд тийш эргэж

	— Эрхэм Грифитс та надтай явна уу гэж Уигэм Клайдад үеэл нь илт их зан гаргаж байгааг харгалзахгүй тун их хүндэтгэсэн байдалтай хэлэв. Клайд үүнийг битүүхэн мэдээд, Уигэмийг дагаж тасалгаанаас гарав. Гэтэл Гилберт тэр дороо ажилдаа дахин орсон боловч толгой сэгсэрч, Клайд оюун ухааны талаар том зочид буудлын ямар ч зарлагаас өчүүхэн ч дээргүй биз гэж бодно. Тиймгүй бол Клайд яах гэж энд ингэж ирэх бил ээ? «Тэр ямар ажил хийх гэж бодож юу олох гэж завдаж байгаа юм бэ? гэдгийг мэдэх сэн» гэж Гилберт бодов. 

	Гэтэл Клайд Уигэмийг дагаж явахдаа эрхэм Гилберт Грифитс ямар их гайхамшигтай албан тушаалд байгаа юм бэ. Гилберт дуртай цагтаа ирж очиж байдаг. Контортоо орой ирж, эрт явдаг энэ сайхан зугаатай хотод лав гоё сайхан байшинд эцэг эх, эгч дүү нартайгаа хамт суудаг байх аа. Гэтэл Гилбертийн үеэл Клайд одоо энэ том фабрикт байгаа хамгийн адгийн ажилд очихоор явж байна гэж боджээ. 

	Гэлээ гэсэн ч Клайд албан тасалгаанаас гарч, эрхэм Гилберт Грифитсийн хараанаас холдмогцоо, асар том үйлдвэрийн газрын үзэгдэл, шуугиан чимээг гайхаж, бодож явсан зүйлээ шууд мартжээ. Урьд нь Гилберт дээр очихдоо, Клайдын дамжиж гарсан асар том конторын цаана мөн энэ давхарт юмны тавиурууд эгнүүлэн тавьсан өөр нэг том байр байлаа. Тавиуруудын завсраар өргөнөөрөө таван фут хэртэй давчуухан зай байв. Тавиурууд дээр янз бүрийн хэмжээний зах бүхий том бус хатуу цаасан хайрцгууд байх бөгөөд шинэ хайрцгуудаар байн байн сэлбэгдэж хүүхдүүд тэдгээр хайрцгийг агуулахаас өргөн модон тэргээр түрж авчирч байв... захиалгаа биелүүлж, дагавар бичгийн хуулбартай ямагт тулган шалгаж, жижигхэн тэрэг түрж яваа конторын албан хаагчдад удахгүй дахин цөлбөгдөж байв. 

	— Эрхэм Грифитс та урьд нь захны фабрик дээр ер ажиллаж байгаагүй биз дээ? гэж Гилбертийн хараанаас гараад нэлээд сэргэсэн эрхэм Уигэм асуув. Клайд өөрийгөө «эрхэм Грифитс» гэж байгааг дахин мэдэв. 

	— Үгүй, би ийм газар ер ажиллаж байгаагүй юм гэж Клайд түргэн хариулав. 

	— Бүх үйлдвэрлэлийг аажмаар судлах гэж байгаа юм шив дээ гэж Уигэм хэлэв. Уигэм урт гудмаар түргэн явж байсан боловч түүний зальтай харц зүг бүрд тусч байгааг Клайд мэджээ. 

	— Тийм ээ, би энэ ажлыг судлах гэсэн юм гэж Клайд хариулав. 

	— Энд хүн сурмаар юм юу ч байхгүй гэж хэдийгээр олон ярьдаг боловч энэ нь санасантай адилхан тийм ч хялбар биш дээ. 

	Эрхэм Уигэм бас нэг хаалга онгойлгож, үүдний зэвхий өрөөн дундуур гараад, бас цагаан бөс бараа овоолсон тавиур бүхий шинэ байшинд оров. 

	— Та боловсруулах цехэд ажиллаж эхлэхээс хойш энэ байшинг анхаарч аваарай гэж Уигэм Клайдад зөвлөөд зах, захны дотор эсгэдэг материал энд хадгалдаг. Энэ хэсэг бусаг даавууг ширхэг гэдэг юм. Бид үүнийг эндээс зоорины байшинд аваачиж, юуны өмнө даавуугаа боловсруулдаг. Хэрэв цамцны захыг давуугаар буюу цаасан нэхмэлээр тэр чигээр нь эсгэвэл дараа нь түүнийг угаахад агшчихдаг юм. Ийм дээрээс бид эсгэхээсээ урьд, нэхмэлийг норгоод, дараа нь хатаадаг. Гэвч та өөрөө үзэх болно доо гэв. 

	Уигэм урьд нь хөгжилтэй алхаж явах бөгөөд Клайд энэ хүний нүдэнд огтхон ч ерийн албан хаагчидтай адил харагдахгүй байгаагаа бас дахин мэджээ. Тэр хүн үргэлж «эрхэм Грифитс» гэж байгаа, Клайд ажлын бүх практик талыг судлах хүсэлтэй гэж тэр хүний бодож байгаа, энэ ширхэг нэхмэлийн тухай их лавтай тайлбарлаж байгаа энэ бүгд нь эрхэм Уигэм Клайдыг юу ч болсон их биш гэхэд нэлээд зэгсэн хүндэлбэл зохих хүн гэж үзэж байна гэдэгт итгүүлж байлаа.

	Клайд үүнийг ямар учир утгатай болохыг бодож, Уигэмийн хойноос явсаар удалгүй гурав дахь үүднээс гарч ирсэн шатаар буугаад, том зооринд орж иржээ. Энд Клайд дөрвөн урт эгнээ цахилгаан дэнгийн гэрэлд байшингийн уртааш нь эгнүүлэн байрлуулсан том жааз торх буюу онгоцнууд байхыг үзэв. Эдгээр савыг халуун усаар дүүргэсэн бололтой. Эдгээр сав дотор усан дээр хөөрч байгаа уур манан дор Клайдын дээр явахдаа үзсэн мөн тэр «ширхэг» нэхмэлийг норгон дэвтээж байлаа. Эдгээр онгоцны хоёр талаар 150 фут урт байшингийн хэмжээгээр эдгээр онгоцтой зэрэгцүүлэн, тал бүрээсээ уурын яндангаар хүрээлэгдсэн хөдөлгөөнтэй сараалжин тавцгийн дүрс бүхий асар том хатаах аппаратууд тавьсан байлаа. Тэдгээрийн хооронд тусгай гол дээр задалсан нойтон «ширхэг» даавуунуудыг тархаан дүүжилсэн байх бөгөөд тэр даавуунууд салаалан унжиж, халуун янданд хүрээд, бүх зоорины дундуур нэг үзүүрээс нөгөө үзүүрт нь хүртэл нөгөөх гол дээрээ аажмаар гулган явдаг ажээ. Ингэж хөдлөхөд нь хатаахаар дүүжилсэн даавууг автомат аргаар сэгсэрч, «ширхгийг» зоорины зүүн хэсгээс баруун хэсэг тийш улам цааш ахиулдаг татуургууд айхавтар муухай түжигнэж, хангиналдаж байлаа. Хөдөлж байх завсраа хатаж амжсан даавууг том модон дугуйд дахин автомат аргаар ороож байв. Дараа нь энд зогсож байсан залуу бэлхэн болсон ширхгүүдийг дугуйнаас салган авч байлаа. Гэтэл тэр завсар Клайдын чацуутан баймаар өөр нэг ажилчин зоорины зүүн талд зогсож, хараахан чийгтэй байгаа ширхэг даавуунуудыг хөдөлж байгаа дэгээнүүдэд өрөөсөн үзүүрээр нь бэхэлж, тэднийг уртаашаа аажмаар, аятайхан задлаад, хатаах аппарат дээр буухыг ажиглан харж байв. Хатаах аппаратаас дөнгөж нэг ширхгийг авмагц шинэ ширхгийг дэгээнд бэхэлж байлаа. 

	Зоорины гол дунд энэ хоёр эгнээ торхны хос торх тутмын хооронд эргэдэг асар том ялгагч буюу ус шахагч машинууд байв. Даавууг торхноос гаргасны дараа энэ машинд оруулж, нэг хоногоос доошгүй хугацаанд байлгадаг ажээ. Механик аргаар үе шахагч машинууд нь төвөөс дэлгэрэх хөдөлгөөний арилгаж чадах тэр хэр хэмжээгээр усыг нь шахаж гаргадаг бөгөөд ингэсний дараагаар л "ширхгүүдийг" бүрмөсөн хатаахын тулд хатаах аппаратад дүүжилдэг байжээ. 

	Эхлээд Клайд энэ байшингийн дан ганц бие чанар болсон шуугиан, халуун, уур, манан, машины дэргэд зогсож байгаа эрэгтэйчүүд, хүүхдүүдийн шургуу ажил сэлтийг л ухамсарласан байна. Бүх ажилчин ханцуйгүй цамц, тэлээтэй хуучин өмд, холхиндог өмссөн резин ултай брезент шаахайтай байлаа. Байшин доторх ус, халуун, чийг сэлтээс болж ингэж хувцаслахад хүрсэн бололтой.

	— За, боловсруулах цех гэдэг энэ дээ гэж Уигэм тэнд орж ирмэгцээ хэлээд;  — Үнэндээ энд фабрикийн бусад цехтэй адил тийм их аятайхан биш боловч чухам энд л үйлдвэрлэлийн процесс эхэлж байгаа юм, гээд, — Кемерер ээ! гэж дуудав... 

	Цонхигор булхгар нүүртэй, булчин нь зангирсан цагаан гартай, үнгэгдсэн бохир өмдтэй, ханцуйгүй бүрзгэр даавуун цамцтай, өргөн цээжтэй, навтгар чийрэг хүн түүн дээр хүрч ирлээ. Гилбертийн дэргэд Уигэм өөрөө маш зуйрган бялдууч байсантай яг адил Уигэмийн дэргэд энэ хүн тун хүндэтгэх байдал гаргаж байв. 

	— Энэ бол Гилберт Грифитсийн үеэл Клайд Грифитс байгаа юм. Би үүний тухай танд түрүүчийн долоо хоногт ярьж байсныг санаж байгаа биз дээ? 

	— Санаж байна даа, эрхэм ээ. 

	— Энэ хүн эхлээд энд ажиллах болно. Маргааш өглөө ажилдаа орно.

	— Мэдлээ, эрхэм ээ. 

	— Үүний нэрийг бүртгэлд оруулаарай. Энэ хүн ерийн цагт л ажиллах болно. 

	— Мэдлээ, эрхэм ээ. 

	Эрхэм Уигэм түрүүнийхээсээ арай дээгүүр толгойтой, арай их шийдэмгий, мэдэмгий ярьж байхыг Клайд ажиглан мэджээ. Одоо Уигэм захирагдагч биш, харин дарга шиг байлаа. 

	— Энд долоон цаг хагаст ажил эхэлдэг гэж эрхэм Уигэм Клайдад хандаж хэлээд: — Гэвч цөм хувцсаа сольж өмсөх, машин дээрээ очих цагтай байхын тулд, ядахдаа арван минутын урьд ирдэг. Тэгээд одоо хэрэв таныг хүсвэл та маргааш юу хийх ёстой болохыг эрхэм Кемерер танд үзүүлж өгнө. Энэ нь бага зэрэг цаг хэмнэх юм. Гэвч хэрэв таныг хүсвэл үүнийг маргааш болтол хойшлуулж болно. Энэ бол ялгаагүй юм. Аа бас хэрэв та эндээс буцах замдаа барагцаалбал таван цаг хагаст гол хаалган дээр, тэр утасчин хүүхэн сууж байсан газрыг та мэднэ шүү дээ, тэнд очоорой. Би Брэли авгайг тэнд очуулъя. Тэр авгай танд тасалгаа олж авч болох газрыг зааж өгнө. Би өөрөө энэ үеэр байж чадахгүй. Гэвч та утасчин хүүхнээс Брэли авгай хаана байгааг асуугаарай. Тэр хүүхэн мэднэ гэж хэлээд, дараа нь, — За одоо би явах ёстой байна гээд, толгойгоо бөхийлгөн, үүдний зүг түргэн явав. 

	— Эрхэм Уигэм, би танд их баярлалаа... гэж Клайд түүний хойноос хэлэв. 

	Уигэм хариу үг хэлэхийн оронд судас шөрмөс болсон гараа сарвалзуулаад, торхнуудын завсраар, үүдний зүг явлаа. Тэгээд түүнийг гармагц, одоо хүртэл бухимдсаар байсан бөгөөд илт хүндэтгэж байгаа эрхэм Кемерер тайлбарлан ярьж эхлэхдээ:

	— Эрхэм Грифитс та өөрийнхөө ажлын талаар санаагаа битгий зовоо. Дээрээс л хэсэг бусаг даавуу авчрах хэрэгтэй. Та маргааш түүгээр ажлаа эхлэх болно. Харин хэрэв танд ямар нэг хуучин костюм бий бол та түүнийгээ өмссөн нь дээр. Энд ийм хувцас таарахгүй гээд Кемерер Клайдын хямд үнэтэй боловч маш их дэгжин костюм руу харав. Түрүүнд нь Уигэм Клайдтай харилцахдаа үл итгэх, хулчийх, тун их хүндэтгэх яваандаа л тайлагдаж болох нэг л битүү эргэлзсэн байдал гаргах явдлыг хачин хольж хутгаж байсантай адил Кемерер ч Клайдтай харилцахдаа мөн тийм байдал гаргажээ. Энд энэ Грифитс нь нөгөө Грифитсийн дөнгөж нэг үеэл төдий байгаад, аягүй бол хүчирхэг ах дүүстээ онц их таалагдахгүй байлаа ч гэсэн Грифитс гэдэг нэртэй байх нь бага хэрэг биш бололтой. 

	Анхандаа Клайд өөрийнхөө мөрөөдөж, авга ахынхаа фабрик дээр олох гэж найдаж байсан бүх зүйлд тун хавьтахгүй энэ зоорийг хараад, дургүйцэхэд ч бэлэн байжээ. Клайд ийм компанид орох гэж бодож яваагүй билээ. Энд ажиллаж байгаа хүмүүс «Юнион Лиг» клубт буюу «Грин Дэвидсон» зочид буудалд алба хаадаг хүмүүсийг бодвол илүү болхи, бүдүүлэг юм гэж Клайд шууд санажээ. Тэгээд гол нь тэд бол элэг доог баригдсан, бүрэг мулгуу бөгөөд зүгээр л ямар нэг машин шиг болсон хүмүүс юм! Клайдыг энд эрхэм Уигэмтэй хамт орж ирэхэд, ажилчид тэдний зүг харахгүй байгаа юм шиг дүр үзүүлсэн боловч үнэн хэрэг дээрээ тэднийг үл итгэж, сэжиглэх байдлаар ямагт ажиж байжээ. Түүний зэрэгцээгээр тэдний хувцасны хөөрхийлөлтэй байдал нь фабрик дээр ажиллахдаа нарийн нандин болж болно гэж бодож явсан Клайдын мөрөөдөлд үхлийн цохилт өгчээ. Клайд ямар ч юм сураагүй бөгөөд одоо тэр дээр ямар нэг конторт ажил хийж чадахгүй байгаа нь ямар гай вэ? 

	Клайд Кемерерийн хойноос дагаж явсан бөгөөд хэсэг бусаг нэхмэлийг дэвтээхийн тулд шөнө торхонд яаж хийдэг, шахах, хатаах аппарат яаж ажилладгийг Кемерер түүнд тайлбарлан таниулжээ. Дараа нь Клайдыг явж болно гэж хэлэв. 

	Дөнгөж гурван цаг болж байлаа. Клайд ойрын хаалгаар гудамжинд гарч, энэ том үйлдвэрийн газар ажилд орсон явдалд өөрөө өөртөө баяр хүргэжээ. Гэвч Клайд эрхэм Кемерер, эрхэм Уигэм хоёрын тааллыг хангаж чадах юм уу? Гэнэт чадахгүй болбол яана? Клайд гэнэт энэ бүгдийг дааж тэсэхгүй болбол яана? Тийм ч амар ажил биш байна. За яах вэ, тун муудаа хүрвэл Чикагод буюу эсвэл жишээ нь Нью-Йоркт очиж, тэнд ажил олж болно гэж боджээ. 

	Гэвч Сэмюэл Грифитс ямар учраас түүнийг хүлээж авахыг зөвшөөрөөгүй вэ? Ямар учраас Гилберт Грифитс тийм эргэлзсэн байдалтай инээмсэглэв? Энэ Брэли авгай гэдэг чинь юун эмэгтэй юм бол? Клайд энд ирсэн нь зөв болов уу, буруу болов уу? Клайдыг нэгэнт энд ирсэн хойно энэ айл түүнд ямар нэг тусламж үзүүлэхийг хүсэх болов уу? 

	Клайд ингэж бодсоор Ривер-Стрит гудамжаар баруун тийш явж, дараа нь ямар нэг гудамжаар орж, хойд зүгт эргэв. Энд газар сайгүй олон тооны янз бүрийн үйлдвэрийн газар, байсан үүнд: төмөр ба сүлжмэл эдлэл, хивсний фабрикууд, тоос сорогчийн том завод байлаа. Эцэст нь Клайд Чикаго ч, Канзас-Ситид ч үзээгүй тийм даржин дорой оронцог болсон орон сууцтай газар явж хүрчээ. Клайд энэ үзэгдлийг хараад, тун их дургүйцэн гутжээ. Энд юм бүхэн эндэхийн хүмүүсийн гуйланчлал, нийгмийн дорой байдал сэлтийг гэрчилж байлаа. Клайдад энэ бүгд нь цөм ядуурал хоосрол, гай зовлонгийн биелэл мэт санагдсан учир яаран буцаж явжээ. Клайд Могаук гол дээгүүр гүүрээр гарч, шууд ондоо нөхцөл байдалд орж, фабрик дээр очихынхоо өмнө үзээд шагшин гайхаж байсныхаа адил мөн тийм байшин барилгатай районд хүрсэн байна. Дараа нь Клайд өглөө явахдаа сонирхож байсан тэр таримал мод бүхий гоё сайхан гудамжинд оржээ. Тэр гудамжны дүрс байдлыг л харахад, энэ Ликургийн дээд зэргийн хүмүүс суудаг нь илэрхий байлаа. Энэ гудамж маш өргөн, тун сайтар зассан замтай бөгөөд хоёр талаар нь тун гоё сайхан байшингууд ярайж байлаа. Авга ах чухам энд л суудаг байх гэж Клайдын сэтгэлд орсон учир энэ гудамжны хүн амьтныг гэнэт их сонирхжээ. Бараг бүх харшийг Франц, Итали, Английн барилгын ухааны шилдэг үлгэр загвараар барьсан боловч Клайд үүнийг ойлгосонгүй. 

	Клайд улам цааш явж тал бүр тийшээ харж, эдгээр байшингийн хэмжээ дамжаа, хээ гуаг гайхан биширч байлаа. Клайд ийм баялаг байдлыг харж, сэтгэл нь тун их хөдлөөд, авга ахыгаа чухам хаана суудаг бол гэж боджээ. Түүний үеэл Гилберт өглөөд ийм байшингаас гарахдаа, өөрийнхөө давуу байдлыг мэдэж, хэвлүүн байдаг байх даа. 

	Клайд нэг харшийн өмнө зогсов. Эргэн тойронд нь мод тарьж, зам засаж, цэцгийн хүрээлэн байгуулсан боловч харин цэцэг ургаагүй байлаа. Хашааны гүнд том гарааш харагдаж байв. Байшингийн зүүн талд хиймэл усан оргил байх бөгөөд түүний оргилуурын төвд хун шувуу барьсан хүүхдийн баримал, баруун талд нь олон нохойд хөөгдсөн цаа гөрөөсний баримлыг ширмээр цутган хийсэн байжээ. Клайд английн хуучин загвараар барьсан энэ харшийн энх төвшин налгар сайхан байдлыг хараад, шагшин гайхаж, дур сэтгэл нь татагджээ. Яг энэ үед ажилчин бололтой, дунд хэр насны, хувцас муутайхан нэг хүн хажуугаар нь гарсан учир Клайд түүнд хандаж:

	— Эрхэм ээ, энд хэн суудгийг та мэдэх үү? гэж асуув. 

	Тэр хүний хариулсан нь:

	— Мэдэлгүй яах вэ! Сэмюэл Грифитс, тэртээ эрэг дээр захны том фабриктай тэр Грифитс... гэжээ. 

	Клайд хүйтэн усаар шүршүүлсэн юм шиг давхийв. Авга ахын байшин гэнэ! Энэ харш уу! Тэгвэл гараашны өмнө байгаа чинь түүний машин байх нь. Бас гараашны онгорхой хаалгаар өөр нэг машин харагдаж байна. 

	Тэгээд Клайдын балчир, чухамдаа сохор мухар, харанхуй мунхаг санаанд нь гэнэт саргай цэцэг, галын гэрэл, үнэртэй ус, хөгжим сэлтээс үүсэн төрдөг сэтгэлтэй адил хачин сэтгэл төржээ. Ямар сайхан юм бэ! Ямар гоё юм бэ! Авга ахыг ингэж суудаг гэж түүний өөрийн гэрийнхнээс хэн нь ч зүүдлээгүй юм! Ямар сүр жавхлантай вэ! Гэтэл түүний эцэг эх нь тун зол заяагүй, тун ядуу хоосон бөгөөд одоо хаа нэг газар Канзас-Сити буюу Денверийн гудамжинд ном тавьж байгаа биз. Төлөөлөгчийн газрын удирдагчид юм гэнэ! Энэ хүйтэн царайтай үеэлээс (тэгээд бас зөвхөн фабрик дээр л) бусад эдгээр баян хамаатны нэг нь ч түүнтэй уулзах гэж бодоогүй бөгөөд түүнийг хамгийн муу хар ажилд огт ажиггүй томилсон хэдий боловч Клайдын ааш зан цовоо сэргэлэн байлаа. Эцсийн бүлэгт Клайд ч бас Грифитс мөн бөгөөд Ликург дэх дээгүүр сүрхий хүмүүсийн үеэл, төрсөн ач нь шүү дээ. Юү ч боллоо гэсэн одоо Клайд тэднийд ажиллаж эхэлнэ. Тэгээд энэ бол одоо хүртэл Клайдын найдаж чадах байсан бүх зүйлээс илүү шилдэг ирээдүй түүний өмнө бий болж байгаагийн гэрч биш гэж үү? Харин эндэхийн Грифитсийнхэн ямар байдалтай Канзас-Сити буюу эсвэл жишээ нь Денвер дэх Грифитсийнхэн ямар «байдалтай» байгааг л санаж явах хэрэгтэй. Ямар их айхавтар муухай ялгаа вэ! Гэвч үүнийг аль болохоор их нарийн нямбай нуух хэрэгтэй юм. Клайд дахин бүр гутрав. Хэрэв эндэхийн Грифитсийнхэн түүний авга ах буюу үеэл эсвэл тэдний найзууд буюу албан хаагчдын аль нэг нь Клайдын эцэг эхийн тухай, түүний өнгөрсөн намтрын тухай лавлаж мэдэх юм бол яах бил ээ? Ямар муухай аюул бэ! Канзас-Ситид хүүхэд алсан тэр явдлыг яана! Эцэг эхийн даржин ядуу амьдралыг яана! Эстаг яана! Тэгээд Клайдын царай дахин барайж, хүсэл мөрөөдөл нь балартав. Тэд гэнэт тааварлаж мэдвэл яана! Тэд гэнэт мэдвэл яана! 

	Ай бас золиг байна даа! Клайд ер нь хэн юм бэ! Чухамдаа Клайд юу юм бэ? Хэрэв Клайдыг энд яах гэж ирсний нь мэдэх юм бол энэ гайхамшигт ертөнцөөс түүнд юу олдох вэ? 

	Клайд буцаж явлаа. Клайд өөрийгөө тун ч шалихгүй хүн гэж шууд мэдсэн учир зовж шаналж, өөрөө өөртөө нэлээд гутамшигтай болжээ. 

	
VI БҮЛЭГ

	Мөн энэ өдөр Брэли авгайн тусламжаар Клайдын хөлсөлж авсан тасалгаа чанар байдлаараа ч, зай хэмжээгээр ч түүний авга ахын сууж байгаа тэр гудамжнаас тун хол орших Торп-истрит гудамжинд байсан ажээ. Энэ бол өөрийгөө ямар ч гэсэн Сэмюэл Грифитсд ойр дотнын хүн гэж үзэхийг улам бүр их хүсэж байгаа Клайдын эрмэлзлийг барьж тогтооход бүрэн хүрэлцэхүйц ялгаа байв. Эндхийн байшин үзэмжгүй бөгөөд улаан саарал буюу шаравтар өнгийн будагтай, сүрхий их утаа тортог болсон, хуучирч муудсан байшингууд байлаа. Моднууд нь өвлийн салхинд үлээгдэж нүцгэрсэн боловч утаа, тоос хоёрыг давж, удахгүй шинэ амьдрал ирж, тавдугаар сарын навч цэцэг дэлгэрэхийг амлах мэт байдал илтгэж байлаа. Клайд Брэли авгайтай хамт энэ гудамж руу эргэж ороод, өнгө зүс муутай доромжхон олон хүнийг үзжээ. Эрэгтэйчүүд, хүүхнүүд, Брэли авгайтай адил хөгшин эхнэрүүд ажил тарсны дараа голын цаана байгаа янз бүрийн фабрикаас эргэж ирж байжээ. Байшингийн үүдэнд Клайд, Брэли авгай хоёрыг хүрэн платье дээрээ цэвэрхэн элгэвч өмссөн тийм ч их эелдэг бус эмэгтэй угтжээ. Тэр эмэгтэй мань хоёрыг хоёрдугаар давхарт аятайхан зассан нэлээд уудам тасалгаанд оруулж, хоолгүй бол дөрвөн доллар, хоолтой хамт бол долоон доллар хагасаар хөлсөлнө гэжээ. Ийм үнээр өөр олигтой байр олохгүй гэж Брэли авгай хэлсэн учир Клайд үүнийг хөлсөлж авахаар шийдсэн байна. Тэгээд Клайд Брэли авгайд баярлалаа гэж хэлээд, эндээ үлдсэн бөгөөд удалгүй барааны агуулах болон фабрикийн хэдэн албан хаагчидтай хамт хоолны ширээний ард суужээ. Тэд бол Чикагод Клайдыг «Юнион Лиг» клубийн шилдэг сайн нөхцөл байдалд орохоосоо өмнө эхлээд Полина-стрит гудамжинд дайралдаж явсан хүмүүстэй нь адилавтар хүмүүс байлаа. Клайд хоолны дараа Ликургийн гол гудамжнуудаар тэнэх гэж явжээ. Энд Клайд тодорхой бус байдалтай олон тооны ажилчныг харжээ. Клайд өдөр нь эдгээр гудамж ямар байдалтай байсныг бодоход, орой нь энд иймэрхүү төрлийн хүмүүс бий болно гэж огт санасангүй. Энд янз бүрийн маягийн, янз бүрийн үндэстний хүүхнүүд, залуучуул, эрэгтэйчүүд, эмэгтэйчүүд, америк, польш, унгар, франц, англи хүмүүс байлаа. Тэд цөмөөрөө биш бол олонх нь ямар нэг онцгой байдалтай - мулгуу, оюуны буюу биеийн талаар болхи, эсвэл дур хүслэн, сэргэлэн соргог байдал эрэлхэг зоригоор дутагдалтай хүмүүс байлаа. Энэ бүгд нь өнөөдөр Клайдтай дайралдсан тэр дорд заяаны ертөнцөд тэдний холбогдох шинж тэмдэг нь байсан бололтой. Гэвч Клайд Уикиги-авеню гудамжинд ойр байгаа бусад зарим гудамж, дэлгүүрт өөр маягийн гоё, сэргэлэн хүүхнүүд, залуустай дайралджээ. Энэ бол тэртээ эрэг дээр байгаа янз бүрийн үйлдвэрийн газрын конторын албан хаагчид байсан нь эргэлзээгүй юм. 

	Клайд найман цагаас арван цаг хүртэл үүгээр түүгээр тэнүүчилсэн бөгөөд энэ хүмүүс урьдаас ярилцсан юм шиг яг арван цагт цөөрч, хамгийн их хөлтэй гудамжнууд гэнэт нэгмөсөн хоосров. Клайд энд үзсэн юм бүхнээ алхам бүрд Чикаготой, Канзас-Сититэй зэрэгцүүлэн үзэж байлаа. (Хэрэв Ретерер одоо түүний авгын харшийг ч, фабрикийг ч үзэх юм бол юу хэлэх бол! Ликург бага хот байсан учраас ч Клайдад таалагдсан байж болно. Эндхийн олон нийтийн амьдралын төв болсон бололтой гал цацарсан гоёмсог «Ликург зочид буудал» ч, шуудангийн байшин ч, ганжраар чимэгдсэн дуган ч, автомобилийн үзэсгэлэнтэй зэрэгцээ байгаа хүүр оршуулах хуучин газар ч, мөн тэнд булангийн цаана байгаа кино үйлдвэр ч, гудамжаар аальгүйтэж байгаа залуучууд ч, юм бүхний дээр бүдэг бадаг зөн бэлгэ мэт зүйл болж байгаа залуу насны цог жавхлан, хүсэл найдвар ч... цөм Клайдад таалагджээ. Залуу насны цог жавхлан, хүсэл найдвар бол даян дэлхийн аливааг бүтээх үйл ажиллагааны үндэс юм. Эцэст нь Клайд хотыг таалж, энд суух болсондоо баярлаж байгаагаа мэдээд, Торп-стрит гудамж дахь тасалгаандаа эргэж иржээ. Уикиги-авеню ямар их гоё вэ! Авга ахын фабрик ямар их том бэ! Гудамжнуудаар цовоо хөөрхөн хүүхэн хэчнээн их олон байна вэ. 

	Энэ үед Гилберт Грифитс (түүний эцэг нь ажлаар Нью-Йоркт очоод байсан бөгөөд Гилберт энэ тухай Клайдад хэлсэн ч үгүй ажээ) Клайдтай уулзсанаа болон Клайд бол ертөнцөд хамгийн үхээнц биш гэхэд хамгийн сонирхолтой биш амьтан гэдгийг эх, эгч дүү нартаа ярих гэж боджээ. Клайдыг ирсэн тэр өдөр Гилберт таван цаг хагаст гэртээ харьсан бөгөөд Майратай уулзмагцаа:

	— За, манай Чикагогийн хамаатан өнөөдөр ирэх шив дээ гэж хайхрамжгүй хэлэв. 

	— Аа, тийм үү? За ямар янзын хүн байна? гэж Майра хэлэв. 

	Аавын хэлснээр бол Клайд хүмүүжилтэй бөгөөд тэнэг биш хүн байсан учир Майра түүнийг сонирхжээ. Гэвч Майра Ликург хотын болон аавынхаа фабрик шиг тийм үйлдвэрийн газруудын ажилчин ажлын нөхцөл, амьдралын бололцоог мэдэх учир Клайдыг ямар учраас энд ирсэн юм бол гэж гайхаж байжээ. 

	— Би л түүнээс онцын юм олж харсангүй гэж Гилберт хариулаад: — Клайд нэлээд төлжсөн, муухай биш залуу юм. Гэвч том үйлдвэрийн газар ажиллах ямар ч бэлтгэл байхгүй гэдгээ өөрөө хүлээж байна. Тэр бол зочид буудалд ажилладаг ямар ч залуугаас ялгарах юмгүй. Амьдралын хамгийн гол зүйл нь хувцас хунар л гэж үздэг хүн бололтой. Клайд хүрэн буурал костюмтай, хүрэн галстуктай, өнгө таарсан шляптай, хүрэн шаахайтай байна. Галстук нь хэтэрхий хурц өнгөтэй юм. Гурав дөрвөн жилийн өмнө л хүн их өмсдөг байсан тийм тод ягаан судал бүхий цамцтай юм. Тэгээд бас костюм нь хийц муутай юм. Клайд нэгэнт энд ирсэн бөгөөд бас энд тогтож чадах нь мэдэгдээгүй байгаа болохоор одоо би юу ч хэлэхийг хүсэхгүй байна. Гэвч хэрэв Клайд энд тогтож, манай орны хамаатны дүр үзүүлэх гэж байгаа бол тэр хэрээ мэдэж, бяраа тааруулахад хүрэх болдог юм уу, эсвэл би аавыг түүнд нэг хоёр үг хэл гэж зөвлөхөд хүрэх болно байх аа. Гэвч түүнийг ямар нэг цехийн дарга болгох юм уу... дараагаар бүр худалдааны төлөөлөгч болгож ч болох байх гэж би бодож байна. Гэлээ ч гэсэн түүний ямар учраас энд ирснийг нь би ойлгохгүй байна. Энд дэвших горьдлого тун бага гэдгийг аав түүнд тайлбарлаж өгөөгүй юм байлгүй. Дэвшихийн тулд наад зах нь ёстой дур сэтгэл булаасан хүн байх хэрэгтэй гэв. 

	Гилберт том задгай зуухан тийш нуруугаа харуулан зогсож байлаа. 

	— Ай, гэвч түүний эцгийн тухай саяхан ээжийн юу ярьсныг чи сонссон биз дээ? Тэр залуу ямагт амжилт олж чадахгүй байсан биз дээ. Тэгээд энэ Клайдыг фабрик дээр таарсан ч, таараагүй ч аав түүнд туслах гэж шийдсэн байлгүй. Манай өвөг эцэг Клайдын эцгийн хувьд шударга бус байсан гэж аав үздэг. Ээж над тэгж хэлсэн юм. 

	Майра дуугүй болов. Иймэрхүү битүү үг ээжээсээ бас сонссон Гилберт үүнийг нэг их учир холбогдолтой болгохгүй байх нь дээр гэж үзжээ. 

	— Ай, энэ ч над тийм их хамаатай юм биш. Хэрэв аав түүнийг ямар нэг ажилд тэнцэх эсэхийг нь харгалзахгүйгээр фабрик дээр байлгахыг хүсэх юм бол аавын л мэдлийн хэрэг. Гэвч аав өөрөө цех бүхэнд чадвартай хүмүүс л хэрэгтэй, үхээнц тээшийг гадагш нь гаргаж хаях хэрэгтэй гэж ямагт ярьдаг шүү дээ. 

	Гилберт хожим нь ээж, Белла хоёртойгоо уулзаад, Клайдын ирсэн тухай сонин мэдээ, энэ талаар өөрийнхөө бодсон зүйлийг мөн л ийм байдлаар ярьж өгчээ. Грифитс авгай санаа алдав. Ликург шиг ийм жижигхэн хотод, олон нийтийн дотор Грифитсийн гэр бүлийн эзэлж байгаа ийм байр байдалд тэдэнтэй ойр ураг төрөл болж, тэдний нэрийг зүүж яваа ямар ч хүн тун болгоомжтой бөгөөд зохих төрх намба, дур хүслэн, үзэл сурталтай байх ёстой. Нөхөр нь эдгээр шаардлагад хэрхэвч тохирохгүй залууг энд авчирсан явдал тун зохисгүй хэрэг болсон бололтой. 

	Гэвч Белла Клайдын тухай ийм тодорхойлолтыг сонсоод, ахынхаа хэлсэнд итгэсэнгүй. Белла Клайдыг мэдэхгүй байсан боловч Гилбертийг мэдэж байсан бөгөөд Гилберт хүнд огт байхгүй элдэв дутагдлыг тэр хүнээс тун амархан олж чаддаг байсныг мэддэг байлаа. Тэгээд Белла хоол идэх зуур бас Клайдын тухай түүний хэлсэн ямар нэг үгийг сонсоод:

	— За яах вэ дээ, хэрэв аав хүсэх юм бол түүнийг яалаа ч гэсэн фабрик дээр үлдээх юм уу, эсвэл ямар нэг өөр аргаар түүнийг ажиллуулах болно... гэж хэлэв. 

	Ингэж хэлэхэд нь Гилберт алгадуулсан юм шиг арзасхийжээ. Гилберт аавынхаа фабрик дээр алдар нэрээ маш хичээнгүйлэн хамгаалж, түүнийг бэхжүүлэх, мандуулахыг элдвээр хичээж байсан бөгөөд үүнийг дүү хүүхэн нь сайн мэдэж байжээ. 

	Гэтэл Клайд маргааш өглөө нь фабрик дээр хүрч ирээд, өөрийнхөө нэр, гадаад байдал, эрхэм Гилберт Грифитстэй адил байдлаа нэг ёсны давуу чанар гэж мэдсэн боловч тэр давуу чанараа бүрэн хэмжээгээр нь үнэлж хараахан чадаагүй байлаа. Клайдыг фабрикт ойртож ирэхэд нь 1 дүгээр хаалганы манаач түүнийг гайхсан байдалтай харж байв. 

	— Та эрхэм Клайд Грифитс биз? гэж тэр манаач асуугаад: — Та эрхэм Кемерерийн тэнд ажиллах уу? Мөн, мөн, мэдлээ. Тэр зогсож байгаа хүн танд пайз өгнө гээд тэр манаач том биетэй, уруу царайтай өвгөнийг заасан «хөгшин Жерфф» гэдэг нэртэй гэж Клайд хожим нь мэдсэн ажээ. Энэ өвгөн мөн тэр байшингийн гүнд байгаа шалгах цагны дэргэд зогсож, пайзнууд олгоод, тэмдэглүүлсний дараа тэр пайзнуудаа долоон цаг гуч, долоон цаг дөч хоёрын хооронд буцааж авдаг байжээ. 

	Клайд түүний дэргэд явж очоод:

	— Би Клайд Грифитс гэдэг байна. Би дор эрхэм Кемерерийн тэнд ажиллах юм гэж хэлэхэд нь өвгөн бас гайхаад, дараа нь

	— Мэдлээ эрхэм ээ. Тэгвэл та чинь эрхэм Грифитс юм байж. Өчигдөр эрхэм Кемерер таны тухай надад хэлсэн юм. Таны дугаар далан нэг. Би танд эрхэм Дювений пайзны хуучин дугаарыг өгч байна гэв. 

	Тэгээд боловсруулах цехэд ордог шатаар Клайдыг буухад, пайзны өвгөн тэр завсар ойртон дөхөж ирсэн манаач тийш эргэж хараад:

	— Энэ залуу эрхэм Гилберт Грифитстэй ямар их адилхан бэ! Яг л түүний хөрөг юм! Энэ ах дүү, хамаатан садан нь юм уу, чи юү гэж бодож байна? гэж хэлэв. 

	— Огт мэдэхгүй гэж манаач хариулаад: — Би үүнийг урьд нь ер үзээгүй. Гэвч энэ бол эднийхний хүн мөн л дөө, ил харагдаж байна. Би эхлээд эрхэм Гилбертийг ирж явна гэж бодсон. Би малгайгаа авахыг завдаад, харсан чинь эрхэм Гилберт биш байлаа гэв. Клайд боловсруулах цехэд ороод, Кемерерийг урьд өдрийн адилаар хүндлэх, тээнэгэлзэх байдалтай хэвээрээ байгааг мэдэв. Учир нь Кемерер ч, Уигэм ч фабрик дээр Клайд чухам ямар байдалтай байхыг тодорхойлж чадаагүй хэвээрээ байжээ. Үнэндээ Клайдыг ямар нэг онцгой, нэлээд хөнгөн буюу эсвэл нэлээд хүнд нөхцөлд байлгах хэрэгтэй гэсэн ганц үг Гилбертийн амнаас гараагүй гэдгийг Кемерер Уигэмээс олж мэдсэн байлаа. Харин Гилберт: «Клайд бусад албан хаагчдын адил ажиллах ёстой: Онцолж үзэх юм огт байхгүй» гэж хэлжээ. Гэвч Гилберт, Клайдыг Уигэмтэй танилцуулахдаа: «Энэ бол миний үеэл юм. Энэ хүн манай үйл ажлыг судлах гэж байна» гэж бас хэлсэн бөгөөд энэ нь Клайд энд удаан байхгүй, харин бүх үйлдвэрлэлийг судалтлаа нэг цехээс нөгөөд шилжиж байх болно гэсэн үг биз ээ. Ийм дээрээс Уигэм Клайдыг явсан хойно, энэ бол эзний ивээлд байгаа хүн байх аа гэж Кемерер болон бусад хэдэн албан хаагчдын чихэнд шивнэсэн бөгөөд үүнтэй тохируулан тэд фабрик дээр тэр ямар байдалтай байхыг магадлан мэдтэлээ болгоомжтой байхаар шийджээ. 

	Гэтэл Клайд тэдний хүндэлж байгаад сэтгэл нь сэргэж Гилберт үеэл нь түүнийг яаж ч үзлээ гэсэн энэ хүндэтгэл бол сайн шинж тэмдэг мөн бөгөөд авга ахын зүгээс ямар нэг хайр хишиг хүртээхийн зөн бэлгэ мөн гэж өөрийн эрхгүй боджээ. Ийм дээрээс Клайдын ажлыг тийм их хүнд биш, одоогоор хэтэрхий их ажиллахад хүрэхгүй гэж Кемерерийг тайлбарлаж эхлэхэд нь Клайд түүний үгийг нэлээд нигүүлсэнгүй байдлаар сонсжээ. Ийм дээрээс Кемерер бүр их хүндэтгэх болсон байна. 

	— За одоо шляп, пальтогоо энд шүүгээний нэгэнд өлгөчих гэж Кемерер зөөлөн бөгөөд бүр бялдууч байдлаар хэлээд: — Дараа нь тэндээс жижигхэн тэрэг аваад, нэгдүгээр давхарт гарч, тэндээс хэдхэн ширхэг нэхмэл аваад ирээрэй, тэдгээрийг хаанаас авахыг танд заагаад өгнө гэв. 

	Клайдын хувьд сонирхолтой боловч хялбар бус өдрүүд иржээ. Дасаж сураагүй ажлын байдал, энд байгаа өөрийнх нь байдал заримдаа Клайдад самгардах, зовних сэтгэл төрүүлж байлаа. Клайд фабрик дээр өөрийгөө хүрээлж байгаа хүмүүсээр хэзээ нэг цагт нөхрөө хийж бараг авахгүй байсан биз ээ. Тэд цөм хөгжлийнхөө талаар зарлага хүүхэд, морин тэрэгчин, жижиг түшмэдээс ихээхэн доогуур хүмүүс байлаа. Тэд цөмөөрөө хүнд нүсэр бөгөөд биеийн болон оюун ухааны талаар болхи гэдгийг Клайд тодорхой үзэж байжээ. Тэд хамгийн доод зэргийн ажилчин шиг хувцасладаг бөгөөд биеийнхээ гадаад үзэмжийг огт хайхардаггүй хүмүүс л голдуу ингэж хувцасладаг билээ. Тэдний боддог бүх зүйл нь л ажил, амьдралын материаллаг хүнд нөхцөлийн тухай бодол юм. Түүнээс гадна ажилчид Клайдыг хэн болох тухай, Клайдын энд ирсэн явдал тэдний өөрсдийн байдалд яаж нөлөөлөх тухай мэдэхгүй байсан учир Клайдыг хардаж сэжиглэж байжээ. 

	Үнэндээ хоёр долоо хоногийн дараагаар Клайдыг захиргааны даргын ач, нарийн бичгийн даргын үеэл юм, ингэхлээр доод зэргийн ажил дээр удаан байхгүй юм гэдгийг мэдсэнээсээ хойш ажилчид түүнтэй арай дээр харилцах болжээ. Гэвч тэр одоо Клайдыг дороос дээш харж, бас нэг өөр маягаар хардан сэжиглэж, атаархах болжээ. Эцсийн бүлэгт Клайд эдгээр нөхцөлд ажилчдын хувьд өөрийн хүн байгаагүй ба байж ч чадсангүй. Клайд инээмсэглэж, тун их эелдэг байж чадах хэдий боловч хэзээд тэднээс дээгүүр хүмүүстэй холбоотой байх болно. Наад зах нь ажилчид ингэж болдог байлаа. Клайд бол тэдний харахад баялаг, дээд ангийн хэсэг нь байсан бөгөөд энэ нь юу гэсэн үг болохыг ядуу хүн бүхэн мэддэг юм. Ядуучууд хэзээд хамт байх ёстой. 

	Гэтэл Клайд өглөөнийхөө хоолыг ганцаархнаа идэж суухдаа, өөрт нь хамгийн уйтгартай, сонирхолгүй мэт зүйлийг энэ хүмүүс яаж сонирхож чаддаг юм бэ гэж гайхан байсан үүнд: Тэд зооринд ирж байгаа нэхмэлийн яс чанар түүний жин буюу яс чанарт байгаа ямар нэг жижиг дутагдал, сүүлийн хорин «ширхэг» нь түрүүчийн арван зургаатай адил тийм их сайн сууж чадаагүй... буюу «крэнстоны компанийн» энэ сард ажилчдын тоог хорогдуулсан ба харин «Энтоний компани» хагас сайн өдрийг өнгөрсөн оныхтой адил тавдугаар сарын дундуураас биш, зөвхөн зургаадугаар сарын 1-ээс хойш бүрэн бус ажлын өдөр гэж үзэх тухай зарласан явдал гэх зэргийг сонирхож байжээ. Тэд цөм ажлынхаа өдөр тутмын уйтгартай аар саар зүйлд автагдсан мэт байлаа. 

	Тэгээд Клайд өнгөрсөн үеийн нэлээд зол жаргалтай цагийг улам олон дахин санаж бодох болжээ. Заримдаа Клайд Чикаго буюу Канзас-Ситид дахин очих сон гэж боддог байв. Ретерер, түүний дүү хүүхэн Луиза, Хегланд, Хигби, Эдди Дойл, эрхэм Скуайрс, Гортензия, залуугийн амарлингуй бүх кампаниа Клайд дурсан бодож, тэд цөм хаа яаж явдаг бол? Одоо Гортензия хаана байдаг бол? гэж боджээ. Гортензия юу ч гэсэн тэр үстэй хүрмийг сүүлд нь авч дээ... янжуурын худалдагчаар авхуулаад, түүнтэй хамт явсан биз дээ... тэгээд бас Клайдад сэтгэлтэй гэж хэлж байсныг нь яана, муу жаал луйварчин! Тэгээд түүний хамаг мөнгийг салгаж авсан шүү! Клайд тэр хүүхний тухай, хэрэв хамаг зүйл өөрөөр эргэсэн бол тэр хүүхэн Клайдыг юу болж болох байсан тухай бодоход л тэр дороо аягүй болж байлаа. Одоо Гортензия хэнтэй нялганаж байгаа бол? Канзас-Ситигээс яваад, яаж аргалсан бол? Хэрэв Гортензия энд ирж Клайдыг үзээд, түүний дээгүүр холбооны тухай мэдэх юм бол юу гэж хэлэх байсан бэ? Клайдын одоогийн албан тушаал түүний сэтгэлд тийм их таалагдахгүй нь тодорхой хэрэг. Гэлээ гэсэн ч хэрэв Гортензия түүний авга ах, үеэл, энэ фабрик, том харш сэлтийг үзвэл түүнийг арай их илүү хүндлэх байсан юм. Тэгвэл Гортензия дахиад түүнд энхрий хайртай болох байсан билээ. Тэр тэгэх л хүүхэн байгаа юм. Гэвч хэрэв тэд хэзээ нэг цагт дахин уулзах юм бол Клайд түүнд хэн болохоо үзүүлээд өгнө дөө! Тэгвэл Клайд түүнийг маллаж чадах нь мэдээж юм. 

	
VII БҮЛЭГ

	Каппи авгайн мебельтэй тасалгаанууд Клайдын хувьд тийм ч их аятайхан газар биш байлаа. Энэ бол ерийн нэг хямд үнэтэй хөлсний байр байжээ. Өөрсдийнхөө ажил, ацаг хөлс, орон нутгийн дунд зэргийн олон нийтийн шашин шүтлэг сэлтийг дэлхий дахины дэг журам, энх төвшний зайлшгүй чухал үндэс гэж үздэг хуучныг баримтлан сэтгэгч ажилч, албан хаагчид голдуу энд суудаг байв. Ерөөсөө энэ бол маш уйтгартай байшин юм. Энд наргиан хөгжөөн жаргал цэнгэлийн тухай бодох ч хэрэггүй ажээ. 

	Гэлээ гэсэн ч энд Фондоос саяхан ирсэн хөнгөн хийсвэр залуу Уолтер Диллардын ачаар эндэхийн амьдрал Клайдын хувьд тийм ч их сонирхолгүй биш мэт байжээ. Энэ Диллард нь Клайдтай чацуу бөгөөд мөн тийм нэрэлхүү байсан боловч Клайдын төрх байдал, эргэн тойрны амьдралын учрыг олох чадвар түүнд байсангүй. Тэр залуу «Старк ба түүний компанийн» эрэгтэй хүний хувцасны дэлгүүрт ажиллаж байжээ. Тэр бол тун сэргэлэн, ховдог, царай зүсээр муугүй, маш цайвар үстэй, тармаг цайвар сахалтай залуу бөгөөд хөдөөгийн хүүхнүүдийн дур сэтгэлийг булаагчийн эелдэг нялуун зан ааш түүнд зуршмал байлаа. Тэр залуу хэзээ ч, ямар ч хөрөнгөтэй байж үзээгүй, нийгмийн ямар нэг дөнгүүр байр байдалд хүрч яваагүй хүн юм. Урьд хэзээ нэг цагт түүний эцэг нь жижигхэн хотод жижиг барааны мухлагтай байж байгаад, аль эрт хоосорсон боловч энэ залуу ямар нэг удам дагасан хүслэнгийн эрхээр алдартай байр суурь эзлэх гэж маш их тачаадан мөрөөдөж явжээ. 

	Диллард одоо хүртэл ямар ч амжилт олоогүй учир амжилт олсон хүмүүсийг онц их сонирхон үздэг байжээ. Тэр залуугийн ийм сэтгэл Клайдынхаас ч илүү их хүчтэй байлаа. Ликургийн нэрт гэр бүлийнхний үйл ажиллагаа, энэ бүх Николсон, Старк, Гарриэт, Грифитс, Финчли зэрэг айлуудын амьдарч байгаа гоё ганган байдал тэр залууд асар их сэтгэгдэл төрүүлжээ. Диллард Клайдыг ирснээс хойш хэд хоногийн дараа түүнийг энэ ертөнцтэй бүрэг бараг холбоотой гэдгийг мэдээд, маш их сонирхжээ. Яана гэнэ ээ! Баян Сэмюэл Грифитсийн ач хүү Грифитс энд хөлсний байранд байна гэж үү? Түүнтэй нэг ширээний ард зэрэгцэн сууж байгаа юм гэж үү? Тэгээд Уолтер энэ шинэ ирсэн хүнтэй даруйхан танилцах ёстой гэж тэр дороо шийджээ. Ликург дэх шилдэг айлуудын нэгэнд хүрэх замыг нээж өгөх азтай завшаан түүнд олдож байна! Түүний дээр Клайд бол залуу, царайлаг бөгөөд бас өөртэй нь адил нэрэлхүү хүн бололтой. Цаг хөгжөөнтэй өнгөрөөхөд таарах хань мөн байна. Диллард зол заяандаа итгэж ядан, Клайдыг шууд эргүүлдэж гарчээ. 

	Диллард юуны өмнө салхинд гаръя гэж Клайдад хэлжээ. Энд, хол бус газар, голын дэргэд тун гоё сайхан кино театр бий, Клайд түүнд очихыг хүсэхгүй юм болов уу? 

	Сайн хувцастай, хээнцэрдүү Диллард бол фабрик дээр Клайдыг хүрээлж байсан уйтгартай бөгөөд хэтэрхий их практик сэтгэлэг бүхий хүмүүстэй ч, хөлсний байранд суугаа бусад хүмүүстэй ч огт адилгүй байсан учир Клайдын сэтгэлд таалагджээ. 

	Гэвч Клайд тэр дороо өөрийнхөө мундаг хамаатнуудын тухай бодов. Клайд Ликургт алхах бүрдээ эргэж харж байх ёстой. Шинэ хүмүүстэй ингэж хамаагүй амархан танилцах явдал нь том алдаа ч болох юм бил үү, хэн мэдэх вэ? Грифитсийнхэн өөрийнхөө зиндааны бүх хэсгийн адил эгэл хүмүүсээс хөндий зожиг байдаг байлгүй дээ. Клайд энд дайралдаж байсан хун бүхний зан байдлыг хараад. тэр тухай тааварласан байна. Клайд оюун бодлоосоо илүү зөн бэлгэтээ автагдан, бас эргэн тойрныхонтойгоо ойртохгүй, цөмийг ихэмсэг байдлаар харж байсан бөгөөд үүнээс болж давуу чанарын энэ байдлаа туршиж дасгал хийж байсан мөн л тэр Диллардаас эхлэн эргэн тойронд байгаа хүн болгон түүнийг улам их хүндэлж байх шиг байжээ. Клайд Диллардын их гуйлт, тэр ч байтугай нэг ёсны залбиралд тус үзүүлж, түүнтэй хамт явсан боловч тун их болгоомжтой авч явлаа. Гэтэл Диллард Клайдын хүлцэнгүй, ихэмсэг ярвагар төрх байдлыг шууд «ангийн», тал танилтайн шинж тэмдэг мөн гэж үзжээ. Диллард энэ баргар бүрэнхий, уйтгартай, мебель бүхий тасалгаанд ийм хүнтэй уулздаг бас догь оо! Тэгээд бас Диллард энд ирснийхээ дараа, ажил төрөл хийж эхлэх үеэрээ ингэж уулзана гэж байх уу! 

	Тэгээд Диллард Клайдаас дээгүүр байдалтай, илүү цалин хөлстэй, долоо хоногт хорин хоёр доллар авч байгаа боловч Клайдтай ёстой л нэг бялдууч хүн шиг харилцаж байв. 

	— Та энд ихэнх цагаа хамаатан садан, найз нөхөдтэйгөө хамт өнгөрүүлэх биз дээ? гэж Диллард анх удаа Клайдтай хамт зугаацан явах зуураа хэлжээ. Диллард Клайдын тухай ахиухан мэдээ түүнээс гаргуулж авахыг хичээсэн боловч Клайд дуугарч өгөхгүй байлаа. Тэгэхэд нь Диллард өөрийнхөө намтрын зарим нэг зэгсэн чимэглэсэн хэсэг бусаг дэлгэрэнгүй зүйлийг яриандаа шургуулж амжсан байна. Одоо түүний аав бөс барааны дэлгүүртэй. Өөрөө энэ талаар шинэ гарсан зүйлийг судлахын тулд энд ирсэн. Түүний авга ах нь энд «Старк ба түүний компанид» ажилладаг. Тэр Ликургт сайхан танилуудтай болсон боловч одоогоор цөөвтөр байгаа. Өөрөө энд ирээд удаагүй, дөнгөж дөрвөн сар л болж байгаа л даа гэжээ. 

	Гэтэл Клайдын хамаатныг яана! 

	— Танай авга ах саяас илүү хөрөнгө хогшилтой байх аа? Улс л тэгж ярих юм байна шүү дээ. Уикиги-авенюд байгаа тэр байшингууд аятайхан шүү! Олбэнид ч, Утикт ч, тэр ч байтугай Рочестерт ч тэдгээрээс илүү гоё сайхан байшин олохгүй. Тэгээд та чинь Сэмюэл Грифитсийн төрсөн ач нь юм уу? Юу гэсэн үг вэ! Энэ чинь энд их зүйл байхгүй юу. Би тийм тал танилтай болоосой! Тэгвэл би ашиглах байсан юм. 

	Диллард Клайдыг шагшин гайхсан байдлаар инээмсэглэн харахад, Клайд үнэн хэрэг дээрээ ах дүүгийн холбоо хэлхээгээ ямар чухал болохыг улам тодорхой мэджээ. Энэ залуу тэр хэлхээ холбоог их ач холбогдолтой гэж үзэж байна аа бас. 

	Бүү мэд л дээ гэж Клайд булзааруулан хариулав. Гэлээ гэсэн ч Клайд эндхийн Грифитсийнхэнтэй өөрийгөө тийм их ойр дотно гэж үзсэнд нь тун их хөөрсөн байлаа: — Би захны үйлдвэрлэлийг судлах гэж энд ирсэн. Би цэнгэл зугаацал хөөцөлдөх санаа алга. Авга ах намайг энэ ажилд ноцтой оруулах гэж байгаа гэв. 

	— Тэгэлгүй яах вэ, тэгэлгүй яах вэ. Би үүнийг мэдэж байна гэж Диллард хариулаад: — Манай авга ах бас тийм санаатай байгаа юм. Тэр намайг ажилд зүтгүүлэхийг хүсэж, цаг дэмий өнгөрүүлэхгүй бай гэж надаас шаардаж байна. Манай тэр ах маань Старкийнд бөөнөөр худалдаж авагчийн ажил хийдэг. Гэвч завсар чөлөөгүй ажиллаж болохгүй шүү дээ. Хааяа нэг сэтгэлээ сэргээх хэрэгтэй гэв. 

	— Та зөв ярьж байна гэж Клайд амьдралдаа анх удаа нэлээд их нигүүлсэнгүй дуугаар хэлсэн ажээ. 

	Тэд нэг хэсэг дуугүй явсан бөгөөд дараа нь:

	— Та танц хийдэг үү? гэж Уолтер асуув. 

	— Хийдэг гэж Клайд хариулав. 

	— Би бас хийдэг. Энд танцны хямдхан үнэтэй газар хэчнээн л бол хэчнээн бий. Гэвч би түүнд ер очдоггүй. Хэрэв олигтой хүмүүстэй тал танил байхыг хүсвэл тийм газар очиж болохгүй. Энэ хотын сайн хүрээний хүмүүс тун муухай явцуу түгжигдмэл юм гэнэ билээ. Хэрэв тэдний хүрээнд багтаагүй л бол тийм хүнтэй ярихыг ч хүсдэггүй гэнэ. Фондод ч бас тийм байдаг л даа. (Тэр хүрээнд л багтаагүй бол) Өөр орох газар олдохгүй. Ийм байх нь ч зөв биз дээ. Гэлээ гэсэн ч энд дээгүүр зиндааны биш боловч муу муухай хэлэгддэггүй сайн сайн айлын наргиж, танцалж болох тун царайлаг хүүхнүүд олдох болно. Тэгээд тэд тийм ч их номхон томоотой биш, харин заримдаа яахаа ч буцдаггүй хүүхнүүд бий. Бас тэгэхдээ тэдэнтэй заавал хууль ёсны эр эм бололцох гэх ч явдалгүй биз гэв. 

	Энэ бол Ликургт шинэ байдлаар амьдрах гэж байгаа үед хэтэрхий хийсвэр тал танил болох байсан биз ээ гэж Клайд бодов. Үүний зэрэгцээгээр Клайд Диллардыг таалж байлаа. 

	— Дашрамд нь асуухад, та энэ бүтэн сайн өдөр хоолноос хойш юу хийх вэ? гэж Диллард хэлэв. 

	— Онц хийгээд байх юм байхгүй байх аа гэж Клайд хариулаад, өөрийнхөө өмнө шинэ зорилт гарч ирж байгааг мэдэж: — Цаг дээрээ юу болохыг би одоогоор хэлж мэдэхгүй байна гэв. 

	Хэрэв та завтай байвал яах вэ? Хоёулаа хамт оройг өнгөрүүлэх үү? Би энд нэлээд хэдэн хүүхэнтэй танилцсан. Тун хөөрхөн хүүхнүүд! Хэрэв таныг хүсвэл урьдаар хоёулаа манай авга ахынд очъё. Тэдний гэр бүлийнхэн тун сайхан ааштай улс бий. Дараа нь би тэнд миний танил хоёр хүүхэн бий... маш гуалиг! Нэг нь дэлгүүрт ажиллаж байсан боловч одоо тэр ажлаа хаяад, хаана ч ажил хийгээгүй байгаа. Нөгөөдөх нь түүний найз хүүхэн. Тэднийх эгшигт хайрцагтай, хоёулаа танц хийдэг хүүхнүүд. Үнэндээ энд бүтэн сайн өдөр танц хийх ёсгүй боловч үүнийг хэн ч мэдэхгүй өнгөрнө. Эцэг эх нь тэр хүүхнүүдэд зөвшөөрдөг юм. Хэрэв таныг хүсвэл бид дараагаар нь хаа нэг газар кино үзэж болно. Захын ямар нэг кино төдийхөн биш, харин хаа олигтой газар очъё. Зөвшөөрөх үү? 

	Ийм үгний хариуд яах, юу хэлэх вэ гэдэг асуудал Клайдын өмнө гарч иржээ. Клайд Канзас-Ситид болсон явдлаас хойш Чикагод байхдаа тун даруу, болгоомжтой байхыг хичээж байжээ. Клайд клубт ажилд орохдоо, энэ маш их хатуу чанд бололтой газраас өөрт нь бишрэгдэж байгаа тэр сайн сайхан байдалтай тохируулан амьдралаа зохиож төлөв томоотой байх, хичээнгүй ажиллах, мөнгө хуримтлуулах, дорвилог байдлаар цэвэрхэн сайхан боловч ганган хээнцэр бус хувцас өмсөж байхаар шийдсэн билээ. Энэ бол Дар эхгүй бурхны орон байжээ. 

	Гэвч одоо түүнийг шууд хүрээлж байгаа байдал нь хэчнээн даруу буурай байлаа ч гэсэн хотын агаар амьсгал түүнтэй хамт яваа залуугийн сая хэлсэн тэр жаргал цэнгэлийн хүслийг Клайдад сэргээж байлаа. Хамгийн гэм балаггүй ч гэлээ гэсэн эмэгтэй хүмүүстэй л хамт жаахан наргихыг хүсэж байв. Гудамжнууд оройд маш их хөлтэй болж, хөөрхөн хүүхэн, залуу эрчүүдээр дүүрэн болдог байна. Гэвч хэрэв Клайд Диллардын бодож байгаа тэр байдлаар наргиж цэнгэх юм бол түүний шинээр олж авсан хамаатан нь юу гэж бодох бил ээ? Тэгээд энэ залуу Ликургт хатуу чанд ёс суртахуунтай байдаг, бие биеийнхээ тухай бүгдийг цөм мэдэж байдаг гэж тэр өөрөө хэлж байгаа шүү дээ. Клайд эргэлзэн гайхаж, дуугүй байлаа. Шийдвэр гаргах хэрэгтэй байв. Гэвч Клайд ганцаардаж, хэтэрхий их уйтгарлаж байсан учир

	— За яах вэ дээ, би зөвшөөрч ч болно гэж Клайд хариулаад, дараа нь нэлээд тээнэгэлзсэн байдлаар, — Та миний эндхийн хамаатан садныг мэднэ шүү дээ, гэтэл

	— Мэдэлгүй яах вэ гэж Диллард түргэн хариулаад: — Та болгоомжтой байх хэрэгтэй. Би ч бас ялгаагүй гэв. Диллард Грифитсийнхний аль нэгэнтэй, тэр ч байтугай энд бараг нэг ч хүнтэй танилцаагүй байгаа энэ ирсэн хүнтэй хаа нэг газар хамт явбал л барав. Энэ нь түүнийг ч эргэн тойрны хүмүүсийн дунд мандуулах нь лав. 

	Тэгээд Диллард Клайдад папирос худалдан авч өгөх гээд, бас содтой ус уухгүй юу гэж асуужээ. Гэвч Клайд нэг л аягүй, эвгүй санагдсан учир удалгүй уучлахыг хүсээд, шинэ танилаасаа салж оджээ. Ингэж биеэ тоох, «дээд зиндааны» өмнө сөгдөн бишрэх явдал Клайдад хар дараа санагдав. Клайд буцаж харилаа. Клайд ээждээ захиа бичих гэж аль эрт амласан бөгөөд одоо энэ амласнаа биелүүлэх, ташрамд нь энэ шинэ танилаа хэвээр үргэлжлүүлж болох эсэхийг бодохоор шийджээ.

	 


VIII БҮЛЭГ

	Маргааш нь хагас сайн өдөр байлаа. Ажил эрт тарав. (Грифитсийнхний фабрик дээр бүхэл жилийн турш хагас сайн өдөр хагас ажил хийдэг байжээ) Эрхэм Уигэм дугтуйтай цалингийн мөнгө авч хүрч ирэв. 

	— Эрхэм Грифитс, энэ таны цалин гэж Уигэм, Клайдыг фабрикийн нэг томхон тушаалтан шиг хүндэтгэсэн дуугаар хэлэв.

	Клайд энэ «эрхэм» гэдэг үгийг сэтгэл ханамжтай сонсож, дугтуйтай мөнгөө аваад, шүүгээний тэнд очиж, дугтуйг урж хаяад, мөнгөө өвөртөө хийжээ. Дараа нь хувцаслаад, цайгаа уухаар гэртээ харив. Гэвч Клайд тасалгаандаа ороод, тун ганцаардаж байгаагаа мэджээ. Диллард алга байлаа. Түүний ажил тараагүй байжээ. Клайд сонсвол Ликург шиг тийм их гоё биш боловч тун их хөлтэй, хоёр түмэн хүнтэй зэргэлдээ жижиг хот Гловерсвильд троллейбусаар очих гэж шийджээ. Ингэж яваад, Клайдын сэтгэл их сэргэв. Клайд нийгмийн бүтэц байгуулалтаараа Ликургтай огт адилгүй үнэхээр сонирхолтой хот байхыг үзжээ. 

	Гэвч Клайд маргааш нь, бүтэн сайн өдөр Ликург дундуур ганцаараа тэнээд уйджээ. Диллард ямар нэг ажлаар Фонда орох ёстой байсан учир амласнаа биелүүлж чадсангүй. Гэвч Диллард нэг дэх өдөр Клайдтай уулзаад, ирэх гурав дахь өдөр Дигби-авеню гудамжинд хийдийн нэгдлийн мөргөлчдийн хурал хурах учир тэнд очиход зүгээр юм, яагаад гэвэл тэнд дайллага болно гэж хэлжээ. 

	— Хоёулаа тэнд түр ороод гарна гэж Диллард тайлбарлаад: — Хүүхнүүдтэй дэмий ярья. Би таныг авга бэргэн хоёртойгоо танилцуулъя. Тэд тун сайн улс, хүүхнүүд ч бас тийм их хажиг биш. Бид тэндээс арван цагийн алдтайд гарч, Зеллад буюу Ритагийнд очиж болно. Ритад олон сайхан пянз бий, гэвч Зеллагийнд танц хийхэд аятайхан уудам байдаг юм. Та Чикагогоос ёслолын дээлтэй ирсэн үү? гэв. 

	Диллард Клайдыг эзгүй байхад (Клайд Гуравдугаар давхарт яг түүний дээр сууж байжээ) түүний тасалгааг судалж үзээд, тэнд зөвхөн ганц чемодан байхыг олж үзжээ. Авдар сав ч, ёслолын хувцас ч харагдсангүй. Ийм дээрээс Клайдын эцэг нь зочид буудалтай өөрөө Чикагод «Юнион Лиг» клубт ажиллаж байсан боловч хувцас хунарын талаар, олон нийтийн дунд олигтой хувцаслахыг хайхардаггүй хүн юм. Эсвэл Клайд ямар нэг хүний тусламж авахгүйгээр өөрийнхөө хүч хөрөнгөөр амьдрахыг хүсээд, нарийн няхуур зан байдалтай болж байгаа хүн гэж Диллард боджээ. Энэ бүгд нь Диллардын сэтгэлд тийм ч их таалагдсангүй. Хүн олон нийтийн шаардлагыг тоомсорлохгүй байж болохгүй. Гэвч Клайд бол Грифитс мөн учир энэ нь Диллардыг наад зах нь эхний үед энэ бүгдийг үл мэдэгч байлгахад хангалттай хүрэлцэх шалтаг мөн байлаа. 

	— Үгүй, ёслолын хувцас авчраагүй гэж ганцаардаж байгаа хэдий боловч энэ балмад явдалд нь оролцох нь зохилдох эсэхийг одоо хүртэл бүрэн мэдээгүй байгаа Клайд хариулаад:

	— Гэвч би олно л доо гэв. Ликургт ёслолын хувцас чухал хэрэгтэй болно гэж Клайд нэг бус удаа бодсон бөгөөд сүүлийн үед хүнд хөдөлмөрөөр мөнгө олж, хуримтлуулах явдал бэрхтэй байгаа боловч оройн костюм худалдан авах явдалд гучин таван доллар зарцуулахаар шийджээ. 

	Диллард Зелла, Рита хоёрын тухай чалчиж байлаа. Зелла Шумэний эцэг эх нь баян биш боловч хувийн байшинтай болохоор түүний найз хөөрхөн хүүхнүүд тэднийд их очдог. Рита Дикермэн ч бас олон найз хүүхэнтэй. Бас Зеллагийн аав Фондын ойролцоо Экерт нуур дээр зуслангийн жижиг байртай юм. Хэрэв Клайд Ритаг таалах юм бол Рита, Зелла хоёр бараг салдаггүй учир зуны цагт амралтын үеэр юм уу, эсвэл хагас, бүтэн сайн өдөр заримдаа тэнд очиж болох юм. Тэгээд хоёулаа царайлаг, Зелла харавтар үстэй, Рита нь хонгор үстэй гэж Диллард баясгалантай нэмж хэлжээ. 

	Хүүхнүүд царайлаг! гэдгийг Клайд сонирхжээ. Тэгээд Клайдыг ганцаардаж байхад нь энэ Диллард тэнгэрээс унасан юм шиг яаж түүнд тааралдаад, түүнтэй хамт харайлгаж байгаа юм бэ... Гэвч Диллардтай ойр дотно болох нь зохистой хэрэг үү, биш үү? гэдэг нэг асуудал бий юм. Эцсийн бүлэгт Клайд түүний тухай юу ч мэдэхгүй шүү дээ. Диллардын төрх намба, хөнгөмсөг баяр баясгалангаас үзэхэд, Диллард хүүхнүүдийг ямар зиндааных болохыг нь сонирхдог биш, харин хүүхэн л бол хүүхэн гэж тэдний задгай, тэр ч байтугай завхай зан байдлыг арай илүү сонирхдог байна гэж Клайд сая мэдсэн билээ. Клайдыг ийм явдал л Канзас Ситид сүйрэлд хүргэсэн юм биш гэж үү? Хэрэв Клайд амьдралдаа ямар нэг олигтой юм олохыг хүсвэл энд, Ликургт үүнийг тун ч мартахгүй байх ёстой. 

	Гэлээ гэсэн ч элдэв учрал тохиолдол мөрөөдсөн Клайд гурав дахь өдрийн найман цаг хагаст Диллардын хамт гэрээс гарч одов. Тэд есөн цагт албан ёсоор бол нутгийн хийдийн хэрэгцээнд зориулж зарим нэг мөнгө хөрөнгө хуралдуулах, жинхэнэ хэрэг дээрээ бол их төлөв хөгшин хижээл хүмүүстэй уулзаж, хов жив ярих бололцоог олгох залуучуудад хөгшдийгөө шүүмжилж, шуугиан дүйвээн дунд аальгүйтэх бололцоо олгохын тулд зохиодог зарим талаараа шашны, зарим талаар төрийн, зарим талаараа буян үйлдлийн чанартай хурлуудын нэгний бөөн дунд нь орж, очих газраа хүрсэн байлаа. Энд боов, печень, хөлдмөгөөс эхлээд, торон сүлжмэл, хүүхэлдэй элдэв бусын жижиг сажиг юм хүртэл долоон жорын юм худалддаг мухлагууд байв. Энэ бүгдийг мөргөлчид худалдаж байжээ. Зочдыг хувилгаан лам Питер Изрилс, түүний гэргий хоёр хүлээн авч байв. Зочдын дунд Диллардын авга ах, бэргэн хоёр байсан бөгөөд тэд яриа хөөрөөтэй боловч эндхийн олон нийтийн дунд ямар ч рольгүй нь илэрхий, сонин бус эр эм хоёр байлаа. Диллардын авга ах Гровер Уилсон «Старк, түүний компанийн» аж ахуйн бөөнөөр худалдан авах төлөөлөгч болохоороо заримдаа сүрхий ихэмсэг дүр үзүүлэхийг оролддог байсан боловч энэ эр эм хоёр маш сайхан санаатай бөгөөд хэтэрхий хамаагүй яриа хөөрөөч хүмүүс ажээ. Энэ бол намхан чийрэг биетэй жижигхэн хүн юм. Энэ хүн аятайхан хувцаслаж чаддаггүй юм уу, эсвэл аятайхан хувцаслах хөрөнгө мөнгөгүй байсан бололтой. Бараг гомдолгүй сайн хувцасласан ач хүүгээ бодвол энэ тун зохимж муутай, цэвэр бус, индүүдээгүй костюм өмссөн ажээ. Галстук нь костюмтайгаа тохирсон байлаа. Энэ хүн түшмэлийн төрх намбатай, оюун ухааны маш их чармайлтыг шаардсан ямар нэг маш чухал зүйл хэлэх гэж байгаа мэтээр гараа нухалж, хөмсгөө зангидан, шилээ мааждаг байв. Гэвч улиг домог болсон зүйл л айлддаг билээ. 

	Бүдүүн авгай Уилсон ч мөн тийм юм. Клайдын байдалд тохируулахын тулд нөхрийгөө ихэмсэг дүр үзүүлэхийг хичээж байх завсар энэ авгай дэргэд нь зогсож, малийтлаа инээмсэглэж байв. Энэ авгай том биетэй, ягаан хацартай, нэгэнт мэдэгдэхүйц болсон давхар эрүүтэй бөгөөд ерөөсөө төрөлхийн хөгжөөнтэй, сайхан санаатайн дээр ялангуяа Клайд тийм хүний ач хүү байсан учраас цаг ямагт инээмсэглэсээр байжээ. Учир нь намайг Грифитсийнхний хүн бөгөөд энэ шинэ Грифитстэй Диллард танилцаад, одоо түүнийг нутгийн олон нийтийн дунд оруулж байгаа юм гэж Диллард хамаатан садандаа цаг алдахгүй тайлбарлахыг хичээсэн юм байна гэж Клайд ойлгосон ажээ. 

	— Таныг авга ахынхаа фабрик дээр ажиллахаар ирсэн гэж бидэнд Уолтер хэлсэн юм. Тэгээд та Каппи авгайнд суусан юм уу? Би тэр авгайтай танил биш боловч түүнийг тун аятайхан, зэгсэн тохилог хөлсний байртай гэж ямагт сонсож байсан билээ. Тэнд эрхэм Парсли суудаг. Урьд тэр бид хоёр хамт сургуульд явдаг байсан боловч одоо бид тун ховор уулзалддаг юм. Та түүнийг одоогоор танихгүй юу? гэв. 

	— Үгүй танихгүй гэж Клайд хариулав. 

	— Бид өнгөрсөн бүтэн сайн өдөр таныг ирж хоол иднэ гэж хүлээж байсан. Гэтэл Уолтер гэртээ харих ажилтай болчихсон удахгүй манайхаар заавал очоорой. Дуртай цагтаа. Би таныг очиход тун их баярлана гэж тэр авгай инээмсэглэн, хар нүдээ хөгжөөнтэй гялалзуулав. 

	Клайд авга ахынхаа алдар хүндийн ачаар энэ эр эм хоёрт ёстой олз болж байгаагаа олж үзжээ. Гэвч бусад нь хөгшин залуугүй цөм түүнийг мөн ийм байдалтай үзэж байв. Изрилс лам, түүний гэргий, хэвлэлийн будгийн худалдаачин эндэх нутгийн эрхэм Майк Бамас, түүний гэргий, хүү, өвс, үр тариа тэжээлийн өвс бөөнөөр болон жижиглэн худалдагч эрхэм Максимилиан Пик, түүний гэргий, цэцгийн худалдаачин эрхэм Уитнэс, газар худалдах ажил эрхэлсэн төлөөлөгч эрхэм Труп цөм тийм байдалтай үзэж байжээ. Тэд цөм Сэмюэл Грифитс болон түүний гэр бүлийн тухай их юм сонссон бөгөөд тэдний дунд ийм баяны ач хүү хүрч ирснийг үзээд, нэн их сонирхон гайхжээ. Харин Клайд тун зөөлөн зантай, өчүүхэн ч ихэрхэхгүй, тийм ч их ярвайхгүй, үл тоомсорлох байдал гаргахгүй байгаа нь тэдний сэтгэлд таалагдахгүй байв. Эдний олонх нь ихэмсэг занг аман дээрээ буруушаадаг байсан ч гэсэн дотроо тийм занг хүндэтгэдэг маягийн хүмүүс байлаа. Энэ нь ялангуяа залуу хүүхнүүдийн зан байдлаас илэрхий харагдаж байв. 

	Диллард Клайдын ураг төрлийн мундаг хэлхээ холбооны тухай хүн бүхэнд мэдээлэх явдлыг өөрийн үүрэг гэж үзжээ. 

	— Энэ бол Сэмюэл Грифитсийн ач хүү, Гилберт Грифитсийн үеэл Клайд Грифитс гэгч авга ахынхаа фабрик дээр захны үйлдвэрлэл судлахаар Ликургт ирсэн юм гэж байв. 

	Клайд үүнийг үнэн биш гэж мэдэж байсан боловч энэ үг сонсогч нарт ямар сэтгэгдэл төрүүлж байгааг нь харахад тун аятайхан байжээ. 

	Гэвч Диллард ямар ичгүүргүй амьтан бэ! Диллард Клайдаар түрээ бариад, хүн бүхэнтэй хэвлүүн байдлаар ярьж байлаа. Диллард Клайдаас агшин зуурч холдохгүй энэ тэр амьтантай танилцуулж байв. Клайд хэн болохыг Диллард бүх танил хүүхэн, залуустаа үзүүлэх чухам өөрөө түүнийг эндэхийн олон нийтийн дунд оруулж ирснээ итгүүлэх гэж шийдсэн нь ил байв. Гэвч Диллард өөрийнхөө дургүй хүмүүстэй Клайдыг танилцуулсангүй. «Тэр хүүхнийг анхаарах явдалгүй. Түүний эцэг нь энгийн нэг гарааштай л юм. Би л та байсан бол түүнтэй танилцах гэж цаг гарздахгүй» гэх юм уу эсвэл «Тэрүүгээр яах вэ. Манай дэлгүүрийн нэг худалдагч юм» гэж байв. Үүний зэрэгцээгээр Диллард өөрийнхөө талархдаг хүмүүсийн тухай ярихдаа, инээмсэглэж, зулгуйдаж, үгүйдээ л тэдний тийм их дээгүүр бус байдалтайг уучлахыг Клайдаас хүсэж байжээ. 

	Эцэст нь ямар нэг бодлоор нэлээд их хожимдож ирсэн Зелла Шумэн, Рита Дикермэн хоёртой Клайдыг танилцуулав. Тэр хоёр хүүхэн энд олны заншил байдлын талаар хамгийн их сурамгай бөгөөд бусадтай адилгүй болохоо үзүүлэхийг юуны өмнө хүсэж байжээ. Үнэхээр ч тэр хоёр хүүхэн Клайдтай Диллардын танилцуулсан бусад хүүхний дундаас ялгарч байсныг Клайд нэлээд хожим нь мэджээ. Тэр хоёр тийм их даруу бус, тийм их хатуу нарийн зантай бус бөгөөд шашин ёс суртахууны журмыг тийм их хатуу чанд сахидаггүй байжээ. Тэр хоёр үүнийг өөрснөө зөвшөөрөн хүлээхгүйн зэрэгцээгээр тийм ч олигтой бус жаргал цэнгэлд шумбахаасаа огт буцдаггүй байжээ. Тэгэхдээ тэр нэр хүндээ хорлохгүйг хичээдэг нь мэдээж юм. Клайд тэдэнтэй танилцаж эхлэхдээ л энэ хоёр хүүхнийг бусад залуу мөргөлчин хүүхнээс ялгаатай болгож байгаа төрх намба, хэл амыг нь гайхаж байлаа. Зелла, Рита хоёр завхай зайдан биш боловч тун задгай амтай бөгөөд бусдын адил тийм ч их хатуу нарийн зангүй, хүлцэнгүй бус байлаа. 

	— Аа! та чинь эрхэм Клайд Грифитс үү! Та үеэлтэйгээ ямар их адилхан юм бэ! Танай үеэлийг Төв гудамжаар явахыг нь би олон удаа хардаг. Таны тухай бидэнд Уолтер цөмийг ярьсан. Ликург танд ямар санагдаж байна даа? гэж Зелла Шумэн хэлэв. 

	Тэр хүүхэн «Уолтер» гэдэг нэрийг онцгой аялгуугаар, ямар нэг өмчирхөн янагласан дуугаар хэлсэн бөгөөд Диллард тэр хүүхэн хоёр өөрийнх нь хэлснээс арай их илүү дотно юм гэдгийг Клайд мэджээ. 

	Хүзүүн дээр нь тохоостой жижиг гогцоолон зангидсан тууз бүхий нарийхан улаан хилэн, чихэнд нь байгаа жижигхэн бэржрүүтэй ээмэг, дороо хуниас бүхий маш гоёмсог бөгөөд биеийг нь чанга барьсан хар платье эдгээр нь Зелла бол биеэ үзүүлэхээсээ ч буцдаггүй, биеэ их үнэлж байдгийг гэрчилж байсан бөгөөд хэрэв онц хүйтэн харцтай, даруу төрх намбатай биш байсан бол энэ бүгд нь ийм хурал цуглаан болж байгаа газар хүнд муу хэлүүлэх нь эргэлзээгүй байсан биз ээ. 

	Рита Дикермэн бол бүдүүн биетэй, цагаан царайтай, ягаан хацартай, тунгалаг шар үстэй, цэнхэр бор нүдтэй хүүхэн байлаа. Энэ хүүхэн Зелла Шумэн шиг тийм хэл ам сугалчих шахсан хүүхэн биш боловч энэ хүүхэн найз хүүхнийхээ адил гадна талын даруу байдлынхаа цаана ямар нэг дураараа задгай байдаг шинжтэй нь мэдэгдэж байлаа. Энэ хүүхний яриа хөөрөөнд нууц хүсэл зориг байхгүй боловч найр тавих төлөв их байсан бөгөөд үүнийгээ Клайдад ойлгуулахыг хүсэж байсан бололтой. Рита нь Клайдын сонирхлыг татна гэж хоёр хүүхэн хоорондоо ярилцсан байжээ. Ритагийн дур сэтгэл Зеллад татагдсан учир юм бүхэн дээр Зеллаг бишрэн дуурайж, хоёр найз хоорондоо салдаггүй байсан ажээ. Клайдыг Ритатай танилцуулахад, тэр хүүхэн их жоготой инээмсэглэсэн учир Клайд нэлээд их ичжээ. Клайд энд Ликургт хүн амьтантай тун их болгоомжтой нөхөрлөх ёстой гэж цаг ямагт бодож явжээ. Гэвч гай ирэхэд урьд Гортензия Бригс горьдлого багатай хэдий боловч ойр дотно болох сон гэдэг сэтгэл төрүүлж байсан үеийнх шиг Клайд үүнээс айжээ. Клайд болгоомжтой байх ёстой Диллард болон энэ хүүхнүүдийн өвөрмөц бололтой ийм задгай зан байдал л Канзас-Ситид түүнтэй учирсан золгүй явдлын шалтгаан болсон билээ. 

	— За одоо хөлдмөг сүү, боов идэх хэрэгтэй байна гэж шинэ танилуудад хэдэн сул үг солилцсоны дараа Диллард хэлээд: — Тэгээд дараа нь бид эндээс зайлъя. Гэвч та нар урьдаар танхим дундуур явж мэндлэх улстайгаа мэндлэх хэрэгтэй биз дээ гэж хүүхнүүдэд хандан хэлээд: — Хөлдмөг сүүтэй лангууны дэргэд уулзъя. Дараа нь хэрэв та нарыг зөвшөөрвөл эндээс зугтъя. Та нар юу гэж бодож байна? гэв. 

	Диллард Зелла Шумэнг «Бидний яахыг та сайн мэднэ шүү дээ» гэж хэлэх мэт байдлаар харав. Гэтэл тэр хүүхэн Диллардад инээмсэглэн хариулахдаа:

	— Зүйтэй, бид шууд явчхаж болохгүй. Тэнд миний бүл хүүхэн Мэри, ээж, Фред Бракнер нар байж байна. Рита бид хоёр урьдаар үүгээр явж байгаад, дараа нь та нартай уулзъя, за юу? гэв. Гэтэл Рита Дикермэн ингэж хэлэх үеэр нь Клайд тийш эелдэг хайртай байдлаар инээмсэглэв. 

	Диллард Клайдын хамт танхим дундуур хориод минут салгалав. Дараа нь Зелла Диллардад ямар нэг дохио өглөө. Тэд хөлдмөг худалдаж байсан лангуун тийш очив. Минутын дараа Зелла Рита хоёр тэдэнтэй санамсаргүй уулзсан мэтээр нийлж, цөм хамтаараа хөлдмөг сүү, боов идэж гарав. Үдэшлэгийн албан ёсны хэсэг шувтарсан учир олон хүн нэгэнт тархаж байлаа. 

	— За эндээс зайлъя. Танайд очиж болох уу, Зелла? гэж Диллард хэлэв. 

	— Бололгүй яах вэ гэж Зелла шивнээд, тэд цөм хувцас тайлах газар тийш явцгаав. 

	Клайд энэ кампанитай явах нь зохих эсэхийг мэдэхгүй эргэлзсээр байсан учир дуугүй байлаа. Клайд Ритаг сэтгэлдээ таарч байгаа эсэхийг хараахан мэдэхгүй байв. Гэвч тэд зусарч бялдууч, хов живч хүмүүсийн хараанаас гарч, гудамжинд хүрмэгц Клайд Ритатай зэрэгцэн, Зелла Диллард хоёр урд нь орсон явж байлаа. Клайд Ритаг сугадах хэрэгтэй гэж үзээд, сугадсан боловч тэр хүүхэн гараа суга татан авч, өөрөө эелдэг зөөлөн байдлаар Клайдыг сугаджээ. Тэгээд тэр хүүхэн нэн даруй Клайдын мөрөнд чанга наалдан, Ликург дэх амьдралын тухай хөгжөөнтэй шулганаж эхлэв. 

	Тэр хүүхний дуу нь энхрийлсэн зөөлөн аялгатай байлаа. Энэ нь Клайдад таалагджээ. Тэр хүүхний бие ямар нэг алжаасан байдалтай байх бөгөөд Клайдыг соронзонтой болгосон мэтээр түүний хүсэл зоригоос гарыг татаж байжээ. Клайдад тэр хүүхний гарыг илмээр санагдсан бөгөөд ингэж илж болох, тэр ч байтугай тэр хүүхнийг тэвэрч ч болох юм гэж санагджээ. Тэгээд энэ бүгд нь ийм амархан болох юм гэж үү! Гэвч Клайд бол Грифитс, ликургийн Грифитс мөн учраас хурал дээр байсан хүүхнүүд түүнийг сонирхож, тийм их эелдэг байсан юм байна шүү дээ! гэж дотроо боджээ. Клайд юу ч гэсэн Ритагийн гарыг аяархан шиг атгаад авсан чинь тэр хүүхэн эсэргүүцэхгүй байлаа. 

	Шумэний гэр бүлийнхний байшин нь дөрвөлжин хүнхэр орой бүхий хуучин маягийн том дөрвөлжин байшин байжээ. Энэ байшин модоор хүрээлэгдсэн хашааны гүнд байлаа. Кампани залуус үзэсгэлэнтэй зассан зочдын том өрөөнд байрлав. Клайд хувийн байшинд ийм сайхан тавилтай байхыг хэзээ ч үзээгүй билээ. Диллард тэр дороо пянз ялгаж, зүймэл модон шалан дээр байсан хоёр том хивсийг түргэн эвхэв. Энэ бүгд нь түүний хийж сурсан ажил мөн бололтой. 

	— Энэ байшин маш таарамжтай. Тэгээд бас... энэ зүү маш аяархан дуу гаргадаг гайхамшигтай зүү байгаа юм гэж Диллард Клайдад тайлбарлав. Клайд бол маш зальтай хүн учир миний алхам бүхнийг ажиглаж байна гэж Диллард үзсээр байсан ажээ. Ийм дээрээс энд эгшигт хайрцаг тавьж байгаа нь гудамж талаас огт сонсогддоггүй юм. Тийм ээ, Зелла? Бас хоёрдугаар давхарт юу ч дуулдахгүй. Бид энд хэд хэдэн удаа өглөөний гурав, дөрвөн цаг хүртэл тоглож, танцалсан. Гэтэл дээд давхарт үүнийг хэн ч мэдээгүй байж билээ. Тийм ээ, Зелла? гэв. 

	— Тийм нь ч тийм. Харин аав жаахан хатуу чихтэй гэдгийг хэлэх хэрэгтэй. Бас ээж ном аваад, тасалгаандаа нэг орчих юм бол ертөнц дээр юу ч болж байсан сонсохгүй. Ер нь тэгээд эндээс юу ч сонсогддоггүй юм гэв. 

	— Танай энд чинь цөм танцанд тийм дургүй юм гэж үү? гэж Клайд асуув. 

	— Фабрикийн албан хаагчид бол ерөөсөө дургүй биш гэж Диллард хэлээд: — Харин сүсэгтэн хүмүүс бол үүнд дургүй. Жишээ нь манай авга ах, бэргэн хоёр байна. Тэгээд өнөөдрийн хурал дээр байсан Зелла, Рита хоёроос бусад хүмүүс бараг цөмөөрөө дургүй гэж Диллард хэлэхдээ, хүүхнүүдийг сайшаасан байдлаар хараад; — Эд бол тийм яльгүй зүйлээс болж санаа зовохоор тэнэг хүмүүс. Тийм ээ, Зелла гэв. 

	Тэгээд Диллардад маш их хайртай тэр хүүхэн инээж толгой дохиод:

	— Тэгэлгүй яах вэ. Би ингэхэд юу нь муу байгааг мэдэхгүй байна гэв. 

	— Би ч бас тэгж санадаг. Миний аав, ээж хоёр ч тэгж санадаг. Тэгэхдээ харин тэд үүнийг ярих дургүй. Намайг танцанд хэтэрхий шохоорхохыг хүсдэггүй юм гэж Рита хэлэв. 

	Диллард «Хар нүд» гэдэг пянз тавьж, тэр дороо Клайд, Рита хоёр, Диллард Зелла хоёр танц хийж эхэлсэн бөгөөд Клайд Рита хоёрын хооронд ямар ч юм ёрлож байгаа нь үл мэдэгдэх ямархан нэгэн дотно байдал бий болж байгааг Клайд мэджээ. Рита их шохоорхон ирмүүн танцалж байсан бөгөөд түүний уян хатан хөдөлгөөн нь битүү баяр баясгаланг гэрчлэх мэт ажээ. Рита танц хийж байхдаа, романтик адал явдал мөрөөдөл, хүслэн болсон мэтээр инээмсэглэж байв. Тэр хүүхэн үзэсгэлэн төгөлдөр байлаа. 

	«Хэтэрхий амархан боловч дур сэтгэл булаам хүүхэн юм. Эцсийн бүлэгт би аливаа бусад хүнээс арай дээр танц хийдэг боловч энэ хүүхэн намайг сүрхий хүн мэтээр бодож байгаа учраас л намайг таалж байгаа бололтой» гэж Клайд боджээ. Рита түүний санааг таасан юм шиг

	— Танц хийх мөн сайхан аа, тийм ээ? Эрхэм Грифитс та танц тун сайн хийдэг юм байна гэж хэлэв. 

	— Үгүй л дээ. Харин та л их сайхан танцалдаг юм байна. Би тантай танц хийж байгаа учраас л танц сайн хийж байна гэж Клайд хэлээд тэр хүүхний нүд рүү харж инээмсэглэв. 

	Тэр хүүхний гар зөөлхөн булцгар бөгөөд хөх нь ийм залуухан хүүхэнд баймааргүй их сэргэр юм гэдгийг Клайд мэджээ. Танцанд улайрсан Рита Клайдыг балартуулж, хүүхний хөдөлгөөн нь бараг өдсөн мэт байдалтай болж байв. 

	— Одоо «Дурлалын завь» гэдэг пянз тавина гэж Диллард зарлаад: — Та Зеллатай танц хий, харин би Ритатай жаахан эргэе. За юу Рита? гэв. 

	Диллар танцчины уран чадвараа маш их таалж, үүнийхээ улмаас сэтгэл нь их тааламжтай болсон учир шинэ пянз тавихыг ч хүлээж чадсангүй, Ритагийн гараас тэсэхгүй шүүрэн авч Клайдын хийж чадахгүй тийм их адармаатай алхаа хийж эхэлсэн бөгөөд цөм Диллардыг хамгийн гавшгай танцчин гэж хүлээн зөвшөөрчээ. Эцэст нь Диллард «Дурлалын завь» гэдэг пянз тавиарай гэж Клайдад хашхирав. 

	Гэтэл Клайд Зеллатай нэг танц хийгээд энэ үдэшлэгийг хоёр хос залуусыг хангахад зориулан зохиосон учир тэд бие биедээ саад болох ёсгүй юм байна гэдгийг ойлгожээ. Зелла сайтар танцалж, хөгжөөнтэй шулганаж байсан боловч тэр хүүхэн зөвхөн ганц Диллардыг л бодож, түүнтэй хамт байхыг л урьдал болгож байгаа юм гэдгийг Клайд ямагт мэдэж байлаа. Хэд хэдэн танц хийсний дараа Клайд Рита хоёр дэмий ярьж, бага зэрэг амрахаар диван дээр суусан бөгөөд харин Диллард, Зелла хоёр юм уухаар галын өрөөнд явжээ. Гэвч тэд ус уухад хэрэгтэй хугацаанаас үлэмж удаан болтол ирэхгүй байгааг Клайд мэдэв. 

	Тэр завсар Рита Клайдтай хоёулхнаа үлдчихээд, Клайдад тун их наалдаж налигнаж байлаа. Рита яриа тасалдсан минутыг ашиглаж босоод, Клайдын гараас чангаав. Тэр хүүхэн Клайдтай учир дүрсгүй, хөгжим ая ч үгүйгээр дахин танцлахыг хүсжээ. Тэр хүүхэн өмнө нь Диллардтай хийсэн бөгөөд Клайдын мэдэхгүй байсан тэр хэдэн алхааг түүнд үзүүлэхийг хүссэн мэт байлаа. Хүүхэн Клайдтай зэрэгцэж зогсоод, бие биедээ тун ойртох шаардлагатай эдгээр алхааг үзүүлэхдээ, түүнд их чанга наалдаж байв. Ритагийн нүүр Клайдын нүүрийг бараг шүргэж байв. Энэ нь Клайдын биеэ барих явдлыг хэтэрхий хэцүү болгож байжээ. Клайд тэссэнгүй, хацраа хүүхний хацарт наав. Хүүхэн хариуд нь инээмсэглэж, түүнийг сайшаасан байдалтай харжээ. Агшин зуур Клайдын бүх тэсвэр алдагдаж, хүүхний уруул дээр үнсээд, дараа нь дахин дахин үнсэв. Клайд тэр хүүхнийг дургүйцэн мултрах болов уу гэж бодож байсан чинь харин ажиг ч үгүй үнсүүлж байлаа. 

	Тэгээд Клайд хүүхний халуун биеийг өөрт нь наалдаж үнссэнийх нь хариуд үнсэж байгааг мэдээд, өөрийгөө тийм ч амархан өөрчлөх буюу тасалж болохгүй тийм харилцаанд татан оруулах бололцоо өгснөө гэнэт ойлгожээ. Тэр хүүхэн түүний сэтгэлд таалагдаж, өөрөө тэр хүүхэнд таалагдаж байгаа бололтой тул Клайд тэвчих тэсэх нь бэрхтэй болох биз ээ. 

	
IX БҮЛЭГ

	Энэ сэтгэл хөдөлгөсөн амттай сайхан минут нь Клайдыг биеэ хэрхэн авч явбал зохих вэ гэж дахин эргэцүүлэн бодоход хүргэжээ. Энэ хүүхэн Клайдтай тун хамаагүй, эрээ цээргүй байсан бөгөөд улам их ойр дотно болоход ч бэлэн байгаа бололтой. Тэгээд энэ бүгд нь энд юм бүхэн дээр ондоо байх... Клайдыг Канзас-Ситид байхад аюулд хүргэсэнтэй адил тийм ямар ч холбоо, харилцаагүй байх гэж өөрөө өөртөө болон эхдээ ам өгсний дараахан бараг удалгүй ийм болж байна. Гэлээ ч гэсэн... гэлээ ч гэсэн... 

	Клайдад хорхой нь хүрч, Рита түүнээс ахиад нэг лавшруулах.., тэгэхдээ түргэн лавшруулахыг хүлээж байна гэж Клайд мэджээ. Гэтэл хаана, яаж лавшруулах юм бэ? Энэ танихгүй айлын том байшинд тэгж болохгүй хэрэг. Энд Зелла Диллард хоёрын очих шиг болсон гал зуухны өрөөнөөс гадна бас өөр тасалгаанууд бий» Тэгээд тэр хоёр ийм харилцаатай болчих юм гэж бодъё... Дараа нь тэгээд яах вэ? Клайд энэ холбоог барьж байх буюу эсвэл энэ холбоог тасална гэхэд элдэв бэрхшээлтэй тулгарахад хүрэхгүй гэж үү? Клайд Ритатай танц хийж, түүнийг зоригтой энхрийлж байсны зэрэгцээгээр: «Ингэж болохгүй. Энэ бол Ликург хот шүү дээ. Би бол энд Грифитсийнхний нэг юм. Энэ хүүхнүүд... тэр ч байтугай тэдний эцэг эх нь надаар яах гэж байгаа нь тодорхой хэрэг. Би энэ Ритад тийм их дурласан гэж үү? Энэ хүүхэн сэтгэлээ хэтэрхий хурдан, амархан өгдөг бололтой. Энэ нь миний ирээдүйд аюулгүй байж ч болно. Гэхдээ л эвгүй хэрэг... Энэ бүгд дэндүү хурдан юм даа» гэж ямагт бодож байжээ. Тэгээд Клайд Канзас-Ситид янхны газар очихдоо бодсон шиг ямар нэг тийм бодол сэтгэлд нь оржээ. Рита түүний дур сэтгэлийг татахын зэрэгцээгээр дургүйг нь хүргэж ч байв. Одоо Клайд тэр хүүхнийг нэлээд тэвчээртэй үнсэж, эрхлүүлэх болов. Эцэст нь Диллард Зелла хоёр хүрч ирсэн бөгөөд түрүүнийх шиг янаглаж нэгэнт болохгүй байлаа. 

	Хаа нэг газар хоёр цагийн дохио сонсогдоход, Рита сандрав. Рита харих хэрэгтэй боловч түүнийг ингэж их оройтоход гэрийнхэн нь дургүйцэх юм гэнэ. Диллард Зеллагаас салахыг өчүүхэн ч хүссэнгүй учир Клайд Ритаг гэрт нь хүргэж өгөхөд аргагүй хүрчээ. Энэ нь тэр хоёрын аль алины сэтгэлд тийм их таалагдсангүй. Хоёуланд нь цөхрөх сэтгэл бүүр түүр төржээ. Би энэ хүүхний горьдлогыг биелүүлсэнгүй гэж Клайд боджээ. Миний найр тавьж байгаа байдлыг ашиглах зориг энэ залууд байхгүй нь ил байна гэж Рита Клайдын зан байдлыг дотроо бодож явжээ. 

	Тэд дахиад арай амжилттай уулзах гэсэн битүү үг замын турш ярилцаж явав. Тэр ч байтугай тэд хол бус газар сууж байсан Ритагийн үүдэн дээр очоод салах үед тэр хүүхэн тун ч их жоготой байдал гаргаж байлаа. Гэвч Клайд тэр хүүхнээс салсан хойноо, тэр хүүхэнтэй хэтэрхий их хурдан хугацаанд ийм харилцаатай боллоо гэж бодсоор байжээ. Ийм харилцааг хэвээр байлгана гэдэгт Клайд итгэхгүй байв. Энд ирэхийнхээ өмнө Клайдын гаргасан сайхан шийдвэр хаачсан бэ? Одоо Клайд яавал таарах вэ? гэж бодож байлаа. Үүний зэрэгцээгээр Ритагийн сэтгэлийн нөлөө нь Клайдыг тэвчээртэй, болгоомжтой байсандаа хорсон уурсахад хүргэж байв. 

	Бараг нэг зэрэг гарсан хоёр үйл явдлаас болж Клайд энэ асуудлыг шийдвэрлэхэд хүрчээ. Энэ явдал нь Грифитсийнхэнтэй холбоотой байлаа. Тэд Гилбертээс бусад нь цөм Клайдад муу санаатай ч биш, огт хайхрамжгүй ч биш байв. Тэгэхдээ тэд Клайдад өчүүхэн ч гэсэн анхаарч байн байн сайн зөвлөгөө өгч тусалж байхгүй юм бол Клайд бараг гав ганцаараа байгаагаас болж, хэвийн бус байдалд орж болно гэдгийг Сэмюэл Грифитс ч, гэр бүлийн бусад гишүүд ч бодож үзсэнгүй. Ямагт их ажилтай байдаг Сэмюэл Грифитс анхны бүтэн сарын дотор Клайдын тухай бараг дурсан санасангүй.

	 Клайдыг хөлсний аятайхан байранд оруулсан, цаашдаа түүний тухай санаа тавих болно гэж Сэмюэл Грифитс сонссон бөгөөд одоогоор өөр яах вэ вэ дээ?

	Ийм байдлаар тав орчим долоо хоног өнгөрсөн бөгөөд Клайдын төлөө юу ч хийгээгүй нь Гилберт Грифитсийн сэтгэлд ханамжтай болжээ. Клайд зооринд хамт байдаг нөхөдтэйгөө харилцаж, цаашдаа яах бол гэж бодож байх л бололцоотой ажээ. Эргэн тойрны хүмүүс, түүний дотор Диллард болон хүүхнүүдийн харилцаа Клайдын байдлыг тун их хачин болгов.

	Гэвч Клайдыг ирснээс хойш нэг сарын дараа (гол нь Гилберт түүний тухай юу ч ярихыг хүсэхгүй мэт байсан учраас) нэг өдөр өвгөн Грифитс:

	— За тэр чиний үеэл чинь ямар янзтай байна? Тэр юу хийж байна? гэж асуужээ. 

	Энэ асуудал юу ёрлож байгаа юм бол гэж нэлээд зовнисон Гилберт:

	— Тэр яах вэ сайн л байна. Би түүнийг боловсруулах цехэд оруулчихсан. Энэ зөв биз дээ? гэж хариулав. 

	— Боловсруулах цехээс эхлэхэд ч яах вэ дээ. Энэ бол бусад ямар ч газраас юугаараа ч доргүй юм. Харин одоо чи түүнийг ямаршуу хүн гэж санаж байна? 

	— Тийм ч сүрхий хүн гэж санахгүй л байна гэж Гилберт эцэгтээ ямагт гайхан шагшигддаг тэр биеэ даасан итгэл төрүүлэх дүрээр хариулаад: — Тэр ажил хийж болох хүн. Гэвч миний санахад энд дэвших чадвартай тийм хүн биш бололтой. Түүнд ямар ч боловсрол алга, та мэднэ шүү дээ. Энэ нь ил харагдаж байна. Түүнээс гадна тэр онцын их шургуу, эрчимтэй хүн биш байх аа. Хэтэрхий зөөлөн зантай хүн гэж би бодож байна. Түүнийг ямар ч хэрэггүй хүн гэж би хэлж байгаа юм биш. Тийм ч муу биш хүн байж бодно. Тэр таны санаанд тохирч, харин би ташаарч ч болох юм. Гэлээ гэсэн ч тэр хүн энд ирэхдээ, гол төлөв таныг зүгээр л хамаатан садны хувьд тусална гэж найдсан байх гэж би бодож байна гэв. 

	— Чи тэгж бодож байна уу? Хэрэв тэр тэгж бодсон бол ташаарч дээ! гэж эцэг Грифитс хэлээд, тэр дороо сайхан сэтгэлээсээ инээмсэглэж: — Тэр чиний бодож байгаа шиг тийм их ажил мэдэхгүй хүн биш байж болох юм даа? Тэгээд бид ямар нэг юм хэлье гэхэд ерөөсөө энд ирээд тийм их удаагүй байгаа шүү дээ. Чикагод над өөр сэтгэгдэл төрүүлсэн. Түүнээс гадна манайд түүнийг онц их айх явдалгүйгээр тавьж болох өөр газар олон бий. Тэр ертөнцийн хамгийн авьяасгүй залуу байлаа ч гэсэн тийм ажил хийж чадах болно. Хэрэв тэр амьдрал дээр даруу байр байдалтай байхыг хүсвэл өөрөө л мэдэг. Над пад алга. Юу ч гэсэн би түүнийг одоогоор явуулах бодол алга. Түүнийг, хийсэн зүйлийн тоо ширхгээр хөлс авдаг ажилд оруулахыг хүсэхгүй байна. Энэ таарахгүй хэрэг. Юу ч гэсэн тэр бол манай хамаатан шүү дээ. Одоогоор боловсруулах цехэд жаахан ажиллаг, харин тэр юу хийх чадвартай байна, чи харж бай л даа гэв.

	— Мэдлээ гэж хүү нь хариулаад, аавыгаа мартамтгай болохоор нь Клайдыг одоо байгаа тэр газарт нь, фабрик дээр байгаа л хамгийн адгийн тушаалд хэвээр үлдээж магадгүй гэж найджээ. 

	Гэвч Сэмюэл Грифитс хүүгийнхээ урмыг хугалж:

	— Түүнийг ойрын нэг өдөр урьж, хоол идүүлэх хэрэгтэй. Би энэ тухай нэгэнт бодсон боловч ээжтэй чинь ярилцах цаг олдоогүй л байгаа юм. Тэр манайд ирээгүй байгаа биз дээ? гэж хэлэв. 

	— Үгүй байх аа, эрхэм ээ. Бид энэ тухай таныг өөрийн чинь хэлэхийг хүлээж байсан билээ гэж Гилберт уруу царайтай хариулав. Энэ нь Гилбертийн сэтгэлд огт таалагдаагүй боловч биеэ тун их зөв барьдаг учир шууд эсэргүүцээгүй ажээ. 

	— За, сайн байна. Түүнийг хаа суудгийг мэдээд, урьж авчир л даа. Бид завтай байх юм бол ирэх бүтэн сайн өдөр урьж болно гэж Сэмюэл хэлэв. 

	Сэмюэл хүүгийнхээ эргэлзэн, дургүйцсэн байдлыг мэдээд:

	— Гил минь, тэр бол юу ч гэсэн миний ач, чиний үеэл шүү дээ. Бид түүнийг огт тоохгүй байж болохгүй. Энэ бол таарахгүй гэдгийг чи өөрөө мэднэ. Өнөө орой ээжтэйгээ ярилц, эсвэл би ярилцаж, үүнийг хийж үзье гэв. 

	Сэмюэл ямар нэг цаас эрж уудалж байсан ширээнийхээ шургуулгыг хааж, босоод, пальто малгайгаа авч, контороос гарч одов. 

	Энэ ярианы үр дүнд ирэх бүтэн сайн өдрийн зургаан цаг хагаст энэ айлд оройн хоол ирж идэх урилгыг Клайдад явуулжээ. Бүтэн сайн өдрүүдэд нэг цагт Грифитсийнхэнд голдуу баяр ёслолын чанартай хоол бэлдэж, нутгийн буюу явуулын найз нөхөд, тал танилуудаа урьдаг байжээ. Зургаан цаг хагаст бараг бүх зочид тарж, Белла ч, Гилберт ч голдуу ийш тийшээ явж, эрхэм Грифитс, гэргий Грифитс, Майра нар хүйтэн зууш иддэг байжээ.

	Гэвч энэ удаа Грифитс авгай, Майра, Белла нар цөм гэртээ байхаар шийджээ. Зөвхөн энэ сэдлэгийг ерөөсөө дургүйцэж байсан Гилберт л өөр газар уригдсан учир энэ хоолны үеэр гэртээ хэдхэн минутын зуур ороод гарах болно гэж хэлсэн байлаа. Ийм байдлаар Клайдыг гэр бүлийн халуун амиар хүлээн авах бөгөөд өдрийн цагаар орж ирж болох ерийн зочдын хэнтэй нь уулзахгүй, Клайдыг тал танилуудтайгаа танилцуулахгүй, түүний энд байгаа явдлыг тайлбарлах гэхгүй болсон нь Гилбертийн сэтгэлд ханамжтай болсон ажээ... Түүнээс гадна энэ бол Клайдыг ажиглан харж, түүний тухай төсөөлөлтэй болох, тэгэхдээ өөртөө ямар ч үүрэг авахгүй байхад тохиромжтой тохиолдол юм. 

	Гэтэл энэ үед Диллард, Рита Зелла нартай харьцах харилцаа нь Клайдын хувьд хэцүү бэрх асуудал болон хувирсан билээ. Энд л Грифитсийнхний шийдвэр Клайдад сүрхий нөлөө болов. Зелла Шумэнийд очсон оройноос хойш Диллард, Зелла Рита нар Клайдын буцамтгай байдлыг харгалзахгүйгээр түүнийг Ритагийн дур булаам үзэсгэлэн гуа байдлаар дагуулан авах ёстой, дагуулан авах ч болно гэж шийдсэн байлаа. Клайдыг тэр хүүхэнтэй дахин уулзах хэрэгтэй гэж нэг бус удаа битүү дурсан байсан бөгөөд эцэст нь Диллард хэдхэн амиараа (Диллард, Клайд, хоёр хүүхэн) бүтэн хагас сайн өдөр хаа нэг газар, болж өгвөл Утика буюу Олбэнид очъё гэж шууд хэлжээ. Хүүхнүүд зөвшөөрөх нь мэдээж хэрэг. Хэрэв Клайд яах бол гэж хааш хэрэг санаж байгаа бол, Диллард өөрөө Зеллагаар дамжуулан Ритатай ярья гэжээ. 

	— Та тэр хүүхний сэтгэлд таалагдсанаа өөрөө мэднэ шүү дээ гэж Диллард хэлээд: — Тэр хүүхэн таныг тун гуалиг хүн гэж үзэж байна лээ. Зелла над тэгж хэлсэн. Хүүхний дур булаагч гуай, тийм үү? гээд Диллард Клайдыг тохойгоороо ёвроод, хөгжөөнтэй нүүрэмгий байдал гаргав. Урьд нь бол энэ хамаагүй байдал Клайдыг зэвүүцүүлэхгүй байсан билээ. Харин одоо энэ нь Клайдын сэтгэлд нийцсэнгүй. Клайд өөрийгөө нэлээд дээгүүр шинэ хэсэгт хамаатай гэж үзэх болсон бөгөөд Ликургт өөрийгөө хэний тоонд орж байгааг санажээ. Тэгээд энэ хүмүүс чамайг өөрсдөөсөө жаахан дээгүүр гэж санах юм бол чиний төлөө чармайх болно гэж хэлэхэд болохгүй газаргүй! 

	Үнэндээ Диллардын санал тун их хорхой хүргэж байгаа боловч нөгөө талаар энэ нь Клайдыг хязгааргүй эвгүй хэрэгт оруулах юм биш үү? Юуны урьд Клайдад мөнгө байхгүй. Клайд долоо хоногт 15 доллар авдаг хэвээрээ л байгаа бөгөөд их зардал гаргаж зугаалах чадалгүй байгаа билээ. Төмөр замын билет, хоол, зочид буудлын хөлс, аягүй бол хоёулаа машинаар явсны хөлс төлөх болно... Бас түүнээс гадна Клайд дөнгөж танилцсан Ритатай заавал ойр дотно болоход хүрэх юм. Рита дараа нь энд Ликургт ирсэн хойноо энэ янаг амраг байдлаа үргэлжлүүлэх... Клайдыг гэртээ очуулах... өөртэйгөө хамт энд тэндгүй дагуулж явах гэх биз дээ.., Үгүй ер хэцүү еэ! Гэтэл хэрэв Грифитсийнхэн мэдвэл... жишээ нь түүний үеэл Гилберт үүнийг сонсох... эсвэл тэднийг үзэх юм бол яана! Зелла гудамжинд Гилберттэй олон удаа тохиолддог гэж байсан шүү дээ. Тэд бүх кампаниараа Гилберттэй дайралдчихвал Гилберт Клайдыг энэ муу өчүүхэн амьтан, дэлгүүрийн энэ муу худалдагч Диллардтай нөхөрлөдөг юм байна гэж бодоход тун амархан болно! Үүнээс болж Ликургт Клайдын амжилт нурж болно, үүнээс болж юунд хүрэхийг хэн мэдэх вэ... гэж бодов. 

	Тэгээд Клайд ханиалгаж, уучлал гуйж эхлэв. Одоо Клайд тун завгүй. Тэгээд ерөөсөө бодож үзэх хэрэгтэй байна... Хамаатан садан юу гэх юм... түүнээс гадна ирэх сайн өдөр, түүний дараачийн сайн өдөр аль алинд нь Клайд фабрик дээр яаруу ажилтай учир хотод байх ёстой. Цаашдаа юу болохыг нь харъя л даа гэжээ. 

	Гэвч Клайдад дур сэтгэл булаам Рита байн байн санагдах бөгөөд тэгэхэд нь Клайд ерийн тайлбаргүй байдлаа гарган түрүүчийнхээ шийдвэрт шууд эсрэг төлөвлөгөө зохиож, ойрын хоёр гурван долоо хоногт зардлаа ямар нэг аргаар хорогдуулж байгаад, зугаалгад явдаг ч юм уу? гэж бодож байжээ. Клайд ёслолын хувцас, эвхдэг бортгон малгай авахаар бага сага мөнгө хураасан байлаа. Энэ бүх төлөвлөгөө огт таарахгүй зүйл гэж Клайд ойлгож байсан боловч... мөнгөнийхөө хагасыг зарцуулах юм бил үү гэж боджээ. 

	Ай, энэ цагаан царайтай, булцгар гал хүүхэн Рита юу!

	Гэтэл энэ үеэр Грифитсийнхнээс урилга иржээ. Нэг орой Клайд Диллардын хорхой хүргэм саналыг зуу дахин эргэцүүлж бодсоор, ажлаасаа их эцэж ядран эргэж ирээд, өөрийнх нь эзгүй байхад Грифитсийнхний зарцын авчирсан маш сайхан хатуу цаастай захидлыг ширээн дээрээ байхыг олж авлаа. Клайд дугтуйны буланд «Э. Г.» гэсэн нэрийн эхний товгор үсгүүд байхыг олж харав. Клайд тэр дороо захидлыг задлан, сандрангуй уншив:

	 

	«Хайрт ач хүү минь! 

	Бид тантай аль хэдийн уулзахыг хүссэн боловч таныг ирснээс хойш миний нөхөр ямагт хол явж байсан учир бид түүнд жаахан зав гарахыг хүлээх гэж шийдсэн юм. Одоо тэр бага зэрэг завтай байгаа учир хэрэв таныг ирэх бүтэн сайн өдрийн зургаан цагт манайд ирж, бидэнтэй хамт оройн хоол идэх юм бол бид маш их баярлах байна. Бид оройн хоолыг гэр зуураа жирийн байдалтай өнгөрүүлдэг учир хэрэв танд ямар нэг саад гарвал бичгээр буюу утсаар мэдэгдэх гэж өөрийгөө битгий алжаагаарай. Бас ямар ч тусгай костюм өмсөх гэсний хэрэггүй. Тэгээд чадвал ирэх биз ээ. Бид тантай уулзахад баярлах байна. 

	Чин сэтгэлийн баяр хүргэсэн таны бэргэн эгч Элизабет Грифитс» 

	 

	гэжээ. 

	Клайд үүнийг уншаад, дахин хамгийн их романтик мөрөөдөл, горьдлогод автагджээ. Клайд боловсруулах цехэд дургүй ажлаа хийж байсан бүх үеийн турш өөрийнхөө оролдлогыг дэмий л юм боллоо гэж улам бүр бодсоор байсан бөгөөд ихэмсэг хамаатнууд нь түүнтэй ямар ч харилцаагүй байхаар шийдсэн бололтой. Гэтэл түүний урд; «Тантай уулзахад баярлах байна» гэсэн үг бүхий гайхамшигтай захиа байж байна. Ингэхлээр тэд Клайдыг тийм ч их муугаар бодоогүй бололтой. Эрхэм Сэмюэл Грифитс ямагт хол явж байжээ. Уг учир нь үүнд л байсан байна. Тэгээд одоо Клайд бэргэн эгч, бүл хүүхнүүдээ үзэж, энэ сайхан байшинд очиж үзэх болно. Энэ мөн гайхамшигтай хэрэг. Аягүй юм бол одоо Клайдын хувь заяаг ч бодох бил үү, хэн мэдэх вэ дээ? Тэгээд чухам одоо Клайдын горьдлого тасрах гэж байсан яг энэ үед мөн азтай хэрэг байжээ. 

	Зелла, Диллард хоёрыг сонирхдог тухай ч ярихгүйгээр Ритад сэтгэлтэй болж байсан явдал нь агшин зуур алга болж орхижээ. Юу! Нийгмийн шатан дээр Грифитсээс өөрөөс нь тийм их дор байгаа хүмүүстэй танил тал байх, тэгэхдээ бас үүнээс болж ихэмсэг хамаатантай харилцаагаа муутгах гэж үү! Хэрхэвч үгүй. Энэ бол асар их алдаа байсан хэрэг. Үүнийг нотлохын тул тэр захиа яг цагаа олж ирсэн байна. Энэ зугаалгад явахыг зөвшөөрөхгүй эрүүл ухаан, саруул санаа түүнд олдсон нь зол, их зол байв. Одоо Клайд Диллардтай ингэж дотно болсон явдлаа аажмаар онцын чимээ шуугиангүйгээр зогсоох ёстой. Хэрэв шаардагдвал Клайд Каппи авгайнхаас ч зайлж... авга ах над сануулга өгсөн гэх юм уу... нэг үгээр хэлэхэд юу ч хамаагүй хэлэх бөгөөд энэ кампанитай л дахиад нийлэхгүй байх болно. Энэ бол таарахгүй хэрэг. Клайд бэргэн эгчийн урилгатай холбоо бүхий ирээдүйгээ болон горьдлого найдлагаа хөсөрдүүлж чадахгүй. Тэгээд одоо Клайд Рита Утикийн тухай мөрөөдөхийн оронд Грифитсийнхний хувийн амьдралыг төсөөлөн бодож эхэлсэн үүнд: Тэдний очдог байх ёстой сайхан газар, тэднийг хүрээлж байдаг сонирхолтой хүмүүс сэлтийг төсөөлөн бодож байлаа. Тэднийд ингэж очих болсон учир ёслолын хувцас буюу наад зах нь өмд цамц худалдаж авах хэрэгтэй гэж Клайд тэр дороо боджээ. Ийм дээрээс Клайд маргааш өглөө нь эрхэм Кемерерээс арван нэгээс чөлөө гуйж нэг цаг хүртэл явж нөгөө хураасан мөнгөөрөө өмд цамц, лактай ботинк, хүзүүний цагаан торгон ороолт худалдан авч амжжээ. Үүний дараа Клайдын сэтгэл амрав. Клайд ийм гоёлтой очиход, сайхан сэтгэгдэл төрүүлэх ёстой юм. 

	Тэгээд Клайд бүтэн сайн өдрийн орой хүртэл Рита, Диллард, Зелла нарын алины ч тухай бодохгүй, зөвхөн Грифитсийнхэнд очих гэж байгаагаа л бодож байлаа. Ийм дээгүүр хүрээнд хүрч очно гэдэг бол үнэхээр мундаг үйл явдал юм! 

	Клайдтай дайралдахдаа хүйтэн ширүүн харцаар хардаг энэ Гилберт л хамаг юмны ганц саад нь болж байлаа. Клайдыг очиход энэ Гилберт тэнд байж болох бөгөөд Клайдыг мууг нь мэдүүлэхийн тулд ихэмсэг ярвагар дүр үзүүлэх байх даа. (Гилберт ингэж чадна гэж Клайд өөрөө заримдаа боддог байв). Хэрэв Клайд Грифитсийнхний гэрт биеэ нэртэй төртэй байлгах гэж оролдох юм бол дараа нь Гилберт фабрик дээрээ ирсэн хойно нь түүнээс ямар нэг аргаар өшөөгөө авах нь эргэлзээгүй ээ. Жишээ нь Гилберт эцэгтээ Клайдын тухай зөвхөн муу юм л сонсгож чадах болно. Хэрэв хүнийг энэ муухай зооринд барьж өөрийгөө тодруулан харуулах ямар ч бололцоо өгөхгүй байвал тэр амжилт гарган ололт олно гэж яаж найдах вэ? гэдэг бол тодорхой хэрэг. Тэгээд Клайд ямагт бүтэлгүй байдаг байх гэж дээ. Энд ирэхдээ өөртэй нь тун адил боловч ямар нэг үл мэдэгдэх шалтгаанаар түүнийг тэсвэрлэж чадахгүй байгаа энэ Гилберттэй тааралддаг бас тоогүй еэ. 

	Гэвч Клайд өөрийнхөө бүх эргэлзээ тээнэгэлзээг харгалзахгүйгээр, энэ тохиолдлыг аль болохоор их сайн ашиглах гэж шийдээд, бүтэн сайн өдрийн зургаан цагт Грифитсийнхний байшинд очихоор явжээ. Клайд хүнд шалгалт давах ёстой болж түүний сэтгэл маш их догдолж байлаа. Клайд том ширмэн дааманд хүрч, хүнд хөндлөвчийг сөхөж ороод тоосго суулгаж зассан өргөн замаар гол үүдний зүг алхаж, ямар нэг аюултай адал явдалд учрах гэж байгаа юм шиг дотроо айн чичирч явлаа. Клайд ингэж явахдаа, намайг ажиглан, өөлж сонжиж байгаа байх гэж санажээ. Энэ том хөшигнүүдийн цаанаас эрхэм Сэмюэл буюу эрхэм Гилберт, эсвэл түүний эгч дүү нарын аль нэг нь Клайдыг харж байж магад. Доод давхрын цонхнуудаас бүдэг сайхан гэрэл тусч байлаа. 

	Гэвч Клайд удаан түгшүүрлэн зовсонгүй. Зарц хаалга нээж, түүний пальтог аваад, зочны том өрөөнд урьж оруулсан бөгөөд энэ өрөө Клайдад маш их сэтгэгдэл төрүүлжээ. Энэ өрөө Клайдад бүр «Грин-Дэвидсон» зочид буудал, Чикаго дахь клубийг үзсэний дараа тохиолдсон хэдий боловч ер бусын их гоё сайхан мэт санагдав. Энэ тун сайхан мебель, ханын цагнууд, асар том ширээ, сахлаг сайхан хивс, чимэглэлтэй байлаа. Том задгай зууханд гал дүрэлзэж, өмнө нь зөөлөвчтэй ба зөөлөвчгүй сандлуудыг дүгрэглүүлэн тавьсан байв. Тасалгааны өнцөг булан бүрд дэнлүү асаж байлаа. Энэ үед зочны өрөөнд ямар ч хүн байгаагүй боловч Клайдыг тал бүр тийшээ сандран харж байх завсар тасалгааны гүнд, дээшээ гарсан том шат байгаа зүгт торго ширжигнэх чимээ сонсогдоод, Клайд өөртөө ойртож ирж яваа Грифитс авгайг олж харжээ. Энэ бол номхон, туранхай, цонхигор эхнэр бөгөөд хурдан хөдөлдөг, заншлын дагуу нэлээд дуу цөөнтэй боловч эелдэг ааштай авгай байсан учир хэдэн минутын дараа Клайд тэр авгайн дэргэд байхад амар тайван байх шиг болжээ. 

	— Миний ач мөн биз дээ? гэж тэр авгай инээмсэглэв. Тийм ээ гэж Клайд энгийн байдалтай бөгөөд сэтгэл нь хөдөлсний ачаар ер бусын сайхан байдалтай хариулаад. Би Клайд Грифитс байна гэв. 

	— Тантай гэртээ уулзсанд маш их баярлаж байна гэж Грифитс авгай нутгийн дээд зиндааныхны дунд өнгөрүүлсэн жилүүдийн дотор арай чамай олж авсан хэвлүүн зоримог байдлаараа хэлээд: — Манай хүүхдүүд ч бас баярлах нь мэдээж. Белла Гилберт хоёр одоо гэртээ байхгүй байгаа. Тэднийг удахгүй эргэж ирнэ байх гэж би бодож байна. Манай нөхөр одоо амарч байгаа. Гэвч би түүнийг өрөөн дотроо явж байхыг сонссон. Ингэхлээр тэр удахгүй энд ирэх болно. Та суухгүй юу? гээд тэр авгай том диван руу зааснаа: — Бид бүтэн сайнд бараг ямагт дангаараа зочидгүйгээр хоол иддэг юм. Тэгээд хэрэв бид тантай ганцхан гэр бүлийнхнээрээ уулзвал тун аятайхан байх болов уу гэж би бодсон юм. Манай Ликург танд сэтгэлд ямар байна даа? гэв. 

	Тэр авгай задгай зуухны өмнө байгаа диван дээр суув. Клайд ч тэр авгайгаас нэлээд холхон тун эв хавгүйхэн суулаа. 

	— Энэ хот миний сэтгэлд их таалагдаж байна гэж Клайд инээмсэглэн хариулаад, тэр авгайн аясыг тааруулахыг хичээж: — Үнэндээ би тийм их юм үзэж чадаагүй байна. Гэвч миний үзэж амжсан зүйл сэтгэлд минь нийцэж байна. Би танай энэ гудамж шиг ийм сайхан гудамж хэзээ ч, хаана ч олж үзээгүй гэж Клайд баясгалантай байдлаар хэлээд: — Ийм том байшингууд, ийм сайхан цэцэрлэгүүдтэй юм! гэв. 

	— Тийм ээ, бид цөм өөрийнхөө гудамжийг бахдаж үздэг юм гэж Грифитс авгай инээмсэглэн хариулав. Уикиги-авеню гудамжинд байгаа байшингаа гоё сайхан гэж тэр авгай ямагт сэтгэл маш их хянамжтай боддог байжээ. Тэр авгай нөхрийнхөө хамт ийм байдалд хүрэх гэж хэчнээн их удаан зүтгэсэн билээ! — Манай гудамж хүн бүхний сэтгэлд таардаг байх аа. Ликургийг жирийн нэг тосгон байхад нь энэ гудамжийг аль хэдийн гаргасан билээ. Энэ гудамж зөвхөн сүүлийн арван таван жилийн дотор л төвхнөж, ийм сайхан болсон юм... За одоо та над эцэг эхийнхээ тухай ярьж өг. Манай нөхөр тэдний тухай, өөрөөр хэлбэл дүүгийнхээ тухай гэж тэр авгай засаж хэлэв. Үнэндээ их олон ярьдаг байсан боловч би тэдэнтэй уулзаж ер үзээгүй, та ч үүнийг мэднэ байх. Манай нөхөр танай ээжтэй уулзаж үзээгүй байх аа. Танай аав сайн биз дээ? гэв. 

	— Баярлалаа, аав сайн, ээж ч сайн байгаа гэж Клайд энгийн байдлаар хариулаад: — Тэд одоо Денверт сууж байгаа. Бид урьд Канзас-Ситид сууж байсан юм. Гэвч гурван жилийн өмнө тэд тийшээ шилжиж суусан. Би саяхан ээжээс захиа авсан. Тэд цөм сайн байна гэж ээж бичсэн байна билээ гэв. 

	— Аа та ээжтэйгээ захидлаар харилцдаг юм уу? Тун сайн хэрэг гэж Грифитс авгай Клайдад инээмсэглэв. Тэр авгай Клайдыг улам их сонирхож эхлэв. Клайдын гадаад үзэмж байдал түүний сэтгэлд зохицжээ. Клайд тун цэвэрхэн сайхан, тун их намбатай бөгөөд гол нь түүний өөрийнх нь хүүтэй тун ч адилхан байсан учир эхлээд бага зэрэг айснаа дараа нь сонирхож эхэлжээ. Клайд арай өндөр, нэлээд чийрэг байдалтай учраас Гилбертээс илүү царайлаг мэт санагдсан байж болох юм. Гэвч тэр авгай үүнийг хүлээн үзэхийг хэзээ ч зөвшөөрөхгүй байсан билээ. Гилберт заримдаа тэсвэргүй, тэр ч байтугай эхдээ ихэрхдэг бөгөөд үнэнээсээ хайрлаж дурлахаас илүү худлаа хайрласан дүр үзүүлэх нь их байдаг боловч эх нь түүнийг өөрийгөө болон өөрийнхөө саналыг хамгаалж чаддаг эрчимтэй, авьяас чадвартай залуу гэж үздэг байжээ. Клайд бол арай зөөлөн, тодорхой бус, хулчгардуу зантай ажээ. Тэр авгайн хүү эцгийгээ болон эхийнхээ талын ураг төрлийг дуурайж ийм эрчимтэй байдалтай болсон бөгөөд харин Клайд бол энэ үл ялих хүмүүс өөрийнхөө эцэг эхийг дуурайж ийм сул дорой зан чанартай болсон биз ээ гэж тэр авгай бодлоо. 

	Ийм байдлаар Грифитс авгай энэ асуудлыг хүүдээ ашигтайгаар шийдвэрлэж орхиод, Клайдын эгч дүү нарын тухай асуухаар завдтал яг энэ үеэр нь Сэмюэл Грифитс орж иржээ. Хөгшин Грифитс өөрийгөө орж ирэхийн хамт боссон Клайдыг нэвт шувт ажиглан харж түүнийг тун аятайхан, наад зах нь гаднаа үзэмжтэй байна гэж үзээд:

	— Аа та нар ирээ юү! Таныг энд надгүйгээр сайн төвхнүүлсэн байгаа даа? гэж хэлэв. 

	— Тийм ээ, эрхэм ээ, гэж Клайд хүндэлсэн байдлаар бага зэрэг бөхийн хариулав. Клайд ертөнцийн нэг мундгийн дэргэд байгаа юм гэдгээ мэджээ. 

	— За сайн байна. Суу, суу! Цөм сайн болсонд нь би их баярлаж байна. Та одоо боловсруулах цехэд байгаа юм биз дээ? Би тэгж сонссон. Тийм ч аятайхан газар биш ээ. Гэвч чухам тэндээс, дороос эхэлбэл сайн. Заримдаа шилдэг сайн хүмүүс ч ингэж эхэлдэг юм гэж Грифитс инээмсэглээд: — Таныг ирэхэд би хотод байгаагүй. Хэрэв байсан бол тантай уулзах байсан гэж хэлэв. 

	— Тийм ээ, эрхэм ээ, гэж Клайд хариулав. 

	Эрхэм Грифитсийг диваны дэргэдэх түшлэгтэй өргөн сандалд лаглайн суухаас нааш Клайд өөрөө суухыг зүрхэлсэнгүй. Хар костюм, цардмал цамц, хар галстук Чикагогийн клубийн формын хувцастай огт адилгүй костюм өмссөн Клайд, Грифитсийн сэтгэлд анх уулзсанаасаа илүү их таалагдсан бөгөөд түүнийг Гилбертийн дүрслэн хэлж байсантай адил тийм өчүүхэн, яльгүй амьтан биш шиг санагджээ. Гэвч Клайд хангалттай их шургуу биш бөгөөд Грифитсийн чухалчилж үздэг ажил хэргийн чанар түүнд байхгүй гэдгийг Грифитс мэдсэн байна. Грифитс ач хүүгээ эрчимтэй хүчтэй хүн байсан болоосой гэж боджээ. Тийм байсан бол Грифитсийнхэнтэй төстэй болж, Гилбертийн сэтгэлд илүү их зохицох байсан билээ. 

	— Таны ажил сэтгэлд чинь таарч байна уу? гэж Грифитс нигүүлсэнгүй асуув. 

	— Тийм ээ, эрхэм ээ, өөрөөр хэлбэл үнэндээ тийм ч их таарахгүй л байна гэж Клайд илэн далангүй хариулаад: — Гэвч энэ бол онц биш. Миний бодоход эхлээд ямар ч ажил сайн юм гэв. Авга ахдаа арай дээр ажил хийх чадвартай хүний сэтгэгдэл төрүүлбэл сайн байх сан гэж Клайд энэ минутад бодож байсан бөгөөд үеэл Гилберт энд байгаагүй учир Клайд зориг гаргаж, илэн далангүй хариулжээ. 

	— Энэ чинь зөв санаа байна гэж сэтгэл нь маш их ханасан Сэмюэл Грифитс хэлээд: — Энэ бол манай үйлдвэрлэлийн процессын тийм их аятайхан биш хэсэг нь гэдгийг би мэдэж байна. Гэвч эхлээд үүнтэй танилцах нь чухал. Үнэндээ манай үед нэг ч ажил дээр шууд дэвшиж болохгүй, үүнд цаг шаардагддаг юм гэв. 

	Клайд өөрийгөө шатан доорх энэ харанхуй зооринд дахиад аль хэр удаан суулгах юм бол доо гэж дотроо бодож суув. 

	Клайдыг энэ тухай бодож суух завсар Майра орж ирлээ. Майра Клайдыг сонирхон хараад, түүнийг Гилбертийн дүрслэн үзүүлж байсантай адил тийм сонирхолтой бус хүн биш байхад нь тун их баярлажээ. Клайдын харцанд ямар нэг бухимдсан байдал, нэг бол гуйсан, үгүй бол айсны шинж байхыг Майра мэдээд үүнийг шууд сонирхжээ. Майра Клайдаас өөртэйгөө адил, ойролцоо ямар нэг юм олж үзсэн байж ч болох юм. Майра өөрөө ч олон нийтийн дотор хэтэрхий их амжилт олдоггүй шүү дээ. 

	— Майра, энэ бол чиний үеэл болох Клайд Грифитс гэж Сэмюэл Клайдыг босоход нь хайхрамжгүй хэлээд: — Чамд миний ярьж байсан нөгөө залуу энэ. Миний охин Майра гэж Сэмюэл Клайд тийш харж хэлэв. 

	Клайд бөхөсхийж, Майрын нэлээд ноозгой хүйтэн гарыг атгаад, энэ хүүхэн өөрийнх нь гарыг бусдаасаа цөмөөс нь арай илүү элгэмсэг байдлаар үнэн сэтгэлээсээ атгахыг мэджээ. 

	— Та энд ирсэндээ гашуудахгүй байгаа биз дээ гэж тэр хүүхэн эелдэгхэн хэлээд: — Бид цөмөөрөө манай Ликургт дуртай: Гэвч энэ хот Чикагог үзсэний дараа танд нэлээд базаахгүй санагдсан байх гэж би бодож байна гээд тэр хүүхэн инээмсэглэв. 

	Хүнд ураг төрлийнхөө дэргэд биеэ барьж, албан ёсны байдалтай байгаа юм шиг санаж байсан Клайд «танд баярлалаа» гэж албан ёсоор хариулаад, нэгэнт суух гэтэл яг энэ үеэр хаалга нээгдэж, Гилберт Грифитс орж ирэв. (Үүний урьдхан гудамжинд моторын чимээ сонсогдоод, яг гол үүдний дэргэд ирж унтарсан юм.) 

	— Долж оо ганцхан минут хүлээгээрэй гэж Гилберт хаалгаар ямар нэг хүнд хашхираад: — Би одоохон ирнэ! гэж хэлээд, дараа нь гэрийнхэн тийшээ эргэн харж: — Уучлаарай би одоо эргэж ирье гэж хэлэв. Тэгээд Гилберт дээд давхарт гарах шатан тийш түргэн явлаа. Гилберт нэг минутын дараа эргэж ирээд, Клайдыг мөн л хайхрамжгүй хүйтэн харцаар харсан бөгөөд Клайд фабрик дээр ч ингэж харахад нь их аягүй болдог байжээ. Гилберт автомобилиор явахдаа өмсдөг бүстэй, хурц судалтай саарал пальто хар савхин малгай, том савхин бээлийтэй байх бөгөөд бээлийнийх нь урт ухлаас түүнийг бараг цэргийн хүний дүртэй болгожээ. Гилберт Клайдад хөндий байдлаар бөхөсхийж, «сайн байна уу» гэж хэлээд, эцэгтээ ойртон очиж, мөрөн дээр нь гараа ивээх дүр үзүүлэн тавиад:

	— Аавын мэндийг мэдье. Сайн уу ээж ээ? Би өнөөдөр та нартай хамт сууж чадахгүйдээ харамсаж байна. Долж, Юстис бид гурав Констанция, Жанелина хоёрыг авахаар дөнгөж сая Амстердамаас ирлээ. Одоо Брижменыханд очно. Гэвч би өглөө л эргэж ирнэ. Юу ч болсон би маргааш конторт очно. Эрхэм Грифитс таны ажил цөм бүтэмжтэй байгаа биз дээ? гэж Гилберт эцэгтээ хандаж хэлэв. 

	— Тийм ээ, над гасалж гомдох юм алга гэж эцэг нь хэлээд: — Чи чинь шөнөжин наргих санаатай байгаа юм уу? гэв. 

	— Огт үгүй гэж Гилберт хариулаад, Клайдыг ер анхаарахгүйгээр: — Би хэрэв хоёр цагт эргэж ирж чадахгүй бол хаа нэг газар унтах болно гэж л хэлэх гэсэн юм гээд Гилберт аавынхаа мөрөн дээр энхрийлсэн байдлаар дахин алгадав. 

	— Дандаа тэгж хурдан битгий давхиж бай. Энэ чинь ер аюулгүй юм биш шүү гэж Грифитс авгай гуйв. 

	— Цагт арван таван миль ээж минь, цагт арван таван миль. Би дүрэм мэднэ гэж Гилберт ихэмсэг байдлаар инээмсэглэв. 

	Гилберт эцэг эхтэйгээ ямар их нэр хүндтэй бөгөөд нигүүлсэнгүй байдлаар ярьж байгааг Клайд мэдэхгүй байж чадсангүй. Гилберт энд ч гэсэн фабрик дээр байдгийнхаа адил их хүн мөн бөгөөд хүн бүхэн түүнийг тоож үздэг нь тодорхой юм. Гилберт эцгээсээ өөр ямар ч хүнийг онц их хүндэлж үздэггүй бололтой. «Ямар их ихэмсэг эд вэ» гэж Клайд боджээ. 

	Баян хүний хүү байх, бэрхшээлгүй, элдэв чармайлтгүйгээр ийм байр байдалтай болох, ийм, бардам байх, ийм их эрх мэдэл, нэр хүндтэй байх гэдэг чинь тун сайхан байдаг байх аа. Үнэндээ энэ залуу Клайдыг ярвайн харж, түүнтэй тоомсоргүй ярьж байлаа. Ийм залуу мөртөө ийм их эрх мэдэлтэй байна гэдэг сүрхий еэ! 

	
X БҮЛЭГ

	Оройн хоол бэлэн болсон гэж энэ үед зарц хүүхэн илтгэсэн бөгөөд Гилберт тэр даруй салахын ёс үйлдээд гарч одов. Цөм босоцгоов. 

	— Белла утасдав уу? гэж Грифитс авгай зарц хүүхнээс асуув. 

	— Утасдаагүй байна аа, эрхэм ээ гэж зарц хүүхэн хариулав. 

	— Тэгвэл Финчлийнд утасдаж, Беллаг дууд гэж Трюсдейл авгайд хэл. Беллаг гэртээ бушуухан ир гээ гэв. 

	Зарц хүүхэн гармагц, цөм мөн тэр давхарт зочны өрөөтэй зэргэлдээ байгаа хоолны өрөө тийш явцгаав. Клайд цөмийг цайвар хүрэн өнгөөр тааруулж гайхамшигтай сайхан зассан бас нэг тасалгааг олж үзэв. Гол дунд нь онцгой баяр ёслолд зориулсан бололтой хуш модоор хийсэн урт ширээ байна. Ширээний эргэн тойронд өндөр түшлэгтэй сандлууд тавьж бие биеэс нь жигд хэмжээний зайд өрж тавьсан дэнгүүдээр гэрэлтүүлсэн байлаа. Тасалгааны мухарт цэцэрлэг тийш харсан цонх бүхий хагас дугариг уудам хүнхэрт зургаан хүнд зориулж жижиг ширээ зассан байв. Энд оройн хоол идэх байжээ. (Клайд ямар учраас болохыг бүү мэд, үүнийг шал ондоогоор төсөөлж байсан ажээ). 

	Клайд ширээний ард сууж байхдаа, гол төлөв өөрийнхөө гэр бүлийн тухай, эцэг эх нь урьд яаж амьдарч байсан, одоо яаж амьдарч байгаа тухай олон таван асуултыг хариулах болжээ. Аав чинь хэдтэй вэ? Ээж чинь? Тэд Денверт шилжиж очихоосоо урьд хаа сууж байсан юм? Чи хэдэн эгч, дүүтэй вэ? Чиний эгч Эста хэдэн настай вэ? Тэр юу хийдэг вэ? Бусад хүүхэд нь юү хийдэг вэ? Эцэг чинь ажилдаа сэтгэл аль хэр ханамжтай байдаг вэ, тэр одоо зочид буудалтай гэсэн биз дээ? Урьд нь тэр Канзас-Ситид байхдаа чухам ямар ажил хийж байсан юм? Тэнд тэд хэчнээн удаан сууж байсан юм? 

	Сэмюэл Грифитс, түүний гэргий хоёр ихэмсэг байдлаар тавьсан эдгээр асуултад Клайд яггүй их ичиж, тэвдэж байв. 

	Эдгээр асуулт, ялангуяа Канзас-Ситид түүний гэр бүл амь зууж байсан тухай асуулт Клайдыг бэрхшээлтэй болгож байгаа юм байна гэдгийг тэр хоёр Клайдын будилаантай хариултаас ойлгож авчээ. Тэд энэ байдлыг хамаатан садныхаа хэтэрхий ядуу байдлаас болсон зүйл гэж үзэж байсан нь мэдээж хэрэг. «Та сургууль төгсмөгцөө Канзас-Ситид зочид буудалд ажиллаж эхэлсэн гэл үү?» гэж Сэмюэл Грифитсийг асуухад, Клайд хулгайлж авсан автомобилийн тухай явдал, чухамдаа өөрөө сургуульд тун бага сурсан явдал сэлтийг бодоод ичиж, царай нь их улайжээ. Клайд Канзас-Ситид зарлага хийж амьдарч байсан, ялангуяа «Грин-Дэвидсон» зочид буудалтай нэр холбогдох ажил хийж байсан тухай энд ямар нэг юм мэдэгдэхгүй байхыг хамгийн их хүсжээ. 

	Энэ үед хаалга нээгдэж, Белла мөн энэ сонгомол нийгэмд хамаарагддаг бололтой хоёр хүүхэн дагуулан орж ирсэн нь завшаан болжээ. Энэ хүүхнүүд болон тун саяхан Клайдын догдлон бодож явсан Рита, Зелла нарын хооронд ямар их ялгаа байна вэ! Клайд, Грифитсийнхэнтэй нүүрэмгий ярилцаж байгаа байдлаар нь Беллаг таньж мэджээ. Хамт ирсэн хүүхний нэг нь Белла, түүний эх хоёрын олонтоо ярьдаг байсан тэр Сондра Финчли байжээ. Клайд ийм гоё, хөөрхөн бардам хүүхнийг урьд нь хэзээ ч олж үзээгүй билээ. Энэ бол тун онцгой хүүхэн байсан бөгөөд түүнтэй хэн ч эн зэрэгцэж чадахгүй юм! Англи костюм тэр хүүхний уян хатан биед яг наалдаж, аальгүй маягаар духдуулан тавьсан жижигхэн хар савхин малгайд нь сайхан зохиж таарсан байлаа. Тэр хүүхэн францын бух нохойг сураар оосорлон хөтөлжээ. Эрэгтэй хүний чамин пальтотой адилхан хар бор дөрвөлжин хээтэй гоё пальтог гар дээгүүрээ тохсон байлаа. Клайдад амьдралдаа ийм их дур сэтгэл булаам хөөрхөн хүүхэнтэй тохиолдоогүй мэт санагдлаа. Тэр хүүхэн Клайдыг цахилгаан гүйдлээр нэвт шувт цохих адил түүнд шууд ер бусын догдолсон сэтгэгдэл төрүүлсэн бөгөөд Клайд бүтэхгүй юмыг хүсэх, дурлалын тухай мөрөөдөх, энэ хүүхнээс аятайхан харцаар ч шагнал хүртэх заяагүйгээ мэдэж, шаналах гэдэг юу болохыг мэдээд сэтгэл нь их өвджээ. Энэ нь Клайдыг тарчилгаж, баясгаж байлаа. Клайд нэг нүдээ аньж, тэр хүүхнийг дахиад харахгүй болох, үгүй бол тэр хүүхнээс нүдээ салгахгүй, ямагт харж байх сан гэж тэсгэлгүй их хүсжээ. Клайд тэр хүүхэнд ингэж их унажээ. 

	Гэтэл Сондра түүнийг харсан эсэхээ огт мэдэгдэхгүй байлаа. Тэр хүүхэн өөрийнхөө нохойг л оролдож:

	— Ай Биссел минь томоотой л байгаарай, эс тэгвэл би чамайг эндээс гаргаж, шатны дэргэд аваачиж уяна шүү. Ай хэрэв үүнийг зүгээр байж өгөхгүй бол эндээс би одоохон явахад хүрнэ байх гэж айж байнаI гэв. (Биссел нь муур хараад түүний зүг тэмүүлж байсан ажээ). 

	Хоёр дахь хүүхэн нь нэг ёсондоо Сондрагаас дутуугүй гуалиг бөгөөд олон хүнд мөн л тийм их гуа мэт санагдах байсан хэдий боловч Клайдад тийм ч их гайхан шагшмаар бус байжээ. Тэр хүүхэн бараг олс шиг цайвар үстэй, бүйлс хэлбэртэй тунгалаг ногоон бор нүдтэй, жижиг цэмбэгэр биетэй, гэтэж мяраасан муурын адил намбатай ажээ. Тэр хүүхэн орж ирэнгүүтээ, тасалгаа дундуур явж, ширээний тэнд очоод, Грифитс авгайн дээрээс бөхийж:

	— Грифитс авгай сайн уу? Би тантай уулзсандаа тун их баярлаж байна! Би танайд ирээгүй болсоор мөн их уджээ! Би ээжтэй хамт явсан юм л даа. Өнөөдөр ээж Грэнт хоёр Олбэнид явсан. Тэгээд би Лэмбортийнхнийд Белла, Сондра хоёртой дайралдлаа. Харин та нар өнөөдөр гэр бүлээрхнээ л оройн хоол идэж байгаа юм шив дээ?.. Майра минь сайн уу? гэж тэр хүүхэн асуугаад Грифитс авгайн араас гараа сарвайж, зүгээр л хүндэтгэх ёс болгож Майрагийн гарт аяархан хүрэв. 

	Хэрэв Сондра байгаагүй бол энэ гурван хүүхний дотроос Клайдад хамгийн их дур сэтгэл татмаар харагдах болсон Белла тэр завсраар:

	— Ай би хожигдож иржээ! Аав, ээж хоёр минь уучлаарай! Энэ удаа намайг уучлаарай л даа! гэж хэлэв. Дараа нь Клайд тэр хүүхнүүдийг тасалгаанд орж ирмэгц босоод, одоо хүртэл зогссоор байсан боловч Белла найз хүүхнүүдийнхээ нэг адил дөнгөж одоо л түүнийг олж харсан мэтээр, худлаа даруу дүр үзүүлж дуугүй болов. 

	Иймэрхүү байдлаар харилцаанд болон эд материалын ялгавартай байдалд ямагт өөнтөгчхөн байдаг Клайд өөрийгөө танилцуулахыг хүлээж, өөрийнхөө өчүүхэн байдлыг бодохоос сэтгэл нь шаналан зогсож байлаа. Нийгмийн шатанд ийм их дээр гарсан хүмүүсийн залуу, гуалиг байдал нь Клайдад эмэгтэй хүний ялалтын дээж мэт санагджээ. Энэ гурван хүүхний алинтай ч адил тийм дур сэтгэл булаамаар биш (Ритагийн тухай ярихгүйгээр) Гортензия Бригсд сэтгэлтэй болж байсан явдал бол эмэгтэй хүний үзэсгэлэн гуа байдал нь түүний нэр төрөөс ч болохгүйгээр Клайдад ямар их нөлөөлдгийг харуулж өгчээ. 

	— Белла. Энэ бол чиний үеэл Клайд юм гэж Сэмюэл Грифитс одоо хүртэл зогссоор байгаа Клайдыг харж, сүртэй хэлэв.

	— Аа, тийм үү гэж Белла хэлээд. Клайдыг Гилберттэй тун их адилхныг шууд харж: — Сайн байна уу? Таныг удахгүй ирнэ гэж ээж над хэлсэн юм гэж Белла хоёр хуруугаа Клайдад өгч, дараа нь хамт ирсэн хүүхнүүд тийшээ эргэж: — Миний найз Финчли авгай, Крэнстон авхай хоёр гэж танилцуулав. 

	Хоёр хүүхэн хүйтэн, хөндий байдлаар бөхөлзөн ёсолж Клайдыг нэлээд их эрээ цээргүй байдлаар ажиглан харав. 

	— Гилтэй ямар их адилхан юм бэ? гэж Сондра дэргэдээ ирсэн Бертинад хэлэв. Бертина хариуд нь:

	— Би иймэрхүү адил хүмүүсийг ер үзээгүй. Тэгэхдээ энэ нь арай илүү гуалиг юм, тийм үү? гэв. 

	Сондра толгой дохив. Клайд Беллагийн ахаас илүү царайлаг бөгөөд (Сондра Гилбертэд дургүй байжээ) бас намайг илт таалж байгаа юм байна гэж Сондра анхны агшин зуур мэдээд, сэтгэл ханамжтай болсон байна. Сондра залуучуудыг нэг уулзахдаа л ямагт бишрүүлдэг байсан учир Клайдын ингэж байгааг ерийн зүйл гэж бодлоо. Гэвч Сондра Клайдын нүдийг өөрөөсөө салахгүй ширтэн ажиглаж байгааг үзээд, одоогоор түүнийг анхаарах явдалгүй. Клайдын дурыг булаахад тун амархан гэж боджээ. 

	Энэ хүүхнүүдийг ингэж ирнэ гэж санаагүй байсан Грифитс авгай Клайдыг энд байхад найз хүүхнүүдээ дагуулж ирсэнд нь Беллад нэлээд уурсаж, одоо Клайдын нийгмийн байдлын тухай дурсахад хүрэх болно гэж зэвүүцжээ. 

	— Та хоёр пальтогоо тавиад, суухгүй юу? Би хоолны хоёр хэрэгсэл авчир гэж хэлье. Белла аавынхаа дэргэд суу гэж Грифитс авгай хэлэв. 

	— Үгүй, үгүй, бид харих цаг болоод байна! Бид нэг ч минут байж чадахгүй гэж Сондра, Бертина хоёр нэгэн дуугаар хэлэв. 

	Гэвч одоо тэд Клайдыг үзээд, тун царайлаг юм байна гэж мэдсэн болохоор түүнийг олон нийтийн дунд байлцах эсэхийг мэдэх сэн гэж аягүй их хүсжээ. Гилберт Грифитс онцын амжилт гаргадаггүй байсан бөгөөд энэ хоёр хүүхэн бүсгүй дүүтэй нь үерхдэг хэдий боловч түүнтэй бас сайнгүй байжээ. Гилберт бол биеэ тоосон хөөрхөн хүүхнүүдийн хувьд хэтэрхий хэгжүүн, зөрүүд бөгөөд заримдаа дэндүү ихэмсэг байдаг байлаа. Гэтэл Клайдыг гадна байдлаар нь харахад арай зөөлөн, уян бололтой байв. Клайд ямар байдалтай байдаг, түүний тухай Грифитсийнхэн юу гэж боддогийг л мэдэх хэрэгтэй байлаа. Хэрэв түүнийг энэ айл адил тэгш хүний ёсоор хүлээн авсан юм бол нутгийн баячуул яагаад түүнийг хүлээн авахгүй байх бил ээ? Гол нь баян эсэхийг мэдвэл сонирхолтой болно... Үүнийг тэр хоёр хүүхэн бараг тэр дороо олж мэдэв. Учир нь Грифитс авгай Бертинад зориуд эрс тэс хэлсэн нь:

	— Эрхэм Грифитс бол манай ач хүү юм. Энэ хүү Баруун зүгээс ирсэн. Миний нөхрийн фабрик дээр ажиллаж үзэх гэж байна. Энэ залуу өөрөө өөрийнхөө замыг олохоос өөр аргагүй байсан учир миний нөхөр сайн санаж, түүнд хүчээ туршиж үзэх бололцоо олгосон юм гэжээ. 

	Клайдын нүүр улсхийв. Түүний нийгмийн байдал нь Грифитсийнхний буюу энэ хүүхнүүдийн байдлаас хавьгүй дор юм гэдгийг түүнд хэлж байгаа нь тодорхой байлаа. Үүний зэрэгцээгээр Бертина Крэнтоны сонирхсон байдал нь огт үл хайхрах байдлаар солигдохыг Клайд мэджээ. Тэр хүүхэн хөрөнгө мөнгөтэй л залуучуудыг сонирхдог байсан байна. Гэвч Сондра Финчли өөрийнхөө зиндаанд арай илүү алдартай байсан боловч найз хүүхэнтэйгээ адил ийм дадлагатай биш байжээ. (Сондра бол Бертинагаас илүү гуалиг бөгөөд (эцэг эх нь Крэнстоныхноос илүү баян юм). Сондра Клайдыг дахин нэг харсан бөгөөд сая хэлсэн үгийг сонсоод гашуудсан нь ил байлаа. Ийм царайлаг сайхан залуу тийм байдалтай байх гэж дээ! гэсэн царайтай байв. 

	Энэ үед Сондрад анх их тааламж байсан Сэмюэл Грифитс: (Бертинаг Сэмюэл Грифитс ч, Грифитс авгай ч хэтэрхий их зальтай, дотуур тамиртай гээд дотно үздэггүй байжээ) 

	— Сондра! Нааш ир дээ. Нохойгоо түшлэгтэй сандлаас уяж орхи. Пальтогоо тэр сандал дээр тавиад, энэ сандал дээр суу гэж дэргэдээ байсан суудлыг заав. 

	— Сэмюэл гуай тун арга алга. Одоо орой болсон, тэгээд бас Бисселийг яах ч арга алга. Нээрээ Бертина бид хоёр харих цаг болсон гэж Сондра жаахан маяглан, Сэмюэл Грифитстэй хамгийн дотно холбоотой найз шиг тийм нүүрэмгий энхрийлсэн дуугаар хэлэв. 

	— Аав аа. Бертинагийн морь өчигдөр хадаасан дээр гишгэж орхиод, одоо доголж байна гэнэ. Грэнт ч, эрхэм Крэнстон ч гэртээ байхгүй. Тэгээд Бертина танаас зөвлөгөө авах гэсэн юм гэж Белла гэнэт хажуугаас нь орж хэлэв. 

	— Аль хөл нь гэж Грифитс сонирхон асуув. (Ингэж ярилцах завсар Клайд Сондраг нүднийхээ булангаар ажигласаар байлаа. «Ямар их дур булаамаар хүүхэн бэ. Ийм жижигхэн, яльгүй ээтгэр хамартай, бас дээд уруул нь ийм чамин цөмцгөр юм» гэж Клайд бодож байв.) 

	— Зөв талын урд хөл нь гэж Бертина Грифитс тайлбарлаад: — Би өчигдөр Ист-Кингистоны замаар явсан чинь Жерри тахаа гээгээд, хөлдөө хадаас шаалгасан бололтой. Гэвч Жон хаана нь шаасныг олохгүй байна гэв. 

	— Та түүнээс хойш удаан унаж явсан юм уу? 

	— Буцах замдаа унаж ирсэн. Найман миль гэж би бодож байна. 

	— За хөлд нь ямар нэг зөөлрүүлэх тос түрхээд, боож орхи гэж Жонд хэл л дээ. Тэгээд малын эмчид үзүүлэх хэрэгтэй. Аюултай юм огт байхгүй. Морь чинь удахгүй эдгэнэ гэж би итгэж байна гэв. 

	Хэсэг зуур хийдэж суусан Клайд энэ зиндааны хүмүүсийг ямар их амархан сайхан амьдралаар амьдардаг юм бэ гэж бодсоор байв. Энэ хүмүүсийн алинд нь ч санаа зовох юм байдаггүй бололтой. Эд өөрсдийнхөө орон байшин, морь малын тухай, найзуудтай уулзах, зугаалах цэнгэх тухай л ярилцацгааж байдаг байна. Клайдын үеэл Гилберт дөнгөж сая найз нөхдийнхөө хамт автомобилиор хаа нэг газар очихоор явав, Белла, түүний найз хүүхнүүд гоё гудамжинд сүрлэг сайхан байшинд хөгжөөнтэй наргиантай сууж байдаг байна.. Гэтэл Клайд Каппи авгайн хөлсний байранд, гуравдугаар давхарт нь нэг муу өрөөнд түгжигдээд, хаашаа ч явж чадахгүй, долоо хоногт дөнгөж арван таван доллар авч үүгээрээ аргацаан амьдрах ёстой болж байна! Тэгээд маргааш өглөө Клайд дахин зоориндоо орж ажиллах бөгөөд гэтэл энэ хүүхнүүд цэнгэл жаргалын тухай бодож өглөө босох юм. Бас Клайдын эцэг эх нь Денверт мебельтэй муусайн тасалгаа, төлөөлөгчийн газрынхаа хамт тун арчаагүй амьдарч байгаа учир энд тэдний тухай үнэн юм ярих ч аргагүй байна. 

	Хоёр хүүхэн явалгүй болохгүй гэж гэнэт сандран тэвдэв. 

	Клайд ганцаараа Грифитсийнхэнтэй хамт үлдэв. Клайд энд огт илүү хүн болж байгаагаа тодорхой мэдлээ. Майраас бусад нь ч, Грифитс өөрөө ч, түүний эхнэр нь ч, Белла ч цөм Клайдыг үл хамаарах энэ зиндааны дотор түр зуурхан орж хараад л гарах бололцоо түүнд олгосон гэдгээ хайхрамжгүй харьцаагаараа харуулж өгчээ. Клайд дур булаасан энэ хүүхнүүдтэй ойр дотно танилцахыг хэчнээн их мөрөөдлөө ч гэсэн түүний ядуу даржин байдал зиндаанд ороход нь саад болж байгааг ойлгожээ. Клайд шууд гуньхарч, нүдний харц нь суларч санал сэтгэл нь гутсан учир үүнийг зөвхөн Сэмюэл Грифитс төдий биш, харин бас түүний эхнэр ч, Майра ч мэджээ. Энэ ертөнцөд ямар нэг аргаар багтан орж чаддаг ч болоосой доо. Бүх Грифитсийхний дотроос зөвхөн ганц Майра л Клайдын ганцаардаж гуньхарч байгааг мэджээ. Тэгээд цөмөөрөө зочны том өрөөнд дахин очиход (Сэмюэл Беллаг хоолонд ямагт хождож, хүлээлгэдэг гэж замдаа загнаж явлаа.) Майра Клайдад ойртож:

	— Та Ликургт жаахан удах юм бол энд дасаж, таны сэтгэлд таалагдах болно гэж би бодож байна. Эргэн тойронд сайхан газар маш олон бий! Та манай нууруудыг очиж үзэх хэрэгтэй. Бас Адирондакийн уулс ч тийм их холгүй хойшоо далаад миль газарт бий. Тэгээд зун биднийг Гринвудад очиход аав ээж хоёр таныг манайд очиж бай гэх байлгүй дээ гэж хэлэв.

	Майра Клайдыг зусланд эцэг эхийгээ урина гэж лав итгэхгүй байсан боловч одоо Клайдад иймэрхүү ямар нэг үг хэлэх хэрэгтэй гэж мэджээ. Үнэхээр ч Клайд сэргэж, тэр орой явтлаа их төлөв Майратай ярилцаж, гэр бүлийн бусад гишүүдийн хувьд хэтэрхий эелдэг бус байхгүй байхыг л хичээж байлаа. Эцэст нь Клайд есөн цаг хагасын орчим ганцаардаж, хөндий байгаагаа дахин гэнэт мэдээд босож, маргааш өглөө эрт босох учир одоо явалгүй болохгүй гэж хэлжээ. Түүнийг Сэмюэл Грифитс гаргаж өглөө. Энэ үед Сэмюэл Клайдыг түрүүнд нь Майрагийн өрөвдсөн шиг өрөвдөх сэтгэл төрөөд, Клайдыг ядуу гэж өөрөө ч, гэр бүл нь ч түүний цаашдаа хайхрахгүй байх болно гэж бодохдоо Клайдыг урамшуулж, салахдаа хэдэн эелдэг үг хэлэхээр шийджээ:

	— Гадаа ямар сайхан байх юм гэж Сэмюэл Грифитс эелдэгхэн хэлээд: — Харж байгаарай, хавар манай гудамж хамаг сайхнаа харуулах болно гэж тэнгэр өөд ажиглан харж, дөрөвдүгээр сарын шинэхэн агаараар амьсгалаад: — Энд цөм цэцэг навч болох үед жаахан байзнаж байгаад ирэхдээ, энд ямар их сайхан байдгийг та өөрөө үзэх болно. Тавтай нойрсоорой гэв. 

	Сэмюэл Грифитс инээмсэглэж, зөөлөн эелдэг дуугаар хэлсэн учир Гилберт ямар ч зантай байлаа гэсэн өвгөн Грифитс өөрийнхөө ач хүүд огт хайхрамжгүй биш байна гэж Клайд бас дахин санажээ. 

	
XI БҮЛЭГ

	Өдөр хоног өнгөрсөөр л байлаа. Грифитсийнхнээс дахиад захиа ирээгүй боловч Клайд баян хамаатнуудынд ганцхан удаа очсоныгоо их юманд бодож, дур сэтгэл булаасан тэр хүүхнүүдтэй дахин уулзах тухай, хэрэв тэр хүүхнүүдийн нэг нь Клайдад дурлавал ямар их зол завшаан болох тухай байн байн мөрөөдөл болж байжээ. Тэр хүүхнүүд сайхан газар гоёмсог сайхан зүйлийн дунд сууж байна. Клайдын өөрийн амьдрал, түүний орчин тойрны байдлаас ямар их ялгаатай вэ! Диллард! Рита! Эд нарыг Клайд ер тоохгүй болжээ. Клайд огт өөр юм хэрэгтэй буюу эсвэл юу ч хэрэггүй. Тэгээд Клайд Диллардаас аль болохоор их хөндий байлаа. Сүүлдээ Диллард ч Клайдыг дээгүүр зантай хүн гэж үзээд, түүнээс холджээ. Хэрэв Клайд мөрөөдөж байгаа тэр байдалдаа хүрч чадах юм бол ёстой хамгийн их дээгүүр зантай хүн болох байсан билээ. Гэвч цаг өнгөрч улирсаар л байлаа. Клайд урьдынхаа адил мөн л тэр ажлаа хийсээр байв... хөгжилгүй хүнд бэрх амьдрал, тарчиг даржин хөлс, боловсруулах цехэд зэргэлдээ ажиллаж байгаа сонирхолгүй хүмүүс түүний уйтгарыг хүргэж байжээ. Тэгээд яваандаа Клайд Рита, Диллард нартай тал танилаа дахин сэргээх тухай бодсонгүй, тэдэнтэй дахин зууралдахыг хүссэнгүй, харин энд төвхнөх гэсэн оролдлогоо орхиж, Чикагод буцаж очих, эсвэл Нью-Йоркт очих гэж бодох болжээ. Тэнд Клайд наад зах нь ямар нэг зочид буудалд ажил олж хийж лав чадна. Гэтэл яг энэ үеэр Клайдын эрэлхэг зориг, урьдын мөрөөдлийг сэргээх гэсэн юм шиг нэг үйл явдал гарсан бөгөөд энэ нь эцэг хүү хоёр Грифитс өөрсдийнхөө дунд оруулахгүй байгаа боловч нэлээд зүгээр үнэлж эхэлсэн байна гэж бодоход хүргэжээ. Хавар цаг нэг хагас сайн өдөр Сэмюэл Грифитс Жошуа Уигэмийг дагуулж фабрик дундуураа эргэж явжээ. Тэд өдөр дундын хэрд боловсруулах цехэд хүрээд, Грифитс хатаах хоёр машины нэгний дэргэд ажиллаж байгаа муухай өмдтэй, ханцуйгүй цамцтай Клайдыг хараад анх удаа нэлээд ичжээ. (Энэ завсар түүний ач хүү хатаах машинд нэлээд шаламгай оруулж гаргаж сурсан байлаа) Сэмюэл Грифитс хэдэн долоо хоногийн өмнө Клайдыг орой хоол идүүлэхээр урьж аваачихад ямар их дэгжин тохилог байсныг санаад ямар ялгаатай болсон байгааг харж маш их догдолжээ. Чикагод болсон тэр орой тэдний гэрт уулзахад Клайдын цэвэр нямбай байдал, аятайхан үзэмж нь Сэмюэлд хамгийн сайхан сэтгэгдэл төрүүлсэн юм. Өвгөн Грифитс зөвхөн Грифитсийнхний нэрээр төдий биш, харин бас ерөөсөө тэдний нөлөөгөөр фабрикийн албан хаагчид болон Ликургийн бүх хүмүүст төрүүлэх сэтгэгдлийг бараг хүүтэйгээ адилаар харамлан хамгаалж байдаг байжээ. Тэгээд одоо Гилберттэй энэ ийм их адилхан Клайдыг энд боловсруулах цехэд, хүмүүсийн дунд ийм муухай хувцастай байхыг хараад Клайд бол миний ач хүү мөн учир цаашдаа ийм хар ажил хийх ёсгүй гэж хэзээ хэзээнээсээ илүү их мэджээ. Эс тэгвэл Сэмюэл Грифитс ийм их ойрхон ураг төрөлдөө дэндүү хайхрамжгүй байна гэж бусад албан хаагчид бодож болох юм. 

	Гэвч Сэмюэл Уигэмд ч, өөр бусад хүнд ч огт юм хэлсэнгүй, харин нэг дэх өдрийн өглөө хүүгээ хотоос гадагш зугаалгад яваад эргэж ирэхийг хүлээжээ. 

	— Би хагас сайн өдөр фабрик дундуур явж үзлээ. Манай Клайд тэр дор, боловсруулах цехдээ л байсаар байгаа юм байна гэж Сэмюэл Гилбертийг тасалгаандаа дуудаж авчраад хэлжээ. 

	— Тэгээд юу гэж аав аа? гэж Гилберт аавыгаа ямар учраас Клайдын тухай гэнэт ярьж байгаагийн учрыг мэдэлгүй асуугаад: — Тэнд түүнээс өмнө тун олон хүн ажиллаж байсан бөгөөд энэ нь тэдэнд гэм болоогүй шүү дээ гэв. 

	— Зүйтэй тэгэхдээ тэд чинь миний ач нар байгаагүй шүү дээ. Тэгээд чамтай адилхан ч байгаагүй юм. (Ингэж хэлсэн нь Гилбертийг их хорсгожээ) Энэ таарахгүй хэрэг гэж би чамд хэлэх гэсэн юм. Бид Клайдад шударга бус загнасан байна. Бусад хүмүүс ч мөн ингэж бодож байгаа байх. Та хоёрын адилхныг цөм үзэж, Клайд бол чиний үеэл миний ач юм гэдгийг мэдэж байгаа шүү дээ. Би зооринд орж үзээгүй учир эхлээд үүнийг анзаарсангүй. Гэвч түүнийг тэнд үлдээж болохгүй гэдэг нь одоо над тодорхой боллоо. Энэ таарахгүй хэрэг. Үүнийг эцэс болгох хэрэгтэй. Түүнийг арай аятайхан харагдах өөр нэг газар шилжүүлье гэв. 

	Сэмюэл Грифитс хөмсгөө зангидаж, нүд нь харанхуйлав. Хуучин хувцастай, дух нь хөлөрсөн Клайд түүнд их аягүй сэтгэгдэл төрүүлжээ. 

	— Та сонс л доо, аав аа, гэж Гилберт татгалзахыг оролдоод (Гилберт Клайдыг шууд тэсвэрлэж чадахгүй байсан бөгөөд түүнийг хуучин газар нь заавал хэвээр үлдээхийг хүсжээ) — Би өөр ямар нэг цехэд түүнд таарах байр олж өгч чадна гэж итгэхгүй байна. Манайд аль эртнээс нааш ажиллаж, байр сууриа эзлэх гэж маш их хөдөлмөр гаргаж байгаа хүмүүсийг л шилжүүлэхээс яах вэ. Харин Клайд бол ямар ч бэлтгэлгүй учраас одоохондоо хатаах машины дэргэд л зогсож байж болох юм гэв. 

	— За би энэ бүгдийг тийм их сонирхохгүй байна гэж өвгөн Грифитс хэлээд, хүүгээ өрсөлдөгч хүн гаруузай гэж айсан учраас Клайдад бүр шударга бус байна гэдгийг мэдэж: — Клайдын байр зооринд байж болохгүй, би түүнийг тэнд байлгахыг хүсэхгүй байна. Клайд тэнд хангалттай байлаа... Одоо хүртэл Ликургт Грифитсийнхний нэр бол тэсвэр хатуужил, эрчим хүч, чадвар авьяас, эрүүл санаа, саруул ухааны тэмдэг болж байсан юм. Ямар нэг Грифитс хүмүүст өөр сэтгэл төрүүлээсэй гэж би хүсэхгүй байна. Энэ бол ажил хэрэгт ч муу. Клайдыг олигтойхон төвхнүүлэх явдал бол наад зах нь манай үүрэг. Чи миний хэлснийг ойлгов уу? гэв. 

	— Их сайн ойлголоо, аав аа. 

	— Тэгвэл миний хэлсэн ёсоор ажиллах хэрэгтэй. Уигэмтэй ярилц. Түүнийг жирийн ажилчнаас дээгүүр шилжүүлж болох газар хаа байгааг эргэцүүлэн бодож ол. Түүнийг анхнаасаа л энэ зооринд явуулсан нь алдаа болжээ. Манайд ямар нэг цехэд түүнд таарах байр олдох байх аа. Түүнийг аятайхан хувцаслаж, хүн шиг харагдах болгохын тулд тасгийн эрхлэгчийн туслагч болгож, жишээ нь хоёрдугаар буюу гуравдугаар туслагч болгож болно. Тун болохгүй бол түүнд таарах ажил олтлоо цалин хөлсийг нь бүрэн олгож, гэрт нь түр зуур явуул. Харин би түүнийг шилжүүлэхийг ч хүсэж байгаа юм. Тэр чинь одоо хэчнээн хөлс авч байгаа бил ээ? гэв. 

	— Арван таван доллар авч байгаа байх аа гэж Гилберт товчхон хариулав. 

	— Ямагт аятайхан үзэмжтэй байхад багадах юм байна. Түүнд хорин таван доллар өгөх хэрэгтэй. Клайд тийм үнэд хүрэхгүй гэдгийг би мэдэж байна. Гэвч өөр арга алга. Клайд энд байгаа цагт амьдрах хэрэгсэлтэй байх ёстой. Цаашдаа түүнд хорин таван доллар төлөх нь дээр гэж би үзэж байна. Тэгвэл биднийг шударга бус байна гэж хэн ч хэлж чадахгүй гэв. 

	— За, за! Та үүнд битгий зов гэж Гилберт эцгийнхээ уурласныг үзээд, аргадсан дуугаар хэлж: — Миний ч буруу биш. Түүнийг боловсруулах цехэд явуулъя гэж намайг хэлэхэд та өөрөө анхандаа зөвшөөрсөн шүү дээ. Гэвч одоо би таны хэлснийг зөв гэж бодож байна. Энэ бүгдийг би аргалъя. Би түүнд аятайхан байр олж өгье гэв. Тэгээд Гилберт тэр дороо Уигэмийг дуудуулсны зэрэгцээгээр Клайдыг Грифитсийнхний нь хувьд ямар нэг хамаатай юм гэж бодогдуулахгүйгээр энэ бүгдийг зохиох тухай бодож байлаа. Харин Клайдад түүний гавьяанд хэрхэвч тэнцэхгүй тийм өршөөл үзүүлж байгаа юм байна гэж л бодог гэж санажээ. 

	Тэгээд Уигэмийг хүрч ирмэгц Гилберт Клайдын тухай түүнтэй дипломат яриа ярьжээ. Уигэм маш их санаа зовсон дүр үзүүлж, духаа арчиж илбээд, дараа нь тасалгаанаас гарч явжээ. Хэсэг цаг өнгөрсний дараа Уигэм эргэж ирээд, ганцхан арга зам л байна гэж хэлжээ. Клайдад техникийн ямар ч бэлтгэл байхгүй учир түүнийг тавдугаар давхарт оёдлын таван том тасаг эрхэлсэн эрхэм Лигетийн туслагчаар л оруулж болно. Түүнээс гадна Лигетийн удирдлагын дор жижиг туслах чанартай бас нэг жижиг тасаг байгаа бөгөөд түүнийг хянаж байх хэрэгтэй буюу эмэгтэй нэг тусгай туслагч Лигетэд хэрэгтэй байна гэжээ. 

	Энэ бол тамгалах тасаг болох тусгай тасалгаа бөгөөд энд эсгэсэн захнуудыг оёхын өмнө тамгалдаг байлаа. Энд дээд давхарт нь байгаа эсгэх тасгаас өдөр бүр бүх хэлбэр хэмжээ бүрийн далан таваас зуун мянган толгой шаглаасгүй зах ирдэг байв. Энд ажилчин хүүхнүүд боодол бүхэнд бэхлээстэй хэв, хэмжээг заасан хуудастай тохируулан зах бүхнийг тамгалдаг байжээ. Энэ тасалгаанд байгаа эрхлэгчийн туслахын ганцхан үүрэг нь дэг журамтай байлгах, ажил тасалдуулахгүй байх явдал юм гэдгийг Гилберт сайн мэдэж байв. Түүнээс гадна эрхлэгчийн туслах нь энэ далан тав буюу зуун мянган толгой захыг зохих ёсоор тамгалуулах, зэргэлдээ байгаа оёдлын цехэд шилжүүлэх, орлогын дансанд зохих тэмдэглэлийг хийх ёстой байжээ. Эцэст нь энд хийсэн зүйлээр нь хөлс олгодог учир ажилчин эмэгтэй бүр хэдэн толгой зах тамгалсныг нарийн нямбай тэмдэглэх хэрэгтэй байлаа. 

	Ингээд энд бичгийн жижигхэн ширээ байх бөгөөд түүний дээр энэ бүх тэмдэглэлийн дэвтрүүд байдаг ажээ. Түүнээс гадна эсгэх үед боодол зах бүрд бэхэлсэн тэдгээр хуудсыг эмхтэй байлгахын тулд тусгай хатгуурт хатган хэлхээд энд хадгалдаг байлаа. Тамгалагч эмэгтэйчүүд тэдгээр хуудсыг тайлж аваад, эрхлэгчийн туслахад бүртгүүлэхдээ өгдөг байжээ. Нэг үгээр хэлэхэд энэ бол конторын хамгийн хялбар ажил байв. Өнгөрсөн үед энэ тушаалд тухайн байдлаар энд хэн нь хамгийн их тохирохыг харгалзан эрэгтэй, эмэгтэй, залуу, өвгөн, хижээл эмэгтэйчүүдийн аль алиныг томилдог байсан юм. 

	Клайд залуу бөгөөд туршлагагүй учир эхний үед дарга хүний ёсоор хангалттай шаардаж, нэр хүндтэй байж чадахгүй байх гэж Уигэм айн болгоомжлоод, үүнийгээ Гилбертэд яаран хэлжээ. Энэ тасагт дандаа залуу хүүхнүүд ажиллаж байсан бөгөөд зарим нь тун царайлаг байлаа. Ийм насны, ийм царайтай залууг тэдний даргаар томилох нь зохистой хэрэг үү? Хэрэв тэр залуу дурламтгай бол зохих ёсоор хатуу чанд бус, харин хэтэрхий их нигүүлсэнгүй байх болно. Түүний насан дээр дурламтгай байх нь ч зүйн хэрэг. Хүүхнүүд үүнийг ашиглах болно. Тэгвэл Клайдыг энд байлгах бололцоогүй. Гэвч одоохондоо энэ бол фабрик дээр байгаа цорын ганц сул байр юм. Одоогоор зүгээр л туршихын тулд Клайдыг тийш нь явуулахад ч яах вэ дээ? Хэсэг цаг өнгөрсний дараа Клайд энэ ажилд таарах эсэх нь мэдэгдэнэ. Тэр цагт Лигет буюу Уигэм өөрөө түүнд өөр байр олох юм бол түүнийг шилжүүлж болно гэжээ. 

	Тэгээд мөн тэр нэг дэх өдрийн гурван цагийн орчим Гилберт өөр дээрээ Клайдыг дуудуулаад, түүнийг арван таван минут хүлээлгэж (энэ бол залуу Грифитсийн нэг арга байжээ) эцэст нь их ширүүн дүртэй хүлээн авчээ. 

	— Таны ажил ямар байна? гэж Гилберт хүйтэн ширүүн дуугаар асуув. 

	Үеэлийгээ хармагц уруу царайтай болдог Клайд арай чамай инээмсэглэн:

	— Хуучнаараа л байна даа эрхэм Грифитс минь! Над гомдох юм алга. Ерөнхийдөө би сэтгэл хангамжтай байна. Би аар саар зүйлд суралцсан байх гэж бодож байна гэв. 

	— Та тиймэрхүү байх гэж л бодож байгаа юм уу? 

	— Үгүй би бага сага юм сурсан гэдгээ мэдэж байна гэж Клайд засаж хэлээд, царай нь нэлээд улайв. Клайд дотроо муухай их дургүйцэж, гаднаа мөн л зуйрган байдлаар гэмшин инээмсэглэж байлаа. 

	— За энэ чинь арай дээр яриа байна. Тэнд ийм удаан ажил хийчхээд, ямар нэг юм сурсан эсэхээ мэдэхгүй тийм хүн бараг олдохгүй биз гэж Гилберт хэлснийхээ дараа, арай ч ширүүдүүлж орхив уу даа гэж бодоод, дуугаа бага зэрэг өөр болгон гэвч би үүнийг ярих гэж таныг дуудуулаагүй юм. Би өөр юм ярихыг хүсэж байна. Та хэзээ нэг цагт бусад хүмүүсийг удирдаж, тэдний ажлын төлөө хариуцаж явсан удаа байна уу? гэв. 

	— Би таны хэлсэн үгийг сайн ойлгосонгүй гэж Клайд хариулав. Клайд дургүйцэж бухимдсан учир асуусан зүйлийн утгыг ойлгосонгүй. 

	— Та ямар нэг зочид буудал буюу иймэрхүү ямар нэг газар хүмүүсийг даргалж, ажил удирдаж байсан уу? Та хаа нэг газар ахлагч буюу туслах мастер байж үзсэн үү? гэж би асууж байна. 

	— Огт үзээгүй, эрхэм ээ гэж Клайд хариулав. Одоо Клайд маш их бухимдсан учир бараг ээрэх шахав. Гилбертийн байдал маш ширүүн, хөндий, гол нь жигшсэн байдалтай байлаа. Гэвч үүний зэрэгцээгээр энэ асуудал ямар учиртай юм бэ гэж Клайд бодож байв. Үеэл маань ширүүн догшин бөгөөд гомдмоор муухай зантай байгаа боловч эзэд маань намайг ахлагч болгох, ямар нэг хүмүүсийг надаар удирдуулах санаатай байгаа юм байна гэж Клайд ойлгожээ. Тийм л юм шиг байна! Тэгээд сэтгэл нь хөдлөхдөө нүүр нь улайж, гар нь хөлөрч байгааг Клайд мэдээд: 

	— Гэвч клуб, зочид буудлуудад ахлагч нар яаж удирдан захирдгийг би үзэж байсан. Хэрэв над туршаад үзэх бололцоо олговол би энэ ажлыг хийж чадна гэж санаж байна гэж яаран хэлэв. Клайдын нүүр их улайж, нүд нь гялалзаж байлаа. 

	— Гэвч энэ бол нэгэн адил зүйл биш ээ. Үзэх, хийх гэдэг бол шал ондоо хоёр зүйл шүү дээ. Ямар ч туршлагагүй хүн өөрийнхөө тухай ямар ч их юм бодож болно. Харин ажил хийх болохоороо юу ч чадахгүй байж болох юм. Юу ч болсон манай ажил бол юм мэддэг хүн шаардана гэж Гилберт шазруухан хэлэв. 

	Гилберт Клайдыг өөлж сонжсон байдалтай харж байлаа. 

	Клайд би ташаарч орхижээ, намайг тушаалд дэвшүүлэх гээгүй юм байлгүй гэж бодоод, сэтгэл нь тайвшрав. Клайдын хацар дахин ердийн зэгэл саарал өнгөндөө орж, нүдний зовхи нь буужээ. 

	— Тийм ээ, эрхэм ээ, би таны хэлснийг зөв гэж бодож байна гэж Клайд хэлэв. 

	— Гэвч энэ талаар танд бодох юм огт алга гэж Гилберт онцлон хэлээд: — Та мэдэх ёстой. Юу ч мэддэггүй хүмүүс хүнийг их зовоодог юм. Тэд ямагт бодож байна л гэдэг юм! гэв. 

	Ямар ч гавьяагүй үеэлдээ ажил өгөх хэрэгтэй болсон явдалд Гилберт маш их хорссон бөгөөд ингэж хорссоноо нууж чадахгүй байсныг хэлэх хэрэгтэй. 

	— Таны хэлдэг зөв байна гэж Клайд эвлэрэнгүй хэлэв. Энэ бүгд бол тушаалд дэвшүүлэх гэсэн хэрэг мөн байж болно гэж Клайд бас л найдсаар байлаа. 

	— Хэрэв та техникийн талаар мэргэжилтэй байсан бол би таныг бүр эхлээд л тоо бүртгэлийн тасагт оруулж болох байсан юм.

	«Техникийн талаар мэргэжилтэй байсан бол» гэдэг үг Клайдад айн бишрэх сэтгэл төрүүлжээ. Энэ нь юу гэсэн үг болохыг Клайд муу ухжээ гэж Гилберт хэлээд: — Бид таны төлөө болох бүгдийг хийсэн гэж Гилберт хайхрамжгүй үргэлжлэн: — Боловсруулах цех бол тийм сайхан газар биш гэдгийг бид мэдэж байсан юм гээд Гилберт хуруугаараа ширээ тогшиж: — Одоо би тантай нэг зүйлийн тухай ярих гэж таныг дуудуулсан юм. Одоо манай дээр байгаа нэг тасагт сул байр гарсан байна. Та энэ ажлыг хийж чадах болов уу, үгүй болов уу гэж аав бид хоёр ярилцсан юм. (Клайдын санал сэтгэл ер бусын их сэргэж ирэв). Аав бид хоёр танд ямар нэг ажил өгөх гэж аль хэдийн бодсон боловч танд ямар ч дадлага мэдлэг байхгүй учир танд ажил өгөх явдал бол маш бэрх зорилт юм гэдгийг би танд хэлсэн шүү дээ. Танд техникийн ч, худалдааны ч боловсрол байхгүй болохоор уг хэргийг хоёр дахин бэрхшээлтэй болгож байна гэв. 

	Гилберт өөрийнхөө хэлсэн үгийг их жинтэй болгох, Клайдыг чадахгүй ажилд ичгүүргүйгээр зүтгэж орсныг нь ойлгуулах гэж нэлээд удаан дуугүй болов. 

	— Гэвч бид таныг ерөөсөө энд ирүүлж болох юм гэж үзсэн болохоороо, арай сайн газар ажил хийж чадах эсэхийг чинь туршаад үзье гэж шийдсэн юм гэж Гилберт хэлээд: — Таныг үүрд зооринд үлдээж болохгүй шүү дээ. Тэгээд одоо миний хэлэх үгийг сонс, гээд Гилберт тавдугаар давхарт Клайд ямар төрлийн ажил хийх болж байгааг тайлбарлаж эхлэв. 

	Дараа нь Уигэмийг дуудаад, Клайд тэр хоёрыг мэндээ мэдэлцсэний дараа Гилбертийн хэлсэн нь:

	— Уигэм ээ, би өглөө бидний ярьсан зүйлийг үеэлдээ яриад, үүнийг тамгалах тасгийн эрхлэгч болгон турших гэсэн төлөвлөгөөнийхөө тухай танд ярьсан зүйлээ үүнд сонсголоо. Тэгээд үүнийг эрхэм Лигет дээр хүргэж өгье. Лигет өөрөө юм уу, эсвэл өөр нэг хүн ажлынх нь байр байдлыг дахин тайлбарлаж өгөг. Дараа нь үүнийг над дээр буцааж аваад ир, би дахин ярилцана гэж Гилберт хэлээд, ширээнийхээ тийш эргэв. 

	Гилберт ихэмсэг байдлаар босож, тэр хоёрыг гаргав. Гэтэл Уигэм энэ туршлагаас амжилт гарна гэдэгт эргэлзсээр байсны зэрэгцээгээр Клайдад аятайхан зан гаргахыг маш их хичээсээр (хожим нь Клайд ямар ч хүн болохыг хэн мэдэх вэ!) түүнийг тавдугаар давхарт эрхэм Лигет дээр аваачжээ. Клайд машинуудын чих дөжрүүлсэн шуугиан дундуур Уигэмийг дагаж явсаар байшингийн баруун үзүүрт гол танхимаас намхан хаалтаар тусгаарлагдсан жижиг тасагт хүрч ирэв. Энд тамгалагч 25 бүсгүй ба поолуу зөөгч туслагч нар том модон хоолойгоор зогсоо зайгүй гулсан ирж байгаа шаглаагүй захнуудыг тамгалж гүйцэхийг чармайж байлаа. 

	Клайдыг эрхэм Лигеттэй танилцуулаад, тэр дор нь халхавчаар тусгаарласан бичгийн ширээн дээр аваачив. Тэр ширээний ард Клайдын орчим насны онц их царайлаг бус жижигхэн бүдүүн бүсгүй сууж байлаа. Тэднийг ойртож ирэхэд тэр хүүхэн бослоо. 

	— Энэ бол Тодд гэдэг бүсгүй гэж Уигэм тэр хүүхнийг танилцуулаад: — Энэ бүсгүй сүүлийн үед Энжир авгайг орлож байгаа юм. Тодд минь таны ажил чухам юунд оршихыг эрхэм Грифитст аль болохоор түргэн бөгөөд ойлгомжтой ярьж өг. Дараа нь энэ хүнийг ажилдаа дасаж, өөрөө хийж чадах болтол нь энэ хүнд туслах болно, чадах уу? гэв. 

	— Чадалгүй яах вэ эрхэм Уигэм ээ, дуртайяа гүйцэтгэе! гэж Тодд бүсгүй хариулаад, данснуудаа ширээн дээр дэлгэж, таваар хүлээн авах, гаргахыг яаж бүртгэдэг, захуудыг яаж тамгалдаг, зөөгч нар ховилоор орж ирсэн боодолтой захуудыг яаж поолуу дотор цуглуулан хийж, тамгалагч хүүхнүүдэд тэгшхэн хуваарилж өгдөг, дараа нь нэгэнт тамгалсан захуудыг бусад хүүхнүүд яаж оёдлын цехэд аваачиж өгдөг зэргийг тэр дор нь Клайдад тайлбарлаж эхлэв. Клайд сонирхон сонсоод, энэ ажлыг хийхэд амархан юм гэдгийг мэджээ. Гэвч Клайд ийм олон хүүхний дунд байх нь аягүй хачин санагджээ. Энд маш олон хүүхэн байв. Хэд хэдэн зуун хүүхэн байжээ. Тэд юм оёж суух бөгөөд цагаан хана, цагаан багана бүхий том байшингийн нөгөө үзүүр хүртэл уртаашаа эгнэн суусан байлаа. Шалнаас адраа хүрсэн өндөр цонхнуудаар их гэрэл тусч саруулхан байв. Хүүхэн болгон ч царайлаг биш юм. Тодд бүсгүй, дараа нь Уигэм, тэр ч байтугай Лигетийг тодорхой тайлбарлаж байх завсар Клайд тэр хүүхнүүдийг сэм сэм харж байжээ. 

	— Хамгийн гол нь энд тамгалуулахаар авчирсан мянган толгой зах бүрийг тоолохдоо алдахгүй, тэдгээрийг тамгалж, оёдолчин нарт саатуулахгүй шилжүүлэхийг л сайн хянаж байх хэрэгтэй. Хөлс олгох үед алдаа гаргахгүйн тулд хүүхэн бүрийн хийсэн ажлыг нарийн нямбай данслах хэрэгтэй гэж Уигэм эцэст нь хэлэв. 

	Сүүлд нь Клайд юу юу хийх хэрэгтэйг ойлгоод, цөмийг мэдлээ гэж хэлэв. Клайдын сэтгэл тун их зовнисон боловч ийм ажлыг энэ хүүхэн хийж чадсан болохоор би ч хийж чадна гэж тэр дороо боджээ. Гэтэл Уигэм, Лигет хоёр Клайдыг Гилберттэй ураг төрөл гэдгийг нь санаад, тун их сайхан зан гаргаж, энэ ажлыг Клайд тун амархан хийж чадна гэж батлан хэлцгээж байлаа. Дараа нь Клайд Уигэмийн хамт Гилбертийн тасалгаанд буцаж ирэхэд, Гилберт тэднийг хармагцаа:

	— За ямар байна? Хийж чадах нь уу, үгүй юу? Та энэ ажлыг хийж чадна гэж санаж байна уу? гэж асуув. 

	— Би чадна гэж санаж байна гэж Клайд ер бусын их шийдэмгий байдлаар хэлсэн боловч хэрэв хувь заяа минь дутвал чадахгүй болж ч болох юм гэж дотроо эмээж байлаа. Клайдыг удирдаж байгаа ба хүрээлж байгаа хүмүүсийн сайн сайхан харилцаа нь тун их олон юмнаас шалтгаалагдах болно. Гэтэл тэд Клайдад хэзээ ямагт сайн сайхан санаж байх юм болов уу даа? 

	— За сайн байна гэж Гилберт хэлээд: — Та түр зуур суу. Би тантай энэ ажлын тухай бас нэг жаахан ярих санаатай байна. Та энэ ажлыг амархан юм гэж санаж байгаа биз дээ? гэв.

	— Үгүй, би энэ ажлыг тийм амархан гэж санаж байна гэж хэлж чадахгүй гэж сэтгэл нь хөдөлж, нэлээд цонхийсон Клайд хариулав. 

	Клайд туршлагагүй учраас энэ томилолт бол асар том явдал мөн бөгөөд миний бүх авьяас чадал эрэлхэг зориг шаардагдах юм гэж бодоод: 

	— Гэвч би энэ ажлыг хийж чадна гэж санаж байна. Тэр ч байтугай чадна гэж би итгэж байгаа учир туршаад үзмээр байна гэв. 

	— За энэ үг чинь арай аятайхан сонсогдож байна гэж Гилберт нэлээд уучлангуй хариулаад: — Одоо би танд бас нэг хэдэн үг хэлмээр байна. Манайд эмэгтэйчүүдээр дүүрсэн бүхэл давхар бий гэж та санаагүй биз дээ? гэв. 

	— Үгүй, эрхэм ээ, би тэгж санаагүй. Энд эмэгтэйчүүд ажилладаг гэж би мэдэж байсан боловч чухам хаана байдгийг нь би мэдээгүй. 

	— Чухамдаа бүх фабрикийг дээрээс нь эхлээд доор нь хүртэл эмэгтэйчүүд үйлчилдэг юм гэж Гилберт хэлээд: — Үйлдвэрлэлийн тасагт нэг эрэгтэй хүнд арван эмэгтэй оногддог юм. Ийм дээрээс бид зан суртал, шашин шүтлэгийг нь мэддэг хүмүүсээ л манай фабрикт хариуцлагатай ажилд итгэмжилдэг. Та бол манай хамаатан. Ийм дээрээс ч бид танд итгэж байна. Хэрэв тийм биш байсан бол бид таныг энэ талаар сайн мэдэхээсээ нааш ийм хариуцлагатай ажилд тавихгүй байсан. Гэвч та манай хамаатан гээд л тасагтаа болж байгаа бүх явдлыг болон өөрийнхөө зан төлөвийн талаар хариуцлага хүлээхгүй байж болох юм гэж битгий бодоорой. Харин та чухам манай хамаатан мөн тусмаа л биднээс онц хатуу шаардлага хүлээх болно. Миний хэлж байгаа зүйлийг та ойлгов уу? Энд Грифитс гэдэг нэр ямар учир утгатай болохыг төсөөлж байна уу? гэв. 

	— Төсөөлж байна аа, эрхэм ээ гэж Клайд хариулав. 

	— Тун сайн байна гэж Гилберт хэлээд: — Бид хүнийг ямар нэг хариуцлагатай ажилд тавихаасаа өмнө тэр хүнийг хэзээд хүн шиг байж чадна, манай ажилтантай хэзээд дэг журамтай байж чадна гэдгийг нь лавтай мэдсэн байх ёстой. Энд эргэн тойронд эмэгтэйчүүд байгаа болохоор ажлаа хайхрахгүй, аальгүйтэх зэрэг элдэв задгай байдал гаргаж болох юм гэж бодсон залуу, хөгшин ямар ч албан хаагч манайд удаан сууж чадахгүй шүү. Манайд ажил хийж байгаа эрэгтэй, эмэгтэй хүмүүс цөм манай албан хаагч гэдгээ ямагт санаж, фабрикийн гадна явахдаа ч үүнийгээ мэдэж байх ёстой. Хэрэв үүнийг ямар нэг хүн мартсан байхыг бид олж мэдэх юм бол тэр хүнтэй шууд тооцоо хийх болно. Тийм хүн бидэнд хэрэггүй. Бид тийм хүнийг шууд нэгмөсөн хөөх болно гэв. 

	Гилберт дуугүй болж, «Би тун тодорхой хэлэх шиг боллоо. Бид танаас болж, ямар ч зохисгүй байдалд орохыг хүсэхгүй байна» гэж хэлэх мэтээр Клайдыг харав. 

	— Тийм ээ, би ойлгож байна. Үүнийг би зөв гэж санаж байна. Ийм л байж болох юм гэж Клайд хариулав. 

	— Ийм ч байх ёстой юм гэж Гилберт нэмж хэлэхэд

	— Ийм ч байх ёстой юм гэж Клайд цуурай мэт давтав. 

	Үүний зэрэгцээгээр Клайд Гилбертийн хэлж байгааг үнэхээр тийм юм болов уу? гэж дотроо бодож байлаа. Фабрикийн ажилтан нэлээд их зоргоороо байдаг юм гэж Клайд нэг бус удаа сонссон билээ. Гэвч энэ үед Клайд энэ хүүхнүүдийн аль нэгтэй ямар нэг хувийн харилцаатай байж болно гэж бодсонгүй. Одоо Клайдад эмэгтэйчүүдийг хэтэрхий их, хэвийн бус байдлаар сонирхдог мэт санагдсан учир тэдэнтэй огт ороолцолдохгүй, ярих ч үгүй, өөрт нь Гилбертийн гаргадаг шиг тийм цэрвүү хүйтэн байдал гаргах нь дээр гэж санажээ. Хэрэв Клайд шинэ байрандаа тогтож байя гэх юм бол ингэх хэрэгтэй. Тэгээд Клайд энэ байрандаа тогтож, үеэлийнхээ хэлж байгаа ёсоор биеэ авч явах гэж хатуу шийджээ. 

	—— За ийм байна гэж Гилберт хэлээд, Клайдын бодсоныг сэлбэн гүйцээх гэсэн мэтээр: — Би нэг зүйл мэдэхийг хүсэж байна. Би таныг энэ ажилд түр зуур ч гэсэн томилох юм гэж бодоод үзье. Тэгвэл би таныг өөрийнхөө үүргийн тухай бодож, ийм олон хүүхний дунд толгойгоо эргүүлэхгүй байна гэж итгэж болох уу? гэв. 

	— Итгэж болно, эрхэм ээ гэж Клайд хариулав: Клайд Ритагийн тухай санахдаа, өөрийгөө тэсвэртэй гэж тийм их итгэхгүй байсан боловч үеэлийнх нь товч сургамж түүнд их нөлөөлжээ. 

	— Хэрэв тийм биш бол та үүнийгээ чухам одоо л хэлэх хэрэгтэй гэж Гилберт шалгаагаад: — Та манай гэр бүлтэй мах цусны холбоотой учир энд фабрик дээр, тэгээд бас ийм албан тушаалд байхдаа та гэр бүлийн төлөөлөгч байх болно. Ийм дээрээс хэн ч бидэнд хэрхэвч хор хүргэх ёсгүй. Би таныг өнөөдрөөс эхлэн биеэ, алхам бүхнээ сайтар ажиж байгаасай гэж хүсэж байна. Тэр ч байтугай аар саар зүйл дээр ч гэсэн таны талаар муу хэл ам гаргах тийм юм юу ч байх ёсгүй. Ойлгов уу? гэв. 

	— Би ойлголоо, эрхэм ээ. Би биеэ зохих ёсоор авч явах болно, эс тэгвэл намайг халах болно гэж Клайд баясгалантай хариулав. Энэ үед Клайд амласнаа биелүүлж чадна гэж үнэхээр боджээ. Дээр байгаа олон зуун хүүхэн одоо ямар нэг тун алс холын, үл ялих зүйл мэт түүнд санагджээ. 

	— Сайн байна! За тэгвэл өнөөдөр ажилдаа битгий оч. Гэртээ хариад, миний хэлсэн бүх зүйлийг сайтар эргэцүүлж бод. Тэгээд хэрэв шийдвэрээ өөрчлөхгүй бол маргааш өглөө ирээд, ажилдаа ороорой. Та өнөөдрөөс хойш хорин таван доллар авч байх болно. Би таныг ямагт цэвэрхэн сайхан хувцаслаж, бусад тасгийн эрхлэгч нарт сайн үлгэр жишээ үзүүлээсэй гэж хүсэж байна гэв. 

	Гилберт хүйтэн царай, их зан гаргаж боссон боловч Клайд цалин хөлс нь гэнэт дээшилж, одоо аятайхан хувцаслаж чадах болсонд үеэлдээ их баярласан учир түүнтэй ойр дотно болохыг маш их хүсэж байжээ. Үнэндээ Гилберт ширүүн, хөндий яхир хэдий боловч Клайдын тухайд авга ахын нэг адилаар мартаагүй байгаа бололтой. Эс тийм бол тэд Клайдыг сайн ажилд, тэгээд бас ийм түргэн шилжүүлэхгүй байх сан билээ. Түүнтэй нөхөрлөж, түүний талархлыг олж авч чаддаг болоосой! Тэгвэл Клайд үнэхээр сайн сайхан байдалтай болж, олны дунд тал танилтай, амжилт ололттой болох байсан билээ. 

	Клайдын санал сэтгэл тун сэргэж, цовоо хэвлүүн алхсаар том фабрикаас гарч одов. Клайд ирээдүйн элдэв төлөвлөгөө зохиож, тухайлбал өөрийнхөө ажил, амьдрал дээр юу хийж чадах юм бэ? гэдгийг туршиж үзэхээр хатуу шийджээ. Юу ч боллоо гэсэн Клайд авга ах үеэл хоёрынхоо хүсэж байгаа чухам тэр байдлаар биеэ авч явах болно. Клайд тасгийнхаа ажилтан хүүхнүүдэд хайхрамжгүй, хөндий хэрэв шаардагдвал бүр ширүүн хатуу байх болно. Тэгээд Диллард, Рита гэх мэтийн иймэрхүү хүмүүстэй адаглаад ойрын хугацаанд ямар ч харилцаа холбоо барихгүй байх болно.

	 


XII БҮЛЭГ

	Долоо хоногт хорин таван доллар авна! Хорин таван хүүхэн ажилладаг тасгийг эрхэлнэ! Дахиад аятайхан хувцаслана! Голын үзэсгэлэнт байдал харагддаг цонхны дэргэд буланд байгаа албан бичгийн ширээний ард сууна! Тэгээд эцэст нь хөөрхийлөлтэй зооринд хоёр сар хүнд ажил хийсний дараа энэ том фабрик дээр өөрийгөө зэгсэн том хүн гэж бодож сууж болох болов. Клайд бол Грифитсийнхний хамаатан, тэгээд бас тушаал дэвшсэн учир Уигэм, Лигет хоёр түүн дээр байн байн орж ирээд, түүнд эелдэг байдлаар зөвлөгөө, заавар өгдөг байна. Бусад тасгийн зарим эрхлэгч, тэр ч байтугай ерөнхий конторын зарим хүмүүс-байцаагч буюу зарлал эрхэлсэн төлөөлөгч нар түүний хажуугаар гарахдаа түүнтэй мэндлэх гэж саатдаг байна. Одоо Клайд шинэ ажлаа хангалттай мэдэж авсан учир фабрикийн тухай бүхэлд нь, бас үйлдвэрлэлийн процесс болон хангамжийн тухай жаал зугаа юм мэдэх, үзэж харах цагтай болжээ. Клайд энэ асар их хэмжээний бөс, цаасан даавууг хаанаас авдгийг мэдэж авчээ. Нэг давхраар дээр байгаа эсгүүрийн том цехэд туршлагатай бөгөөд их цалин хөлстэй олон зуун эсгэгч энэ нэхмэлээр хэрхэн зах эсгэдгийг мэдэж авчээ. Фабрик дээр ажилчин, албан хаагч нарыг хөлслөн авдаг тусгай товчоо байдаг, өөрийн их эмч, өөрийн эмнэлэг байдаг, гол байшинд зөвхөн ганц фабрикийн албан хаагчид л хоол идэж болох өөрийн гуанз байдгийг мэдэж авчээ. Одоо Клайд ч тасгийн дарга болсон учир хэрэв үүнд мөнгө зарцуулахаас айхгүй юм бол энд хоол идэж болох юм. Бас Ликургээс хэдхэн миль газар Могаук голын эрэг дээр Вантроуп суурины ойролцоо Ликургийн фабрикуудын албан хаагчдад зориулсан нийтийн клуб байдгийг Клайд удалгүй мэдэж авчээ. Ойр хавийн фабрикийн цехүүдийн бараг бүх дарга нар энэ клубийн гишүүн болсон ажээ. Гэвч «Грифитс, түүний кампанийн» эзэд өөрийнхөө албан хаагчдын бусад кампанийн албан хаагчидтай харилцахыг дургүйцэн үздэг бөгөөд энэ дургүйцлийг үл хайхрах хүмүүс цөөн ажээ. Гэвч Грифитсийнхний гэр бүлийн гишүүн Клайд клубт данслуулж болох байлгүй дээ гэж нэг удаа Лигет хэлж байсан юм. Гэлээ гэсэн ч Клайд Гилбертийн хатуу сургамж, өөрийнхөө дээгүүр ураг төрлийн холбоо сэлтийг санаад, бүгдээс холхон байвал хамгийн дээр болно гэж шийджээ. Тэгээд эргэн тойрныхоо хүмүүстэй ямагт эелдэг сайхан ааштай одоо өөр нөхцөлд байдгаасаа илүү их ганцаардах болжээ. Клайд Диллард мэтийн хүмүүсээс зайлсхийж, ажлынхаа дараа тасалгаандаа гав ганцаараа суух болсон бөгөөд хагас, бүтэн сайн өдрийн орой Ликург болон ойролцоо байх хотуудын гудамж, цэцэрлэгээр тэнэж байжээ. Клайд авга ах, үеэл хоёртоо сайхан санагдуулж, тэдэнд нэр хүндтэй болох гэж бодоод, Грифитсийнхний очдог заншилтай гэж сонссон пресвитерийн сүмд ч очиж эхэлжээ. Гэвч зуны цагт Ликургийн бүх дээд зиндааныхны очдог Гринвуд нуурт зургаадугаар сараас есдүгээр сар хүртэл Грифитсийнхэн хагас бүтэн сайн өдөр очдог байсан учир Клайд тэдэнтэй тэр сүмд нэг ч удаа дайралдсангүй. 

	Чухамдаа зун Ликургт язгууртны бүх амьдрал замхардаг байлаа. Энэ үеэр уул хотод сонирхолтой юм юу ч гардаггүй байв. Харин үүнээс жаахан өмнө, тавдугаар сард цөм шал ондоо байсан билээ. Грифитсийнхэн болон тэдний найзууд хэрхэн цэнгэж байгааг Клайд тэндхийн сонинуудаас олж уншдаг, заримдаа алсаас ажигладаг байв. Беллагийн суралцаж байсан Следекерийн сургууль дээр төгсөлтийн үдэшлэг, бүжиг танц болжээ. Дараа нь Грифитсийнхнийд танц болжээ. тэдний байшингийн өмнөх талбай дээр судалтай хөшиг татаж, моднуудаас хятад дэнлүү дүүжилсэн байжээ. Клайд оройн цагаар хот дундуур ганцаараа тэнэж явсаар тэдний харшийн тэнд хүрээд, үүнийг санамсаргүй үзсэн ажээ. Тэгээд Клайд дахин Грифитсийн гэр бүлийн тухай, тэдний дээгүүр байдлын тухай, тэдний ураг төрөл болох тухайгаа бодож, шунан шохоорхож эхлэв. Гэвч грифитсийнхэн түүнийг яльгүй, хялбархан албан тушаалд аятайхан оруулаад, түүний тухай бодохоо ч больсон ажээ. Одоо Клайд муу биш байдалтай байгаа бөгөөд харин дараа нь хэзээ нэг цагт тэд Клайдтай дахин уулзахыг хүсэж ч юу магад билээ. 

	Зургаадугаар сарын 20-нд цэцгийн уламжлалт баяр, зэргэлдээ хотуудын хоорондын (Фонда, Гловерсвиль, Амстердам, Скенектэди) автомобилийн уралдаан болно гэдгийг Клайд дараахан нь Ликургийн «Стар» сониноос олж уншжээ. Энэ жилийн баяр Ликургт болох бөгөөд энэ нь нуур уул зэрэг газар одох бололцоо бүхий хүмүүсийн жил бүр хийдэг нүүдлийн өмнө хотын язгууртны амьдралд гарах сүүлийн үеийн том үйл явдал болох юм гэж «Стар» сонинд бичсэн байлаа. Алдарт Ликург хотын нэр төрийг хамгаалахаар уралдаанд оролцох хүмүүсийн дотор Белла, Бертина, Сондра ба Гилберт нарын нэр орсон байв. Энэ баяр нь хагас сайн өдөр тааралдсан учир Клайд хамгийн сайн костюмаа өмсөөд, үзэгчдийн дунд нуугдан явсаар, анх харахдаа л унаж орхисон мөнөөх хүүхнээ дахин олж харжээ. Тэр хүүхэн шар сэрүүн цэцгээр ороосон сэлүүрээ барьж, цагаан хөөс цахруулсан долгиотой тэмцэлдэн, завиа залж явлаа. Энэ нь Могаук голтой холбоо бүхий уул нутгийн ямар нэг домгийг дүрсэлсэн хэрэг ажээ. Тэр хүүхэн уул нутгийн индиан бүсгүй маягаар самнасан харавтар үсэндээ шар өд хатгасан байв. Энэ хүүхэн маш аятайхан сайхан намбатай байсан учир шагнал авч чадахаар барахгүй, харин Клайдын сэтгэлийг дахин булааж чадахаар байв. Ийм зиндааных байна гэдэг чинь ямар их зол заяа вэ! 

	Дараа нь Клайд тун их хөөрхөн хүүхэнтэй хамт яваа Гилбертийг олж харав. Гилберт жилийн дөрвөн улирлыг төлөөлүүлсэн дөрвөн машины нэгийг жолооджээ. Гилбертийн машин өвлийн улирлыг төлөөлсөн байх бөгөөд үен дээл өмссөн хүүхэн цас орлуулан тавьсан бөөн бөөн цагаан саргай цэцгийн дунд зогсжээ. Түүний хойноос яваа өөр машинд Белла Грифитс хаврын улирлыг дүрсэлж явжээ. Энэ хүүхэн сиймхий эдээр хийсэн хувцас өмсөж бүхэл бүтэн овоо ягаан цэцгийн цаана нуугдсан байлаа. Энэ нь гайхалтай сайхан сэтгэгдэл төрүүлсэн бөгөөд дурлал, залуу нас, дурлалын паянгийн тухай гойд сайхан мөртөө зовуурьтай сэтгэл Клайдад төрж иржээ. Эцсийн эцэст Ритагаас салсан нь яваандаа дэмий хэрэг болсон байж ч магадгүй...

	Гэтэл Клайдын аж амьдрал хуучин хэвээрээ л байсан бөгөөд одоо түүнд юм бодож суух цаг их болсон байлаа. Клайд цалингаа нэмэгдмэгц фабрикаас хол боловч олигтой гудамжинд байх, ямар нэг амины байшинд суух өрөө олж явъя гэж юуны өмнө боджээ. Клайд Каппи авгайнхаас нүүвэл, Диллардаас бүрмөсөн хагацах болно. Түүнээс гадна одоо Клайд тушаал дэвшсэн учир Сэмюэл Грифитс буюу Гилбертийн ямар нэг төлөөний хүн ажил хэргээр түүний байранд хүрч ирэх явдал гарч ч магадгүй. Клайдыг ийм муухай өрөөнд байхыг хүн үзэх юм бол юу гэж хэлэх вэ? 

	Тэгээд Клайд шинэ ажилд орсноос хойш арав хоногийн дараа Уикиги-авеню гудамжтай зэрэгцэн хэдхэн гудмын зайтай орших Жеферсон Авенюгийн шилдэг байшингийн нэгэнд цуурайтай нэрийнхээ ачаар нэг өрөө олж авч чаджээ. Энэ байшин бол нэг фабрикийн эрхлэгчийн бэлэвсэрсэн эхнэрийн байшин байжээ. Энэ авгай ийм байдалд орсон хүний хөрөнгө мөнгөнөөс давсан орон байшингийн зардлыг аргацаахын тулд хоёр тасалгаа хөлслөхөд хүрсэн ажээ. Пейтон авга Ликургт удаан хугацаагаар сууж Грифитсийхний тухай их юм сонссон бөгөөд Клайд Гилберт хоёрын адил төстэйг шууд мэджээ. Тэр авгай Клайдыг ч, түүний аятайхан царайлаг байдлыг ч ихээхэн сонирхож үзээд, нэг сайхан тасалгаагаа долоо хоногт дөнгөж тавхан доллароор хөлсөлье гэхэд нь Клайд даруй зөвшөөрчээ. 

	Фабрик дээр Клайдын хийдэг ажил ч зүй ёсоороо л явагдаж байлаа. Клайд өөрийнхөө захирч байгаа ажилчин эмэгтэйчүүдийг тоохгүй гэж тун хатуу шийдсэн боловч нэгэн янзын механик үүргээ анхааралтай шамдан хийж, энэ хүүхнүүдийн зарим нь тун царайлаг байсан учир тэд бүгдийг харахгүй байж тэр болгон чаддаггүй байлаа. Зуны халуун цаг зургаадугаар сарын эцэс болж байсан билээ. Өдрийн хоёр-гурван цагийн алдтайд фабрик дээр хязгааргүй нэгэн жигд ажилдаа цөм эцэж ядардаг бөгөөд тэр үед цөм ямар нэгэн тамирдах, нэг ёсны сэтгэл санааны талаар нэлээд их алжаах байдалд ордог байжээ. Энд хамгийн олон янзын зан байдал, санал сэтгэл бүхий, янз бүрийн маягийн залуу эмэгтэйчүүд, хүүхнүүд байсан бөгөөд эрэгтэй хүний бараа харахгүй, зав чөлөөгүй, ямар нэг цэнгэл зугаагүй болсон энэ хүүхнүүд цөм чухамдаа энд ганц Клайдтай хамт хашигдсан ажээ. Байшин доторх агаар бараг ямагт бүгчим, ядруулах чанартай бөгөөд харин нээлттэй байгаа том том цонхны цаана мяралзан гялалзаж байгаа Могаук гол харагддаг байв. Энэ голын эрэг дагуу ургасан ногоо хивс мэт алаглаж, хааяа нэг газар хэсэг мод ургаж сүүдэр тусгасан байлаа. Цөм энэ эрэг дээгүүр сэлгүүцсэн хүмүүст баяр баясгалан заяах юм гэж илтгэх мэт санагдуулах ажээ. Тэгээд ажил нь нэгэн жигд байх учир хүүхнүүд янз бүрийн аятайхан юмны тухай бодож сууж болдог байлаа. Тэд их төлөв өөрийнхөө тухай, хэрэв энэ ажилд баригдан хүлэгдээгүй байсан бол юу хийх байсан тухай болдог байжээ. 

	Тэдний залуугийн хурц сэргэлэн бодол санаа хажуудаа байгаа хүний зүг тэмүүлэх нь ховор бус байв. Клайд энд бараг ямагт байдаг ганцхан эр хүн байсны дээр зуны энэ өдрүүдэд олигтой сайн костюмаа өмсөж ирдэг байсан учир хүүхнүүд түүнд анхаарал тавих хандлагатай байдаг байжээ. Клайд Грифитсийнхэн болон тэдний адил хүмүүстэй ямар харилцаатай байдаг, хаана, яаж суудаг, ямар хүүхнүүдийг сонирхож, үздэг гэх зэргийн тухайд янз бүрийн хоосон зүйлийг тааварлан сэтгэдэг байлаа. Клайд ч гэсэн Гилбертийн сургамж санааг нь хэтэрхий их зовоогоогүй байх үед энэ хүүхнүүдийн тухай, ялангуяа тэдний дотроос заримынх нь тухай бодох дуртай байжээ. Энэ бол бараг талархлын мөрөөдөл байв. Клайд «Грифитс кампанийн» бүх хүслийн эсрэгт, Ритагаас хагацсанаа ч харгалзахгүй, аягүй бол чухам ингэж хагацсаны улмаас ч юм уу гурван ажилчин хүүхнийг байнга сонирхох болжээ. Тэр гурван хүүхэн хэтэрхий сүжигтэй, хатуу чанд зан сурталтай биш бөгөөд жаргаж цэнгэх дуртайн дээр Клайдыг маш хөөрхөн залуу гэж үздэг байв. Энэ гурвын байдлыг аваад үзье л дээ. 

	Ус гүйлгэнэсэн харавтар нүдтэй, өргөн гэтгэр хамартай, тарган булцгар эрүүтэй, өндөр нуруутай, цагаан үстэй өрөвчхөн сэтгэл бүхий орос гаралтай америк бүсгүй Руза Никофорич гэдэг хүүхэн Клайдад маш их дурлаж байжээ. Гэвч Клайд ямагт маш хатуу чанд байсан учир тэр хүүхэн энэ байдлыг зөвхөн өөрөө ч үнэмшихээсээ айдаг байжээ. Үсээ толийлгож самнаад, судалтай цайвар цамц өмсөж, халуунд ханцуйг нь тохойндоо хүртэл шамласан Клайд тэр хүүхний нүдэнд бараг ер бусын хөөрхөн эр мэт харагддаг байлаа. Тэр хүүхэн Клайдын гялалзтал нь тослон цэвэрлэсэн хүрэн ботинк, гялалзсан арал бүхий хар суран бүс, сулхан сайхан зангидсан галстук сэлтийг хараад шагшин гайхдаг байв. 

	Бас дэндүү тарган боловч аятайхан сайхан нуруутай сэргэлэн чийрэг биетэй канадын Франц хүүхэн Марта Бордалу гэдэг бүсгүй байлаа. Энэ хүүхэн улаавтар алтлаг өнгийн үстэй, ногоон цэнхэр нүдтэй, цулцгар ягаан хацартай, жижигхэн булбагар гартай юм. Хэрэв Клайд энэ хүүхэн дээр нэг цагийн төдий ч гэсэн хүрч ирэх юм бол мулгуу, завхай энэ хүүхэн баяр хөөр болох байсан билээ. Тэгэхдээ зэрлэг балмад зантай энэ хүүхэн Клайдад сэтгэлтэй байж магадгүй гэж сэжиглэсэн бүхнийгээ жигшин үзэж байсан учир Руза Никофоричийг үзэж чаддаггүй байжээ. Руза Клайдыг тохойгоороо шүргэх буюу эсвэл Клайдыг ойртон ирэхэд нь түүний зүгт налж түшихийг оролдож байхыг Марта үзжээ. Гэтэл энэ хүүхэн өөрөө хамаг мэддэг заль мэхээ хэрэглэж байсан бөгөөд Клайдад биеэ үзүүлэхийг хичээхдээ, цээжин биеэ харагдах болтол нь энгэрээ ярж, ажлын үеэр бараг өвдгөө хүртэл нь банзлаа сөхөж, мөрөндөө хүртэл нь тарган булцгар гараа гаргадаг байжээ. Клайдыг ойролцоо байхад нь энэ хүүхнийг залирхан санаа алдаж, алжаангуй байдлаар харахад: «Ай франц муур минь! Тэр чинь чамайг тоож харахгүй!» гэж Руза нэг удаа аргагүй дуу алдсан ажээ. Руза тун их хардсан учир Мартаг цохиод авах сан гэж боджээ. 

	Эцэст нь бүдүүлэг боловч нүдэнд дулаахан царайтай жирийн нэг америк ажилчин бүсгүй Флора Брандт гэдэг хөгжилтэй тарган хүүхэн байлаа. Энэ хүүхэн хар үстэй, ус гүйлгэнэсэн хар нүдтэй өтгөн хар хөмсөгтэй, гэтгэр хамартай, том боловч хөөрхөн амтай, том чийрэг боловч нэг ёсны гуалиг биетэй юм. Энэ хүүхэн өдөр ирэх тутам: «Юу! Би чиний сэтгэлд таарахгүй байна гэж үү? Чи намайг яагаад анзаардаггүй бил ээ? Олон залуу эрд ингэж завшаан тохиолдсон бол тэр баяр хөөр болох байсан шүү дээ...» гэсэн байдалтай харах болжээ. 

	Клайд энэ гурван хүүхнийг хараад, эд бусад хүүхэнтэй тун адилгүй, амар хялбар бөгөөд тийм их тэсвэртэй, болгоомжтой биш, тал танил болохдоо болзол тохироо тийм их тавьдаггүй бололтой байгаа учир эцэстээ тэднийг илчилнэ гэж айхгүйгээр тэдний нэгтэй нь юм уу, хэрэв тэд дур сонирхлыг тун их татах юм бол тэр гуравтай цөмтэй нь ээлжээр зугаацан наргиж болох юм байна гэж яваандаа бодох болсон ажээ. Тэгээд Клайд тэдэнд би та нарыг тоож харсан нь овоо гэж урьдаас мэдрүүлэх юм бол хамаг зүйл нууц далд үлдэх юм. Үнэндээ тэдний зан байдлаас үзэхэд тэд Клайдыг дуртайяа шагнаж, олон зүйлийг зөвшөөрөх бөгөөд хэрэв Клайд дараа нь фабрик дээр байр сууриа хэвээр хадгалж байхын тулд тэднийг дахин тоохгүй болох юм бол тэд гомдол санал гаргахгүй байх бололтой. Гэвч Клайд Гилберт Грифитст ам өгсөн учир одоогоор түүнийгээ зөрчихийг түвдсэнгүй. Энэ бүгд нь Клайд хэтэрхий хүнд байдалд байсан учраас үүссэн түр зуурын бодол л байжээ. Клайд зан байдлаараа эмэгтэй хүний гуа үзэсгэлэнг туйлын их таалдаг бөгөөд түүнд унах, татагдахад хэзээд бэлэн байдаг байжээ. Бэлгийн авьяасыг эсэргүүцэх явдал Клайдад хялбар бус зүйл байлаа. Ялангуяа зуны энэ алжаалтай халуун өдрүүдэд явах ч газаргүй, ярих ч хүнгүй байгаа үед нь энэ хүүхнүүдийн сээтгэнэх нь заримдаа Клайдын хорхойг хүргэдэг байв. Клайд өөртөө онц их сээтгэнээд байгаа тэр хүүхнүүд дээр очихгүй байя гэхэд заримдаа тэсдэггүй байлаа. Гэвч Клайдын харц тэдний харцтай дайралдах юм уу, Клайд хүрэх гэж зориуд оролдсоноо тэднийг нууж хааж чадахгүй байхад нь тоомсоргүй байдал гаргаж тийм зан байдалтай хүнд үнэхээр гайхмаар хайхрамжгүй байдал үзүүлж чаддаг байлаа. 

	Энэ үеэр фабрикт маш их захиалга ирсэн бөгөөд Уигэм ч, нэмэгдэл хэдэн хүүхэн «туршихаар» ав гэж Клайдад зөвлөжээ. Энэ нь хийсэн ажлаараа хөлс авахаар ажил хийхдээ, үйлдвэрлэлийн арга техникийг эзэмшээгүй учир их хөлс олж авах чадалгүй болохоороо маш бага хөлсөөр ажил хийхийг зөвшөөрсөн дадлагагүй ажилчин хүүхнүүд ажээ. Хөлслөн авах хэлтэст ажилд орохыг хүссэн хүмүүс байнга ирдэг байжээ. Нам тайван байх үед тэднийг ажилд авахгүй буюу эсвэл: «Ажиллах хүчний хэрэг байхгүй» гэсэн зарлал дүүжилдэг байжээ. 

	Клайд ажил дээр нэлээд шинэ хүн байсан бөгөөд одоо хүртэл ямар нэг хүнийг хөлслөн авах буюу эсвэл ажлаас нь халж үзээгүй байгаа учир Уигэм, Лигет хоёр урьдаар Лигетийн өөрийнх нь шалгасан хүүхнүүдийг л Клайд руу очуулж байхаар шийджээ. Лигетэд бас нэмэгдэл оёдолчин хэрэгтэй байсан бөгөөд хөлслөн авах хэлтсээс ирүүлсэн хүүхнүүдийн дотроос тамгалах тасагт таарах хүүхэн байвал түүнийг Клайдад туршуулахаар явуулдаг байв. Лигет ийм явдалд зориулан, тогтоосон журмыг Клайдад урьдаас тайлбарлан хэлж өгчээ. Түр ажиллах хүмүүсийг хөлслөн авах, халах үед тэднийг ямар их сайн ажиллалаа ч гэсэн, тэд чухам ямар чадвартай болохыг нь бүрмөсөн мэдэхээс нааш тэдний ажилд тааламжтай байгаагаа мэдэгдэж ер болохгүй. Тэднийг үүрэгтэй гэгдэхээс дээш бус ажиллаж байгаа юм байна гэдэгт итгүүлэх хэрэгтэй. Эс тэгвэл тэд хамгийн шилдэг үр дүн гаргах байнгын эрмэлзэл бүхий сайн ажилчид болж чадахгүй. Ийм байдлаар фабрикийг захиалгад дарагдсан үед хэчнээн ч хамаагүй хүүхнүүдийг хөлслөн авч болох бөгөөд хэрэгцээг нь өнгөрмөгц тэднийг мөн тийм амгалан тайван байдалтай халж болох юм. Тэдний дотроос ямар нэг нь онцын хурдан, гавшгай ажилчин бүсгүй байж болно. Тийм бүсгүйг ямагт фабрик дээр үлдээгүүштэй байдаг. Түүнийг үлдээхийн тулд арай муу ямар нэг ажилчин эмэгтэй халах буюу эсвэл хичээнгүй, эрчимтэй шинэ хүнд байр гаргаж өгөхийн тулд байнгын албан хаагчдын дотроос хэн нэг хүнийг өөр ажилд шилжүүлж болох юм гэжээ. 

	Фабрикт ажилчин эмэгтэйчүүд хэрэгтэй болсон тухай зарлал гаргаж дүүжилсний маргааш нь Лигет дөрөв дахин дөрвөн хүүхэн Клайдад хүргэж, авчрах бүрдээ: «За энэ бол Тиндэл гэдэг бүсгүй, таарч юу магад. Шалгалтад оруулагтун» гэх буюу эсвэл «энэ хүүхэн танайд ажил хийж дөнгөх юм биш биз, хараарай» гэж хэлжээ. Клайд тэдний урьд нь хаана ажиллаж байсан, чухам ямар ажил хийж байсан, тэд энд гэр бүлийнхээ хамт байдаг уу, эсвэл ганцаараа суудаг уу (энэ фабрик ганц бие хүүхнүүдийг ажилд авах дургүй байжээ) гэдэг ерийн асуултыг тэднээс асууж, тамгалах тасгийн ажилд орсон хүн юу хийж, ямар хөлс авахыг тайлбарлаж өгдөг байв. Дараа нь Тодд бүсгүйг дуудахад тэр бүсгүй дамаа шинэ хүүхнүүдийг хувцасны байранд аваачиж, пальтогоо хийх шүүгээг тус бүрд нь зааж өгөөд, дараа нь ажлын ширээн дээр аваачиж, юу хийх хэрэгтэй болохыг тайлбарлаж өгдөг байв. Цаашдаа аль нэг хүүхнийг ажил дээр нь үлдээж болох эсэхийг Клайд, Тодд бүсгүй хоёр тодорхойлж өгөх ёстой байжээ. 

	Хэрэв Клайдын сонирхлыг тодорхой татаж байсан нөгөө гурван хүүхнийг тооцохгүй юм бол эндхийн ажилчин хүүхнүүдийг Клайд огт таалахгүй байжээ. Тэдний олонх нь эв хавгүй, тэнэгдүү хүүхнүүд байсан бөгөөд Клайд ядахдаа царайлаг хэдэн хүүхэн хөлсөлж авах юм сан гэж боддог байв. Яагаад болохгүй байх вэ? Ликургт нэг ч хөөрхөн ажилчин хүүхэн байхгүй юм гэж үү? Гэтэл энэ тамгалагч хүүхнүүд цөм өргөн нүүртэй, бүдүүн том гар, хөлтэй юм. Олонх ажилчин хүүхнүүд польш гаралтай бөгөөд фабрикаас хойш байх оромд суудаг, польшоос дүрвэн суугчдын охид юм. Тэдний хэл нь ч их өө сэвтэй юм. Тэд «хархүү» олж авч, түүнтэй хамт танцанд явахаас өөр ямар нэгэн юм боддоггүй биз ээ. Америк хүүхнүүд бол өөр маягийн хүүхнүүд юм гэж Клайд үзжээ. Тэд нэлээд бухимдуу, туранхай бөгөөд тэдний ихэнх нь хөгжүүн, цэрвүү байдалтай юм. Тэдний арьс өнгө, ёс суртахуун, шашин шүтлэгийн мухар заншил нь бусад хүүхэнтэй ч аль нэг эрэгтэй хүнтэй ч ойртох бололцоо өгдөггүй бололтой. 

	Гэвч сүүлийн энэ өдрүүдэд шалгалтад оруулахаар авсан шинэ ажилчин хүүхнүүдийн дотор Клайдыг фабрик дээрх бүх хүүхнээс илүү шохоорхуулсан нэг хүүхэн байжээ. Энэ хүүхэн Клайдад шууд бусад бүх хүүхнээс илүү ухаантай, илүү хөөрхөн, илүү зориг бадрангуй мэт санагджээ. Гуалиг цэмцгэр биетэй энэ хүүхэн бяр чадлаараа ч бусдаасаа доргүй бололтой. Клайд энэ хүүхнийг анх үзээд, бусад хүүхэнд өвөрмөгц бус дур сэтгэл татах ямар нэг онцгой чанар энэ хүүхэнд байна гэж боджээ. Тэр хүүхэн юм бодож, ажигласан ямар нэг байдалтайн зэрэгцээгээр эрэлхэг зоригтой, эрс шийдмэг байдалтай, бас өөртөө итгэсэн байдалтай байх бөгөөд энэ нь зоримог шулуун, хатуу бат итгэлтэй хүний шинж юм. Гэлээ ч гэсэн энэ хүүхэн иймэрхүү ажилд туршлагагүй бөгөөд энэ ажлыг хийж чадах эсэхээ мэдэхгүй байна гэж хэлжээ. 

	Тэр хүүхнийг Роберта Олден гэдэг ажээ. Урьд нь тэр хүүхэн Ликургээс хойд зүгт тавин миль газар байх Трипетс Милс гэдэг жижиг хотод байгаа бөс даавууны жижиг фабрик дээр ажиллаж байжээ. Тэр хүүхэн нэлээд их хуучирсан хүрэн шляп малгай духдуулан тавьж, тун жирийн костюм, зузаан ултай нэлээд элэгдсэн шаахай өмсжээ. Зөв төвшин хэлбэртэй жижигхэн хөөрхөн нүүрийг нь цайвар шарга үс алтан туяа татуулан хүрээлжээ. Тэр хүүхэн маш их тунгалаг бор цэнхэр нүдтэй, ажилч, томоотойн дээр маш хөгжөөнтэй, цэвэрхэн, үнэнч шинжтэй бөгөөд итгэл зориг, эрчим хүч төгөлдөр байсан учир түүнтэй хамгийн түрүүнд уулзсан Лигет, Клайд хоёрын аль аль нь шууд таалсан ажээ. Энэ хүүхэн хөгжил дэвшлээрээ тамгалах цехийн ажилчин хүүхнүүдээс илүү болох нь илэрхий байлаа. Клайд тэр хүүхэнтэй ярилцах үедээ түүний сандран тэвдэж байгааг хараад гайхжээ. Энэ нь тэр бүсгүйн хувьд том үйл явдал болсон мэт маш их сандран тэвдэж байлаа. 

	Одоо хүртэл тэр хүүхэн эцэг эхийнхээ хамт Бильц гэдэг жижиг хотын ойролцоо сууж байсан бөгөөд харин одоо энд найзуудындаа байдаг гэж ярьжээ. Тэр хүүхэн маш жирийн байдлаар үнэнээр ярьсан учир Клайд түүнд талархаж, туслахаар шийджээ. Түүний зэрэгцээгээр Клайд тэр хүүхнийг тамгалах тасгаас арай дээр ажилд таарах юм гэж бодож байжээ. Тэр хүүхэн том сайхан, сэргэлэн цэнхэр нүдтэй, жижигхэн сайхан ам, хамар, чих, гартай байлаа. 

	— Хэрэв та манайд ажилд орох юм бол Ликургт суух хэрэг үү? гэж Клайд зүгээр л тэр хүүхэнтэй жаахан ярихын тулд асуужээ. 

	— Тэгнэ ээ, гэж тэр хүүхэн Клайдыг ил шууд харж хариулав. 

	— Тэгээд таны нэр хэн гэдэг юм бэ? гэж Клайд асуугаад, өврийнхөө дэвтрийг нээв. 

	— Роберта Олден. 

	— Танай эндэхийн хаяг юу бил ээ? 

	— Тэйлор-стрит гудамж, 228 дугаар байшин, 

	— Энэ чинь хаа байдгийг би даан ч мэдэхгүй гэж Клайд хэлэв. Энэ хүүхэнтэй ярихад түүнд аятайхан байлаа: — Би бас Ликургт ирээд удаагүй байгаа юм гэж Клайд хэлээд, ямар учраас тэр хүүхэнд өөрийнхөө тухай шууд ярьж байгаа билээ гэж өөрөө гайхав. Дараа нь: — Эрхэм Лигет танд цөмийг тайлбарласан эсэхийг би мэдэхгүй байна. Энд манайд хийсэн ажлаараа л хөлс авдаг юм. Захнууд тамгалах хэрэгтэй болно. За явъя, би танд үзүүлээд өгье гэж Клайд хэлээд тамгалагч хүүхнүүдийн ажиллаж байгаа газрын ойролцоо нэг шинэ ширээн дээр тэр хүүхнийг аваачив. Клайд тэдний ажиллаж байгаа байдлыг тэр хүүхнээр ажиглуулаад дараа нь Тодд бүсгүйгээр туслуулахгүй, харин өөрөө ширээн дээрээс зах авч тун саяхан өөрт нь тайлбарлаж өгсний адилаар юу яаж хийхийг тэр хүүхэнд дэлгэрэнгүй тайлбарлаж өгөв. 

	Тэр хүүхэн тун хичээнгүй сонсож, түүний хөдлөх бүрийг тун их чармайн ажигласан учир Клайд жаахан ичих шиг болж зовнив. Тэр хүүхний харц хачин хурц бөгөөд ажигламтгай ажээ. Боодол зах бүрд хэчнээн хөлс төлдөг, зарим тамгалагч хүүхэн хэчнээн их мөнгө олдог бусад нь ямар бага амжилт гаргадгийг Клайд дахин хэлэхэд, тэр хүүхэн туршаад үзье гэж хэлжээ. 

	Клайд Тодд бүсгүйг дуудав. Тодд бүсгүй тэр хүүхний пальто, малгайг шүүгээнд хийлгэхийн тулд хувцас тайлах газар аваачив. Удалгүй тэр хүүхэн буцаж ирлээ. Өтгөн цайвар үс нь түүний духыг хүрээлж, хацар нь бага зэрэг ягаарч, харц нь анхааралтай, төв болсон байлаа. Тэр хүүхэн Тодд бүсгүйн зөвлөсөн ёсоор ханцуйгаа шамлаж, хөөрхөн гараа тохойндоо хүртэл нүцгэлсэн байлаа. Тэгээд энэ хүүхэн хурдан нямбай ажилладаг эмэгтэй болох юм гэж Клайд түүнийг анх хөдлөхийг нь хараад боджээ. Тэр хүүхэн энэ ажилд орох сон гэж шунаж байгаа нь илэрхий байлаа. 

	Клайд жаахан байзнаж байгаад, тэр хүүхэн дээр очиж, дэргэдээ байгаа боодлоос захнуудыг удаа дараалан авч тамгалаад, хажуу тийш нь хурдан тавьж байхыг харахад, үнэхээр хурдан нямбай ажиллаж байснаа агшин зуур эргэж хараад, гэнэхэн боловч зоригтой хөгжилтэй инээмсэглэхэд нь сэтгэлдээ маш их таалан хариу болгож инээмсэглэв. 

	— За та онц сайн хийж чадах юм байна гэж Клайд зориглон хэлээд, үнэн хэрэг дээрээ тэр хүүхэн хийж чадах юм байна гэж мэджээ. Роберта дахиад далим гаргаж инээмсэглэхэд, Клайд өөрийн эрхгүй сэтгэл ихэд хөдөлжээ. Тэр хүүхэн Клайдын дур сэтгэлийг агшин зуур татсан боловч энд Клайдыг эзэлж байгаа байр суурь, Гилбертэд амласан зүйл нь өөрийн харьяа хүмүүс, тэр ч байтугай энэ хүүхэн шиг дур сэтгэл татсан ийм хүүхэнд талархан найр тавихаас татгалзахыг түүнд үүрэг болгож байжээ. Тэгэхгүй байж болохгүй юм. Клайд энэ хүүхэнтэй, бусад бүх хүүхний адил болгоомжтой байх ёстой байсан боловч тэр хүүхэнд тун их татагдсан учир энэ нь түүнд хачин мэт санагджээ. Энэ хүүхэн ямар их царайлаг, хөөрхөн бэ! Гэвч энэ хүүхэн бол дөнгөж нэг ажилчин хүүхэн (Гилберт бол фабрикийн хүүхэн гэж хэлэх байсан юм) байхад, харин Клайд бол түүний дарга юм... гэлээ гэсэн ч тун их царайлаг хөөрхөн юм даа. 

	Клайд мөн энэ өдөр ажилд авсан бусад хүүхэн тийш бушуухан очиж, дараа нь Олден бүсгүйн тухай саналаа хурдхан шиг өгөөрэй гэж Тодд бүсгүйд хэлжээ. Клайд тэр хүүхнийг ажил хийж чадах эсэхийг нь мэдэх гэсэн юм. 

	Клайдыг Роберта дээр очиж, Робертаг Клайдад хариу инээмсэглэж байсан яг тэр минутад тэндээс хоёр ширээний цаана ажил хийж байсан Руза Никофорич хажуудах хүүхнээ тохойгоороо нударч, Клайд Роберта хоёрыг харж, толгой дохижээ. Түүний найз хүүхэн тэр хоёрыг анхааралтай харав. Тэгээд Клайдыг явж, Робертаг дахин ажиллаж эхэлмэгц, энэ хүүхэн бөхийж, Рузад шивнэн хэлсэн нь:

	— Тэр хүүхнийг ажил хийж чадна гэж Клайд бүр итгэсэн байна! гээд хөмсгөө өргөж, уруулаа жимийжээ. Тэгэхэд нь Руза өөр хэнд ч сонсогдохгүйгээр маш аяархан хариулсан нь:

	— Хэрэг сүрхий амархан бүтэж байна! Урьд нь Клайд хэнийг ч тоож харахыг хүсдэггүй байсан шүү дээ гэв. 

	Тэгээд Клайдын шилэлт сонголтод эгзэг нь хөдөлсөн дээр хоёр хүүхэн бие биеэ ойлгосон байдалтай инээмсэглэв. Руза Никофорич хартай хүүхэн байжээ. 

	
XIII БҮЛЭГ

	Роберта Олден шиг ийм хүүхэн «Грифитс, түүний кампанийн» фабрик дээр тун ч их онцгой шалтгаанаар ажил эрэх, тэгэхдээ ийм барагтай ажил эрэхэд хүргэсэн ажээ. Клайдын адил гэр бүл, аж амьдралдаа сэтгэл нь таарахгүй байсан энэ хүүхэн хувь заяаныхаа тухай бодоод, сэтгэл ихэд цөхөрдөг байжээ. Тэр хүүхний эцэг Тайтус Олден Ликүргээс хойш 50 милл газар байх Маймико тойргийн Бильц гэдэг жижиг хотоос холгүй газар фермтэй байсан юм. Роберта хар бага наснаасаа эхлэн ядуу хоосны зовлонгоос өөр юу ч үзсэнгүй. Эфраим Олден гэгч мөн ийм нэг фермийн эзний гурван хүүгийн бага нь болсон түүний эцэг бүтэлгүй эрийн нэг байжээ. Тэр хүүхний эцэг нь өөрийнхөө эцгээс авсан мөн л тэр нэг байшиндаа дөчин найман жил суусан бөгөөд энэ байшинг анх авахад засвар хийх хэрэгтэй хуучин байшин байсан учир одоо бүрмөсөн үжирч мууджээ. Энэ байшин урьд цагт шинэ Английн жижиг хотуудын чимэглэл болсон хурц шовх дээвэр бүхий дур сэтгэл татам байшингуудын гоц сайхан загвар болж байсан боловч түүний хана туургыг будаагүй болсоор өнө удаан цаг өнгөрч, дээвэр дээрээс олон ваар алга болж хашааны хаалганаас байшингийн үүд хүртэл хавтгай чулуу дэвсэж зассан зам нь эвдрээд одоо: — «3а миний ажил явдал ч хорвоо өнгөрчээ!» гэж хөгшин өвгөний арчаагүй дуугаар хэлэхийг завдсан мэт тун ч өрөвдөлтэй үзэмжгүй болсон ажээ. 

	Байшингийн дотор тал нь гадаад үзэмжтэйгээ яг тохирч байлаа. Шал, шатны гишгүүр нь холхин хөдөлж, муухай чахарч, цонхны хаалтууд нь хагас дутуу болжээ. Хуучны ба нэлээд сүүлийн маягийн ширээ сандал нь цөм хуучран муудаж, эмх замбараагүй ундуй сундуй болон холилдсон учир түүнийг энд тодорхойлон бичихийн хэрэг алга. 

	Робертагийн эцэг эх нь үнэн ёсыг үгүйсгэж, хоосон үзэгдлийг шүтдэг хуучин маягийн америкчуудын сонгодог төлөөлөгчид нь байлаа. Тайтус Олден бол төрөөд, амьдралд юу ч огт ойлгохгүйгээр амьдарч үхдэг тэр олон хүний нэг нь байжээ. Ийм хүмүүс гэрэлт наранд төрж, таамгаар тэнэсээр яваад, харанхуйн дотор алга болдог юм. Тайтус нь тун бүдэг, бүрхэг ойлголт, төсөөлөл бүхий хүмүүс болох хоёр ахынхаа адилаар сохор мухар мэт амь зууж явжээ. Эцэг нь л фермийн эзэн байсан учраас энэ хүн фермер болсон байлаа. Тэгээд энэ ферм нь түүнд өв залгамжлан ирсэн учраас л энэ ферм дээрээ аж төрж байжээ. 

	Өөр ямар нэг газар явж зол жаргал эрж хайснаас эндээ үлдэж, юухан хээхэн хийж суусан нь хялбар байжээ. Түүнээс өмнө эцэг нь бүгд найрамдах намынх байсан ба тэдний бүх тойрог бүгд найрамдах намынхны талд байсан учраас л энэ хүн бүгд найрамдах намд орсон байжээ. 

	Үүнээс өөрөөр байж болно гэж түүний санаанд ч ордоггүй байлаа. Түүний улс төрийн ба шашны үзэл сайн муугийн тухай түүний бүх төсөөлөл нь эргэн тойрны хүмүүсээс олж авсан үзэл, төсөөлөл байлаа. Энэ гэр бүлийн нэг ч гишүүн нэг ч сайхан зөв, шударга бичсэн ном хэзээ ч уншиж үзээгүй байжээ. Гэлээ гэсэн ч шашны болон ёс суртахууны болзол тохирлын үүднээс үзэхэд эд нар бол шударга, шулуун, бурханд сүсэгтэй, нэр төртэй сайн сайхан хүмүүс байсан ажээ. 

	Төрөлхийн орчин тойрноосоо давуу чанартай боловч ийм эцэг эхтэй охин ихээхэн хэмжээгээр энэ орчиндоо автагдахгүй байж чадсангүй. Энэ охины ухамсарт энд зонхилж байгаа шашны болон зан суртахууны ойлголт нутгийн лам нар, тэдний мөргөлчдийн үзэл туссан байлаа. Гэвч энэ охин хурц ааш зантай, сэргэлэн цовоо ухаантай байсан учир бүр арван таван наснаасаа эхлэн өөрийнхөө үзэсгэлэн гуа царай, дур сэтгэл татах үзэмжээрээ хэзээ нэг цагт, тийм ч их удахгүй ямар нэг эрийг буюу эрчүүдийг ид шидийн адил давж дийлдэхгүй хүчээр татаж авна гэж Ева дагинын бүх  охинд төрдөг хамгийн муухайгаас аваад, хамгийн сайхан хүртэлх хуучин мөрөөдөл бодол энэ охинд төрсөн ажээ. Энэ охин хамаг бага, залуу насаа хүнд хагацал зовлон ядуурал хоосролын дунд өнгөрүүлсэн боловч ямар нэг сайн сайхан зүйлийн тухай ямагт мөрөөддөг байжээ. Тээр тэнд, хаа нэг газар, Олбэний буюу Утики мэтийн том хотод очиход... шинэ сайхан амьдралтай учирч ч болохыг хэн мэдэх билээ! 

	Ямар сайхан мөрөөдөл бэ! Тэр охин арван дөрөв тав-арван найман настай байхдаа хаврын өглөө жимст цэцэрлэгт очих дуртай байжээ. Тавдугаар сарын эхний үеийн нар хөгшин мод бүхий ягаан навчийг гэрэлтүүлэн, чийдэн асаасан мэт болгож, унасан үнэрт дэлбүүд газар дээр ягаан хивс мэт нэвсийж байхад тэр охин цээж дүүрэн амьсгалан зогсож, заримдаа инээмсэглэх буюу эсвэл санаа алдаж, амьдралыг угтаж тэврэн авахаар тэмүүлэх адил гараа сарвайж байдаг байлаа. Энэ охин амьдарч байгаа юм! Энэ охин залуу учир бүх дэлхий түүний өмнө хүлээж байна! Энэ охин зэргэлдээ суудаг залуугийн нүд, инээмсэглэх байдлыг дурсан санана. Тэр залуу охины хажуугаар санамсаргүй өнгөрч гарахдаа, түүнийг харсан юм. Аягүй бол тэр залуу, охиныг хэзээ ч дахин харахгүй байж магадгүй. Гэвч тэр залуу минь охины сэтгэлд тун их жого ургуулжээ.

	Гэвч энэ охин тун ичимхий учир нүүрэмгий биш байжээ. Энэ охин эрэгтэйчүүдээс, нэн ялангуяа нутгийн ерийн мангар хүмүүсээс айдаг бөгөөд тэр хүмүүс ч энэ охиноос зайлсхийдэг байжээ. Энэ охины ичимхий, хөндий байдал тэднийг хөндийрүүлдэг бөгөөд гуа үзэсгэлэн царай нь энэ нутагт дэндсэн мэт санагддаг байжээ. Үнэндээ тэр охин арван зургаан настайдаа Бильц хотод очиж, Эплмэний мануфактурын дэлгүүрт долоо хоногт таван доллар авч ажиллах болсноосоо хойш сэтгэлдээ таарсан залуу хүмүүстэй дайралддаг болжээ. Гэвч энэ хүүхэн өөрийнхөө гэр бүлийг муугаар үздэг бөгөөд энэ залуусын нийгмийн байр байдал нь түүний хашир таниагүй нүдэнд өөрийнх нь байр байдлаас хавьгүй дээгүүр мэт харагддаг учир энэ залуус намайг сонирхохгүй биз гэж бодоод өөрийн ааш зангаар тэднийг айлгадаг байв. Гэлээ гэсэн ч энэ охин Эплмэнийд бараг арван ес хүртлээ ажиллаж, өөрийнхөө тусламжид түшиглэж байгаа эцэг эхтэйгээ хэтэрхий нягт холбоотой учир өөрийнхөө хувьд юу ч хийж болохгүй юм гэдгийг ямагт ухамсарлаж байжээ. 

	Гэтэл дараа нь ертөнцийн энэ жижигхэн өнцөг буланд бараг л хувьсгал гэмээр тийм нэг үйл явдал гарчээ. Энэ дан ганц газар тариалан эрхэлдэг нутагт хөдөлмөр их хямдхан байсан учир Трипетс Милс гэдэг жижиг хотод бөс даавууны жижигхэн фабрик бий болжээ. Тэгээд Роберта энд нийтэд дэлгэрсэн ойлголт, хэм хэмжээг баримтлан, иймэрхүү төрлийн хөдөлмөр бол түүний нэр төрд тэнцэхгүй зүйл мэтээр боддог байсан боловч фабрик дээр их хөлс төлж байна гэсэн сураг чимээ түүний дур сонирхлыг татжээ. Тэгээд Роберта Трипетс Милс хотод шилжин очиж, тэнд урьд нь Бильц хотод сууж байсан нэг танил хүүхнийдээ суужээ. Роберта хагас сайн өдөр болгон гэртээ харьдаг байв. Энэ бүсгүй дараа нь хаа нэг газар, Ликургт буюу Гомерт худалдааны сургуулийн курст орох, данс бүртгэл буюу хурдан бичлэг судлах, нэг үгээр хэлэхэд өөртөө ямар нэг сайн бололцоо нээж өгөх зүйлийг судлахын тулд бага сага мөнгө хуралдуулахыг мөрөөдөж байжээ. 

	Бага сага мөнгө хуримтлуулахаар ингэж мөрөөдөж оролдсоор хоёр жил өнгөрүүлэв. Роберта улам их мөнгө олдог болсон (эцэстээ долоо хоногт арван хоёр доллар авдаг болсон) боловч түүний бүх төрөл садан нь гачигдсанаас их зовлон амсаж тэдний гачигдлыг бага болгохыг хүсдэг учир олсон мөнгөө бараг цөмийг нь гэр бүлдээ өгдөг байжээ.

	Энд Бильц хотынхтой нэг адил, хөгжил дэвшил зан байдлаараа Робертад ойролцоо залуучуудын олонх нь фабрикийн ажилчин хүүхнүүдийг өөрсдөөсөө бүх талаараа дор мэтээр үздэг байжээ. Тэгээд Роберта ерийн маягийн ажилчин хүүхэн огт биш байсан боловч энэ хүүхнүүдтэй байнга уулзалдсаар байгаад, тэдний сэтгэлийн зүй, өөрөө өөрийгөө үзэх үзэлд автагджээ. Чухам энэ үед Роберта сэтгэлдээ таарсан залуучуудын хэн нь ч намайг сонирхохгүй, сонирхсон ч үнэн сэтгэлээсээ сонирхохгүй гэж итгэжээ. 

	Хоёр үйл явдал Робертаг зөвхөн эр эм бололцох тухай төдий биш, харин нөхөртэй суух эсэхээс шалтгаалахгүйгээр ерөөсөө ирээдүйнхээ тухай сүрхий бодоход хүргэсэн байна. 

	Түүний хорин настай бүсгүй дүү Агнесса (энэ нь Робертаас гурван нас дүү юм) урд нь Олденыхны фермтэй зэргэлдээ байх сургуульд багшилж байсан залуу багштай саявтар дахин уулзалджээ. Одоо энэ залуу урьд Агнессад сургуулийн сурагч байсан үеийнхээс илүү сайхан санагдсан учир Агнесса түүний эхнэр болохоор шийджээ. Тэгээд Роберта одоо ойрын үед нөхөртэй суухгүй юм бол түүнийг хөгшин хүүхэн гэж үзэх болно гэдгийг ойлгов. Робертаг энэ тухай бодож байх завсар Трипетс Милс дэх фабрик гэнэт, бүрмөсөн хаагдсан учир Роберта гэртээ ээждээ туслах, дашрамд нь хуримд бэлтгэхэд нь дүүдээ туслахаар Бильцэд эргэж иржээ. 

	Гэтэл энд Робертагийн төлөвлөгөө, мөрөөдлийг өөрчилсөн бас нэг үйл явдал гарав. Трипетс Милст байхдаа танилцсан Грейс Марр гэдэг хүүхэн Ликургт очоод хэдхэн долоо хоногийн дараагаар Финчлийн фабрик дээр долоо хоногт арван таван долларын цалинтай ажилд оржээ. Ликургт ажил олж болох байна, би «Грифитс, түүний кампанийн» фабрикийн хажуугаар өдөр бүр гарахад, «Ажилчин хүүхнүүд хэрэгтэй байна» гэсэн зарлал дүүжлээстэй байдаг гэж тэр хүүхэн захиа бичиж, Робертад ирүүлжээ. Асууж лавлахад тэнд хүүхнүүдээс эхлээд долоо хоногт ес, арван долларын хөлс өгдөг боловч ямар нэг мэргэжилд хурдан сургаж, хийсэн ажлаар нь хөлс төлөхдөө, чадварыг нь харгалзан долоо хоногт арван дөрвөөс арван зургаан доллар өгдөг байжээ. Хоол, байрны хөлсөнд дөнгөж долоон доллар өгдөг гэнэ. Тэгээд Грейс маш дасаж ижилдсэн Робертаг ирж, өөртэйгөө хамт суу гэж бичжээ. 

	Энэ үед Роберта ферм дээр цаашдаа амьдрах аргагүй учир хувь заяагаа ямар нэг аргаар бодох ёстой гэж мэдэж байжээ. Роберта фабрикт ажил хийвэл гэр бүлдээ илүү их тусалж чадах учир эцсийн бүлэгт эхийгээ ятгаж байгаад явж орхижээ. 

	Роберта Ликургт сууж, Клайдын захиргаанд ажилд ороод, энэ их өөрчлөлтийн нөлөө дээр аминдаа түр зуур баяр хөөр болсон боловч энд түүний бүх амьдрал, эд материалын байдал, тал танил сэлт нь Бильц, Трипетс Милсд байсан шиг мөн л тийм даржин тарчиг юм гэдгийг тун удалгүй мэджээ. Үнэндээ Грейс Марр Робертад үнэхээр сайн байдаг байлаа. Энэ зүс царайгүй хүүхэн, хөгжилтэй хөөрхөн Роберта бол (үүний хөгжилтэй байдал нь нэлээд их хуурмаг ажээ) өөрийнх нь амьдралд дутагдалтай зүйлийг буюу сэргэлэн хөгжөөнтэй найр талтай зүйлийг авчирч өгөх хүүхэн мөн гэж горьдсон ажээ. Гэвч Робертагийн орсон орчин нь түүний гарч ирсэн орчноос янз байдлын талаар ч, чөлөөт сэтгэх талаар ч ялгарах юмгүй байжээ. 

	Робертагийн сууж байгаа айл, Грейсийн эгч, хүргэн Ньютоныхан сайн хүмүүс болох нь эргэлзээгүй боловч хөдөөгийн жижигхэн хотын хамгийн ерийн ажилчид, тэр ч байтугай урьд нь Бильц, Трипетс Милсд Робертатай тохиолдож байсан хүмүүсээс ч илүү их шүтлэгтэй, хязгаарлагдмал хүмүүс байжээ. Жорж Ньютон бол огт хэдэр зангүй, хий мөрөөдөлгүй гайхамшигтай залуу болох нь хэн бүхний нүдний өмнө ил байлаа. Жорж Ньютон өөрийн ажил явдал, ирээдүйн төлөвлөгөөгөө юм бүхнээс илүүд үздэг хүн юм. Энэ хүн Крэнстоныхны фабрик дээр ажилладаг бөгөөд хэзээ нэг цагт өөрөө ямар нэг ажил дагнан эрхлэхийн тулд хүрэлцэхүйц мөнгө хуримтлуулах гэж бодоод, цалин хөлснөөсөө чадах чинээгээрээ хойш хураадаг байв. Эр эм Ньютоныхон энэ зорилгоор, ховор тарчиг хадгаламжаа нэмэгдүүлэхийн тулд Тэйлор—стрит гудамжинд хэдэн тасалгааг нь хүнд хөлслөн өгч болох хуучин байшинг хөлслөн авахаар шийджээ. Энэ нь жаал зугаа орлого оруулж, гэр бүлээ бас тэднийд хөлсөөр суусан таван хүнийг овоо зүгээр хооллох бололцоо олгожээ. Харин Ньютоныхны тасалгаа хөлслөх явдалтай холбогдсон хувийнхаа хөдөлмөр, чирэгдлийг огт хайхардаггүй байлаа. Ньютоны эхнэр Мэри, бас Грейс Марр ч өөрөө тун их элбэг дэлбэг тохиолддог эмэгтэйчүүдийн зиндааны хүмүүс юм. Тэдний ашиг сонирхол хамгийн явцуу хүрээгээр хязгаарлагдсан ажээ. Тэд хувийн жижиг гэр бүлийн голомттой болж, айл аймгийн үл ялих, хязгаарлагдмал хүмүүсийнхээ дунд нэр төр олж авбал сэтгэл нь бүрэн ханадаг бөгөөд аж амьдралыг болон хүн амьтныг дан ганц явцуу шүтлэг бишрэлийн үүднээс авч үздэг ажээ. 

	Роберта Ньютоныхныд суугаад, Бильц дэх Робертагийн танил олон айл гэрт ноёрхож байдаг мөн л тэр явцуу хязгаарлагдмал байдал хэрэв бүх Ликургт биш гэсэн ч наад зах нь энэ гэр бүлд ноёрхож байдгийг удалгүй мэджээ. Ньютоныхон болон тэдний адил хүмүүсийн саналаар бол хатуу чанд баримталбал зохих хэмжээ хязгаар байдаг байна. Энэ хэмжээ хязгаарыг зөрчих юм бол сайнаа үзэхгүй. Хэрэв чи фабрик дээр ажиллаж байгаа бол фабрикийн ажилчдын шилдэг олигтой сайн хэсгийн амьдрал, заншилд бүрэн зохицох хэрэгтэй... Ингээд Роберта энд суугаад, өглөө бүр Грейс болон хөлсөөр суугч бусад хүмүүс - Крэнстоны фабрикийн ажилчин хоёр хүүхэн, хотын цахилгаан станцын монтёр залуу эд бүгдийн хамт Ньютоны галын өрөөнд тун ч барагтайхан хоол цайг яаралтай идэж уугаад нэн даруй гудамжинд гарч, өдрөөс өдөрт энэ цагаар голын цаана байгаа фабрикийн район чиглэсэн төгсгөлгүй цуваанд нийлдэг байлаа. Роберта дөнгөж босгоор алхмагц, амьд амьтнаас хий дүрстэй арай илүү адил болсон, эцэж ядарсан олон хижээл эмэгтэйг ярихгүй бол барагцаалахад өөрийнхөө үеийн эрэгтэй эмэгтэй ажилчдын дунд гарцаагүй ордог байлаа. Энэ ажилчид зэргэлдээ байгаа бүх байшин, ойролцоо байгаа бүх гудамжнаас гарч ирдэг юм. Төв гудамжинд тал бүрээс нь хүмүүс цутган урсаж ирэх учир түүнд ойртох тусам хүмүүс олширч, энэ хүмүүсийн дотор хөөрхөн хүүхнүүдтэй танилцах хүсэлтэн бишгүй тохиолддог ажээ. 

	Роберта тэдний харж байгааг мэдээд, муугаар хэлэхээ байя гэхэд амархан жаргал цэнгэл эрж байгааг нь ойлгодог байлаа. Ликургт ирэхээс өмнө Робертатай тохиолдож байсан хүүхнүүдийн адил мөн тийм завхай зайдан зарим хүүхэн энэ бүх марзаганалын хариуд жив жув инээлдэж, тэнэг балай инээмсэглэдэг байв. Роберта ичиж зовдог байлаа! 

	Тэгээд орой нь фабрик дээр ажил дуусмагц мөн л тэр хүмүүс буудлын дэргэдэх гүүрээр буцах замдаа дахин ордог байв. Робертагийн хүмүүжил, түүний эзэмшсэн ёс суртахуун нь ийм байсан учир гуа үзэсгэлэнтэй, эрс зоримог, элэгсэг дотно хэдий боловч хэнд ч мэдэгдэхгүй, ингэж ганцаараа үлдсэн байжээ. Эргэн тойрон хөгжиж наргиж байхад, ганцаараа амьдарна гэдэг ямар их уйтгартай байх билээ. Роберта ямагт долоон цагт гэртээ эргэж ирдэг бөгөөд хоол идсэний дараа хийх юм огт байдаггүй байв. Хааяа Роберта Грейстэй хамт аль нэг кино үзэж, заримдаа Грейс, Ньютоныхны хамт сүмийн мөргөлчдийн хуралд очдог байжээ. 

	Гэлээ гэсэн ч Роберта энэ гэр бүлд орж суугаад, Клайдын дэргэд ажиллахдаа, амьдралдаа гарсан энэ өөрчлөлтөд сэтгэл маш их ханамжтай байдаг байв. Ямар том хот вэ! Олон дэлгүүр, кино театр бүхий Төв гудамж ямар сайхан бэ! Энэ фабрикууд ямар том юм бэ? Бас Эрхэм Грифитс тийм залуу, хөөрхөн, сайхан зантай хүн юм. Тэгээд Роберта түүний сэтгэлд таалагдаж байна. 

	
XIV БҮЛЭГ

	Бас Клайд ч Робертатай уулзахдаа сэтгэл нь хөдөлдөг байв. Диллард, Рита, Зелла нартай харилцаа нь тасарсан бөгөөд Грифитсийнхэнд уригдаж очоод Белла, Сондра Финчли, Бертина Крэнстон мэтийн тийм язгууртан хүүхнүүдийг зэрвэс харж чадсан явдал нь санамсаргүй тохиолдсон үр дүнгүй хэрэг байсан бололтой. Тэгээд одоо Клайд тун ганцаардаж байжээ. Ай, энэ дээд язгууртан ямар сайхан бэ! Гэвч Клайдад тэнд хүрэх зам хаалттай нь илэрхий юм. Гэтэл Клайд үүнд дэмий найдаж, бусад тал танилтайгаа холбоогоо тасалсан байна. Клайд яах гэж ингэв ээ? Одоо Клайд хэзээ хэзээнээсээ илүү ганцаардаагүй байна гэж үү? Пейтон авгай л хань бараа болж байна! Клайд зөвхөн ажилд очих буюу ажлаас ирэх замдаа л Төв гудамжны дэлгүүрүүдийн эздийн хэн нэг нь түүнийг дуудах юм бол түүнтэй ямар ч ач тусгүй мэнд мэдэлцэх буюу ажилчин хүүхнүүдийн хэн нэгтэй нь толгой дохилцон өнгөрдөг боловч тэд Клайдыг сонирхдоггүй бөгөөд Клайд ч тэдэнтэй ойр дотно танилцах гэж зүрхэлдэггүй байлаа. Гэтэл энэ бол юу ч үгүйтэй адил хэрэг шүү дээ! Гэвч Клайд бол Грифитс мөн учир ганц энэ нэрээс болж энэ бүх хүний хүндэтгэл талархлыг хүлээх эрхтэй юм. Мөн горьгүй хэрэг ээ! Одоо яадаг бил ээ? 

	Тэр завсар Роберта Олден шинэ нөхцөл байдалдаа нэлээд дасаж, фабрик дээр Клайдын эзэлж байгаа байр байдал, түүний аятайхан үзэмж, түүнээс Робертаг зориггүй боловч мэдэгдэхүйц сонирхож байгаа явдал сэлтийг тодорхой мэдээд, ирээдүйнхээ тухай сэтгэл түгшин бодох болжээ. Роберта Ньютоныхны гэр бүлд сууж байхдаа, Ликургт дэлгэрсэн зан байдлын хэм хэмжээ нь түүнээс Клайдыг буюу фабрикийн дарга нарын нэгийг аль нэг байдлаар сонирхох явдлыг үүрд хориглосон бололтой гэдгийг ойлгожээ. Орон нутгийн ойлголтоор бол ажилчин эмэгтэй даргадаа дурлах буюу дарга нь тэр эмэгтэйг шохоорхоход хүргүүлэх эрхгүй ажээ. Шашин шүтлэгтэй төлөв томоотой, даруу зантай хүүхнүүд үүнийг зөвшөөрөхгүй юм. Ликургт ядуу баян хоёрыг зааглан ялгаж байгаа хил хязгаар нь маш эрс огцом бөгөөд нэгийг нөгөөгөөс нь хутгаар цавчих буюу өндөр хана босгож тусгаарласантай адил юм гэдгийг Роберта удалгүй ойлгожээ. Бас нэг «хориглолт» байсан бөгөөд энэ нь дүрвэн ирж суусан гэр бүлийн эрэгтэй, эмэгтэй ажилчдыг хамаарсан байлаа. Тэд цөм мулгуу, зан сурталгүй, дорд угсааны бөгөөд америк бус хүмүүс юм! Тэдэнтэй адил байж хэрхэвч болохгүй юм! 

	Бас Роберта болон түүний найзуудыг хамарч байгаа тэр жижиг хөрөнгөтний хэсэгт шашин шүтлэгтэй, хатуу чанд зан суртахуунтай орчинд танц хийх, гудамжаар зугаалах, кино үзэх мэтийн тийм цэнгэл зугаацлыг бас хориглосон гэдгийг Роберта мэджээ. Гэтэл Роберта яг энэ үеэр танц сонирхож эхэлсэн байлаа. Түүгээр ч барахгүй Роберта, Грейс нарын очдог болсон тэр сүмийн мөргөлчин залуучууд, хүүхнүүд тэр хоёрыг тэгш эрхтэй мөргөлчин гэж үзэх дургүй байжээ. Тэд цөм Ликургт эртнээс нааш сууж байсан барагцаалахад нэлээд чинээлэг гэр бүлийн залуучууд байжээ. Роберта, Грейс хоёр хэсэг үе сүмийн мөргөл, хуралд очдог байсан боловч тэдний байдал өөрчлөгдсөнгүй. Тэд гэмгүй хүүхнүүд байсан учир энэ олон нийтийн дунд орохыг зөвшөөрсөн боловч айлчлах, үдэшлэг хийхэд тэднийг урихгүй байв. Арай сайн байр байдалтай бусад мөргөлчдийг оруулдаг цэнгэл зугаацалд тэр хоёр хүүхэн оролцдоггүй байлаа. 

	Роберта Клайдтай дайралдахдаа түүний шохоорхож, бас түүний мөнөөх дээд зиндааны юм гэж боддог байжээ. Робертагийн сэтгэл зүрхэнд Клайдыг ч хордуулж байсан мөн тэр нэрэлхүү зангийн хор нэвтрэн оржээ. Роберта фабрик дээр өдөр бүр Клайдын тайван, ажигламтгай мөртөө хулчгардуу харж байхыг өөрийн эрхгүй мэдэрч байлаа. Гэвч Клайд эсэргүүцэлтэй тулгарахаас айгаад, Робертатай ойртох гэж оролдохыг зүрхлэхгүй байгааг бас мэджээ. Роберта энд ажил хийсээр нэгэнт хоёр долоо хоног болсон бөгөөд одоо Клайдыг өөртэйгөө яриасай, шаламгай гавшгай оролдоосой гэж хүсэх явдал олонтоо байдаг боловч заримдаа айж, үгүй Клайд над ойртох ёсгүй гэж боддог байв. Энэ аюултай зүйл! Болохгүй! Бусад хүүхнүүд шууд мэдэх болно. Тэр хүүхнүүдийн хувьд Клайд хэтэрхий царайлаг бөгөөд тэднээс хэтэрхий хөндий юм гэж тэд үздэг нь илт байлаа. Хэрэв Клайд Робертад бусад бүх хүүхнээс ондоогоор хандах юм бол тэр хүүхнүүд үүнийг нэг янзаар тайлбарлах болно. Энэ хүүхнүүд юм бүхнийг ганцхан зүйлээр тайлбарлах бөгөөд Робертаг зан сурталгүй хүүхэн гэж үзэх болно гэдгийг Роберта мэдэж байжээ. 

	Гэтэл Клайд өөртөө Гилбертийн ярьж өгсөн горим журмыг тун сайн санаж байлаа. Клайд одоо хүртэл тэр горим журмыг хатуу чанд сахиж, хүүхнүүдийг огт анзаарахгүй байгаа мэт байдал гаргаж, тэдний хэнд нь ч нүүр өгдөггүй байсан боловч одоо Робертаг хүрч ирснээс хойш түүний ширээн дээр олон дахин санамсаргүй шахам очиж, түүний түргэн гавшгай ажиллахыг хардаг болжээ. Клайдыг бодож байснаар Роберта бүтэлтэй сайн ажилчин байсан бөгөөд тун их удалгүй, бусад ямар нэг хүний зөвлөгөө, сургамжгүйгээр ажлын бүх заль, мэх арга барилыг өөрөө ухаж мэдээд, бусдаас дутуугүй хөлс - долоо хоногт 15 долларын хөлс авдаг байжээ. Энд ажил хийх явдал Робертагийн хувьд жаргал, цэнгэл болж, Клайдын зүгээс түүнийг яльгүй ч гэсэн анхаарахад баяр баясгалантай байдаг нь түүний байдлаас ямагт харагдаж байлаа. 

	Роберта бусад хүүхэнтэй огт адилгүй ухаалаг юм гэж Клайд санажээ. Тэгээд ч Клайд Робертагийн зан байдалд зөвхөн сэтгэлийн хөдөлгөөний төдий биш, харин бас тусгай, яруу найргийн маягтай сэтгэл мэдрэлийн нэг ёсны хөгжөөнтэй байдал гэнэ гэнэ гарахыг хараад ихэд гайхдаг байв. Роберта даруу тэсвэртэй хэдий боловч өөртэйгөө огт адилгүй дүрвэн ирж суусан хүүхнүүдтэй нөхөрсөг харилцаатай байсан бөгөөд тэдэнтэй хэл гойд сайхан ололцдог бололтой. Лена Шликт, Ода Гетканас, Анжелина Гитти болон хурдан танилцаж эхэлсэн бусад хүүхэнтэй ажлынхаа тухай Робертагийн ярилцаж байгааг Клайд сонсоод, Роберта бол бусад америк хүүхний адил тийм их хатуу чанд, ихэмсэг зантай биш юм гэдэг дүгнэлт хийжээ. Гэвч тэр хүүхнүүд ч бас Робертаг хүндэтгэн үздэг бололтой. 

	Клайд өдрийн завсарлагаагаар гуанзнаас арай эртхэн шиг эргэж ирээд, Роберта, дүрвэн орж суусан хэдэн хүүхэн, дөрвөн америк хүүхэн нийлж, хамгийн их хөгжөөнтэй бүдүүлэг ажилчин хүүхний нэг болох польш хүүхэн Марияг хүрээлсэн байхыг харжээ. Тэр хүүхэн саяхан танилцсан нэг залуугаа ямар зорилгоор өөртөө жижигхэн цүнх бэлэглэсэн тухай нэлээд их чанга дуугаар ярьж байлаа. 

	— Тэр залуу энэ юмаа над өгөөд, намайг амрагаа болгохыг хүсэж байгаа юм гэж тэр хүүхэн сонирхон сонсож байгаа хүүхнүүдийн өмнө цүнхээ барьж сэгсрэн онгироо байдлаар хэлээд: — Энэ тухай бодох хэрэгтэй байна. Сайхан цүнх шүү, тийм ээ? гээд тэр хүүхэн цүнхээ өргөж ийш тийш нь эргүүлээд, дараа нь цүнхээ Робертагийн зүг сэгсчиж, сүрхий дүр гарган, өдсөн байдлаар: — Би яах вэ та минь? Цүнхийг нь аваад, түүний амраг нь болох уу, эсвэл үүнийг буцаагаад өгчих үү? Үнэндээ энэ цүнхэнд би бузар их дуртай байна гэв. 

	Роберта өөрийнхөө хүмүүжлийн горим журмын ёсоор үүнд дургүйцэх байх гэж Клайд боджээ. Гэтэл огт тэгсэнгүй! Роберта үнэн зүрхнээсээ наргиж байгаа нь түүний царайг харахад илт байлаа. 

	— Мария минь, тэр хүн чинь хөөрхөн юм уу, муухай юм уу гэдгээс л хамаг хэрэг шалтгаалах болно. Би л бол хэрэв тэр хүнийг тун аятайхан эр байсан бол түүний тархи толгойг бага зэрэг эргүүлээд, харин цүнхийг нь одоогоор авч л байх байсан гэж Роберта хариулаад хөгжилтэй инээмсэглэв. 

	— Гэтэл тэр чинь хүлээхгүй гээд байна гэж Мария залирхаг хэлээд, цаг үеийн бүх хурц байдлыг тодорхой ухамсарлан (тэгэхдээ Мария ойртон ирсэн Клайдад нүдээ ирмэв): — Би түүнд цүнхийг нь өгөх юм уу эсвэл өнөөдөр л түүний амраг нь болох ёстой болоод байна. Гэтэл би өөрөө ийм дэгжин цүнх хэзээ ч худалдан авч чадахгүй юм! гээд тэр хүүхэн хамраа инээд хүргэмээр үрчийлгэж, дүрсгүй залирхаг байдлаар цүнх рүүгээ хараад: — Би яах вэ? гэв. 

	«Энэ бол Олден бүсгүй шиг ийм хөдөөгийн даруу бүсгүйд дэндүү зүйл болох биз. Энэ нь Робертагийн дургүйг хүргэх байх» гэж Клайд боджээ. 

	Гэтэл Роберта хэв хэнэггүй байгааг Клайд мэдэв. Роберта сэтгэл зовнисон дүр үзүүлжээ. 

	— Ай чиний байдал маш бэрх болоод байгаа юм байна. Би чамайг яахыг чинь ч мэдэхгүй байна гэж Роберта хэлэв. 

	Роберта нүдээ бүлтийлгэж, их зовнисон дүр үзүүлжээ. Роберта зөвхөн тоглож байгаа боловч гоц сайхан тоглож байгааг Клайд мэджээ. 

	Гэтэл бужгар үстэй голланд хүүхэн Лена:

	— Бурхан минь, хэрэв тэр залуу чамд хэрэггүй юм бол энэ цүнхийг ч, бас тэр залууг ч би авъя. Түүнийг хаанаас олж болох вэ? Би одоо амраггүй байгаа гэж хэлэв. 

	Тэр хүүхэн Мариягаас цүнхийг нь авах гэсэн юм шиг гараа сарвайв. Мария ч тун яарч сандран ухрав. Тасалгаанд байсан хүүхнүүд бараг цөмөөрөө энэ бүдүүлэг тоглоомд үнэн зүрхнээс хөгжилдөж, баярлалдан жиг жуг хийцгээв. Роберта ч чанга инээв. Энэ нь Клайдад ч аятайхан санагдлаа. Энэ бүгд нь гэмгүй нэг наргиан байсан учир энэ бүдүүлэг шог наргиан Клайдын сэтгэлд таалагджээ. Тэгээд яндан дуугарч, зэргэлдээ байшинд, оёдлын олон зуун машин нажигнахад:

	— Ленагийн хэлдэг зөв байх аа. Өдөр бүр сайн хүнтэй тохиолдохгүй шүү гэж Робертагийн хэлэхийг Клайд сонсжээ. 

	Робертагийн цэнхэр нүд гялалзаж, дур сэтгэл татам уруулаараа инээмсэглэж байв. Роберта үнэнээсээ хэлж байгаа биш, харин даажигнаж, тоглож байгаа юм гэдгийг Клайд ойлгосон боловч миний айн болгоомжилж байсан шигээр тийм хязгаарлагдмал биш юм гэдгийг бас мэджээ. Роберта хүний үнэртэй, хөгжөөнтэй, нигүүлсэнгүй, сайхан санаатай бөгөөд их алиа хошин хүүхэн ажээ. Роберта ядуу даржин хувцастай бөгөөд ажилд ирсэн анхныхаа өдөр өмсөж явсан нөгөөх л хүрэн шляп, хөх платьетай хэвээрээ яваа боловч бусад бүх ажилчин хүүхнээс илүү хөөрхөн юм. Тэгээд заримдаа будмал еэвэн шиг царайтай байдаг дүрвэн ирж суусан хүүхнүүдийн адил уруул, хацраа будах хэрэгцээ Робертад байхгүй юм. Робертагийн булцгар гуалиг гар, хүзүүний сайхныг хэлээд яах вэ. Роберта ажил хийхдээ үнэхээр сэтгэл нь ханасан байдалтай маш их үзэсгэлэнтэй бөгөөд шамдамгай ажилладаг байна. Хамгийн халуун цагаар их шургуу ажилласнаас болж, Робертагийн дээд уруул, дух, эрүүн дээр хөлс бурзайдаг байна. Роберта ажлаа түр завсарлаж, хөлсөө арчдаг байв. Гэтэл Клайдад энэ хөлс нь сувд мэт санагдаж, түүнийг улам их дур сэтгэл булаам болгодог ажээ. 

	Энэ бол Клайдын хувьд гайхамшигтай өдрүүд байлаа. Дахиад, ийм нөхцөл байдалд Клайд бүхэл өдөр тэр хүүхний ойр байж чадах болсон бөгөөд түүний бодож мөрөөдөж, шагшин гайхаж, урьд Гортензия Бригсд тэмүүлдэг байсан шигээ хамаг байдаг чадлаараа тачаадан, аажмаар тэмүүлэх боловч урьдаасаа арай сайхан сэтгэлээр, тэмүүлэх тийм хүүхэн түүний амьдралд бий болсон ажээ. Учир нь Клайд Робертаг арай амар хялбар, сайхан санаатай, төлөв томоотой гэж үздэг байжээ. Тэгээд Роберта анхандаа нэлээд удтал Клайдыг огт хайхрахгүй, анзаарахгүй мэт байсан (буюу дүр үзүүлсэн) хэдий боловч хэрэг дээрээ энэ нь эхнээсээ аваад худал байсан ажээ. Роберта ерөөсөө биеэ яаж авч явахаа мэдэхгүй байсан байна. Клайд хөөрхөн царайтай, хөөрхөн гартай, зөөлөн бүдэг өнгийн үстэй, уйтгартай эелдэгхэн хар нүдтэй юм. Клайд маш их дур сэтгэл татмаар залуу байжээ! Ёстой л хөөрхөн залуу гэж Роберта санадаг байлаа. 

	Нэг өдөр Гилберт Грифитс тасагт орж ирээд, ямар нэг юм Клайдтай ярилцсан учир Клайд бол урьд нь миний бодож байснаас их баян бөгөөд нийгэмд сайн сайхан байр суурь эзэлсэн хүн юм гэж Роберта боджээ. Түүний дээр Гилбертийг хүрч ирэх үед түүний хажууд зэргэлдээ байдаг Лена хүүхэн Роберта тийш бөхийж: 

	— Энэ бол эрхэм Гилберт Грифитс. Энэ бүх фабрик түүний эцгийн фабрик юм. Эцгийг нь үхэх дээр цөм үүнийх болох юм гэнэ билээ. Энэ хоёр чинь үеэл юм гэнэ билээ гэж хэлээд; Клайдын зүг толгой дохин: — Тун адилхан шүү, тийм үү? гэжээ. 

	— Тийм ээ, тун адилхан юм гэж Роберта тэр хоёр залууг нүднийхээ булангаар харж хэлээд: — Харин эрхэм Клайд арай илүү хөөрхөн юм шиг над санагдаж байна. Чамд бол ямар байна? гэв. 

	Робертагийн нөгөө талд суудаг бөгөөд энэ яриаг сонссон Ода Петканас инээж;

	— Хүн бүхэнд тэгж санагддаг юм! Гэвч Клайд бол эрхэм Гилберт шиг тийм бардан биш хүн гэв. 

	— Тэр бас баян хүн юм уу? гэж Роберта Клайдын тухай бодож асуув. 

	— Мэдэхгүй. Баян биш гэж ярьцгаадаг юм гэж Ода хэлээд эргэлзсэн царай гаргав. Ода бусад хүүхний адилаар Клайдыг маш их сонирхдог байжээ: — Клайд урьд нь боловсруулах цехэд ажиллаж байсан юм гэнэ билээ. Тэр бусдын адилаар өдрийн ажил хийж байсан юм байх аа. Гэвч түүнийг энэ ажилтай танилцахаар саяхан энд ирсэн гэцгээдэг юм. Тэр аягүй бол энд их удахгүй байх аа гэв. 

	Роберта үүнийг сонсоод, гэнэт гуньхрав. Роберта одоо хүртэл Клайдыг дурлаж болох хүн гэж бодохгүй байгаа гэдэгт өөрийгөө итгүүлэхийг хичээж байсан боловч одоо түүнийг дуртай өдрөө гэнэт явж орхиход нь түүний барааг хэзээ ч дахин харахгүй болно гэж бодоод, хачин зовних сэтгэл төржээ. Клайд бол ийм залуу хөөрхөн дур булаам залуу юм. Роберта ч түүний сэтгэлд таалагдаж байгаа нь тодорхой шүү дээ. Үгүй, энэ тухай бодох хэрэггүй. Роберта нүднийхээ харцаар ч, хөдөлгөөнөөрөө ч түүний анхаарлыг татах ёсгүй. Клайд бол энд тун чухал бөгөөд Робертагаас маш дээгүүр хүн шүү дээ. 

	Өөрийнхөө ойлголтод үнэнч Роберта Клайдын дээгүүр ураг төрлийн хэлхээ холбоо болон түүний таамагласан баялгийн тухай сонсоод, Клайд үнэн санаанаасаа намайг сонирхохгүй болно гэж боджээ. Роберта бол ядуу ажилчин хүүхэн шүү дээ. Гэтэл Клайд бол ийм их баян хүний хамаатан юм. Үнэндээ Клайд түүнийг эхнэр болгож авахгүй хэрэг. Тэгэхлээр тэдний хооронд өөр ямар харилцаа байж болох вэ? Тийм ээ, Роберта маш их болгоомжтой байх ёстой юм. 

	
XV БҮЛЭГ

	Гэтэл энэ өдрүүдэд Робертагийн тухай, Ликург дэх өөрийнхөө байдлын тухай Клайдын бодол санаа нь будилаантай, түгшүүртэй байжээ. Клайдыг ажилчин эмэгтэйчүүдтэй танилцаж болохгүй гэж Гилберт урьдчилан сануулаагүй юм гэж үү? Нөгөө талаар Клайд тал танил ч үгүй, нийгмийн дотор эзэлсэн ямар нэг байр суурь ч үгүй, урьдын адил маш их ганцаардан сууж байлаа. Үнэндээ Клайд Пейтон авгайнд сууснаас хойш шилдэг сайн гудамжинд, шилдэг сайн районд байх болсон боловч чухамдаа энд Клайд Каппи авгайнд байснаасаа дор байдалтай болжээ. Тэнд Клайд наад зах нь Диллард мэтийн тийм залуучуудтай уулздаг байсан бөгөөд хэрэв тэдэнтэй ойртохыг хүссэн бол уйтгарлахгүй байх сан билээ. Тэгээд энд Клайд Пейтон авгайн ах бөгөөд барагцаалбал тэр авгайтай ойролцоо насны ганц бие хар хүн, Ликургийн нэг банканд ажилладаг, түүний гучин настай хажиг өвчтэй хүү хоёроос өөр сэтгэл сэргээж чадах буюу хүсэх хүн огт олж харахгүй байлаа. Клайдтай дайралдаж байсан хүн болгоны адилаар түүний шинэ эзэд нь ч Клайдыг өөрсөдтэйгөө нөхөрлөхийг хүсэхгүй биз гэж санадаг байжээ. Клайдад ах дүү, тал танил бий учир түүнтэй нөхөрлөх гэж наалдаад байвал онц сайн хэрэг биш болно гэж боддог байжээ. 

	Нөгөө талаар Роберта одоо Клайдын тэмүүлж байгаа тэр дээд зиндааных биш боловч аятайхан сайхан хүүхэн байсан учир Клайд түүнд тэсэх аргагүй татагдаж байв. Клайд өдөр ирэх тусам ганцаардаж, түүний төрөлх авьяас нь тэр хүүхний зүг улам бүр их хүчтэй түлхэж байлаа. Клайд тэр хүүхнийг, тэр хүүхэн Клайдыг байн байн харах гэж тэмүүлдэг болжээ. Тэр хоёр шургуу тачаадан бие биеийгээ нууж харахдаа, харц нь агшин зуур бие биеийнхтэйгээ тааралддаг болов. Роберта Клайдад мэдэгдэхийг огтхон ч хүсэлгүй, түүнийг нууж харсан зэрвэс харцыг Клайд мэдээд, заримдаа биеэ барьж чадахгүй муужрахад хүрдэг байлаа. Тэр хүүхний хөөрхөн ам, талимаарсан том нүд, туяарсан бөгөөд дандаа ичимхий, аймхай байдалтай байдаг инээмсэглэлийг харахад ямар аятайхан сайхан юм бэ! Түүний сайхан гар хуруу, уян нугалархай бие, түргэн гавшгай хөдлөлийг ямар сайхан гэж санана! Тэр хүүхэнтэй найзалж, ярилцаж, хаа нэг газар уулзалдаж болдог ч болоосой... Тэр хүүхэн хүсээд, Клайд зориглодог ч болоосой! 

	Ичиж бухимдах юм. Тачаадан хүсэх юм. Олон цагаар үйлээ үзэж, тамаа цайлгах юм. Үнэн хэрэг дээрээ энд Клайдын амьдралаар пиг дүүрэн байгаа хэвийн бус шал дэмий зөрчилт байдал түүнийг зовоохоор барахгүй зэвүүцүүлдэг байжээ. Клайд ганцаараа, гаргуундаа гарсан байгаагийн зэрэгцээгээр эргэн тойрны бүх хүмүүс түүнийг хөгжилтэй сайхан зиндаанд хөгжилдөж наргиж явдаг биз гэж санадаг байна. 

	Одоогийн байдалд Клайд дээгүүр зиндааныхтай аятайхан зугаацдаг мэтээр ойлгож байгаа нийтийн ташаа ойлголтыг лавшруулахын тулд заримдаа эзгүй байх хэрэгтэй болсон учир бага зэрэг зугаацахаар бүтэн хагас сайн өдөр Гловерсвиль, Фонда, Амстердам хот буюу эсвэл Грей, Крам нуурт очдог болжээ. Энд усанд орох газар, наранд шарж хэвтэх сайхан элст газрууд байдаг бөгөөд усанд ороход өмсөх хувцас, завь зэргийг хөлслөн авч болдог байжээ. 

	Хэрэв Грифитсийнхэн хэзээ нэг цагт Клайдыг өөрсдөдөө ойр дотно болгох юм бол язгууртан хүний төрх намба, дадал заншилтай болсон байх хэрэгтэй юм гэж ямагт бодож байлаа. Санамсаргүй танилцсан нэг сайн биеийн тамирч хүн Клайдыг усанд сайхан хөвж шумбаж сургасан бөгөөд ялангуяа усанд завиар явахыг Клайд маш их шохоорхох ажээ. Клайд задгай захтай цамц, брезент шаахай өмсөөд цагаар хөлсөлдөг хурц улаан буюу ногоон, эсвэл хөх завиар Крам нуурын гол дунд хөвж очихдоо, өөрийгөө аятайхан харагдаж байгаа болов уу гэж санахад сайхан байдаг байв. Тэгээд энэ бүгд нь ялангуяа огторгуйн хөх мандал хоёр гурван бөөн үүлтэй байгаа цагт ямар нэг үлгэрт гардаг сайхан зүйл мэт санагддаг байлаа. Тэгээд Клайд Ликургийн хойд талаар байх чамин газрууд - Рэкет буюу Скрун, эсвэл Жорж, Чемлейн нууруудад очдог тэр баян кампаниудын нэгний гишүүн болох бол ямаршуу юм санагдах бол гэж гэгээн цагаан өдрөөр хар даран зүүдэлж эхэлдэг байв. Клайд Ликургийн хамгийн баян хүмүүс, ийм газруудаар явах бололцоотой хүмүүсийн дунд танц хийх гольф, теннис тоглох, нуур дээгүүр завиар хөвөх зэргийг төсөөлөн боддог байв. 

	Барагцаалбал мөн энэ үеэр Роберта, түүний найз хүүхэн Грейс хоёр Крам нуур байдгийг мэдээд, түүний хотын гадна усанд орох хамгийн нам гүм, сайхан газар гэж сонгож авсныг нөхөр эхнэр Ньютоныхон сайшаан баталжээ. Тэд бас бүтэн хагас сайн өдөр үдээс хойш энд ирэх дуртай байлаа. Тэд баруун эрэг дагаж, явган хүний дардан замаар явж ирдэг байв. Энэ эрэг дээр энд тэнд бөөн бөөн мод байх учир модон дор сууж, ус руу хардаг байлаа. Тэд завиар сэлж ч, хөвж ч чаддаггүй байжээ. Эргэн тойрон хээр талын цэцэг ургаж, үхэр бөлжиргөнө элбэг дэлбэг байлаа. Зарим нэг газар шигдэмтгий намагтай эрэг дундуур гаталж, булбагар шар аяга бүхий усны цагаан шийр цэцэгт хүрч байлаа. Тэр цэцгүүдийг харахад хорхой хүрмээр байх бөгөөд хүүхнүүд Ньютон авгайд хоёр ч удаа тэвэр тэвэр усны ба хээрийн цагаан цэцэг авчирч өгсөн ажээ. 

	Клайд долоодугаар сарын гурав дахь бүтэн сайн өдөр малгай цамцаа тайлж тавиад, нуурын өмнөд эргийн дагуу усанд орох газраас бүтэн хагас миль газарт хар хөх завинд суугаад, урьдын адил ганцаараа бухимдан хөвж явжээ. Клайдын сэтгэл ханамжгүй байсан учир гомдож, ямар маягийн амьдралаар амьдрах тухай хоосон мөрөөдөж явлаа. Нуур дээр энд тэндгүй олон завь, тэдгээртэй зэрэгцүүлэхэд эв хавгүй том завинууд харагдах бөгөөд хааяа заримдаа залуучууд хүүхнүүд, эрэгтэй эмэгтэй хүмүүсийн ов тов ярилцах, хөгжилтэй инээлдэх дуу Клайдад сонсогдож байв. Заримдаа Клайд өөрийнхөө адил ганцаараа завиар явж байгаа хүнийг хараад, энэ болзол завшаантай ижил ханьтай хүн биз гэж боддог байжээ. Ийм учраас тэр хүн, ганцаардсан Клайд хоёрын хооронд асар их ялгаатай байгаа ажээ! 

	Бусад залуучуул, тэдний найз хүүхнүүдийг хараад, Клайд сэтгэлээр унаж, тачаадах хүслэнд автагддаг байлаа. Тэгээд Клайд өөр төлөв байдлыг дүрслэн мөрөөддөг үүнд; Хэрэв Клайд хувь заяатай байгаад, өөр гэр бүлд төрсөн бол одоо Скрун буюу Рэкет, эсвэл Чемплейн нуур дээгүүр Сондра Финчли мэтийн ямар нэг хүүхэнтэй хамт завиар хөвж, арай илүү сайхан үзэсгэлэнтэй эргийг сонирхож явах байсан ажээ. Клайдыг морь унаж, теннис тоглож, оройд танц хийж энд тэндгүй Сондратай хамт хүчтэй хурдан машинаар давхиж чадахгүй гэх үү? Клайд тун их шоовдорлогдож ганцаардсан мэт санагдсан учир сэтгэл нь тайвшрахгүй байлаа. Эргэн тойрны байдал түүний атааг хөдөлгөжээ. Энд хаашаа ч харсан ялгаагүй газар бүрд дурлал, бясалгал, ханамжтай байдал харагдана. Яах вэ? Хаачих вэ? Клайд үүрд ганцаараа байж чадахгүй шүү дээ. Клайд хэтэрхий их золгүй юм. Клайдын сэтгэл санаанд өнгөрсөн зүйл орж, мөнөөх аймшигтай явдлын өмнөхөн Канзас-Ситид өнгөрүүлсэн хөгжилтэй жаргалтай хэдэн өдрөө дурсан санажээ. Клайд бас Ретерер, Хегланд, Хигби, Тина Когель, Гортензия, Ретерерийн дүү Луиза, нэг үгээр хэлэхэд яг сүйрлийн өмнө найзалж эхэлсэн тэр хөгжилтэй кампаниа дурсан санажээ. Дараа нь Диллард, Рита Зелла нар түүний сэтгэлд орсон бөгөөд тэдэнтэй нөхөрлөх явдал үнэндээ түүний одоогийн ганцаардлаас дээр байсан билээ. Гэтэл Грифитсийнхэн дахиад Клайдад нүүр өгөхгүй бол яах юм бэ? Гилбертэд л доромжлуулах гэж Клайд энд ирсэн юм гэж үү? Түүний баян авгын хүүхдүүд, энэ бүх сайхан хүмүүс Клайдыг ямагт зожиглож, тоомсорлохгүй байх юм гэж үү? Энэ хүмүүс ямар энх төвшин, санаа амар, бас зол жаргалтай амьдралаар амьдардгийг Клайд олон зуун шинж тэмдгээр тодорхой олж үзсэн юм. Одоо энэ нам гүм болсон улиралд хүртэл тэдний хэрхэн наргиж цэнгэж, ойр хавийн нутгаар зугаалж явааг нутгийн сонинууд бараг өдөр бүр мэдээлж байгаа юм. Заримдаа тэдний дотроос аль нэг нь хотод түр зуур орж ирдэг бөгөөд тэгэхэд нь «Ликург зочид буудлын» үүдэнд буюу Уикиги авеню гудамж дахь сайхан харшуудын нэгний өмнө язгууртан залуучуудын хөгжилтэй кампанийг харж болдог байжээ. 

	Эцэг буюу хүү Грифитсийг хотод ирсэн өдрүүдэд гол конторын үүдэнд тэдний үнэтэй сайхан машин зогсож байдаг байлаа. Гилберт, Сэмюэл нар зуны гоёмсог костюм өмсөж ирээд, фирмийн дээгүүр тушаалтай албан хаагчдыг дагуулж, том үйлдвэрийнхээ газрыг хаад ноёдын адил баяр баясгалангийн байдалтай эргэж, илтгэлийг нь сонсон, санамж анхааруулга хэлдэг байжээ. Гэтэл энэ Гилбертийн үеэл алдарт Сэмюэлийн ач хүү Клайд тэдний хувьд хангалттай сайн бус байсан учраас л зоргодоо хаягдсан нь одоо илэрхий байлаа. Түүний эцэг нь энэ сүрхий авгайтай адил ийм чадвартай ажилсаг хүн биш бөгөөд эх нь (түүнийг бурхан ивээтүгэй!) энэ хөндий хүйтэн царайтай хайхрамжгүй ихэмсэг бэргэн шиг ийм язгууртай авгай биш юм. Энэ бүгдийг орхивол дээр юм биш үү? Яваандаа Клайдын энд ирсэн нь тэнэг хэрэг болсон бололтой. Аягүй бол түүний баян хамаатнууд түүнд юугаар ч туслахыг огтхон завдахгүй байх юм биш биз? 

	Клайд ганцаардаж, гомдож цөхөрсөндөө болж, Грифитсийнхэн болон тэдний найзуудын тухай биш (Клайд ялангуяа энэ хөөрхөн Сондрагийн тухай ямагт тачаадан боддог байжээ) харин Роберта болон тэр хоёрыг энд адилхан хүрээлж байгаа орчны тухай мөрөөдөн бодох болжээ. Үнэндээ Роберта ерийн нэг ядуу ажилчин хүүхэн байсан боловч фабрик дээр өдөр бүр Клайдын харж байгаа бусад бүх хүүхнээс илүү дур сэтгэл татсан хүүхэн байжээ. 

	Клайдын байдалд байгаа хүн жишээ нь Роберта шиг ийм хүүхнийг фабрик дээр ажилладаг хүүхэн учраас л түүнтэй танилцаж болохгүй гэж шаарддаг нь Грифитсийнхний зүгээс гаргаж байгаа тун шударга бус шал дэмий явдал юм! Клайд энэ хориглолтоос болж, тэр хүүхэнтэй зүгээр нэг үерхэж, хаа нэг газар байгаа нуур тийш хамт явах буюу тэднийд айлчлан очиж ч болохгүй байна. Үүний зэрэгцээгээр Клайд мөнгөгүй учраас өөр нэлээд их тохирох тал танилтай болж чадахгүй байгаа бөгөөд хэнтэй ч уулзалдахгүй байгаа юм. Гэтэл Роберта тун их царайлаг бөгөөд дур сэтгэлийг өөрийн эрхгүй булааж байна. Клайд Робертагийн ажиллаж байгаа байдлыг бодоход, түүний хөөрхөн гарын хурдан ганган хөдөлгөөн, түүний толигор арьс, Клайдыг хараад инээмсэглэхэд нь туяардаг нүд санаанд оржээ. Фабрикт байхад Клайдын сэтгэлд байнга бодогддог зүйл түүнд дахин бодогдов. Энэ хүүхэн ядуу бөгөөд гайгаар жирийн ажилчин хүүхэн болоход хүрсэн байг. Тэгсэн ч Клайд түүнтэй найзлах юм бол тун зол жаргалтай болох юм гэж боджээ. Тэгэхэд ганцхан шаардагдах нөхцөл нь түүнийг эхнэр болгон авахгүй байх явдал юм. Эр эм бололцох тухайд бол нэрэлхүү Клайд гипноз хийлгэсэн адил байв. Клайд зөвхөн Грифитсийнхний зиндааны хүүхэнтэй л суух юм! Гэлээ гэсэн ч Клайд Роберта руу тачаадан тэмүүлж байжээ. Клайд зориглож... тэр хүүхэнтэй ярилцаж, ажлын дараа түүнийг гэрт нь хүргэн өгч, хагас сайн буюу эсвэл бүтэн сайн өдөр энд нуур дээр авчирч, зүгээр л амрах, хамт мөрөөдөхийн тулд түүнийг завиар зугаацуулж чаддаг ч болоосой. 

	Клайдын завь жижиг буланг далдалсан мод бут бүхий хошууг ороож ирэв. Энд усны олон шийр цэцэг ургаж өргөн, том навчнууд нь нуурын усны өнгөн дээр хөвж байлаа. Эрэг дээр нь нэг хүүхэн зогсоод, цэцэг харж байв. Тэр хүүхэн толгой нүцгэн байх бөгөөд нарны гэрэл нүүрэнд нь эгц туссан учир гараа саравчлан, доошоо ус руу харж байв. Тэр хүүхэн бага зэрэг гайхсан байдлаар уруулаа жуумайлган онгойлгосон нь Клайдад тун их хөөрхөн мэт санагдсан учир сэлүүрдэхээ болиод, хүүхнийг харжээ. Түүний зэвхий цэнхэр цамцны ханцуй нь дөнгөж тохойндоо л хүрсэн байв. Хар хөх банзал нь жигдхэн биеийг нь яг ороожээ. Энэ чинь Роберта биш үү? Үгүй, биш байлгүй. Үгүй, мөн байна! 

	Клайд юу хийж байгаагаа ч бодож амжсангүй, тэр хүүхний яг дэргэд нь эргээс хориодхон фут зайд явж хүрээд, зүүд нь гэнэт, санамсаргүй үнэн зүйл болчихсон хүний дүр гарган малилзаад, тэр хүүхнийг харж байлаа. Тэгээд бас Клайд өөрөө хоосноос гэнэт үүсэн гарсан гайхамшигт хий үзэгдэл, амьд хэлбэр дүрс олсон шургуу хүслэнгийн үр дүн байсан мэтээр тэр хүүхэн ч хөдлөхгүй зогсоод, түүнийг харж, баясах үедээ ямагт инээмсэглэдэг дур сэтгэл булаам тэр байдлаараа өөрийн эрхгүй инээмсэглэж байлаа. 

	— Үгүй энэ чинь Олден бүсгүй юу! Та гэж үү! Би үүнийг итгээгүй юм. Таныг мөн юм уу, биш юм уу? гээд би тэндээс таньж тун ядлаа гэж Клайд дуу алдав. 

	— Тийм ээ, би байна гээд тэр хүүхэн гайхаж, бага зэрэг сандарсан байдалтай инээв. Тэр хүүхэн анхны үед баярласнаа бага зэрэг нуусан боловч энд түүнтэй уулзсандаа баярласан нь ил байлаа. Гэвч энэ уулзалт нь сүүлдээ ямар бэрхшээлд хүргэхийг урьдчилан мэдээд, шууд зовнижээ. Танилцах, аягүй бол найзлах бөгөөд гэтэл Роберта үүнийг эсэргүүцэхийг огтхон ч хүсэхгүй байгаа ажээ. Түүний тухай хүмүүс юу л бодвол бодог. Гэлээ гэсэн ч энд найз хүүхэн Грейс Марр түүнтэй хамт яваа шүү дээ. Клайдын тухай, өөрөө Клайдыг таалж үздэг тухай Грейст ярих хэрэг байна уу Энэ бүгд Робертагийн сэтгэлийг зовниулжээ. Гэлээ гэсэн ч Роберта баярлан инээмсэглэсээр, Клайдыг шууд баяр баясгалантай харсаар байв. Роберта түүний тухай маш их бодож, маш их мөрөөдөж байсан юм. Энэ бол тайван даруу баясгалантай мөрөөдөл байжээ. Гэтэл Клайд энд байж байдаг! Тэр хоёрын аль аль нь энэ нуур дээр ирсэн явдал ямар гэмтэй байж болох вэ? 

	— Зугаалж яваа юм уу? гэж тэр хүүхнийг өмнөө зогсож байхыг үзээд баярласан, айсандаа бага зэрэг зовсон боловч Клайд зориг гарган хэлжээ. Тэр хүүхнийг ус руу маш их анхааралтай харж байсныг нэн даруй санаад; —  Шийр цэцэг авахгүй юу? Та түүнийг авах гээд байгаа юм шиг санагдсан гэж хэлэв. 

	— Аа гэж Роберта хариу дуугараад, Клайдыг ширтэн харж, инээмсэглэсээр байв. Учир нь салхинд сэгсийсэн Клайдын бүдэг үс, түүний энгэрийг нь задалж, ханцуйг нь шамлаж өмссөн цагаан цэнхэр цамц сайхан цэнхэр завины дээр түүний өргөсөн шар сэлүүр энэ бүгд нь Робертагийн дур сэтгэлийг тун их татжээ. Бүх дэлхий дээр Робертагаас өөр нэг ч хүн түүнд ойртох эрхгүй болтол нь энэ залууг татан авч болдог ч болоосой. Тэгвэл Роберта маш их зол жаргалтай болох бөгөөд түүнд энэ ертөнц дээр хэрэгтэй юм өөр юу ч байхгүй болох билээ. Гэтэл энэ залуу энд тэр хүүхний хөлийн дэргэд долоодугаар сарын тунгалаг наранд гэрэлтсэн хурц хөх өнгөтэй завинд суугаад байж байна. Ямар шинэ завь, ямар хонгор залуу вэ. Тэр залуу инээгээд, Роберта шагшин гайхсан байдлаар харж байна. Гэтэл Грейс хаа нэг газар холхон зайд цэцэг түүж яваа юм. Гэвч Роберта ингэж болох уу? Ингэх ёстой юу? 

	— Би тэр цэцэгт ямар нэг аргаар хүрч болох юм уу, үгүй юм уу гэж харж байсан юм. Би одоо хүртэл энэ эргийн дэргэд хаана нь ч шийр цэцэг байхыг үзээгүй юм гэж тэр хүүхэн бага зэрэг бачимдсан байдалтай хэлээд, хоолой нь үл мэдэг зангирав. 

	— Би танд хэчнээнийг ч хамаагүй зулгааж өгье. Эндээ зогсож бай, би танд авч өгье гэж Клайд хөгжилтэй хашхирав. Гэвч Клайд тэр хүүхнийг завиндаа суулгавал улам ч их аятайхан болох юм гэж тэр дороо бодоод; —  Үгүй та надтай хамт завиар явж яагаад болохгүй байх бил ээ? Энэ дотор хоёр хүнд хүрэлцэхүйц зай байна. Би таныг дуртай газар чинь аваачиж өгье: Тээр тэнд, жижигхэн арлаас жаахан цаашаа, бас нуурын нөгөө талд арай илүү сайхан шийр цэцэг байна билээ. Би тэнд олон зуун тийм цэцэг байхыг үзсэн юм гэв. 

	Роберта нуур луу харав. Яг хажуугаар нь өөр нэг завь хөвж явсан бөгөөд тэр завинд Клайдын орчим насны залуу, өөрөөс нь эгч бус хүүхэн хоёр сууж явлаа. Тэр хүүхэн цагаан хувцастай, ягаан шляптай бөгөөд завь нь ногоон өнгөтэй байв. Бас цаахна нь Клайдын ярьсан тэр арлын дэргэд хурц шар өнгөтэй бас нэг завь явах бөгөөд түүний дотор бас эрэгтэй эмэгтэй хоёр залуу сууж явжээ. Роберта найз хүүхнээ авахгүйгээр завиар явахыг дээр гэж үзэх байсан юм. Роберта Клайдтай хоёулаа явах сан гэж тун их хүсжээ. Энд Роберта ганцаараа ирээгүй нь ямар харамсалтай вэ! Хэрэв одоо Грейсийг дуудаж, завинд суулгаад, дараа нь Клайд, Роберта хоёрын тухай ямар нэг юм хэзээ нэг цагт Грейсийн чихэнд сонсогдсон байх юм бол Грейс энэ зугаалгын тухай чалчиж эхлээд, илүү дутуу юм зохиож ярих биз ээ. Гэтэл Клайдтай явахгүй гэж хэлэх нь бас аюултай юм. Клайд Робертаг сонирхохоо больж юу магад, тэгвэл аймшигтай болох юм. 

	Роберта бодлого болсоор зогсох бөгөөд харин сэтгэл нь догдолж, Роберта түүний эргэлзэн тээнэгэлзэх байдал, өөрийнхөө ганцаардал, түүний зүг тэсэх аргагүй тэмүүлэх явдал энэ бүгдээс болсон Клайд:

	— Үгүй, та битгий татгалз! Наашаа ирж суу! Би таныг зугаацуулахыг их хүсэж байна. Таны сэтгэлд таарах болно, та хараарай! Тэгээд бид таны хүссэнээр хэчнээн ч хамаагүй цэцэг түүнэ. Тэгээд би дараа нь таныг хаа дуртай газар чинь арван минутад л хүргээд өгье гэж гэнэт дуу алдав. 

	«Би таныг зугаацуулахыг тун их хүсэж байна» гэснийг Роберта дотроо санаад, энэ нь Робертаг тайтгаруулж, зориг оруулжээ. Клайд Робертагийн зөвшөөрлийг ямар нэг муу талаар ашиглах гэж хүсээгүй байна. 

	— Үгүй, би энд найз хүүхэнтэйгээ хамт яваа юм л даа гэж Роберта тээнэгэлзэн, бараг гашуудах байдалтай хэлэв. Роберта Клайдтай хоёулаа зугаацахыг хүссэн бөгөөд энэ үед Грейс энэ ертөнцөд хамгийн хэрэггүй хүн байлаа. Яах гэж Роберта түүнийг дагуулж гарсан юм? Тэр хүүхэн царай муутай учир Клайдын сэтгэлд тохирохгүй бол хамаг хэргийг нураах болно гэж бодоод; —  Тэгээд бас би суугаагүй нь дээр биз, энэ чинь аюултай байх аа? гэж хамгийн их будилаантай зөрчилтэй сэтгэлд автагдсан Роберта шууд хэлэв. 

	— Үгүй, та суувал дээр байх шүү! гэж Клайд инээгээд, Робертагийн бууж өгч байгааг мэдээд,  — Энэ бол өчүүхэн ч аюулгүй гэж үнэнээсээ хэлэв. Дараа нь уснаас бүтэн фут өндөр тийш завиа аваачиж, модны үндэснээс шүүрч аваад: — Танд айх юм ер байхгүй. Хэрэв хүсвэл найз хүүхнээ дууд би та хоёрыг хоёулыг зугаацуулъя. Гурван хүнд ч хүрэх зай байна. Тэнд газар сайгүй усны өчнөөн төчнөөн их цэцэг бий гэж Клайд хэлээд, нуурын зүүн эрэг тийш толгойгоор дохив. 

	Роберта цаашид эсэргүүцэж чадсангүй. Роберта доошоо амархан буухын тулд усан дээр унжиж байгаа мөчрөөс барьж аваад; 

	— Грейс ээ, Грейс ээ, чи хаа байна? гэж чанга дуудав. Роберта найз хүүхэнтэйгээ хамт явсан нь дээр гэж боджээ. 

	— А-а-а! Яах гэсэн юм бэ? гэж алсаас хашхирах нь сонсогдов. 

	— Наашаа ир. Бушуухан ир, би чамд нэг юм хэлье. 

	— Үгүй, чи өөрөө наашаа ир. Энд тун сайхан цэцэг байна. 

	— Үгүй, чи наашаа ир. Биднийг завиар зугаацуулъя гээд байна гэж Роберта чанга хашхирахыг хүссэн боловч яагаад ч юм дуу нь гарч өгсөнгүй учир Грейс цэцгээ түүсээр л байлаа. Роберта хөмсгөө зангидав. Роберта яах аргаа мэдэхгүй байлаа. Тэгээд гэнэт шийдэж

	— Тэгвэл бид тийшээ сэлж, түүнд ойртож очъё зүйтэй юу? гэв. 

	Тэгээд Клайд ч баярлаж:

	— Тун зүйтэй! Бололгүй яах вэ. Наашаа яваарай. Бид урьдаар энд цэцэг түүгээд, хэрэв тэр хүүхнийг ирэхгүй бол түүнд ойртож очъё. Яг гол дунд нь гишгээрэй, тэгвэл завь холбирохгүй гэж хэлэв. 

	Клайд тэр хүүхнийг дороос нь дээш харсан бөгөөд Роберта зовнисны зэрэгцээгээр эелдэгхэн байдлаар түүнийг угтаж харлаа. Роберта баярласандаа, бүх бие нь ягаарах шиг санагджээ. 

	Роберта завь дээр гишгэхээр бэлтгээд:

	— Энэ чинь тун аюулгүй биз гэв. 

	— Ямар аюул байх вэ. Би завиа барьж байя. Та мөчрөөс сайн бариад, наашаа гишгэ гэж Клайд хэлэв. 

	Робертаг харайхад, Клайдын хөдлөхгүй болтол нь барьж байсан завь үл мэдэг хазайж, Роберта аяархан дуу алдаад, зөөлөн вандан дээр унажээ. Роберта Клайдад шал хүүхэд шиг санагдав. 

	— За сайн байна гэж Клайд Робертаг тайтгаруулаад: — Одоо яг гол дунд нь суугаарай. Завь холбирохгүй болно... 3угаатай гэдэг нь би бодоод бодоод учрыг нь олохгүй байна... Би үүний өмнөхөн таны тухай бодож байсан билээ. Энэ нуур таны сэтгэлд таалагдах байх гэж би бодож байв. Гэтэл гэнэт та энд байж байгаад бид дайралдлаа. Цөм ийм амархан боллоо! гэж хэлээд, гараа гозолзуулан, хуруугаа хавсаргаж, ямар амархан болсныг үзүүлэв. 

	Гэтэл түүнийг ингэж хэлэхэд баярлаж, бага зэрэг айсан Роберта ичсэн байдлаар:

	— Нээрээ юу гэж? хэлээд өөрөө ч Клайдын тухай бодож байснаа санав. 

	— Нээрээнээр ч барахгүй, би бүхэл өдрийн турш таны тухай бодсон. Үнэн үнэн! Би өнөө өглөө тантай уулзаж таныг энд авчрах сан гэж тун их хүссэн юм гэж Клайд хэлэв. 

	— Юу гэсэн үг вэ, эрхэм Грифитс ээ. Тийм юм ярих хэрэггүй гэж Роберта мөргөх шахам хэлээд, энэ санамсаргүй уулзалт тэднийг хэтэрхий хурдан ойртуулж болох юм гэдгээс болгоомжилжээ. Яриа хэтэрхий янаг амрагийн шинжтэй болж байгаа нь түүний санаанд тохирохгүй байлаа. Роберта Клайдаас ч, өөрөөсөө ч айж байв. Одоо Роберта Клайдыг хүйтэн байдлаар буюу наад зах нь хайхрамжгүй байдлаар харахыг хичээсэн боловч энэ нь даан ч амжилтгүй оролдлого болжээ. 

	— Үнэн юмыг яая гэхэв дээ гэж Клайд зүтгэв. 

	— Энд үнэхээр сайхан газар байна шүү. Манай найз хүүхэн бид хоёр энд хэд дахин ирсэн юм гэж Роберта ХЭлЭВ. 

	— Аа тийм үү? гэж Клайд дахин баясав. Роберта маш их гайхамшигтай инээмсэглэж байлаа! Эндэх газар Клайдын сэтгэлд хэрхэн таалагдаж байгаа, Клайд хөвөх, сэлүүрдэхийг хэрхэн сурснаа ярьж эхлэв. Тэгээд: — Үгүй ер! Би завиа нааш нь эргүүлээд, гэнэт харсан чинь та цэцэг хараад зогсож байх юм. Хачин юм, тийм ээ? Би усанд бараг унах шахав. Би таныг тэнд эрэг дээр зогсож байсан тэр үеийнх шиг тийм хөөрхөн байхыг ер олж хараагүй гэв. 

	— Юу гэсэн үг вэ, эрхэм Грифитс ээ! Ийм юм ярих хэрэггүй. Та айхавтар их зуйрган хүн учраас шууд ийм юм ярьж эхэлсэн байх гэж Роберта түүнийг зогсоохыг дахин оролдов. 

	Клайд түүнийг дахин дуулгавартай харахад, Роберта Клайдыг инээмсэглэн хэзээ ч ийм хөөрхөн байгаагүй гэж боджээ. Клайдыг энэ хошууны цаанаас завьтайгаа гарч ирэхийн яг өмнөхөн Роберта Клайдын тухай бодож, Грейсийн оронд Клайдтай хамт энд ирэх сэн гэж бодож байснаа түүнд хэлбэл тэр юу гэж хэлэх бол гэж бодож байлаа. Гэгээд Роберта ингэж бодохдоо, Клайдтай хэрхэн зэрэгцэн сууж, ярьж, аягүй бол гар гараасаа барилцаж байхаа бодож байсан ажээ. Ингэж бодохдоо Клайдад өөрийгөө тэврэхийг ч зөвшөөрч байжээ. Энэ бол муухай хэрэг гэж олон хүн хэлэх байсныг Роберта мэдэж байгаа юм. Тэгээд Клайд энэ тухай хэзээ ч мэдэх ёсгүй. Энэ бол хэтэрхий их янаглал, ичгүүр сонжуураа барсан явдал юм. Гэлээ гэсэн ч Роберта энэ тухай мөрөөдөж байжээ. Клайд Робертаг нуур дундуур зугаацуулж явахыг хүн харах юм бол Ликургт хүмүүс юу гэж бодох вэ? Клайд бол тасгийн эрхлэгч бөгөөд түүний дарга, харин Роберта бол жирийн ажилчин хүүхэн юм. Энэ тухай юу хэлэх вэ? Будилаан гарч болох юм! Гэвч Грейс Марр удахгүй бидэнтэй хамт байх болно. Роберта тэр хүүхэнд бүгдийг тайлбарлаж өгөх нь мэдээж хэрэг. Клайд түүний хажуугаар хөвж яваад, түүнийг таньж, цэцэг зулгаахад нь тусалсан юм. Энд болохгүй юу байх билээ. Үнэндээ зөвшөөрөхгүй байж бараг болохгүй юм. 

	Одоо тэд усны шийр цэцгийн дунд орох болтол нь Клайд завиа залжээ. Клайд сэлүүрээ хажуу тийш нь тавиад, урт нойтон иштэй цэцгүүдийг зулгааж, Робертагийн хөл тийш хаялж байлаа. Роберта бусад хүүхнүүдийн адилаар суудлаа налж өрөөсөн гараа усанд дүрээд хажуулдан хэвтэж явлаа. Роберта түр зуур тайтгарч, Клайдын нүүр, гар зэргийг сонирхож сэгсийж өрвийсөн үс нүд рүү нь унаж байхыг харж байлаа. Энэ ямар хөөрхөн залуу вэ! 

	
XVI БҮЛЭГ

	Дараагийн бүх өдрүүдэд Клайд ч, Роберта ч энэ зугаалгын тухай сэтгэгдэлд автагдаж байсан бөгөөд золтой тохиолдлоор уулзсан нь ямар их гайхалтай, ямар их хүслэнтэй вэ гэж бодсоор байжээ. Гэвч тэр хоёрын аль аль нь дарга захирагдагч хоёрт байвал зохих хэр хэмжээнээс цааш нь гартал ойр дотно танилцаж болохгүй юм гэдгийг ойлгож байжээ. 

	Тэгэхэд нуур дээр тэд хэдэн минут дэмий юм ярилцсан юм. Клайд шийр цэцгийн сайхныг гайхаж, түүнийг Робертад түүж өгөхөд аятайхан байна гэж яриад, Грейсийг завиндаа суулган, буудалд буцаж ирсэн ажээ. 

	Тэр хоёр эрэг дээр гарч ирээд, цаашаа яахаа мэдэхгүй болж, дахин сандарсан билээ. Ликургт хамт буцаж ирэх үү? Энэ бол болгоомжгүй явдал болох юм. Бас элдвийн яриа гарч болно гэдгийг Роберта ойлгож байлаа. Клайд ч бас Гилбертийн тухай, бусад танил хүмүүсийн тухай бодож байв. Муухай юм болж болно. Үүнийг Гилберт сонсох юм бол юу гэж хэлэх вэ? Ийм дээрээс хамт буцах нь зохилдох хэрэг үү? гэж Роберта ч, Клайд ч, тэр ч байтугай Грейс хүртэл эргэлзэж байлаа. Грейс өөрийнхөө нэр төрийн төлөө зовнисны дээр Клайд түүнийг өчүүхэн ч сонирхоогүй учир гомджээ. Тэгээд Роберта найз хүүхнийхээ санал сэтгэлийг ажиж мэдээд:

	— Бид яавал зохино гэж чи санаж байна? Уучлахыг хүсээд, салж явах уу? гэж түүнээс асуужээ. 

	Роберта Клайдыг гомдоохгүйгээр, хүнд байдлаас яаж гарах арга сүвэгчлэхийг хичээж байлаа. Роберта өөрөө гипноз хийлгэсэн мэт болжээ. Хэрэв энд Грейс байгаагүй бол Роберта Клайдтай хамт явах байсан юм. Гэтэл бас ийм тайван бус санал сэтгэл бүхий Грейстэй хамт байхдаа, ингэж хамт явах бололцоогүй юм. Ямар нэг уучлах зүйл бодож олох хэрэгтэй юм. 

	Клайд ч бас яах аргаа олж ядан ямар нэг таньдаг хүн тааралдаад, Гилбертэд хэлбэл хэлэг гээд хүүхнүүдтэй хамт явах уу, эсвэл ямар нэг шалтгаар тэднээс салах уу гэж бодож байжээ. Гэвч Клайд ямар нэг шалтаг олж чадахгүй байсан учир тэднийг трамвай тийш аваачихад нэгэнт бэлэн болоод байтал Ньютоныхны байшинд суудаг цахилгааны монтёр залуу Шерлок гэгч гэнэт тэднийг дууджээ. Шерлок жижигхэн машин бүхий найзынхаа хамт хот руу буцахыг яг завдаж байсан ажээ. 

	— Үгүй бас ингэж уулздаг юм аа! Шерлок дуу алдаад: — Олден бүсгүй сайн сууж байна уу? Марр бүсгүй сайн байна уу? Хэрэв та нар харих гэж байгаа бол бид аваад явж болох байна гэв. 

	Зөвхөн Роберта төдий биш, харин бас Клайд ч ингэж урихыг сонсжээ. Тэгээд орой болсны дээр өнөөдөр Грейс, Роберта хоёр Ньютоныхны хамт сүмд очих ёстой учир машинаар буцвал зүгээр байна гэж Роберта дав даруй хэлжээ. Гэвч Шерлок Клайдыг ч урьж магадгүй бөгөөд Клайд зөвшөөрөх байх гэж Роберта найдаж байв. Шерлок үнэхээр Клайдыг өөрсдийнхөө хамт явахгүй юу гэж урьсан боловч Клайд эрс татгалзав. Клайд эндээ бас жаахан байхыг хүсэж байна гэж тайлбарлажээ. Тэгээд Роберта баяртай, зол жаргалтай болсноо илт харуулсан харцаар Клайдыг хараад, салж одсон ажээ. Тэд цаг маш сайхан өнгөрөөсөн юм! Клайд их эргэлзэж зовнисон хэдий боловч Робертатай хамт энд арай удаан байж чадаагүй нь ямар их харамсалтай вэ гэж бодож байлаа. Тэгээд тэднийг явсан дор Клайд ганцаараа буцаж харьжээ. 

	Маргааш өглөө нь Клайд Робертатай уулзах сан гэж онц их тэсэж ядаж байв. Клайд ажлын цагаар бүгдийн нүдэн дээр сэтгэлээ илэрхийлж чадахгүй байсан боловч түүнийг нүүр нүдээрээ зэрвэс инээмсэглэхэд нь урьдынхаа адил баяр баясгалантай байгааг ойлгож байв. Робертатай өөрсдийнхөө харилцаанд ямар нэг ноцтой өөрчлөлт гарах гэж байгааг мэдээд, бүгдийг нууц байлгах нь түүнд аягүй хэдий боловч) чухал юм гэдгийг ойлгож байсан боловч өөрөө хариуд нь Клайдыг эелдэг зөөлөн харцаар харахгүй байж чадахгүй байлаа. Клайд түүнд татагдах гэж байх уу даа! Ямар хачин, ямар түгшүүртэй хэрэг вэ! 

	Клайдыг эргүүлэхэд тааламжтай байгаа учир Робертатай ярилцах анхны тохиромжтой тохиолдлыг ашиглах хэрэгтэй юм гэж Клайд тэр дороо шийджээ. Клайд Робертагийн хажуугийн хүүхнүүд зайлж явсан минутыг ашиглан, Роберта дээр очиж, түүний тамгалж байсан захны нэгийг аваад, ажил төрөл ярьж байгаа дур гарган:

	— Би өчигдөр тантай тийм түргэн салахад хүрсэндээ аймшигтай муухай харамслаа! Би өнөө орой энд сууж байхын оронд тантай хамт дахин тэр нуур дээр очихыг тун их хүсэх байна. Та юу гэж санаж байна? гэж хэлэв. 

	Роберта Клайдын энэ байдлыг өөгшүүлэх үү, үгүй юу гэдгийг шийдвэрлэх цаг одоо боллоо гэдгийг ухамсарлаад, Клайд тийш эргэж харжээ. Үүний зэрэгцээгээр Роберта өөртөө ямар ч аюул занал учирлаа гэсэн Клайдыг цааш нь түлхэж чадахгүй юм гэдгээ мэджээ. Түүний нүдийг! Түүний үсийг! Түүний гарыг! Роберта түүнд хүйтэн үгээр буюу зэмлэх үгээр хариулахын тулд сандарч, аялдсан байдлаар нүдээ нээж, маш арчаагүй, эелдэг байдлаар л харсан учир Клайд тэр хүүхэнд унасны адил Робертаг өөртөө унасныг ойлгожээ. Тохиромжтой цаг тохиолдмогц хаа нэг газар гэрчгүйгээр түүнтэй уулзах тухай ярилцъя гэж Клайд тэр дороо шийджээ. Роберта ч Клайдын адил хүн амьтанд үзэгдэхгүй байхыг хүсэж байгаа нь тодорхой байв... Клайд аюултай замд орж байгаагаа өнөөдөр хэзээ хэзээнээс илүү тодорхой ойлгожээ. 

	Клайд тооцоо гаргахдаа алдаа хийж эхлээд, Робертагийн ойр байхдаа ажил дээрээ анхаарлаа тавих чадалгүй болсныгоо мэдэрчээ. Роберта дур сэтгэлийг хэтэрхий булааж, түүнийг өөртөө хэтэрхий татаж байжээ. Маш сэргэлэн, хөгжөөнтэй хонгор бүсгүй юм... Хэрэв Клайд Робертагийн дурлалыг хүсэж байгаа сан бол дэлхий дээр хамгийн зол жаргалтай хүний нэг болох байсан билээ. Гэтэл Гилбертийн ярьсан тэр горим журмыг яана... Клайд фабрик дээр байгаа байдлаа таалж үзэхгүй байгаа юм гэдгээ үүний урьд, тэр нуур дээр явж байхдаа мэдсэн билээ. Гэвч одоо Робертатай ойртох найдвар байгаа болохоор фабрик дээрээ үлдэх нь нэлээд аятайхан юм. Клайд нэлээд хэсэг хугацаанд ч гэсэн Грифитсийнхний хайхрамжгүй байдлыг тэсвэрлэж эс чадах юм гэж үү? Тэгээд хэрэв Клайд тэдний өмнө ямар нэг гэм гаргахгүй бол тэд Клайдыг сонирхож, зиндааныхандаа оруулж болно гэж үзэх ч юу магад! Гэвч одоо Клайд өөртөө хориглосон яг тэр зүйлийг хийх хорхой нь хүрээд зовж байна. Гэвч түүнд Гилбертийн тулгасан энэ хориглолт ямар учир утгатай юм бэ? Хэрэв Робертатай ярилцаж чадвал тэд элдэв ам хэлэнд орохгүйн тулд нууцаар уулзаж байж чадах ч магадгүй юм. 

	Тэгээд Клайд бичгийнхээ ширээний ард сууж байхдаа буюу тамгалах цех дундуур холхиж явахдаа, яаж ажиллахаа бодож явдаг байжээ. Тэр ч байтугай Клайд энд, ажил дээрээ бараг дан ганц Робертаг л бодоод, өөр юмны тухай бодож чадахгүй болжээ. Клайд Могаук голын эрэг дээр байх жижигхэн цэцэрлэгт Робертатай уулзъя гэж хэлэхээр шийдсэн байна. Энэ бол Ликургээс баруунтай байх хотын гаднах зугаалгын байр байлаа. Гэвч Клайд бүхэл өдрийн турш түүнтэй ярих завшаан гаргаж чадсангүй. Клайд завсарлах үеэр доошоо гуанзанд орж, бушуухан хоол идээд, уулзах хүслийнхээ тухай Робертад шивнэж чадна гэж найдаад эртхэн эргэж иржээ. Гэвч Робертаг олон хүүхэн хүрээлэн тойрсон байх учир Клайд түүнд нэг ч үг хэлж чадсангүй. 

	Клайд орой нь фабрикаас гарахдаа, Робертатай ганцаартай нь гудамжинд дайралдвал, түүнд ойртож очоод, ярилцаж болох юм гэж боджээ. Роберта ч шал ондоо юм ярьж эхэлсэн атугай ингэхийг л хүсэж байгаа юм гэдгийг Клайд мэдэж байлаа. Энэ уулзалтыг Робертад ч бусад хүмүүст ч огт санамсаргүй, ингэхлээр гэм хоргүй уулзалт мэт санагдахаар зохиох хэрэгтэй. Гэвч яндан дуугарсны дараа Робертаг гудамжинд гарахад өөр ямар нэг хүүхэн түүнийг үдэж явсан учир Клайдыг өөр арга сүвэгчлэхэд хүргэжээ. 

	Мөн энэ орой Клайд Пейтон авгайн байшинд очих буюу одоо олонтоо очдог болсон кинонд очих эсвэл уйтгар, түгшүүртэй байдлаа намхруулахын тулд гудамжаар ганцаараа тэнэхийн оронд Тэйлор-Стрит гудамжинд Робертагийн суудаг байшинг эрж олохоор шийджээ. Энэ байшин тийм их аятайхан биш бөгөөд үзэмжээрээ Каппи авгайн байшин буюу одоо Клайдын сууж байгаа байшинтай адил тийм сайхан биш байлаа. Энэ бол тун хуучин хүрэн байшин байсан бөгөөд энд зэргэлдээ байгаа бүх байшин хашаа хуучин хөшмөл, өнгө зүс хэтэрхий муутай байв. Гэвч цаг эрт байсан боловч энд тэндгүй гэрэл ассан байлаа. Тэгээд энэ байшинг аятайхан сайхан байдалтай болгожээ. Бас байшингийн өмнө байгаа хэдэн мод ч Клайдын сэтгэлд тохирчээ. Роберта одоо юу хийж байгаа бол? Ямар учраас Роберта фабрикийн дэргэд Клайдыг хүлээсэнгүй вэ? Ямар учраас Роберта энд Клайдын ирснийг мэдэхгүй, түүн дээр гарч ирэхгүй байна вэ? Клайд энд байгаагаа Робертад ямар нэг аргаар мэдүүлж, түүнийг гудамжинд гаргаж ирэхийг тун их хүсжээ. Гэтэл Роберта гарч ирэхгүй байлаа, байшингаас эрхэм Шерлок л гарч, төв гудамжны зүг түргэн явав. Дараа нь байшингуудаас өөр хүмүүс гарч мөн тэр чигт далдарч байлаа. Клайд хүний анхаарал татахаас айж, Робертагийн байшингаас яаралтай холдон явжээ. Клайд байн байн санаа алдаж байв. Тун сайхан орой байлаа... Есөн цаг хагасын орчим тэргэл сар гарч, утааны яндангуудын дээгүүр шарлан харагдаж, хамаг хүнд биеэрээ унжин байх мэт харагдана. Клайд тун ч ганцаар ажээ. 

	Арван цагт сарны гэрэл үлэмж тод болж, Роберта ч гарч ирэхгүй байсан учир Клайд эндээс явахаар шийджээ. Энд цаашдаа үлдэх юм бол зохисгүй болох байсан билээ. Гэвч ийм сайхан орой гэртээ буцаж харих тухай бодоход Клайдад аягүй байсан учир дунд нь авга ах Сэмюэлийн байшин ч байгаа тэр сайхан байшингуудыг харсаар Укиги-авеню гудамжаар хойш урагш холхиж явлаа. Эдгээр байшинд суудаг хүмүүс цөм зусланд гарсан ажээ. Хаана ч цонхоор гэрэл харагдахгүй байв. Гэтэл Сондра Финчли, Бертина Крэнстон, энэ бүх кампани ийм орой юу хийж байдаг бол? Хаана танц хийж байгаа бол? Хаашаа яарч байгаа бол? Хэнтэй аальгүйтэж байгаа бол? Мөнгөгүй, олон нийтийн дунд эзэлсэн байр суурьгүй ядуу хүн байх, хүссэн ёсоороо амьдарч чадахгүй байх гэдэг ямар их бэрхтэй вэ. 

	Маргааш өглөө нь урьд урьдаасаа улам тэсвэргүй болсон Клайд долоон цагт арван таван минут дутуу байхад гэрээсээ гарчээ. Клайд бушуухан Робертатай дахиж уулзах, түүнтэй ярилцах гэж оролдохыг хүссэн байна. Төв гудамжаар фабрикийн районы зүг олон ажилчин явж байсан бөгөөд Роберта ч 7 цаг 10 минутад энэ хүмүүстэй нийлэх нь мэдээж юм: Гэвч Клайд фабрик хүрэх замдаа түүнтэй дайралдсангүй. Клайд шуудангийн ойролцоо байх жижиг ресторанд аяга цай уугаад, бүх төв гудамжаар фабрикийн зүг явж Робертатай ганцаартай нь дайралдах магадгүй гэж горьдоод, тамхины мухлагийн дэргэд зогсож байсан чинь шанд нь Робертаг бас л Грейс Марртай хамт явж байхыг олж харжээ. Ямар галзуурсан дэмий хорвоо вэ! Энэ гайтай хотод ямар нэг хүнтэй ганцаартай нь уулзахад яасан хэцүү вэ! Энд бараг хүн бүхэн бие биеийгээ таних юм. Гэтэл Роберта Клайдыг өөртэйгөө ярилцахын завшаан эрж байгааг мэдэж байгаа шүү дээ. Роберта фабрик тийш ганцаараа явж болохгүй байсан юм гэж үү? Клайд өчигдөр түүнийг хүрэлцэхүйц учиртай харсан юм. Гэлээ гэсэн ч Роберта Грейс Марртай хамт явж байх бөгөөд үүндээ сэтгэл хангамжтай байгаа бололтой. Энэ чинь юу гэсэн үг вэ? гэж Клайд боджээ. 

	Клайд фабрик дээр хамгийн муу сэтгэлтэй иржээ. Гэвч байрандаа сууж байсан Робертагийн дүрс байдал, түүний «Сайн байна уу?» гэсэн баясгалантай мэндчилэл, хөгжилтэй инээмсэглэх байдал нь Клайдыг тайтгаруулсан учир хамаг хэрэг хараахан нураагүй байна гэдгийг Клайд мэджээ. 

	Өдрийн гурван цагт цөм нойрмоглож нозоорч ирэв. Зуны аагим халуун, нэгэн жигд үргэлжилсэн ажил тэднийг ядрааж, нарны гэрлийн туяа нүд гялбуулж, яг цонхны дор урсаж байгаа гол нарны гэрлийг тусгаж байлаа. 

	Төмөр тамганууд олон арван зах дээр нэгэн зэрэг тог, тог гэж тусч байлаа. Халхавчны цаана байгаа оёдлын машинуудын шажигнах, түржигнэх чимээний дотроос ямагт үл мэдэг ялгарч байдаг энэ тог тог тог гэсэн дуу өнөөдөр ердийнхөөсөө сул дорой сонсогдож байжээ. Тамгалагч хүүхнүүдийн дотроос ямар нэг дуу гаргахад, Руза Никофорич, Ода Петканас, Марта Бордалу, Анжелина Питти, Лена Шликт нар дагалдан дуулав. Роберта Клайдын харсаар байгааг ямагт мэдэж, түүний санал сэтгэлийг ойлгоод, тэр хэдийд хүрч ирэн, надтай ярих юм бол гэж өөрөө өөрөөсөө асууж байжээ. Ирээсэй гэж Роберта тун их хүсэж байсан бөгөөд урьд нь Клайдын шивнэснийг санаад, Клайд над дээр ирэх гэсэн хүслээ тийм их удаан эсэргүүцэж чадахгүй гэж итгэж байлаа. Роберта үүнийг өчигдөр Клайдын харж байсан байдлаас олж мэдсэн ажээ. Гэтэл энд өчнөөн төчнөөн их саад тотгор байгаа юм... Өөрт нь нэг ч гэсэн үг хэлэх арга олох нь Клайдад бэрхтэй байгаа юм гэдгийг Роберта мэдэж байлаа. Гэвч Роберта энэ бүх хүүхнүүдийн дотор байхад өөрт нь аюулгүй болохыг мэдээд, заримдаа баярладаг байжээ. 

	Роберта энэ бүгдийг бодож байсны зэрэгцээгээр бусад ажилчин хүүхнүүдийн адил өмнөө байсан захнуудыг тамгалж байсан чинь бага хэмжээний захнуудыг «16» номероор тамгалснаа гэнэт мэджээ. Роберта эвдсэн боодол захыг түргэн бухимдуу хараад, түүнийг хажуу тийш нь тавьж, дарга нарын хэн нэгнээс буюу аягүй бол Клайдаас сануулга хүлээх... эсвэл одоо даруйхан гологдол захнуудыг шууд Клайдад аваачиж өгч болох ийм ганцхан зам үлдсэн байна гэж боджээ. Аваачиж өгвөл хамгийн дээр болох биз дээ. Тэгвэл нэг ч мастер үүнийг Клайдаас урьдаар үзэхгүй байх болно. Хүүхнүүд ташаарахдаа цөм дандаа ингэдэг байсан юм. Тэгээд туршлагатай ажилчин хүүхнүүд цөм иймэрхүү алдааг өөрснөө ажиглах ёстой байсан билээ. 

	Гэвч одоо Роберта Клайд дээр очихыг хүссэн ч гэсэн тээнэгэлзэж байлаа. Энэ нь Робертатай ярилцахыг хүсэж байсан Клайдад бололцоо олгох бөгөөд ингэхийг ч хүссэн Робертад өөрт нь бололцоо олгох явдал хамгийн аймшигтай мэт санагджээ. Роберта тээнэгэлзэж байв. Нэг талаар тасгийн эрхлэгчийн хувьд нь Клайдын өмнө хүлээсэн үүрэг түүн дээр очихыг шаардаж байв. Нөгөө талаар Клайд руу өөрийн эрхгүй ингэж тэмүүлэх явдал, түүний юү хэлэхийг нь сонсох гэсэн хүчтэй эрмэлзэлд, тун харш урьдын зан байдлын горим журамдаа үнэнч чанар нь түүн дээр очихгүй байхыг шаардаж байв... Эцэст нь Роберта эвдэрсэн боодол захаа аваачиж, Клайдын бичгийн ширээн дээр тавилаа. Робертагийн гар нь чичирч, царай нь зэвхийрч, хоолой нь зангирч байв. Гэтэл энэ үед Клайд тамгалагч хүүхнүүдийн хийсэн ажлыг талоны ёсоор бодож гаргах гэж дэмий оролдож байжээ. Ийнхүү бодож гаргах гэтэл Клайдын сэтгэл самуураад болсонгүй. Дараа нь Клайд толгойгоо өндийлгөв. Роберта өмнө нь толгойгоо унжуулан зогсож байлаа. Клайдын сэтгэл мэдрэл түвдэж, хоолой ам нь хатав. Түүний мөрөөдөж байсан завшаантай тохиолдол гарч иржээ. Роберта бараг багтрах шахаж, тун их бухимдаж байгааг Клайд үзжээ. Роберта хэтэрхий их зориг гаргаж, өөрөө өөрийгөө мэхэлж байгаагаа ойлгож байлаа. 

	— Тээр энэ боодол захыг андуурсан байна гэж Роберта түгдрэн хэлээд: — Гэтэл би бараг цөмийг нь тамгалахаасаа нааш анзаарч мэдсэнгүй. Энэ бол 15 1/2 хэмжээний зах юм. Гэтэл би бараг бүх захыг 16 хэмжээгээр тамгалжээ. Тун харамсаж байна гэв. 

	Роберта инээмсэглэх, тайван байдал гаргахыг оролдож байгаа боловч хацар нь зэвхийрч, зах барьсан гар нь чичирч байгааг Клайд мэджээ. Роберта фабрикийн дэг журмыг мэддэг сахилгатай ажилчин эмэгтэйн хувьд энэ ташаарлыг мэдэгдэхээр түүн дээр ирсэн боловч энд арай их юм цаана нь халхлагдаж байгааг Клайд шууд ойлгов. Арчаагүй, аймхай боловч дурлалдаа дийлдсэн Роберта Клайдын эрэлхийлж байсан тэр завшааныг түүнд олгож, тэр завшааныг ашиглуулахыг хүсжээ. Тэгээд Робертаг гэнэт хүрч ирэхэд нь анхандаа бачимдаж догдолсон Клайд ч тэр дороо сэргэж, бараг төрхгүйтэх шахам зоригжив. Клайд Робертагийн хувьд хэзээ ч ийм шийдэмгий байгаагүй юм. Роберта Клайдад татагдаж байгаа нь тодорхой байлаа. Клайд Робертагийн сэтгэлд нийцэж байгаа учир өөртэйгөө ярилцах бололцоог олгоход хүрэлцэхүйц ухаалаг хүүхэн юм. Гайхамшигтай байна. Ингэж зориглосон нь юутай сайхан бэ! 

	— За энэ яах вэ. Би энэ захыг доош нь угаалгын газар явуулъя. Дараа нь шинэ тамга дарж болох эсэхийг үзье. Энэ чинь чухамдаа манай буруу биш шүү дээ гэж Клайд одоо хүртэл Робертагийн өмнө хулчийж байгаа боловч тайван, итгэл төгс дүр гаргаж хэлэв. 

	Клайд Робертад эелдэгхэн инээмсэглэхэд, Роберта явахыг завдаж, энд ирсэн хэргээ хэтэрхий ил мэдэгдэхээс болгоомжлон, Клайд хариуд нь даруухан байдлаар инээмсэглэжээ. 

	— Үгүй, та битгий яваарай гэж Клайд түргэн хэлээд: — Би танаас жаахан юм асуухыг хүсэж байна. Би бүтэн сайн өдрөөс хойш тантай ярих завшаан эрж байгаа юм, бид хаа нэг газар очиж уулзах хэрэгтэй байна, за юу? Үнэндээ эндхийн горим журмаар бол тасгийн эрхлэгч хүн тасгийнхаа ажилчин хүүхэнтэй холбоотой байх ёсгүй. Би фабрикийн гадна ч тийм журамтай гэдгийг хэлж байгаа юм. Гэвч би тантай уулзахыг хүсэж байна, за юу? гээд Клайд эелдэг, нууцгай байдлаар Робертад инээмсэглэж: — Таныг энд ажилласан цагаас хойш би танд шууд ухаан алдаж явсан юм. Тэгээд сайн өдрөөс хойш бүр ч дор боллоо. Тэгээд ямар нэг хуучин горим журам бидний хооронд саад болоосой гэж би хүсэхгүй байна. Та юу гэж санана? гэв. 

	— Үнэндээ би... мэдэхгүй байна гэж Роберта хариулав. 

	Одоо хамаг хэрэг Робертагийн хүссэнээр болсон учир Роберта өөрийнхөө зориг гаргасан явдлаас айх шиг болжээ. Роберта бухимдангуй эргэж хартал, тамгалах тасагт байгаа бүх хүний нүд өөрийг нь ажиглаж байх шиг санагдав: — Би Ньютоныхныд суудаг юм. Энэ бол миний найз хүүхний эгч, хүргэн ах хоёр юм. Тэд маш хатуу чанд улс. Харин би... — «харин би гэртээ байсан бол өөр хэрэг» гэж Роберта хэлэх гэтэл Клайд үгийг нь тасалж:

	— Битгий л татгалзаарай даа! Гуйя! Би тантай уулзах хэрэгтэй байна! Би таныг эвгүй байдалд оруулахыг хүсээгүй. Эс тэгсэн бол би танай гэрт баяртай очих байсан юм гэв. 

	— Үгүй, үгүй, тэгж болохгүй гэж Роберта сэргэмжилж хэлээд: — Юу ч болсон одоогоор болохгүй гэв. 

	Роберта бачимдахдаа, ам алдаж, хожим хэзээ нэг цагт Клайдыг гэртээ оруулах юм гэдгээ мэдэгдчихжээ. 

	— За сайн байна гэж Клайд хэлээд, зарим талаар түүний бууж өгч байгааг мэдэж инээмсэглэн: — Бид танай гудамжаар хэрэв таныг зөвшөөрвөл түүний бараг байшингүй болсон үзүүрт зүгээр хамт явж болох юм. Үгүй бол Могаукийн жижиг цэцэрлэгт зугаалъя, яг эрэг дээр Дримлэндээс баруухантай, мэднэ биз дээ? Та энд очоорой, би таныг буудлын дэргэд тосож авъя, зөвшөөрөх үү? гэв. 

	— Үгүй, би айж байна... би тийм их хол явахаас айж байна. Би хэзээ ч тэгж яваагүй гэж Роберта хэлээд, Клайдыг гэнэн ил санаатай байдлаар харав. Роберта ийм хөөрхөн юм. Бид уулзах болно гэж Клайд бодоод баярлаж байв: — Би хаашаа ч гэсэн ганцаараа явахаас айдаг юм. Энд хов жив хөөцөлдөхөд маш их дуртай хүмүүс бий. Ямар нэг хүн намайг харах нь мэдээж хэрэг. Гэвч... гэж Роберта хэлэхэд, 

	— Гэвч... юу гэж? гэж Клайд асуув. 

	— Би энд таны дэргэд хэтэрхий удаан зогсож байгаадаа айж байна. Та юу гэж бодож байна? гэж Роберта хэлээд, бараг багтрах шахав. Чухамдаа Робертагийн хэлсэн үгэнд ер бусын юм юу ч байхгүй боловч тэр нь илэн далангүй болохыг Клайд ойлгоод:

	— За тэгвэл таны суудаг тэр гудамжны үзүүрт уулзъя. Өнөө орой хэдхэн минут, за яах вэ хагас цагийн төдий гарч ирээрэй, за юу? гэж түргэн шууд хэлэв. 

	— Үгүй би өнөөдөр чадахгүй... Ийм хурдан яаж болох вэ. Би урьдаар харж үзэх.. аргалах... ёстой. Дараа өөр цагт л болъё... гэв

	Амьдралдаа тохиолдож байгаа ер бусын энэ явдалд догдолж бачимдсан Роберта Клайдад хааяа тохиолддог шигээр нэг инээж, нэг хөмсөг зангидаж байгаагаа өөрөө ч мэдсэнгүй. 

	— Тэгвэл гурав дахь өдрийн орой найм хагас юм уу есөд уулзах уу? Та ирнэ биз дээ? За ирээрэй! гэж Клайд хэлэв. 

	Роберта зовнин бодож байлаа. Роберта энэ үед Клайдын сэтгэлд хязгааргүй их тохирч байв. Роберта хүмүүс намайг харж байгаа бөгөөд Клайдын дэргэд анхны ярианд арай хэтрэхээр их удаан зогсож байна гэж бодсон бололтой эргэж харжээ. 

	— Би одоо байрандаа очвол дээр байх гэж санаж байна гэж Роберта хэлээд, Клайдын асуултад хариу хэлсэнгүй. 

	— Ганцхан минут хүлээгээрэй гэж Клайд гуйгаад, — Та бид хоёр гурав дахь өдөр хэдэн цагт уулзахаа болзсонгүй шүү дээ. Та ирнэ биз дээ? Найм хагаст буюу есөд, нэг үгээр хэлбэл хэзээ дуртай цагтаа гарч ирээрэй. Би наймаас эхлээд л хүлээж байя. Ирнэ биз? гэв. 

	— За, тэгье. Жишээ нь хэрэв би чадвал найм хагаст юм уу эсвэл найм хагас, ес хоёрын хооронд гарч ирье. За юу? Хэрэв чадвал би ирье. Хэрэв ямар нэг ажил гарвал би маргааш өглөө нь танд хэлье гэж Роберта хэлээд, царай нь улайж, бачимдан зовнисон байдлаар дахин эргэж хараад, дараа нь байрандаа бушуухан очив. Робертагийн хамаг бие толгойноосоо хөлөө хүртэл чичирч, аймшигтай гэмт хэрэг хийгээд баригдсан юм шиг тийм их гэмшингүй царайтай байлаа. 

	Гэтэл Клайд сэтгэл нь догдолж, бичгийнхээ ширээний ард бараг багтрах шахаж байв. Роберта зөвшөөрч, Клайд түүнтэй ингэж ярилцаж, энд Клайдыг хүн бүхэн сайтар мэддэг Ликургт түүнтэй уулзах гэж тэр хүүхний зориглосон нь гайхамшигтай бус уу? Сүйдтэй хэрэг! 

	Гэтэл Роберта сарны гэрэлд Клайдтай зугаалж, ярилцаж, түүний гарт атгуулж, эелдэг энхрий дууг нь сонсож явах ямар гайхамшигтай вэ гэж бодож байлаа. 

	
XVII БҮЛЭГ

	Робертаг гурав дахь өдрийн орой Клайдтай уулзахаар байшингаасаа нуугдан гарч ирэхэд бүр харанхуй болсон байлаа. Гэвч үүний өмнө хэчнээн их эргэлзэж, өөрөө өөртэйгөө тэмцэлдсэн гэж санана. Роберта зөвхөн өөрийнхөө дотоод эргэлзээг давж гарахад бэрхтэй байсан төдийгүй, бас Ньютоныхны байшинд түүнийг хүрээлж байсан балиар, хэвшмэл, муухай зан суртал багагүй зовуурийг нэмж өгчээ. Роберта энд хүрч ирсэн цагаасаа хойш Грейс Марргүйгээр хаашаа ч гардаггүй байв. Тэгээд бас энэ гурав дахь өдөр Роберта Ньютоных болон Грейстэй хамт сүмд очихоор ярилцан тохиролцсоноо, Клайдтай ярилцах үедээ таг мартсан ажээ. Энэ сүмд ном тавих, дараа нь мөргөлчдөд зориулсан янз бүрийн тоглоом, цай, боов, хөлдмөг сүү бүхий үдэшлэг болох ёстой байлаа. 

	Ийм дээрээс Роберта энэ орой яаж сулрахаа мэдэхгүй сүрхий зовниж байв. Гэтэл үүнээс хоёр хоногийн өмнө эрхэм Бигет Робертагийн түргэн сайн ажиллаж байгааг хараад, тамгалах тасагтай зэргэлдээ байгаа оёдлын цехэд юм оёхыг Брэли авгайгаар заалгаж ав гэж хэлснийг санажээ. Одоо Клайдын урилга сүмийн энэ хуралтай давхарламагц, энэ орой Роберта Брэли авгайн гэрт очих хэрэгтэй болсон гэж Ньютоныхонд хэлэхээр шийджээ. Роберта үүнийгээ гурав дахь өдрийн орой хоол идэхийн өмнө хэлье гэж шийдсэн байлаа. Ингэвэл Роберта Клайдтай уулзаж чадах юм. Тэгээд Роберта Ньютоныхон болон Грейсийг эргэж ирэхээс өмнө гэртээ буцаж ирж амжих байв. Роберта эрэг дээр зогсоод, усны цэцэг харж байхдаа, Клайдад дэлхий дээр хамгийн хөөрхөн хүүхэн шиг санагдсан гэж эртээр нуур дээр сонссон үгийг дахин... түүнээс сонсоход маш аятайхан байх болно. Робертагийн санаанд бүдэг бадаг, хурц тод, аймаар зовмоор, олон янзын юм бодогдож байлаа. Тэд хаашаа яаж явах, хэрэв Роберта өөрсдийгөө найз болгож, үүнийг түүнд ч, өөртөө ч гэм хоргүй болгож чадах юм бол тэд дараа нь хэрхэн уулзаж байх тухай бас бодож байв. Хэрэв, шаардагдвал Роберта фабрикаас гарч, өөр ямар нэг ажил олох болно. Тэгвэл Робертагийн төлөө Клайд хариуцлага хүлээхгүй болох юм гэж бодож байлаа. 

	— Бас ямар хувцас өмсөх вэ? гэж Роберта зовниж байлаа. Ликургт олонх ажилчин хүүхэн Бильц, Трипетс Милсийнхнээс арай дээр хувцасладгийг Роберта олж харсан ажээ. Гэвч Роберта олсон мөнгөнийхөө ихэнхийг эхдээ явуулдаг байв. Хэрэв ийм биш байсан бол Роберта ч сайхан хувцаслаж чадах байсан сан. Тэгээд одоо Роберта Клайдад сэтгэлтэй болмогцоо, өөрийнхөө үзэмж байдлын талаар санаа зовниж байлаа. Роберта Клайдтай уулзахаар болсныхоо дараа орой нь бүх муу сайн хувцас хунараа уудлан үзэж, Клайдын огт үзээгүй байсан хөх шляп, хөх цагаан алаг ханан хээтэй нарийн цэмбэн платье, өнгөрсөн зун Бильц хотод худалж авсан брезент шаахайгаа сонгож авчээ. Роберта Ньютоныхон болон Грейсийг сүмд явахыг хүлээж байгаад, дараа нь хувцсаа хурдан сольж өмсөөд гарч явахаар шийджээ. 

	Найман цаг хагаст арайхийж харанхуй болмогц Роберта Төв гудамжны зүг яваад, тэндээсээ Тэйлор-стрит гудамжны үзүүрт болзсон газартаа очихоор тойруу замаар буцаж явлаа. Клайд нэгэнт тэнд ирсэн байв. Клайд эрдэнэ шишийн таван акр талбайг хүрээлсэн хуучин модон хашаа түшиж зогсоод, жижиг хотын зүг харахад тэр хотын гэрэл нь модны навчин дундуур гэрэлтэж байлаа. Агаарт ногоо, цэцгийн сайхан үнэр ханхалж байв. Клайдын ард байгаа эрдэнэ шишийн өндөр иш толгой дээр нь байгаа модны навчинд зөөлөн салхи ширжигнэнэ. Алс дээр огторгуйд долоо бурхан тэнгэрийн заадал зэрэг урьд цагт ээжийнх нь зааж өгсөн бөөн од гялалзаж байв. 

	Тэгээд Клайд энд байгаа өөрийнхөө байдлыг Канзас-Ситид байсан байдалтай зэрэгцүүлэхэд хэчнээн их өөр болсныг бодож байлаа. Тэнд байхдаа Клайд Гортензия Биргс болон ер нь өөр ямар ч хүүхний өмнө хулчийж, тэдэнд үг хэлэхээсээ айдаг байжээ. Гэтэл энд ялангуяа түүнийг тамгалах тасгийн эрхлэгчээр томилсноос хойш урьд нь түүнд санагдаж байсны адил тийм ч их сонирхолгүй амьдралтай биш байгаа юм гэдэгт Клайд итгэжээ. Хүүхнүүд Клайдыг харах болсон бөгөөд харин одоо тэднээс их айдаггүй болжээ. Клайд Робертагийн сэтгэлд хэчнээн тохирч байгааг Робертагийн нүд гэрчилж өгч байлаа. Тэгээд Клайд найз хүүхэнтэй ч болсон байна. Тэр хүүхнийг хүрч ирэхэд нь түүнийг тэвэрч аваад үнсэх болно. Тэр хүүхэн эсэргүүцэж чадахгүй. 

	Клайд зогсон чагнаж, мөрөөдөн, алсыг ширтэнэ. Клайдын ард эрдэнэ шишийн шуугихад ямар нэг зүйл дурсан бодож байв. Тэгээд Клайд гэнэт Робертаг харав. Гоё сэргэлэн мөртөө сандран зовнисон тэр хүүхэн гудамжны үзүүрт зогсоод аймхай, болгоомжтой жижигхэн зэрлэг амьтан шиг эргэн тойрон бүлтэлзэн харж байлаа. Клайд тэр даруй Робертаг яаран угтаж:

	— Сайн уу! Та хүрч ирсэн нь тун сайхан байна! Танд мултран гарч ирэхэд хэцүү байв уу? гэж аяархан дуудаж хэлэв. (Роберта бол Гортензия Бригс буюу Рита Дикермэн хоёроос хавьгүй дээр тэдний нэг нь тун их сувдаг, нөгөө нь өрөвчхөн, хамаа намаагүй юм гэж Клайд боджээ). 

	— Хэцүүгээр барах уу! гэж Роберта хэлээд, Ньютоныхантай ямар их тоогүй хэрэг болсон, тэдэнтэй хамт сүмд очих гэж болзсоноо таг мартсан, бас Грейс бүсгүй Робертаг явахгүй бол өөрөө явахгүй гэсэн зэргийг дэлгэрэнгүй сайхан ярьж эхэлжээ. Тэгээд Роберта юм оёхыг заалгахаар Брэли авгайнд очно гэж муухай худал хэлэхэд хүрсэн гэж ярив. Лигетийн хэлснийг Клайд огт мэдээгүй байсан учир Робертагаас шууд асууж гарав. Лигет Робертаг миний тасгаас өөр газар шилжүүлэх гэж байгаа юм биш биз гэсэн санаа Клайдад төржээ. Клайд Лигетийн талаар бүх асуудлыг дэлгэрэнгүй сонсохоосоо нааш, Робертад Ньютоныхны тухай дахин ярих бололцоо олгосонгүй. Үүнийг Клайд ингэж их сонирхсон нь Робертад маш их тааламжтай байлаа. 

	— Би их удахгүйгээр ирсэн шүү дээ гэж Роберта Клайдын гарыг нь барьж, энэ хавьд огт хүн амьтангүй гол тийш эргэхэд нь анхны тохиромжтой завшааныг ашиглаж, түргэн эелдэгхэн дуугаар хэлээд: — Сүмийн хурал бараг ямагт арав хагаст дуусдаг учир би Ньютоныхан болон Грейсээс урьд гэртээ харих ёстой гэв. 

	Роберта ямар учраас 10 цаг өнгөртөл саатаж болохгүй байгааг тайлбарлаж, олон тооны шалтаг заахад, Клайд харамссан хэдий боловч түүнийг зөв юм ярьж байна гэдгийг зөвшөөрөхгүй байж чадсангүй. Анхандаа Клайд Робертаг арай удаан саатуулна гэж найдаж байлаа. Гэвч Клайд бага цаг олдсоныг мэдээд, одоо аль болохоор их хурдан ойр дотно болохыг хичээжээ. Клайд түүний малгай, хүрмийг их зохисон байна гэж магтаж эхлэв. Клайд тэр даруйдаа хүүхнийг бүсэлхийгээр тэврэх гэж оролдсон боловч Роберта түүнийг хэтэрхий их яарч байна гэж үзээд, гарыг нь түлхэж үнэнээр нь хэлбэл түлхэхийг оролдож:

	— Хэрэггүй! Яаж болдог юм! Намайг сугадаад явахад танд хангалтгүй байна гэж үү? Тэгвэл би таныг сугадаад явъя гэж Роберта эелдэгхэн ятгаж хэлэв. 

	Гэвч Роберта түүний гараас алдуурмагцаа шууд чанга сугадаж аваад, мөрөнд нь наалдаж, хөлөө нийлүүлэхийг хичээж явлаа. Одоо тэдний хоорондын зааг арилмагц, Роберта тун хээгүй шулуун загнаж байна гэж Клайд боджээ. 

	Роберта ямар хөөрхөн шивгэнэсэн гэж санана! Роберта Ликургийг их таалж байгаа бөгөөд энэ бол түүний сууж байсан бүх хотын дотроос хамгийн их хатуу чанд шашин шүтлэгтэй учир энэ талаараа Бильц буюу Трипетс Милсээс ч дор юм гэж л Роберта боддог ажээ... Тэгээд тэр хүүхэн Бильц, Трипетс Милсийн тухай бага сага ярьжээ. Роберта гэрийнхээ тухай их ярихыг хүссэнгүй. Дахин Ньютоныхан болон Грейсийн тухай, тэд хэрхэн алхах гишгэх бүрийг нь ажигладаг тухай ярив. 

	Клайд түүний ярихыг сонсоод, Роберта бол Гортензия Бригс буюу Ритатай болон ерөөсөө түүний тохиолдож явсан хүүхнүүдийн нэгтэй нь ч адилгүй юм гэж боджээ. Роберта бол тун хээгүй, итгэмтгий бөгөөд Ритагийн завхай байдал ч, Гортензиягийн нэрэлхүү, ширүүн биеэ тоосон байдал ч түүнд огт харш юм. Роберта маш хөөрхөн мөртөө бас эелдэг зантай ажээ. Хэрэв Роберта олигтойхон хувцас өмссөн бол ямар их хөөрхөн сайхан харагдах билээ гэж Клайд бодохгүй байж чадсангүй. Хэрэв Роберта Клайдыг Гортензиятай ямаршуу байдалтай байсныг мэдэх юм бол юу гэж бодох байсан бол. Одоо үүнтэй өөртэй нь харилцаж байгаа байдлаас ямар их ялгаатай вэ... 

	— Би таныг фабрик дээр ажиллаж эхэлмэгц анхнаасаа л тантай ярилцахыг хүсэж байсан юм гэж Клайд Робертаг түр зуур дуугүй болоход нь хэлээд: — Гэвч тэндхийн хүмүүс бие биеийгээ яаж ажигладгийг та өөрөө мэднэ шүү дээ. Энэ бол муухай юм! Намайг энэ ажилд анх ороход фабрик дээр нэг ч хүүхэнтэй танилцаж болохгүй гэж хэлсэн учир би энэ горим журмыг сахихыг хичээж байсан. Гэвч одоо биеэ барьж огт чадахгүй боллоо гэж хэлээд, хүүхний гарыг чанга атгаж, дараа нь гэнэт зогтусаж, түүнийг тэврэн: — Роберта минь, би танд ухаан алдаж байна. Үнэн шүү! Та бол дэлхий дээр хамгийн хөөрхөн бөгөөд дур сэтгэлийг хамгийн их булаасан хүүхэн юм. Намайг ингэж ярихад, та уурлахгүй биз? Би таныг үзсэн цагаасаа хойш бараг нойр хоолгүй болсон юм. Үнэн шүү, тангараг. Би ямагт таны тухай бодож байдаг. Та хачин сайхан нүдтэй, үстэй юм! Роберта, та өнөөдөр маш хөөрхөн харагдаж байна! Ай, Роберта минь! гэж Клайд хэлээд, гэнэт түүний нүүрийг алгаараа нааш татан Робертаг зайлсхийж амжихаас өмнө үнсэж авлаа. Клайд түүнийг тэвэрсээр байсан бөгөөд Робертад эсэргүүцэх нь бэрхтэй байсан боловч эсэргүүцсэн болж, өөрөө Клайдыг тэвэрч, түүнд улам чанга наалдмаар санагдаж байлаа. 

	Роберта ингэж санасандаа гайхаж, айж байв. Ямар аюул вэ? Хүмүүс мэдвэл юу гэж бодож, юу гэж хэлэх вэ! Үнэндээ Роберта муу хүүхэн юм. Гэвч үүний дэргэд, яг... ингээд баймаар байлаа. Роберта хэзээ ч ингэж байгаагүй юм. 

	— Хэрэггүй, эрхэм Грифитс ээ гэж Роберта гуйгаад: — Нээрээ шүү, хэрэггүй! За юу! Биднийг хүн харж болно шүү. Нэг хүн ирж явах шиг байна гээд тун их айсан байдалтай эргэж харсан боловч Клайд зүгээр л инээж байлаа. Клайд баярлаж баясаж байв. Амьдралаас арайхийж ийм гайхамшигтай шан хүртэх нь энэ! 

	— Би энэ насандаа хэзээ ч иймэрхүү юм хийж үзээгүй. Тангараг! Намайг тавиач. Би таны хэлэхээр л... гэж Роберта хэлэхэд:

	Клайд хариу үг хэлэхгүй, түүнийг биедээ улам чанга наалдуулжээ. Клайдын цонхигор нүүр, сувдаг харанхуй нүд нь хүүхний нүүрэнд тун ойрхон байлаа. Клайд Робертагийн эсэргүүцлийг харгалзахгүй дахин дахин үнсэж байв. Хүүхний жижигхэн ам, эрүү, хацар нь маш хөөрхөн учир тэсэх аргагүй байлаа. Нэлээд эрэлхэг дуугаар үг хэлж чадахгүй болтлоо догдолсон Клайд:

	— Хайрт Роберта минь, та над дурладаг уу? Хэлээч! Хэл л дээ! Роберта, дурладаг гэдгийг би мэдэж байна! Би танд ухаан алдаж байна! Над хэл л дээ! Бидний цаг тун бага шүү дээ! гэж шивгэнэн гуйв. 

	Тэгээд хүүхний хацар, уруулыг дахин үнсэв. Гэнэт хүүхний бие сулрах нь мэдэгджээ. Хүүхэн Клайдад тэврүүлэн арчаагүй сулран зогсож байлаа. Робертагийн сэтгэл нэг л хачин боллоо гэдгийг Клайд бүдэг бадаг мэдэж байв. Гэнэт хүүхний нүүр дээгүүр нулимс бөмбөрч, толгой нь Клайдын мөрөн дээр түшээд:

	— Тийм ээ, би танд дурлаж байна! Би дурлаж байна! гэж түүний шивнэхийг Клайд сонсов. 

	Робертагийн дуу нь гашуудсан баяссаны алинаас ч болсон байж магадгүйгээр цурхирч байгааг Клайд сонслоо. Түүний үнэнч хээгүй байдалд Клайдын сэтгэл их уярсан учир нүднээс нь нулимс гарлаа. 

	— Хайрт Роберта минь, цөм сайн сайхнаар гүйцэлдэх болно. Уйлж хэрэггүй. Роберта минь, үнэн шүү! гэв

	Клайд нүдээ дээш хартал, байшингийн намхан дээвэр дээгүүр зүүн зүгт тусч байгаа зуны сарны гэрэлтсэн нарийн ирмэг цухуйж байхыг харжээ. Энэ агшинд амьдрал Клайдын юу санасан есөн хүслийг түүнд бүтээж өгсөн мэт санагдлаа.

	 


XVIII БҮЛЭГ

	Энэ уулзалт бол Клайд, Роберта хоёрт дахин тохиолдох тоо томшгүй олон уулзалт, баяр баясгалангийн эхлэлт л юм гэж тэр хоёрын аль аль нь ойлгосон ажээ. Тэд дурлалтай болов. Одоо тэдний өмнө хүнд бэрх сорилт тулгарч байсан боловч тэд маш их зол жаргалтай болсон байлаа. Гэвч тэд цаашдаа яаж байх юм бэ? Олон дахин уулзах арга яаж олох вэ? Роберта Ньютоныхны байшинд сууж байгаа явдал Клайд тэр хоёрын харилцаанд аяндаа саад болж байгаа бөгөөд Грейс Марртай хэрхэхийг жич эргэцүүлэн бодоход хүрч байлаа. Грейс бол зүс царай муутайгаараа ч, гол нь шашны тасархай хүмүүжлийн бэртэгчин мухар заншил, хатуу чанд горим журамд автагдсанаараа ч Робертагаас илүү их дөнгөлөгдсөн байжээ. Гэвч Грейс хүртэл хөгжиж наргих, сул чөлөөтэй болохыг хүсдэг байв. Хөгжөөнтэй, заримдаа төрхгүй Роберта чухамдаа Грейсийн адил мөн л тэр нөхцөл байдалд дөнгөлөгдсөн боловч Грейс найз хүүхнийгээ өөрөөсөө хавьгүй илүү сул задгай юм гэж боддог байжээ. Ийм дээрээс Грейс Робертад их наалддаг байсан бөгөөд энэ нь Робертад нэлээд их тээр болдог байлаа. Бид хоёр дурлалтай холбогдсон бүх зүйлийн тухай бодол санаа, тоглоом наадам, үнэн үгийг бие биедээ хэлж, хүсэл мөрөөдлөө бие биедээ айлтгүй итгэж болно гэж Грейс боддог байв. Энэ бол түүний нэлээд уйтгартай амьдрал дахь гав ганцхан зугаацал нь болжээ. 

	Гэвч Роберта энэ нойтон хамуу шиг наалдсан байдлыг Клайдтай найзлахаас ч өмнө огт таалж үздэггүй байсан ажээ. Энэ нь Робертад яршигтай байлаа. Тэгээд бас Грейс дургүйцэж, хардах учраас төдий биш, харин бас одоо өөрийнхөө толгойноос гардаггүй тэр гэнэтийн түгшүүртэй сэтгэл санааны учрыг дотроо тунгааж бодохыг ч Роберта зүрхлэхгүй байгаа учраас Клайдын тухай Грейст ярьж болохгүй гэж санажээ. 

	Роберта Клайдтай уулзах, шууд дурлаад, түүнтэй ингэж харилцах явдал юунд хүргэхийг бодохоосоо ч айж байв. Энд баян хоосон хүмүүсийн хооронд иймэрхүү ойр дотно болох явдал хориотой юм гэдгийг Роберта мэдэж байсан билээ. Ийм дээрээс ч Роберта Клайдын тухай Грейстэй ярихыг огт хүссэнгүй. 

	Тэгээд нуур дээр зугаалсны маргааш нь нэг дэх өдрийн орой Грейсийг Клайдын тухай Робертагаас хөгжөөнтэй нүүрэмгий асуухад нь Роберта Грейсийн бодож байгаа шигээр Клайдыг огт сонирхоогүй дүр үзүүлэхээр агшин зуур шийдсэн ажээ. Ийм дээрээс Роберта Клайдыг тун эелдэг зан гаргаж, Грейсийн тухай асуусан гэж л хэлжээ. Грейс энэ үгийг сонсоод найз хүүхнээ үл итгэсэн байдалтай хялайн харжээ. Энэ үнэн хэлж байна уу? гэж ажигласан биз ээ. 

	— Тэр чинь тун эелдэг байсан учир чамд дурласан юм болов уу гэж би бодсон юм. 

	— Ямар тэнэг юм. Тэр чинь намайг хэзээ ч хардаггүй юм. Тэгээд бас намайг фабрик дээр ажиллаж байгаа цагт тэр надтай ойр дотно танилцаж үл болох тийм горим журам тэр фабрикт байдаг гэж байгаа зэрэг зовнисон Роберта аргалжээ. 

	Энэ нь Грейсийн сэжгийг сайтар арилгав. Грейс оюун ухааныхаа хэв байдлаар фабрикийн эздийн тогтоосон горим журмыг зөрчиж болно гэж сэтгэхгүй хүүхэн байлаа. Гэтэл Роберта өөрийнхөө нэрийг Грейсийн санаанд Клайдын нэртэй холбоотой үлдэхээс болгоомжлон, хэдэн давхар болгоомжтой байх, Клайдыг огт хайхрахгүй байгаа дүр үзүүлэх гэж шийдсэн ажээ. 

	Дараа нь урьдын бэрхшээл сэлттэй огт холбогдолгүй шинэ бэрхшээл, шинэ гашуудал, түгшүүр, аймшигтай явдлууд үүсэн гарав. Роберта Клайдтай ярилцаж, бие биедээ дурлаж байгаагаа бүрмөсөн ойлгосноос хойш ч түүнтэй нууцаар, тун их цөөн, огт санамсаргүй уулзахаас өөрөөр уулзах бололцоо олж үзээгүй учир дараачийн уулзах өдрийг яг таг болзож хэзээ ч чаддаггүй байжээ. 

	— Ньютоныхон намайг урихгүйгээр хаашаа ч явахгүй юм гэж Роберта хэд хоногийн дараа (Роберта энэ орой ганц цаг гэрээсээ мултран гарч ирж амжсан учир одоо тэд Тэйлор-стрит гудамжаар гол тийш явж байжээ. Тэдний өмнө намхан эрэг гарч ирж, тал хөндий цэлийж байлаа) Клайдад тайлбарлаад: — Хэрэв тэдний өөрсдийг нь урихгүй байвал Грейс надгүйгээр хаашаа ч явдаггүй. Тэр хүүхэн бид хоёр Трипетс Милсд сууж байхдаа маш их удаан найзалсан учир тэр хүүхэн над ураг төрөл шигээ дассан юм. Гэтэл одоо цөм өөр байдалтай болсон бөгөөд би энэ байдлаас гарах арга яаж олохоо огт мэдэхгүй байна. Би хаашаа, хэнтэй явдаг гэж хэлэх вэ? гэв. 

	— Би ойлгож байна, хонгор минь, гэж Клайд эелдэг, энхрий, байдлаар хариулаад, — Энэ бүгд зөв зүйтэй. Гэвч бид яах болж байна аа? Эсвэл би таныг фабрик дээр л харвал болох нь тэр гэж та бодож байна уу? гэв. 

	Клайд чин үнэнээсээ, аргадан гуйсан байдалтай харсан учир сэтгэл нь уярсан Роберта түүнийг тайтгаруулах гээд:

	— Үгүй, хонгор минь би тэгж бодоогүй байна. Та мэднэ шүү дээ. Харин одоо яах вэ? гэж яаран хэлээд, Клайдын урт хуруутай салганасан гарыг эелдэгхэн байдлаар илбэж, — Миний дүү хүүхэн Гормерт суудаг юм. Энэ бол мөн л Нью-Йорк муж улсад эндээс хойшоо гучин таван миль газарт байдаг юм. Бас хагас сайн өдөр үдээс хойш буюу эсвэл бүтэн сайн өдөр тэднийд очно гэж хэлье. Дүү аль эртнээс нааш надад захиа бичээд, гэртээ ир гэж дуудаад байгаа боловч урьд нь би явах гэж бодохгүй байсан. Харин одоо би явж болно... өөрөөр хэлбэл.., би... гэж Роберта хэлээд, жаахан бодов. 

	— Тэгэлгүй яах вэ! Тун сайн! Гойд сайхан санаа байна! гэж Клайд сүйд майд болов. 

	— Бодох хэрэгтэй гэж Роберта Клайдын сүйд майд болохыг анхаарахгүй хэлээд: — Хэрэв би ташаараагүй бол урьдаар Фонда хүртэл яваад, тэнд өөр галт тэргэнд шилжиж суух хэрэгтэй. Би эндээс дуртай цагтаа троллейбусаар явж чадах бөгөөд харин Фонда хагас сайн өдөр хоёрхон галт тэрэг хоёр цаг, долоон цагт тус тус явдаг байна. Ингэхлээр би хоёр цагаас өмнө дуртай цагтаа эндээс яваад, дараа нь хоёр цагийн галт тэрэгнээс хоцорчхож болох юм. Тэгвэл долоон цагийн галт тэргээр явж болох юм, тийм ээ. Харин энд бидний хамт явахыг хэн ч үзэхгүй болгохын тулд та тэнд очоод байх юм уу эсвэл замдаа надтай уулзаж болох юм. Долоон цагт би дүүгийн тийш яваад, та Ликургт буцаж ирэх болно. Би Агнессатай хамт юу ч зохиож чадна гэж итгэж байна. Би түүнд захиа бичнэ гэв. 

	— Тэгээд тэр болтол яах юм? Энэ чинь мөд болохгүй хэрэг байна шүү дээ! гэж Клайд дурамжхан дуугаар асуув. 

	— Хонгор минь би ямар нэг арга бодож олохыг хичээх боловч бүтэх эсэхийг мэдэхгүй байна. Та ч бас бодож үз! Харин одоо би явах ёстой байна гэж Роберта сандран хэлэв. Роберта тэр дороо босоод, Клайдыг ч босож, цагаа харахад хүргэжээ. Цаг арав шахсан байлаа. 

	— Тэгээд бид яах юм бэ? гэж Клайд шалгаагаад: — Та бүтэн сайн өдөр өөр сүмд очно гэж Ньютоныхонд хэлж болохгүй гэж үү? Тэгээд үүнийхээ оронд хаа нэг газар надтай уулзана биз. Тэд яаж мэдэх юм? гэж Клайд хэлээд, Робертагийн царай барайхыг даруй мэджээ. Үзэл хүмүүжилдээ үнэнч Робертагийн одоогоор халдашгүй гэж үздэг байсан зүйлд Клайд халдсан ажээ. 

	— Үгүй, би үүнийг хүсэхгүй байна гэж Роберта тун сүрхий хариулаад: — Тэгвэл би өөрийгөө гэмтэй буруутай гэж бодох болно. Энэ бол үнэн хэрэг дээрээ сайн юм биш гэв. 

	Клайд аюултай замд орсноо шууд ойлгоод, хэлсэн зүйлээсээ няцав. Клайд Робертаг доромжлох буюу айлгахыг огт хүссэнгүй. 

	— Таны хэлдэг зөв. Таныг өөр арга олохгүй байх шиг болохоор нь л би энэ тухай бодсон гэв. 

	— Зүгээр ээ, хонгор минь гэж Роберта өөрийгөө гомдов уу гэж Клайдын айж байгааг мэдээд, эелдэгхэн байдлаар хэлж: — Цөм сайн байна. Зөвхөн би сайн өдөр тэгэхийг хүсэхгүй байна. Би чадахгүй гэв. 

	Клайд толгой тохив. Клайд өөрөө хэдхэн жилийн өмнө элдэв горим журмыг шүтдэг байснаа дурсан санаад, Робертад ийм үг хэлсэн нь муу болсон биз гэж боджээ. 

	Тэд Фондад явахаас өөр ямар ч арга бодож олсонгүй учир Тэйлор-стрит тийш буцаж явлаа. Клайд салахдаа Робертаг үнсээд даруйхан уулзах арга бодож олох хэрэгтэй байна гэж л хэлжээ. Харин Роберта агшин зуур Клайдын хүзүүгээр шалавхан тэвэрчхээд гэрийнхээ зүг гүйхэд нь түүний жижигхэн бие сарны гэрэлд хэрхэн сүүмэлзэхийг Клайд харжээ. 

	Хэрэв Брэли авгайд хоёр дахь удаагаа очих нэрийдлээр Робертагийн зохиож амжсан бас нэг оройн түр зуурын уулзалтыг эс оруулах юм бол тэд Фондад Робертагийн явах гэж байгаа дараачийн хагас сайн өдрийг хүртэл дахин уулзсангүй. Клайд Ликургээс нэлээд эртхэн гараад, анхдугаар буудал дээр л Робертатай нийлжээ. Энэ минутаас эхлээд бүр орой Робертаг долоон цагийн галт тэргэнд суух хүртэл тэд хамт байсан учир хэлэх аргагүй баясан цэнгэж, тэр хоёрын бараг үл таних жижиг хотын захаар тэнэж өнгөрөөжээ. 

	Тэд Фондад хүрэхэд хэдхэн миль дутуу явахдаа, «Старлайт» гэсэн нэртэй нэг жижигхэн цэцэрлэг олж харжээ. Энд дүүжлүүр нисэх онгоц, агаарын дугуй тойруулга, хуучин тээрэм, танц хийх талбай гэх зэрэг хямд үнэтэй элдэв зугаалгын газар байдгаас гадна бас жижигхэн нуур болон завинууд байдаг ажээ. Энэ бол нэг ёсны өлгий нутаг байлаа. Нуурын бараг гол дунд байгаа жижигхэн арал дээр хөгжмийн хүнхэр, бас эрэг дээр байгаа торонд барлагар баавгай байна. Роберта Ликургт сууж байх үедээ эндэхийн зугаалгын газруудын аль нэгэнд очихыг хараахан зориглосонгүй байлаа. Энэ бүх газар нь энэ цэцэрлэгтэй адил бөгөөд харин арай ч бүдүүлэг юм. Клайд Роберта хоёр «Старлайт цэцэрлэгийг» хармагцаа: «Хараач» гэж нэгэн зэрэг дуу алджээ. Тэгээд Клайд:

	— Энд бууя, тэгэх үү? Энэ чинь бараг Фондад хүрсэнтэй адил шүү дээ. Бидэнд энд хөгжилтэй байх болно гэж даруй хэлжээ. 

	Тэд троллейбуснаас түргэн буув. Клайд Робертагийн жижиг чемоданыг хадгалах газар өгөөд, юуны өмнө нарийн хиам худалдаж байгаа лангуун тийш очжээ. Дараа нь зогсолтгүй эргэлдэж байгаа тойруулга түүний анхаарлыг татав. Роберта заавал түүнтэй хамт тойруулгаар эргэлдэх ёстой! Тэд тойруулгын модон морин дээр хамгийн их хөгжилтэй авирч гарлаа. Клайд Робертаг алаг тахь дээр суулгаад, хажууд нь зогсож, нэг гараараа түүнийг тэврэн түшсэн бөгөөд тэгэхдээ тэр хоёр зэс бариулаас шүүрч авахыг оролджээ. Энэ бүгд нь хэвшмэл, бүдүүлэг сонирхолгүй байсан боловч тэр хоёр хамт байсан ба тэднийг хэн ч ажиглахгүй байсан учир хямд үнэтэй энэ дэмий наргианд тохирохгүйгээр их баяр хөөр болж байлаа. Тэд энэ том чахарсан машинаар дахин дахин эргэлдэхэд тэдний өмнө бусад наргих дуртан: нуур дээгүүр завиар хөвөгчид, савлуур дээр нисэж байгаа цайвар ногоон дүүжин онгоцоор газар дээр эргэлдэгчид бүрэлзэн өнгөрч байв. 

	Клайд Роберта хоёр мод болон нуурын дээрх тэнгэрийг харж байлаа. Дэмий сэлгүүцэгчдийн өмнө том талбай дээр хос хос залуучууд мөрөөдөлтэй шуналтай эргэлдэж танцлаж байлаа.

	— Роберта та танц хийдэг үү? гэж Клайд гэнэт асуув. 

	— Үгүй, танц хийдэггүй гэж Роберта гунигтайхан хариулав. Энэ үед Роберта зол жаргалтай танцчидыг хараад, тэдэнд бага зэрэг атаархжээ. Түүнд танц хийхийг хэзээ ч зөвшөөрдөггүй байсан нь ямар их харамсалтай вэ! Энэ бол тийм ч сайн, тийм ч зан суртал бүхий зүйл биш байж болох юм. Шашин ингэж номлодог. Гэлээ гэсэн ч... тэд энд бие биедээ маш их дурлаж байгаа шүү дээ... гэтэл энэ бүх хос залуучууд маш хөгжилтэй жаргалтай байгаа мэт санагдах бөгөөд модны дэвсгэр дээр тасралтгүй эргэлдэж байгаа олон өнгийн хувцастай хүмүүсийн энэ бужигнах байдал маш их гоёмсог юм. 

	... Энэ бүгд нь Робертад тийм ч их муу зүйл биш мэт санагджээ. Роберта Клайд хоёр шиг ийм залуу хүмүүс яагаад танц хийж болохгүй байх бил ээ? Робертагийн бүстэй, бүсгүй, хоёр дүү эцэг эхийнхээ үзлийг харгалзахгүйгээр тохиромжтой завшаан тохиолдох л юм бол танц хийж сурна гэдэг байжээ. 

	— Тоогүй хэрэг байна! гэж Клайд Робертатай танц хийхдээ түүнийг тэвэрч байхад ямар сайхан байх бол гэж бодсондоо, дуу алдаад: — Та танц хийдэг байсан бол хөгжилтэй байх байсан юм. Би таныг хэдхэн минутын дотор танц хийхэд сургаж өгье, тэгэх үү? гэв. 

	— Харин сурах эсэхийг би мэдэхгүй байна гэж Роберта тоглосон чанартай хариулсан боловч энэ санал түүний санаанд нийлсэн нь царайг нь харахад ил байсан бөгөөд: — Би тийм их авьяастай сурагч байж чадахгүй байх аа даа. Манай нутагт танц хийхийг төдий их сайшаадаггүй юм. Сүм хийд ч түүнийг буруушаадаг юм. Миний эцэг эх ч бас дургүйцэх байсан юм гэв. 

	— Ямар хамаатай юм! Энэ бол шал дэмий үг Роберта минь одоо цөмөөрөө буюу бараг цөмөөрөө танц хийдэг шүү дээ. Үүнийг муу зүйл гэж та юунд бодож байгаа юм? гэж Клайд амарлингуй, хөгжилтэй хэлэв. 

	— Тийм ээ, би мэдэж байна гэж Роберта нэлээд цэмцгэр хачин байдлаар хариулаад: — Танай зиндаанд тийм байдаг байж болно. Үнэндээ олон ажилчин хүүхэн бас танц хийдгийг ч би мэдэж байна. Баян бөгөөд нийгмийн дотор байр суурьтай хүн бол юу ч хийж болох нь мэдээж хэрэг. Гэвч миний мэтийн хүүхний хувьд бол өөр хэрэг юм. Тэгээд бас танай эцэг эх минийхтэй адил тийм их хатуу чанд биш байлгүй гэж би бодож байна гэв.

	— Та тэгж бодож байна уу? гэж Клайд хэлээд, инээж, «танай зиндаа», нийгмийн дотор байр суурьтай баян хүн гэсэн түүний үгийг шууд анзаарч: — Та миний эцэг эхийн тухай юу ч мэдэхгүй шүү дээ. Тэд танай эцэг эх шиг тийм хатуу чанд, аягүй бол илүү ч хатуу чанд байх аа. Гэлээ гэсэн ч би танц хийдэг юм. Үүнд муу зүйл юу ч байхгүй, Роберта минь. За би танд зааж өгье. Энэ чинь гайхамшигтай сайхан юм шүү! Тэгэх үү, хайрт минь ээ? гэв. 

	Клайд Робертаг тэвэрч, нүд рүү нь харахад Роберта бараг бууж өгөөд, Клайдад тачаадан татагдсанаас болж суларчээ. 

	Тойруулга зогсоход тэд цөөн тоотой боловч эцэж цуцалгүй танцалж байгаа хос залуучуудын эргэлдэж байгаа халхавч татсан талбай тийш үг дуугүй явжээ. Нэлээд том найрал хөгжим фокстрот, уанстап гэдэг 2 танц аялж байлаа. Эргүүлэгтэй хаалган дээр билет худалддаг царайлаг хүүхэн сууж байв. Танцны үнэнд хос тутмаас арван цент авч байлаа. Гэтэл сайхан үзэсгэлэнтэй байдал, хөгжим, танц хийгчдийн жигдхэн гулсах хөдөлгөөн мань хоёрын сэтгэлийг бүрмөсөн татжээ. 

	Найрал хөгжим дуугүй болмогц, танц хийгчид талбайгаас гарлаа. Гэвч тэдний цөм гарч амжаагүй байхад нярав хүүхэн шинэ танцны үнэд таван центийн билет худалдаж эхлэв. 

	— Үгүй би чадахгүй гэж Роберта Клайдыг хаалган тийш очих гэхэд нь хэлээд: — Би дэндүү эв хавгүй байх болов уу гэж айж байна. Би хэзээ ч танц хийж байгаагүй шүү дээ гэв. 

	— Роберта, та эв хавгүй гэж үү? Ямар дэмий үг вэ! Та ийм гуалиг, ийм чамин байж үү! Харж байгаарай, та гайхамшигтай танцлах болно гэж Клайд хэлэв. 

	Клайд үнэ төлөөд, хоёулаа орлоо. 

	Клайдыг баян бөгөөд Ликургийн нийгмийн дээжид багтах юм гэж Робертагийн итгэсэн явдлаас болж Клайд биедээ итгэх явдал эрс их болжээ. 

	Клайд Робертаг нэг өнцөгт аваачаад, бэрх бус хэдэн гол алхаа харуулж өгчээ. Ийм гуалиг, жавхаатай хүүхэнд тэр алхаанууд амархан байлаа. Найрал хөгжим эгшиглэхэд, Клайд түүнийг биедээ шахаж авахад, Роберта хөгжмийн аяыг амархан дагаж, түншийнхээ хөдөлгөөн бүрийг зөнгөөрөө дагалдан хийжээ. Тэгээд Клайдад тэврүүлснээ мэдэж, түүний татсан зүгт дуулгавартай гулгаж, гайхамшигт нэг жигд хөгөөр тэдний бие хамт хөдөлж байгааг мэдрэх гэдэг юутай сайхан жаргал вэ. 

	— Хонгор минь. Та гайхамшигтай сайхан танцалж байна! Та бүр цөмийг ойлгосон байна. Та тун гайхамшигтай байна. Ер итгэхэд ч бэрхтэй юм! гэж Клайд шивнэв. 

	Тэд хоёр, гурав дахин тойроход, Роберта амьдралдаа ер үзээгүй тэр жаргалыг үзжээ. Үгүй ер, Роберта танц хийж байдаг. Энэ бас сайхан аа! Клайдтай танц хийж байгаа шүү! Клайд тун гавшгай, гуалиг бөгөөд энд байгаа залуучуудаас цөмөөс нь илүү царайлаг юм гэж Роберта боджээ. Гэтэл бас Клайд ч дур сэтгэл булаасан ийм сайхан хүүхэнтэй хэзээ ч ер дайралдаж байгаагүй юм гэж бодож байв. Роберта тун их хөгжилтэй, эелдэг, дуулгавартай юм. Роберта Клайдыг дэмий шаналгахгүй болно. Харин Сондра Финчлийн тухайд бол тэр хүүхэн Клайдыг анхаарч үзэхгүй байгаа учир Клайд ч бас түүний тухай яг адилхан бодохгүй байж чадах юм... Гэвч энд, Робертатай хамт байхдаа хүртэл Клайд түүнийг бүрмөсөн мартаж чадахгүй байжээ. 

	Тэд таван цаг хагас хүртэл танц хийжээ. Танц хийх хүсэлтэй хүмүүс байгаагүй учир найрал хөгжим ч тарж, «Дараагийн концерт 7-30-д» гэсэн зарлал талбай дээр өлгөв. Тэгэхэд нь тэд содтой ус ууж, хөлдмөг сүү идээд, дараа нь хоол идэхээр ресторанд оров. Цаг тун хурдан өнгөрсөн учир Робертаг долоон цагт буудал дээр очуулахын тулд хамгийн түрүүний троллейбусаар Фондад явах хэрэгтэй болсон байлаа. 

	Тэд замдаа маргаашийн төлөвлөгөө боловсруулжээ. Роберта дүүгийнхээсээ эртхэн явахыг хичээх бөгөөд Клайд Ликургээс дахин ирж, Фондад Робертатай уулзаад, бүхэл өдөр, Гомероос сүүлийн галт тэрэг арван цагт ирэх хүртэл хамт байх юм. Тэгээд хэрэв Ликургийн троллейбусанд тэдэнтэй ямар нэг танил хүн дайралдахгүй бол тэд Ликургт хамт буцаж болох юм. 

	Тэгээд тэд болзсон ёсоороо уулзжээ. Тэд хотын харанхуй захаар тэнэж, дэмий ярьж төлөвлөгөө зохиож байлаа. Роберта гэртээ болон Бильц хотод сууж байсан тухайгаа Клайдад бага сагахан ярьжээ.

	Хэрэв тэдний харилцаж дурлаж, тэврэлдэж, үнсэлцсэнийг эс оруулбал, тэд цаашдаа хаана, яаж уулзах тухай асуудал л хамаг цагийг нь баржээ. Ямар нэг арга бодож олох хэрэгтэй байсан бөгөөд энэ аргыг Роберта өөрөө л хурдхан шиг бодож олох хэрэгтэй юм гэдгийг ойлгожээ. Клайд илт тэсвэргүй бөгөөд Робертатай аль болохоор олон дахин уулзахыг хүсэж байгаа боловч ямар ч арга, наад зах нь хэрэглэж болох ямар ч арга зам олж чадсангүй. 

	Гэвч ямар нэг бодитой арга бодож олоход хялбар биш байна гэдгийг Роберта ч бас ойлгож байлаа. Нэг сар болохоос нааш дүүгийндээ буюу Бильц хотод байгаа эцэг эхдээ очихоор дахин явах тухай бодох ч нөхцөлгүй юм. Гэтэл Роберта өөр ямар шалтаг олох вэ? Фабрик дээр байгаа шинэ найз хүүхнүүд буюу шуудан... номын сан... залуу эмэгтэйчүүдийн Христосын шашны эвлэл... бүгдийг Клайд бодож олжээ. Гэтэл энэ бүгд нь Робертад сайндаа л хоёр цагийн чөлөө олгох бөгөөд гэтэл Клайд өнөөдрийн шиг ийм уулзалтын тухай л мөрөөдөж байв. Тэгээд бас зуны хагас, бүтэн сайн өдөр маш цөөхөн үлдэж байгааг яана! 

	
XIX БҮЛЭГ

	Роберта, Клайд хоёр Ликургт буцаж ирснийгээ болоод, хамт явсан бүх явдлаа огт мэдэгдэлгүй үлдсэн гэж боджээ. Тэд Фондаас Ликург орох замд троллейбус дотор нэг ч таних хүн үзсэнгүй. Робертаг гэртээ ирэхэд, Грейс орондоо ороод унтчихсан байлаа. Грейс сэрж, түүнийг явж ирсэн тухайд хэдэн хайхрамжгүй бөгөөд санамсаргүй асуулт тавьсан үүнд: дүү хүүхэн чинь сайн сууж байна уу? Роберта тэднийд өдөржин байв уу, эсвэл Бильц буюу Трипетс Милсд очив уу? гэжээ. (Роберта ямагт дүүгийндээ л байлаа гэж хэлжээ) Грейс би ч удахгүй Трипетс Милсд очиж, эцэг эхтэйгээ уулзах болно гэж хэлээд, дороо унтжээ. 

	Гэвч маргааш орой нь Ньютоныханд суудаг Опал Фелис, Олив Поп гэдэг хоёр хүүхэн (энэ өглөө тэд хоол идэх гэж ирээгүй байлаа. Яагаад гэвэл урьд орой нь Робертагийн хагас сайн өдөр очсон тэр газруудаар явж байгаад, Фондаас орой болсон хойно эргэж ирсэн ажээ) хоолны ширээний ард сууж байгаад, Робертаг орж ирэхэд нь:

	— Аа, та юу! «Старлайт цэцэрлэгт» очсон нь илт харагдаж байна! Олден бүсгүй та тэнд танц хийхэд их сайхан байв уу? Бид таныг харсан. Гэтэл та биднийг харсан ч үгүй гэж хөгжилтэй сайхан боловч Робертад аягүй үг хэлж угтаад. Робертаг ямар нэг хариу үг бодож олохоос өмнө; - Бид танд харагдахыг хичээсэн боловч та өөрийнхөө найзаас өөр хэнийг ч харахгүй байх шиг байна билээ. Та танц тун сайхан хийдэг юм байна. Танд баяр хүргэе гэж Фелис бүсгүй хэлжээ. 

	Роберта энэ хүүхнүүдийг сайн таньдаггүйн дээр ийм гэнэтийн хүнд байдлаас гарах, түргэн аргалж тоглоом наадам болгон өнгөрөөх зориг самбаа хэзээд дутагддаг байлаа. Роберта улайж, минутын хэр нэг ч үг хэлж чадсангүй. Роберта өдөржин дүүгийндээ байсан гэж өчигдөр Грейст хэлсэн шүү дээ! Гэтэл Грейс урдаас нь харж суугаад, нүүр өөд нь шууд харж «Уухай гэм! Танц! Найз!» гэнэ ээ гэж дуу алдах гэсэн юм шиг амаа ангайж гөлөрчээ. Бас ширээний ард эзний суудал дээр туранхай, нямбай, сониуч Жорж Ньютон сууж байсан бөгөөд түүний хурц нүд, шонхор хамар, шовх эрүү нь Робертагийн зүг эргэж ирлээ. 

	Гэвч Роберта ямар нэг юм хариулах хэрэгтэй гэдгийг түргэн ойлгожээ. 

	— Тийм ээ, би тэнд очсон. Би тэнд дүүгийнхээ нөхөдтэй хамт очсон гэж Роберта хэлээд: — «Бид тэнд удаагүй» гэж хэлэх гэснээ байж орхижээ. Энэ үед Робертад эхээс удам залгаж авсан гөжүүн зан нь тус болов. Хэрэв Роберта хүсэх юм бол яагаад «Старлайт цэцэрлэгт» очиж болохгүй байх бил ээ? Тэгээд Ньютоныхан буюу Грейс эсвэл өөр ямар нэг Робертаг тайлан тавь гэж шаардах ямар эрхтэй юм? Роберта өөрийнхөө хүч хөрөнгөөр амьдарч, өөрөө өөрийгөө хариуцаж байгаа билээ. Үүний зэрэгцээгээр Роберта худал хэлээд баригдсанаа ойлгож байв. Тэгээд Роберта юм бүхнийг асууж шалгааж, алхам бүрийг мөрдөж ажиглаж байдаг энэ айлд л сууж байсны харгаагаар ингэсэн байна. 

	— Тэр залуу Ликургийнх биш байх аа. Би түүнтэй энд огт дайралдаж байгаагүй гэж Поп бүсгүй сонирхон хэлэв. 

	— Тийм ээ, тэр чинь эндэхийн хүн биш гэж Роберта товчхон бөгөөд дурамжхан хариулав. 

	Робертагийн худал хэлснийг Грейсийн өмнө илчилж өгсөн учир Грейс түүний юмаа нууж, нөхөрлөлөөсөө урвасан явдалд дургүйцэх болно гэж Роберта бодоод, айх шиг болжээ. Роберта дахин эргэж ирэхгүйн тулд ширээний араас босоод явчихмаар байлаа. Гэвч Роберта биеэ барихыг хичээж, хоёр хүүхний нүүр өөд дажгүй харж байв. Дараа нь Грейс, эрхэм Ньютон хоёрыг хэгжүүн байдалтай харав. Хэрэв түүнийг үргэлжлэн асуугаад байх юм бол хүргэнийхээ нөхөд болгож ямар нэг хүний нэр зохиох буюу эсвэл бүр огт хариулахгүй байх билээ. Яалаа гэж хариулах юм! 

	Энэ орой Роберта ингэж хариулахгүй байх нь гарцаагүй болох юм гэдэгт итгэхэд хүрэв. Тэд хоолны дараа тасалгаандаа дөнгөж ирээд байтал:

	— Чи ямагт дүүгийндээ л байсан гэж над хэлсэн байх аа? гэж Грейс зэмлэх байдалтай асуув. 

	— За, тэгээд юу гээ вэ? гэж Роберта хэгжүүн, тэр ч байтугай огцом хариулав. 

	Грейс Робертагийн зан сурталгүй явдалд дургүйцсэн мэт дүр үзүүлж байсан бөгөөд үнэн хэрэг дээрээ Робертаг ганцаараа явсанд, ингэхлээр өөрийг нь тоогоогүй явдалд л хорсож, гомдсон гэдгийг Роберта мэдэж байсан учир биеэ зөвтгөх гэж оролдсонгүй.

	— За яах вэ, чи надгүйгээр хаа дуртай газраа явж, хэн дуртай хүнтэйгээ уулзахын тулд над дахиад худал хэлэх явдалгүй. Би чамтай дахиад хаашаа ч хамт явахгүй, тэр ч байтугай чамайг хаашаа, хэнтэй явахыг мэдэхийг ч хүсэхгүй байна. Гэвч чиний зүгээс намайг Жорж, Мэри хоёрын өмнө ийм байдалд оруулахыг чинь би хүсэхгүй байна. Чи над нэг янзаар ярьдаг, гэтэл дараа нь энэ бүгд цөм худал болдог. Гэсэн чинь чи надаас л зугтахыг хүссэн байдаг. Тэгэхлээр тэд намайг л өөрсдөдөө худал хэлсэн байна гэж бодож болох юм. Би хүсэхгүй байна! гэв. 

	Грейс маш их гомдож, гашуудаж, уурласан байв. Роберта эндээс явахаас өөр арга байхгүй гэж боджээ. 

	Грейс бол хануурын хорхой шиг наалдамтгай юм. Грейст хувийн амьдрал байхгүй бөгөөд бий болгож ч чаддаггүй байна. Тэр хоёрыг хамт байгаа цагт Грейс Робертаг өөртөө зориулах, түүний санаа, сэтгэл бүрийг мэдэх гэж шаардах болно. Хэрэв түүнд Клайдын тухай ярих юм бол Грейс дургүйцэж, хоролхож, түүнд давшилж, аягүй бол илрүүлэх нь эргэлзээгүй юм. Ийм дээрээс Роберта:

	— Хэрэв тийм бол яая гэх вэ. Над ялгаа алга. Би өөрөө ярих хэрэгтэй гэж үзээгүй байгаа цагтаа юу ч ярихыг хүсэхгүй гэж л аяархан хэлэв. 

	Роберта цаашдаа түүнтэй үерхэхийг хүсэхгүй, ерөөсөө түүнтэй холбоотой байхыг хүсэхгүй байгаа юм байна гэж Грейс энэ хариунаас ойлгож авчээ. Грейс тэр дороо босож, толгойгоо дээр өргөн, биеэ саваа шиг шулуун болгоод, тасалгаанаас гарч явав. Роберта одоо Грейсийг дайсан болгосноо ойлгож, түүнээс холхон байхыг хүсэх болов. Эндэхийн хүмүүс цөм дэндүү хязгаарлагдмал юм. Тэд Клайд тэр хоёрын нууц харилцааг хэзээ ч ойлгохгүй, хэзээ ч зөвшөөрөхгүй болно. Гэтэл нууц байх явдал Клайдад чухал байна. Робертад Клайд ингэж тайлбарласан юм. Энэ нь Робертагийн хувьд бэрхтэй, тэр ч байтугай царай алдсан хэрэг мөн хэдий боловч Роберта энэ харилцаагаа хэмжээгүй их үнэлж байлаа. Роберта түүнд дурлаж маш их дурлаж байна аа. Тэгээд одоо Роберта өөрийгөө ч түүнийг ч хөндлөнгийн нүднээс хамгаалах ямар нэг арга олох ёстой. Эндээс өөр газар шилжих хэрэгтэй. 

	Гэвч энэ нь Робертад байгаагаас бараг илүү их зориг, шийдвэрийг шаардаж байлаа. Өөрийгөө огт танихгүй айлын байшинд сууна гэдэг ямар зүй бус, тэр ч байтугай аймшигтай хэрэг вэ! Үүнийг хачин хэрэг гэж үзэх юм биш биз? Хожим нь ээж, дүү хүүхэн хоёрт учрыг нь хэлэхэд хүрч ч болох юм. Гэвч саяны болсон явдлаас хойш эндээ үлдэж бас болохгүй байна. Грейс, Ньютоныхон, ялангуяа Ньютон авгай Робертаг үзэхдээ, хүнд нүгэл үйлдээд, баригдсан ах дүүгээ урьдын пуританчуудын үзэж байсны адилаар үзэх болно. Роберта танц хийсэн! Тэгээд бас нууцаар шүү. Энд ямар нэг залуу эр холбогдсон байна. Дүүгийндээ очсон явдал нь үүнийг, тэр тусмаа Старлайт цэцэрлэгт очсон явдлын тайлбар болж огт чадахгүй юм. 

	Түүнээс гадна Грейсийн дарангуйлах чанартай зан байдлыг ярихаа байя гэсэн ч одоо Робертаг маш нарийн мөрдөж ажиглах бөгөөд энэ нь түүний хүссэнээр Клайдтай олон дахин уулзахад саад болох юм гэдгийг Роберта ойлгожээ. 

	Роберта хоёр өөр хүнд бодол болж, Клайдтай зөвлөжээ. Робертаг хэний ч эрхшээлд орохгүй, хэн ч мэдэхгүй, хойноос нь тагнахгүй шинэ байранд нэн даруй шилжин орохыг Клайд үнэн зүрхнээсээ дэмжсэн учир Роберта ажлаасаа хоёр цагийн чөлөө аваад, байр эрэхээр явжээ. Роберта хотын зүүн урд хэсгийг сонгож авав. Энд Роберта Ньютоныхон болон тэднийд дайралдаж байсан хүмүүстэй тулгарахад хүрэхгүй бололтой. Роберта удаан бус эрсний дараа, сэтгэлдээ таарах байр олжээ. Энэ бол Элм-стрит гудамжинд байх хуучин тоосгон байшин юм. Энэ байшинд мебель бүрэгч ажилчин хүн өөрийнхөө эхнэр, хоёр охины хамт суудаг ажээ. Нэг охин нь оёдолчин, нөгөө нь сургуулийн насны хүүхэд байв. Робертад хөлслөх гэсэн тасалгаа нь нэгдүгээр давхарт, үүдний жижиг өрөөний баруун талд байх бөгөөд гудамж руу харсан цонхтой юм. Хөлсөлж байгаа тасалгааг байшингийн бусад бүх хэсгээс тусгаарлаж, орох гарахыг мэдэгдэхгүй байх бололцоог олгох зочны том өрөөний хаалга үүдний нь өрөөнд байгаа ажээ. Роберта Клайдтай нууцаар л уулзаж байна гэж бодсоор байгаа учир энэ нь Робертагийн хувьд маш чухал зүйл байлаа. 

	Түүнээс гадна энэ байшингийн эзэд нь Ньютоныхон шиг тийм их хатуу чанд, тийм их яршигтай сониуч биш гэдгийг Роберта Гилпин авгайтай өөртэй нь ярилцахдаа ойлгож авчээ. Гилпин авгай бол тавь орчим настай, тарган нэлээд назгай, тийм ч их ухаалаг бус бөгөөд нямбай эмэгтэй юм. Нөхөр охин хоёр нь хүрэлцэхүйц мөнгө олдог учир ерөөсөө тасалгаанууд хөлсөлж, хүн суулгадаггүй байсан юм гэж тэр авгай Робертад хэлжээ. Гэвч үүдний өрөөний дэргэд байгаа тасалгаа дэндүү онцгой бөгөөд ямагт хоосон байдаг байсан учир Гилпин авгай нөхрийнхөө зөвшөөрөлтэйгөөр тэр тасалгааг хөлслөхөөр шийджээ. Тэгээд тэр авгай эрэгтэй хүн биш, харин Роберта шиг тийм хүн л оруулахыг хүсэж байсан юм гэнэ. Ажилчин бүсгүйг бүх гэр бүлийнхээ хамт хооллоход тохиромжтой юм. Гилпин авгай Робертагаас түүний гэр бүл, тал танилын тухай юу ч асуусангүй, зөвхөн түүнийг сонирхон хараад, сэтгэл нь ханасан бололтой. Энд Ньютоныхонтой адил хатуу чанд горим журам баримталдаггүй юм байна гэдгийг Роберта мэджээ. 

	Гэлээ гэсэн ч Роберта ийнхүү шилжихдээ, хэчнээн эргэлзсэн гэж санана! Энэ бүх нууцгай байдалд ямар нь болохгүй зүйл, тэр ч байтугай нүгэл хилэнцтэй зүйл байгаа мэт түүнд санагдсан бөгөөд энэ бүгдийн туйл нь өөрийнхөө ганцхан найз хүүхэн Грейс Марртай, ингэхлээр бас Ньютоныхонтой хэрэлдэж эвдэрсэн явдал юм. Гэтэл Роберта ерөөсөө зөвхөн Грейсийн ачаар л Ликургт ирсэн шүү дээ. Хэрэв түүний эцэг эх буюу Гомер дахь дүү нь Грейсийн тал танилаар дамжуулан энэ бүгдийн тухай мэдэх юм бол Ликургт түүний ганцаараа амьдарч байгаа байдлыг хачин юм гэж үзэхгүй юу? Энэ сайхан хэрэг үү? Роберта энд ирснээсээ хойш тун удахгүй ийм явдал гаргаж яаж болно вэ? Түүний одоо хүртэл сэвгүй байсан зан суртахууны үндэс эвдэрснийг Роберта мэдэж байв. Гэтэл Клайдыг яах вэ? Роберта түүнээс татгалзаж болох уу? 

	Роберта зовнин тээнэгэлзсэний дараа татгалзаж болохгүй гэж шийджээ. Ийм дээрээс Роберта урьдчилгааны мөнгө төлж, ойрын өдрүүдэд нүүж ирнэ гэж хэлээд, ажилдаа буцаж очсон бөгөөд орой нь Ньютоны авгайд явах болсноо хэлжээ. Роберта хэлэх үгээ урьдаас бодсон байв. Роберта удахгүй бүстэй, бүсгүй хоёр дүүгээ авчрах учир тэдэнтэйгээ хамт сууж болох арга олох ёстой болсон гэжээ. 

	Энэ бүгд бол Робертаг найз хүүхнээс нь салгасан шинэ тал танилуудтай нь холбоотой юм гэж Ньютоныхон ч, Грейс ч мэджээ. Тэгээд Роберта зайлж явахад тэд дуртай байлаа. Роберта сэжигтэй явдлын замд орж байгаа нь илэрхий байсан бөгөөд тэд энэ явдлыг сайшааж чадахгүй юм. Одоо Роберта тэдний анх санаж байсантай адил Грейст ашигтай байж чадахгүй болно. Роберта юу хийж байгаагаа мэдэж байгаа байж ч болох юм. Гэвч Трипетс Милсд сууж байсан Робертагийн даруу амьдралтай огт тохирохгүй элдэв зугаа, цэнгэлээс болж Роберта энд төөрөлдсөн нь бараг ортой байж магадгүй байв. 

	Тэгээд Роберта өөрөө ч нүүж ирснээсээ хойш шинэ нөхцөл байдалтай болсон учир одоо Клайдтай чөлөөтэйгөөр уулзаж чадах болсон боловч зөв ажил хийсэн эсэхээ мэдэхгүй эргэлзэж байжээ. Аягүй бол... Роберта хорсолд автагдаад хэтэрхий яарсан байж болох юм. Аягүй бол Роберта үүндээ харамсахад хүрч болох юм. Гэвч нэгэнт хийснээс хойш, одоо юу ч өөрчилж болохгүй болжээ. Үүнээс юу болохыг харах хэрэгтэй... 

	Роберта гол нь сэтгэлээ тайтгаруулахын тулд ямар учраас Ньютоныхноос нүүхэд хүрснээ нэлээд үнэмшмээр тайлбарлаж, ээж дүү хоёртоо нэн даруй захиа бичжээ. Грейс хэтэрхий их шаардлага тавьж, амиа бодож, Робертаг дэндүү захирах гэдэг болжээ. Энэ нь тэсвэрлэх аргагүй болов. Гэвч ээж зовох хэрэггүй юм. Роберта маш тохитой байшинд шилжиж суулаа. Роберта тусгай тасалгаатай учир хэрэв одоо Том, Эмилия, ээж буюу Агнесса нар Робертаг эргэхийг хүсвэл Роберта тэднийг тасалгаандаа хүлээж авч чадна. Тэгэх юм бол Роберта захидалдаа дэлгэрэнгүй бичсэн Гилпинийхнийг тэдэнтэй танилцуулах болно гэжээ. 

	Гэлээ ч гэсэн Роберта Клайдын тухай, хоорондынхоо харилцааны тухай бодохдоо, галаар тоглож байгаа бөгөөд шившгээ тарьж болох юм гэж цаанаа л нэг ухварладаг байв. Үүний зэрэгцээгээр тасалгаа чухам онцгой тусгай байсан учраас л бүр анхнаасаа түүний сэтгэлд тохирсон юм гэдгийг Роберта бараг тодорхой ухамсарлахгүй байсан боловч чухам ийм болохыг санамсаргүй мэдсэн ажээ. Роберта аюултай замд орсныгоо ч мэдэж байлаа. Роберта болох, зохих зүйлийн тухай өөрийнхөө бүх ойлголтод харш хүсэл төрөх үед: Би яах вэ? гэж өөрөө өөрөөсөө олонтой асуудаг байжээ. 

	
XX БҮЛЭГ

	Роберта Клайд хоёр хэдэн долоо хоногийн турш энд тэнд хот хавийн галт тэргээр амархан хүрч болох цэцэрлэгүүдэд уулзсаар байлаа. Гэвч одоо тэдний хооронд гол төлөв Робертагийн тасалгаанаас болж мөргөлдөөн гардаг болжээ. Энэ тасалгаа бол тэдний уулзалтад хамгийн их тохирох газар юм гэж Клайд үзжээ. Гэвч Роберта түүнийг гэртээ ирэхийг зөвшөөрсөнгүй. Залуу эр хүндэлж үздэг хүүхнийхээ тухай боддог тийм бодлыг Клайд Робертагийн хувьд боддог гэж өөрөө хэзээ ч үнэмшээгүй байсан боловч одоо Робертаг энэ тасалгаанд нүүж ирмэгц, буруушаавал зохих мөртөө зүй ёсны бараг гарцаагүй, дийлдэшгүй хүсэл Робертатай улам их ойр дотно болох, түүний бүх бие, сэтгэл, ажил явдлынх нь хамт улам их захирах гэсэн хүсэл Клайдад төрж иржээ. Ер нь Роберта бүхлээрээ Клайдынх байх ёстой юм. Гэхдээ ямар янзаар түүнийх байх ёстой вэ? Энэ нь гэрлэлт болох уу, ингэхлээр хамгийн ердийн зохистой амьдрал болох юм уу? Клайд одоо хүртэл Робертатай сууна гэж огт бодоогүй явжээ. Клайд Робертаг буюу нийгмийнхээ байр сууриар эндэхийн Грифитсийнхэн, Сондра Финчли буюу Бертина Крэнстоноос доогуур байгаа өөр ямар ч хүүхнийг эргүүлж болох боловч гол төлөв шинээр олж авсан хамаатан садныхаа үзлийн улмаас, Ликургт тэдний эзэлж байгаа дээгүүр байр байдлын улмаас тийм хүүхэнтэй суух бололцоогүй гэж үзэх байсан билээ. Хэрэв тэд мэдвэл юу гэж бодох юм бэ? Одоо энд түүнийг Робертагаас нэлээд дээгүүр өөр зиндааны гишүүн гэж үздэгийг Клайд мэдээд, үүнийгээ ашиглахыг хүсэж байсан нь мэдээж билээ. Тэгээд бас түүнийг энд зөвхөн зүс царайгаар ч болсон таних хүмүүс хэтэрхий олон болжээ. Гэвч нөгөө талаар Клайд Робертад их унасан бөгөөд тэгэхдээ бас хэрэв түүнтэй сууж чадах буюу суухаар шийдсэн байх юм бол тэр хүүхэн өөрт нь тохирох юм уу, тэр хүүхэнтэй суугаад жаргалтай болох юм уу, үгүй юу гэдгийг Клайд одоогоор хэлж чадахгүй байсан билээ. 

	Сэрүүн салхи, хүйтэн шөнө бүхий намрын улирал ирж, бас нэг бэрхшээл бий болжээ. Аравдугаар сар дөхөж, Ликургээс зайтай газар аюулгүй зугаацаж болох хотын гаднах цэцэрлэгийн олонх нь хаагджээ. Зэргэлдээ хотууд дахь том том тасалгаанаас бусад танцны газрууд ч хаагдсан байлаа. Гэтэл Роберта том тасалгаанд очиж танц хийхээс татгалзаж байв. Үнэндээ Ликургт сүм, кино театр, ресторанууд үлдсэн боловч тэд энэ хотод Клайдын эзэлж байгаа байр сууриас болж тэдэнд очиж чадахгүй байлаа. Ийм байдлаар одоо Робертаг Ньютоныхны харгалзалтаас ангижирсан үед тэдэнд очих газар байхгүй болжээ. Гэвч Клайд тэр ёсоор харилцаагаа өөрчилсхийгээд Роберта болон Гилпинийхэнд очдог болж болох байсан боловч Роберта энэ тухай бодохыг ч зөвшөөрөхгүй байсан бөгөөд гол нь Робертад энэ тухай хэлэх зүрх байсангүй. 

	Тэд Робертаг шинэ тасалгаанд нүүж ирснээс хойш бүтэн хагас сарын дараа аравдугаар сарын эхээр нэг орой алсын нэг гудамжаар зугаалж явлаа. Од түгж гялалзан, хүйтэн болж, агаарт навч хийсэн эргэлдэж байв. Роберта өвлийнхөө цайвар шар судалтай ногоон пальтог өмсжээ. Савхиар тоноглосон хүрэн шляп түүнд тун зохисон байлаа. Дахин дахин үнсэлдэж, анх уулзахаас эхлэн тэднээс салахгүй байгаа халуун тачаал одоо улам ч их хүчтэй болсон байв. 

	— Хүйтэн болж байна, тийм ээ? гэж Клайд хэлэв. Цаг арван нэг шахаж, хүйт орж байлаа. 

	— Тийм ээ, халуун биш байна. Удахгүй арай дулаан пальто хэрэгтэй болох байх аа? 

	— Бид цаашдаа яахыг би мэдэхгүй байна. Бидэнд сууж болох өөр нэг ч газар алга. Ийм хүйтэнд орой болгон гудамжаар зугаалах нь тийм ч их аятайхан биш байна. Намайг хааяа танайд орж болохгүй гэж та бодож байна уу? Гилпинийхэн чинь Ньютоныхонтой адилгүй шүү дээ. 

	— Тийм л дээ. Гэвч тэд оройд арав хагас, тэр ч байтугай арван нэгэн цаг хүртэл ямагт зочны өрөөнд суудаг юм. Түүнээс гадна хоёр хүүхэн нь арван хоёр цаг хүртэл нааш цааш гүйлдэх юм уу эсвэл гэртээ зүгээр суудаг. Яаж орохыг би мэдэхгүй байна. Та өөрөө надтай хамт хүнд үзэгдэхийг хүсэхгүй гэдэг шүү дээ. Хэрэв та очих юм бол би таныг Гилпинийхэнтэй танилцуулахад хүрэх болно. 

	— Үгүй, би огт өөр юм ярьж байна гэж Клайд эрс хэлэв. 

	Робертаг хэтэрхий их ёсорхуу юм гэж Клайд боджээ. Хэрэв Роберта Клайдад үнэхээр их дуртай юм бол түүнтэй хамаагүй шиг байх цаг болсон ажээ. 

	— Би танайд хааяа түргэхэн ороод гарч яагаад болдоггүй юм? Гилпинийхэнд үүнийг мэдэхийн хэрэг ер алга гэж Клайд хэлээд, цаг гаргаад, чүдэнз зурсан чинь цаг арван нэг хагас болсон байв. Клайд Робертад цагаа харуулаад: — Одоо зочны өрөөнд хэн ч байхгүй, тийм үү? гэв. 

	Роберта толгой сэгсрэв. Тэр нь үүнийг санаад айснаар барахгүй, дургүй нь хүрчээ. Клайд хэтэрхий их зоригтой болсон байна. Клайд яаж Робертад ийм үг хэлэхийг зориглоо вэ? Тэгэхдээ бас одоо хүртэл Роберта өөрөө үнэмшихийг хүсээгүй байгаа далдын бүх аймшиг, түүнд төрсөн санал сэтгэл нь саяны Клайдын хэлсэн үгэнд биеллээ олсон байлаа. Үгүй, Роберта үүнийг зөвшөөрөхгүй. Хэрхэвч үгүй. Түүний зэрэгцээгээр Робертаг удтал зовоож байсан бөгөөд түүний хувьд аймшигтай хүсэл сэтгэлийн нь гүнд улам улам хүчтэй цуурайтаж, одоо тэр хүсэл биелэх гэсэн шаардлагаа тавьж байлаа. 

	— Үгүй, үгүй би үүнийг зөвшөөрч чадахгүй! Энэ бол муу явдал юм. Би хүсэхгүй байна. Биднийг хүн харж болно. Таныг таньж болно гэв. Энэ үед Робертагийн хар бага наснаасаа зан суртахуунгүй зүйл гэж үзэж дассан тэр зүйлд дур гутах явдал маш хүчтэй болсон учир Клайдын гараас ангижрах гэж өөрийн эрхгүй оролджээ. 

	Гэнэтийн энэ эсэргүүцэл тун үнэнээсээ гарч байгааг Клайд мэджээ. Тэгээд энэ нь одоо бараг олдошгүй зүйл мэт санагдаж байгаа тэр зүйлийг олж авах сан гэсэн шунал тачаалыг улам хүчтэй болгожээ. Уучлал хүссэн олон тооны зальхай үг Клайдын амнаас асгарч байлаа. 

	— За, ийм орой болсон хойно биднийг хэн үзэх юм бэ? Эргэн тойрон нэг ч амьтан алга. Бид нэгэнт хүсэж байгаагаас хойш танай тасалгаанд бид хэдхэн минут ороод гарч яагаад болдоггүй юм бэ? Биднийг хэн ч сонсохгүй. Хоёулаа аяархан ярья л даа. Гудамжинд хүртэл нэг ч хүн алга. Явъя, таны хажуугаар очъё, тэд цөм унтаж байгаа байх гэв. 

	Роберта одоо хүртэл Клайдыг байшиндаа ойртохыг огт зөвшөөрдөггүй байсан бөгөөд одоо санаа нь зовниж, улам их хүчтэй эсэргүүцэв. Гэтэл энэ удаа Клайдын гэдэн хөдөлж ирсэн учир түүнийг хайртай хүнийхээ хувьд төдий биш, харин бас өөрөөсөө дээгүүр хүний хувьд ямагт бишрэн хүндэтгэдэг Роберта түүнд саад хийж чадсангүй. Тэд байшинд ойртож очоод, хэдхэн алхмын зайтай зогсов. Хаана ч дуу чимээ гарахгүй байсан бөгөөд нохой л хуцаж байлаа. Цонхоор гэрэл тусахгүй байв. 

	— Харахгүй юу, цөм унтаж байна гэж Клайд тайтгаруулан хэлээд: — Бид түр зуур ороод гарч яагаад болдоггүй юм? Үүнийг хэн мэдэх юм? Бид чимээ шуугиан гаргах хэрэггүй шүү дээ. Ингэхэд муу муухай болох юм юу байна вэ? Олонх хүмүүс ингэдэг шүү дээ. Хэрэв хүүхэн хүн найзаа өөрийнхөө тасалгаанд түр зуур оруулах юм бол аймшигтай юм юу ч байхгүй шүү дээ гэв. 

	— Та тэгж бодож байна уу? Танай зиндааныханд тийм байдаг байж болно. Тэгээд яавал сайн, яавал муу байдгийг би мэддэг учир би тэгэхгүй гэв. 

	Роберта ингэж хэлэхдээ, сэтгэл зүрхээ шимширч байгааг мэджээ. Роберта Клайдын хувьд хэзээ ч ийм биеэ даасан байдалтай тэр байтугай хэгжүүн байж үзээгүй бөгөөд ингэж чадна ч гэж боддоггүй байсан билээ. Роберта өрөө айв. Хэрэв Робертаг ингэж яриад байх юм бол Клайд түүнд тийм их дуртай биш болж болох юм. 

	Клайдын царай агшин зуур барайв. Ямар учраас Роберта түүний хүслийг биелүүлэхийг хүсэхгүй байгаа юм. Роберта их болгоомжтой бөгөөд яльгүй баяр баясгалан төрүүлэх зүйл бүхнээс хэтэрхий их айдаг юм байна. Бусад хүүхнүүд жишээ нь Рита буюу фабрикийн ажилчин хүүхнүүд Робертатай адилгүй юм. Гэтэл Роберта Клайдад дуртай гэж хэлээд байгаа шүү дээ. Роберта Клайдад гудамжинд тэврэх, үнсэхийг зөвшөөрч байгаа юм. Гэтэл Клайдыг арай ойр дотно болохыг хүсэх дээр хэрхэвч зөвшөөрдөггүй байна. Ямар янзын хүүхэн бэ? Түүнийг эргүүлээд ямар хэрэг байх вэ? Аягүй бол энэ нь дээр үед Гортензиягийн гаргасан шиг бас л тийм заль мэх биш байгаа? Үнэндээ энэ хүүхэн Гортензиятай огт адилгүй боловч тун их хэдэр юм даа. 

	Роберта Клайдын царайг харж чадахгүй байсан боловч түүний маш их уурласныг мэдэж байлаа. Энэ бол анх удаа тохиолдсон хэрэг юм. 

	— За дургүй бол хэрэггүй гэж Клайд хүйтэн дуугаар хэлээд; — Тэртэй тэргүй надад очих газар байна. Та миний хүссэнийг хэзээ ч биелүүлэхгүй юм гэдгийг би мэдлээ. Таны бодлоор бол бид цаашдаа яаж уулзаж байхыг би мэдмээр байна. Бид орой бүр гудамжаар тэнэж байж чадахгүй шүү дээ гэв. 

	Клайд сайн сайхныг огт хүсээгүй байдалтай зэвүүн дуугаар ингэж хэлжээ. Клайд хэзээ ч Робертатай ийм эрс, хорсолтой ярьж байгаагүй юм. Тэгээд өөр очих газар бий гэсэн Клайдын битүү хатуу үг Робертаг айлгаж, догдлуулсан учир Робертагийн санал сэтгэл тэр дороо өөрчлөгджээ. Клайдын байн байн уулздаг түүний зиндааны хүүхнүүд ч байдаг биз! Фабрик дээр ямагт Клайдыг талимааран хардаг хүүхнүүд ч бий! Тэднийг Клайд руу харж байхыг Роберта олон удаа үзсэн юм. Тэр Роза Никофорич бол их бүдүүлэг боловч бас л царайлаг шүү! Бас Флора Брандт! Бас Марта Бордалу! Яа яа! Тийм муусайн хүүхнүүд ийм хөөрхөн эрийн хойноос хөөцөлдөх ч гэж дээ! Клайд түүнийг дэндүү дуугүй, туршлагагүй аймхай гэж үзэх байх, Клайд дээгүүр зиндааныхантай ингэж сураагүй байлгүй, тэгээд энэ хүүхнүүдийн аль нэгнээс болж намайг хаях биз гэж Роберта айжээ. Тэгвэл Роберта түүнийг алдах юм. Ингэж санахад Робертад аймшигтай байлаа. Робертагийн хамаг эрэлхэг зориг тэр дороо алга болж, Клайдыг гонгинон аргадаж эхлэв. 

	— За, Клайд минь битгий уурла. Хэрэв бол би зөвшөөрөх байсан гэдгийг та мэднэ шүү дээ. Гэтэл би тийм юм хийж чадахгүй байна. Та үнэхээр ойлгохгүй байна гэж үү? Та өөрөө мэднэ шүү дээ. Гилпинийхэн цөм мэдэх нь мэдээж хэрэг. Хэрэв биднийг хүн хараад, ямар нэг хүн таныг таних юм бол та яана? гэж Роберта аргадан хэлээд, Клайдын гараас барьж, дараа нь тэврэхэд, Роберта саяхан эсэргүүцэж байсан боловч маш их зовнин гасалж, сэтгэл нь эвдэрч байгаа юм байна гэж Клайд мэджээ: — За надаас битгий ингэж гуйгаарай гэж Роберта аргадсан байдалтай хэлэв. 

	— Тэгвэл яах гэж Ньютоныхноос нуусан юм? гэж Клайд уруу царай гарган асуугаад: — Хэрэв та намайг гэртээ ирэхийг хэзээ ч зөвшөөрөхгүй юм бол одоо бид өөр хаана уулзаж болохыг би мэдэхгүй байна. Бидэнд очих өөр газар алга гэв

	Роберта юу гэж хариулахаа мэдэхгүй байлаа. Хоорондынхоо харьцааг хэвээр байлгая гэвэл нийтэд дэлгэрсэн зан байдлын горим журмыг зөрчихөд хүрэх бололтой. Гэлээ гэсэн ч Роберта үүнийг зөвшөөрч болно гэж бодох байлаа. Энэ бол хэтэрхий муухай, аягүй, зан сурталгүй зүйл юм. 

	— Бид бүтэн, хагас сайн өдрүүдэд л хаа нэг газар явж байвал болно гэж бид бодсон юм гэж Роберта Клайдыг тайтгаруулахыг хичээн, зөөлөн дуугаар хэлэв. 

	— Одоо хаашаа явах юм бэ? Цөм хаагдсан шүү дээ. Тэр хоёрыг мухардуулсан шийдвэрлэх аргагүй зөрчлийн эрхэнд байгаагаа Роберта дахин мэдэв. 

	— Бурхан минь, би яахаа мэддэг ч болоосой! гэж Роберта цөхөрсөн байдлаар дуу алдав. 

	— Бид хүсэх л юм бол цөм амархан байна. Гэтэл таны хүсэхгүй байгаа явдалд хамаг гай шүглэж байна шүү дээ. 

	Тэд зэрэгцэн зогсож байлаа. Шөнийн салхи ширжигнэсэн хуурай навчнуудыг хуйлруулна. Робертаг ямагт түгшүүлж байсан тэр зорилт одоо түүний өмнө тулгарч иржээ. Роберта заалгаж сурсан зан заншлаа алдаж, Клайдын хүсэж байгаа ёсоор ажиллаж болох уу? Робертагийн бодолд сүрхий их харш хүсэл эрмэлзэл хоорондоо мөргөлдөн харгалдаж байлаа. Роберта зан суртахуун, төлөв байдлын тухай ойлголтоосоо болж энэ саналыг хэчнээн дургүйцэн үзэж байгаа боловч бууж өгөхдөө бэлэн болж нэг үзэж, зүй ёсонд харш овилгогүй энэ саналыг бүрмөсөн няцаах гэж нэг эрсэлж байжээ. Гэлээ гэсэн ч Клайдад хайртай болохоороо өөрийнхөө дургүйцлийг сөрж, Клайдтай урьдынхаа адилаар эелдэг аргадсан байдлаар ярихад хүрч байв. 

	— Үгүй, Клайд минь, би чадахгүй! Хэрэв бол би зөвшөөрөх байсан юм. Гэтэл энэ бол огт болохгүй хэрэг. Энэ бол тун муу явдал шүү дээ! Би хэрхэвч чадахгүй гэв. 

	Роберта харанхуйн дунд Клайдын зууван цонхигор царайг ширтэж, түүнээс ойлгож, талархсан шинж тэмдэг олж үзэхийг хичээж байлаа. Гэвч ингэж бүрмөсөн татгалзсан явдалд зэвүүцсэн Клайд уярах төлөвгүй байлаа. Энэ бүгд нь Гортензия Бригстэй хөөцөлдөөд ямагт амжилтгүй болж байсан түүхийг нь Клайдад санагдуулжээ. Гэвч одоо Клайд иймэрхүү явдлыг тэсвэрлэхгүй нь мэдээж хэрэг. Хэрэв Роберта ингэх санаатай бол Клайд л лав түүнд автагдахгүй болно. Одоо Клайд олон хүүхний дотроос шилж сонгож чадах бөгөөд Клайдтай арай сайн харилцах хүүхэн хэчнээн л бол хэчнээн байна. Клайд уурсаж, дал мөрөө хавчаад, явахыг завдан эргэж:

	— За яах вэ, дураараа л болтугай гэж хэлэв. 

	Роберта айн цочиж, гайхан зогслоо. 

	— Клайд аа, битгий яв, битгий яваач дээ гэж Роберта гэнэт гонгинон дуу алдав. Роберта огт зориг шийдвэргүй болж, гүн их гашуудан гуньхарчээ: — Би таныг явуулахыг хүсэхгүй байна, Клайд аа, би танд маш их хайртай шүү! Хэрэв бол би цөмийг биелүүлэх байсан! Та өөрөө мэднэ шүү дээ гэв. 

	— Мэдэлгүй яах вэ, энэ тухай над ярихгүй байж болно гэж Клайд хэлэв. Клайд одоо Гортензия, Рита нартай харилцсан туршлагынхаа сургамж ёсоор ажиллаж гарчээ. Клайд ширүүн хөдөлж, Робертагийн гарыг тавиулаад, гудамжаар харанхуй дунд түргэн зайлж явлаа. 

	Тэр хоёрын аль алинд нь ийм их зовлонтойгоор тэдний харилцаа ингэж гэнэт өөрчлөгдсөнийг Роберта гайхаж, «Клайд аа!» гэж хашхираад, түүнийг зогсоох, сэтгэлийг нь уяруулах санаатай хойноос нь гүйж үзэв. Гэвч Клайд эргэж харсангүй түргэн цаашилсаар байлаа. 

	Үгүй, энэ болохгүй хэрэг, түүнийг Роберта хүчээр ч гэсэн зогсоох ёстой. Түүний Клайд нь шүү дээ! Роберта гүйсэн боловч сэтгэл нь догдлон гэнэт зогсов. Роберта энэ насандаа анх удаа ийм хөөрхийлөлтэй, ичгүүртэй, зохисгүй байдалд орсон ажээ. Роберта нэг талаар бүх хүмүүжил, бат бэх дадаж заншсан төсөөлөл, уламжлалаасаа болж хатуу чанд байх, царай алдахгүй явах хэрэгтэй байсан бөгөөд нөгөө талаар дурлах, нөхөрлөх гэсэн хүсэл нь Клайдыг хараахан явчхаагүй байгаа дээрээс хожимдохгүй хойноос нь гүйхэд хүргэж байлаа. Клайдын гуалиг нүүр царай, хөөрхөн сайхан гар хуруу... түүний нүд харагдах шиг болно... Түүний хөлийн чимээ тасраагүй байлаа. Гэлээ гэсэн ч Робертагийн итгэл бишрэл нь их хүчтэй байсан учир уймран эргэлзсээр байсан боловч тээнэгэлзэн зогсжээ. Роберта цаашаа явж ч, байрандаа зогсож байж ч чадсангүй тэдний сайхан найрамдал гэнэт эвдэрсэн явдлыг ч ойлгож, тэсвэрлэж чадсангүй

	Түүний сэтгэл зүрх нь шимширч, уруул ам нь зэвхийрчээ. Роберта гөлөрч, Клайд гэж дуудаж ч чадахгүй, дуугүй зогсож байлаа. Түүний нэр хоолой дээр нь тээглээд, «Клайд минь битгий яваарай даа!» гэж дотроо залбирч байсан боловч Клайд нэгэнт хол явсан учир түүний дуудахыг ч сонсохгүй байсан биз ээ. Клайд эргэлт буцалтгүй хурдан явж байсан учир түүний хөлийн чимээ улам бүдэг болсоор байв. 

	Энэ бол Робертагийн амьдралд анх удаа тохиолдсон сэтгэлийн бэрх зовлон байлаа.

	 


XXI БҮЛЭГ

	Энэ шөнө Робертагийн сэтгэл санаа ямар байсныг тодорхойлон бичихэд хялбар бус юм. Роберта жинхэнэ хайр дурлалын сэтгэл төрсөн бөгөөд бага залуу насанд жинхэнэ хайр дурлалын сэтгэлийг барихад бэрхтэй байдаг билээ. Түүний дээр энэ дурлал нь бас Клайдын эд материал, нийгмийн байдлын тухай хий хоосон сэтгэлтэй нийлсэн ажээ. Энэ хоосон сэтгэл нь Клайдын хэлж байгаа үг, хийж яваа ажлаас болж үүссэн төдийгүй харин бас фабрик дээр түүний тухай ярьдаг таавар яриа, хов живээс үүссэн байлаа. Гэтэл Робертагийн орон байр, бүл, түүний хувийнх нь байр байдал маш хөөрхийлөлтэй бөгөөд хойшдоо горьдох юмгүй учир ганц найдах хүн нь Клайд байлаа. Гэтэл Роберта гэнэт түүнтэй хэрэлдээд, Клайд уурлан явсан байна. Гэвч нөгөө талаар нь аваад үзэхэд Клайд хатуу чанд зан суртахууны горим журмаар хүмүүжсэн Робертагийн сэтгэл санаанд үл нийцэх тийм хэтэрхий аймшигтай цадиггүй байдлаар харилцах гэж зүтгэж байгаа шүү дээ. Одоо Роберта яах вэ? Түүнд юу гэж хэлэх вэ? 

	Роберта харанхуй тасалгаандаа юм бодож, аажмаар хувцсаа тайчаад, хуучин маягийн өргөн орондоо чимээгүй орж хэвтлээ. «Үгүй би ингэхгүй. Би тэгэх ёсгүй. Би чадахгүй. Энэ бол маш муу хэрэг. Намайг зөвшөөрсөнгүй гээд бүрмөсөн хаяна гэсэн ч би түүний үгэнд орохгүй. Тэр надаас ингэж гуйх нь ичгүүртэй хэрэг» гэж Роберта дотроо бодож байжээ. Тэгээд агшин зуур болсны дараа Роберта, бид өөр юу хийх юм бэ? гэж боджээ. Зарим талаар Клайдын хэлдэг ч зөв юм. Тэдэнд очих өөр газар байхгүй. Хаана ч очсон хүнд танигдаж болох юм. Фабрикийн горим журам нь ямар их шударга бус вэ? Гэвч ийм горим журам байхгүй байлаа ч гэсэн Грифитсийнхэн Робертаг Клайдад тохирохгүй гэж үзэх байсан биз. Бас Клайдынхан юу болохыг сонсож мэдэх юм бол Ньютоныхон ч, Гилпинийхэн ч мөн тэгж үзэх байсан биз. Хэрэв тэд үүнийг мэдэх юм бол энэ хоёрт гэмтэй явдал ч тохиолдож магадгүй. Гэтэл Клайдад гэмтэй ямар ч юм хийхийг Роберта хэзээ ч хүсэхгүй! 

	Хэрэв Роберта өөр газраас ажил олох юм бол уг асуудал шийдвэрлэгдэнэ гэж санажээ. Энэ асуудал нь түүний тасалгаанд орох гэсэн Клайдын хүсэл болох бэрх зовуурьт асуудал болохоос биш өөр ямар нэгэн юмтай холбогдлоор бага мэт санагджээ. Ингэж шийдвэрлэх юм бол Роберта Клайд хоёр бүхэл өдөржин биш, харин оройд л уулзаж байх юм. Тэгэхдээ бас орой болгон уулзахгүй болно. Энэ нь Робертаг өөр ажил эрэх гэсэн санаагаа орхиход хүргэжээ. 

	Тэгээд Роберта өглөө болоход Клайдтай фабрик дээр дайралдана даа гэж бодов. Хэрэв Клайд Робертатай буюу эсвэл Роберта Клайдтай дугарахгүй бол яах вэ? Яалаа гэж дээ! Дэмий хэрэг! Аймшигтай юм! гэж бодохоос л Роберта зовж өндийгөөд, орон дээрээ суусан чинь Клайдын хайхрамжгүй хүйтэн царай өмнө нь харагдах шиг болов. 

	Роберта гэнэт босон харайж, тасалгааны дунд дүүжлээстэй байгаа ганц гэрлээ асааж, буланд байгаа хуучин модон шургуулга дээрх толины дэргэд очиж, өөрийгөө ширтэн харжээ. Нүдний доод зовхи нь хөхөрсөн мэт түүнд санагджээ. Робертагийн бүх бие хөшиж, хөржээ. Роберта цөхөрч, толгойгоо сэгсрэн, арчаагүй байдалтай болсон байлаа. Үгүй, Клайд тийм өөдгүй, тийм ширүүн муухай зан гаргахгүй байлгүй. Клайд Робертагаас шаардсан зүйлийнхээ маш их бэрхтэй, тун ч бололцоогүй байдлыг мэддэг ч болоосой! Бушуухан өдөр болоосой доо түүний царайг дахин харах юм сан! Бушуухан маргааш орой болоосой доо, түүний гарыг барьж, түүнд тэврүүлэх юм сан! 

	— Клайд минь! Клайд минь! Чи надад ийм зан гаргах ёсгүй, гаргаж болохгүй... гэж бараг дуулдахаар үглэв. 

	Роберта сонирхол багатай хэдэн ном, «Бебиз гарден сидс», «Сэтердэй ивнинг пост», «Мансиз», «Попьюлар Сайэнс Мансли» гэдэг хэдэн сэтгүүл тавьсан жижиг ширээний дэргэд тасалгааны гол дунд байгаа гандаж, найгасан түшлэгтэй хуучин сандал дээр сууж, өвдөг дээрээ тохойлдоод, алгаараа эрүүгээ тулав. Роберта зовнин ууртай, эмх замбараагүй зүйлийг бодохоо байя гэж хичээсэн боловч тэр зүйл санаанаас нь гарч өгөхгүй байлаа. Роберта дагжин чичирч байгаагаа мэдээд, орон дээрээс бүтээлэг авч нөмрөөд, дараа нь цэцэрлэгийн үр тарианы жагсаалт авч сөхсөн боловч түүнийгээ тэр дор нь шидэж орхив. 

	«Үгүй, үгүй. Клайд надад тийм зан гаргахгүй, гаргахыг ч хүсэхгүй» Роберта ингэхийг зөвшөөрөхгүй. Клайд Робертад ухаан алдаж байна. Түүнд дурлаж унасан гэж олон удаа давтан хэлсэн бөгөөд Роберта энэ бүх сайхан газруудаар түүнтэй хамт явсан шүү дээ. 

	Роберта юу хийж байгаагаа ч бараг мэдэхгүй, нэг бол зөөлөн сандал дээрээсээ босож орны ирмэг дээр очиж суугаад өвдөг дээрээ тохойлдон, алгаараа эрүүгээ тулж үгүй бол толины өмнө очиж зогсож, эсвэл гэгээ орж байгаа болов уу гэж цонхны цаанах харанхуй руу догдлон харж байлаа. Зургаан цаг, зургаан цаг хагаст ч үүр гэгээрч, удахгүй, хувцаслах цаг ойртож байхад Роберта ер орондоо орж хэвтээгүй, нэг бол сандал дээр, үгүй бол орон дээр эсвэл толины дэргэд дахин дахин очсоор байлаа. Роберта Клайдад хаягдахгүй байх гэсэн л ганц хатуу бат шийдвэр гаргажээ. Ингэж хаягдах ёсгүй. Клайдыг энд буюу эсвэл өөр нэг газар хааяа нэг ирж байхыг зөвшөөрч байгаад ч болсон өөртөө урьдын адил хайр дуртай болгохын тулд ямар нэг юм хэлэх буюу эсвэл хийх хэрэгтэй... Клайдыг өөрийнхөө ах гэж хэлж байгаад ч болсон гэртээ оруулж байж болох, өөр газар, өөр байранд нүүж очсон ч болох юм. 

	Гэтэл Клайд шал өөр санал сэтгэлтэй байлаа. Түүний дүлгэнэсэн байдал, гэнэт түүнд бий болсон хорсолтой гөжүүн занг гүйцэд ойлгоё гэвэл Канзас Ситид Гортензия Бригсийн өмнө түүний шал дэмий бялдуучилж байсан тэр үе, дараа нь Ритагаас болих, тэгэхдээ шал дэмий болиход хүрсэн тэр нөхцөл байдлыг дурсан санах хэрэгтэй юм. Үнэндээ одоо байдал огт өөр болсон бөгөөд Робертаг Гортензиятай адил хуурч, зовоож байна гэж зэмлэх эрхгүй юм. Гэвч хүүхнүүд, ерөөсөө хүүхнүүд цөмөөрөө гөжүүд бөгөөд өөрсдийнхөө тухай л дэндүү их санаа тавьж, өөрсдийгөө эрэгтэйчүүдээс дээгүүрт үзэж, ямар ч хариу шан өгөхгүйгээр тэднийг элдвээр зусардан долигоноход хүргэдэг нь баримттай хэрэг шүү дээ. Тэгээд бас Клайдыг хүүхнүүдтэй тэнэг зан гаргаж дэндүү их автагдаж дурласнаа хэтэрхий түргэн мэдэгддэг гэж түүнд Ретерер үргэлж хэлдэг байсан билээ. Гэтэл Ретерерийн хэлснээр бол Клайд царайлаг учир түүнд горьдлоготой тал байсан юм. Клайд өөрийгөө тийм их тоохгүй байгаа хүүхнүүдийн хойноос яалаа гэж гүйх юм бэ? Гэхэд энэ бодол, Ретерерийн магтаж хэлсэн үг Клайдад их сэтгэгдэл төрүүлсэн ажээ. Гортензия, Рита нартай харилцахдаа бүтэлгүй болсон учир Клайд одоо арай их ноцтой юм бодож байв. Гэвч одоо Гортензия Рита нартай болсон шиг мөч тийм амжилтгүй явдал Клайдад дахин тохиолдох аюултай болж байв. 

	Түүний зэрэгцээгээр өөрийнхөө одоогийн оролдлого нь хожимдоо аюултай болж болох тийм зүй бус харилцаанд илт хүргэх юм гэдгийг Клайд дотроо ухамсарлаж байлаа. Заншил, хүмүүжлийнхээ эрхээр нүглээс өөр зүйл гэж Робертагийн үзэж байгаа тийм хэлхээ холбоо тогтоох гэж Клайд оролдсон учир ирээдүйд Роберт Клайдын халамжид найдах мэдээж эрхтэй болох юм гэдгийг тодорхой бус бүрэг бараг ухамсарлажээ. Энэ эрхийг харгалзан үзэхгүй байхад бэрхтэй биз ээ. Эцсийн бүлэгт Роберта биш, харин Клайд өдсөн учир цаашдаа ямар байдлаар ч бэрхшээлтэй болж ирсэн Роберта Клайдын бодож байгаагаас илүү зүйлийг шаардаж болох биз ээ. Клайд Робертатай суухыг бодож байна гэж үү? Клайд Робертатай суухыг хүсээгүй, тэгээд Ликург дэх түүний ураг төрлийн дээгүүр хэлхээ холбооны улмаас тийнхүү хүсэж ч болохгүй ажээ. Хэрэв ийм бол Клайд Робертатай хөөцөлдөхийн хэрэг байгаа юм уу? Хэрэв Клайд ингэж хөөцөлдөх юм бол хожим нь Робертагийн шаардлагаас зайлсхийж болох уу? 

	Клайд нууц дотор санаагаа тийм их тодорхой хэлж байгаагүй боловч түүний санаа нь үндсэндээ чухам ийм байжээ. Гэлээ гэсэн ч Клайд Робертад дэндүү их унасан учир ингэж шаардах нь аюултай гэдгийг зөгнөсөн мэт санал сэтгэл, сайн муу ёрыг зөрж, Робертаг гэртээ очихыг зөвшөөрөхгүй бол түүнээс больж, элдэв харилцаагаа тасална гэж шийджээ. Робертаг эзэмших гэсэн Клайдын хүсэл дийлж байв. 

	Эр эм бололцсон ч, эс бололцсон ч эрэгтэй эмэгтэй хоёр хүн анх ойртож ирэх явдалтай ямагт холбоотой байдаг тэр дотор бодлын тэмцэл маргааш өдөр фабрик дээр байхад нь тэр хоёрыг шаналгаж байлаа. Гэвч аль аль нь хэн хэндээ нэг ч үг хэлсэнгүй. Клайд өөрөө Робертад маш их хайр дуртай гэж үздэг байсан боловч хэрэг дээрээ Клайд тийм их сэтгэлтэй байгаагүй бөгөөд түүнд өвөрмөц амиа бодох үзэл, нэрэлхүү зан, өөрийнхөөрөө болох гэдэг эрмэлзэл нь түүний бүх ажил явдал, хүсэл санааг тодорхойлжээ. Тэгээд Клайд доромжлогдсон хүний байдал гаргах, Робертатай сайхан харилцаагаа таслах, хэрэв Роберта Клайдын шаардлагад бууж өгөхгүй юм бол түүнд ямар ч буулт үзүүлэхгүй байх гэж шийджээ. 

	Тэгээд энэ өглөө Клайд урьд орой болсон явдалтай ямар ч холбоогүй асуудлуудад дарагдсан хүний дүр үзүүлэн тамгалах тасагт оржээ. Гэвч Клайд иймэрхүү маягийн ажиллагаагаа бас л амжилтгүй болж магадгүй гэж бодоод, сэтгэл нь зовж шаналсан байлаа. Үнэндээ Робертагийн царай цонхирдуу байсан бөгөөд адаглаж самгардаж байсан хэдий боловч урьдын адил дур сэтгэл булаам сайхан байсны дээр ердийн эрчимтэй байдлаараа ажиллаж байв. Түүний дүрс байдал нь ойрын буюу тэр ч байтугай алсын ялалтад горьдох үндэс олгохгүй байлаа. Клайд түүнийг муу бус мэддэг гэж ойлгодог байсан болохоороо түүнийг бууж өгнө гэж төдий л их найдсангүй. 

	Робертаг өөрийнхөө зүг хараагүй байгаа үед Клайд түүнийг байн байн харж байв. Бас Роберта ч түүнийг харж байлаа. Эхлээд Клайдыг өөрийн зүг хараагүй байхад нь ингэж байжээ. Дараа нь Клайд шууд буюу нүднийхээ булангаар Робертаг ажиглаад, огт танихгүй байгаа мэт байхыг мэджээ. Клайд Робертаг тоохгүй байхаар барахгүй, харин тэднийг бие биедээ шохоорхсон цагаас хойш анх удаа бусад хүүхэнд нэлээд илэрхий бөгөөд санамсаргүй мэтээр хандан харилцах гэж шийджээ. Энэ хүүхнүүд Клайдыг ямагт шагшин гайхаж, Клайдын юу хүссэн бүрийг биелүүлэхийн тулд өчүүхэн төдий шинж тэмдэг илрэхийг л ямагт хүлээж байжээ (Роберта ингэж санадаг байсан юм). 

	Гэтэл Клайд Руза Никофоричийн мөрөн дээгүүр харав. Тэр хүүхэн гэтгэр хамартай, булцгар эрүүтэй өргөн нүүрээ Клайд тийш аальгүй маягаар эргүүлэн харав. Клайд түүнд ямар нэг юм тайлбарлаж байлаа. Тэр хоёр амарлингуй байдлаар инээмсэглэж байсан учир энэ нь ажилд бараг шууд холбогдохгүй зүйл биз ээ. Жаахан байсхийснээ Клайд Марта Бордалу дээр очиж, дээрээс нь бөхийгөөд, түүний тарган мөр, нүцгэн гарт бараг шүргэн алдаж байлаа. Энэ тарган франц хүүхэн америк хүний нүдэнд харш ер бусын ямар нэг байдалтай байсан боловч сэтгэлд таалагдаж чадах ажээ. Тэгээд Клайд түүнтэй наадахыг оролдож байлаа. 

	Маш эмзэг сэтгэлтэй, нүдэнд дулаахан царайтай америк хүүхэн Флора Брандтыг ч Клайд анхаарахгүй орхисонгүй. Клайд урьд нь ч түүнийг хардаг байсныг Роберта мэдсэн юм. Гэлээ гэсэн ч Клайд энэ хүүхнүүдийн аль нэгийг сонирхоно гэдэгт Роберта итгэж чадсангүй. Яалаа гэж тэгэх вэ дээ. 

	Гэтэл Клайд Робертаг харахыг хүссэнгүй, түүнд ганц ч болов үг хэлэх минут гаргасангүй. Гэтэл тэр бусадтай нь тоглож, тэднийг хөгжөөнтэй байдлаар харах цаг олж байлаа. Ай ямар муухай, ямар хатуу ширүүн зан бэ. Тэгээд Роберта Клайдад илэн далангүй долигонож түүнийг өөрөөс нь булааж авахыг хичээж байгаа энэ бүх хүүхнүүдийг хэчнээн их үзэн ядсан гэж санана! Аймшигтай хэрэг! Одоо Клайд Робертаг дайсагнан үзэж байгаа нь мэдээж хэрэг. Эс тийм бол тэдний хоорондын бүх харилцаа, тэдний хайр дурлал, үнсэлт тэврэлтийн дараагаар... Клайд ийм зан гаргаж чадахгүй байсан билээ... 

	Клайдын хувьд ч, Робертагийн хувьд ч цаг өнгөрч өгөхгүй зовоож байлаа. Клайд хүслэн болохдоо онц их тэсвэргүй бөгөөд хугацаа хойшлох, горьдлого тасрахад хэзээд тэсэж ядан зовдог байжээ. Хамгийн олон янз байдлын хүмүүс нэр төр хүссэн ямар нэг мөрөөдөлд автагдахдаа, ингэж тэсэж ядах явдал тэдэнд өвөрмөц байдаг юм. Клайд нэг бол Робертаг алдах, үгүй бол түүнийг эргүүлж авахын тулд түүний хүсэлд захирагдах ёстой гэж бодохдоо цаг тутам зовниж байлаа. 

	Энэ удаа бууж өгөх болов уу, үгүй болов уу гэдэг асуудал төдий биш (энэ бол одоо Робертагийн түгшүүртэй бодлын дотроос хамгийн ялихгүй нь байжээ) харин бас Клайдыг тасалгаандаа очихыг зөвшөөрөхөд Клайдын сэтгэл ханах болов уу, үгүй болов уу? гэж Роберта эргэлзэхдээ, одоо зовниж байлаа. Тэдний хооронд хатуу чанд зохистой нөхөрсөг харилцаа л байх ёстой. Түүнээс илүү юм Роберта зөвшөөрөхгүй. Хэзээ ч үгүй. Гэлээ гэсэн ч яах нь ингэж мэдэгдэхгүй байдаг хэцүү юм... Клайд ямар муухай хайхрамжгүй байна аа... минут цаг, тэсвэрлэх аргагүй их удаан өнгөрч байлаа. Эцэст нь гурван цагийн орчим Роберта өөртөө ингэж зовлон хураасандаа дургүйцсэн бодолдоо автагдсаар амралтын тасалгаанд орж, шалан дээрээс цаасны тасархай олж аваад, харандааны хэлтэрхийгээр товчхон зурвас бичсэн үүнд:

	 

	«Клайд минь битгий уурлаач дээ! Би гуйя! Намайг хар, надтай ярь. Би өчигдрийн явдлыг маш их харамсаж байна, үнэн шүү! Хэрэв таныг чадвал би өнөөдөр 8.30-д Элм-стрит гудамжны адагт тантай уулзахыг хүсэж байна. Би танд нэг юм хэлэх хэрэгтэй байна. Ирээрэй мэдэв үү. Уурласан ч бол намайг харж, ирнэ гэж хэлээч дээ. Та гомдохгүй болно. Танд би их хайртайг та мэднэ шүү дээ! 

	Таны гунигт Роберта» 

	 

	гэжээ. 

	Роберта тайтгаруулах эм эрж зовж байгаа өвчтөн хүний адил сэтгэл төрж, бичгээ эвхээд, тамгалах тасагт эргэн ирж, Клайдын бичгийн ширээний дэргэдүүр бүр ойрхон өнгөрч гарав. Энэ үед Клайд ямар нэг бичиг дээр тонгойн сууж байлаа. Роберта хажуугаар нь өнгөрөхдөө, зурвас түүний гар дээр бушуухан унагажээ. Клайд Робертаг түргэн харав. Энэ минутыг хүртэл ширүүн догшин байдал, дургүйцэл, зовуурь, шаналгаа, шийдсэн байдал илэрхийлж байсан нүдний харц гэнэт зөөлөрчээ. Зурвас, цаашаа явж байгаа Роберта хоёрыг Клайд хараад, шууд тайтгарч, гайхах, сэтгэл ханах, баярлах сэтгэл төрж, энэ бүгд нь түүний харцаар илэрч байлаа. Клайд зурвасыг задалж уншив. Тэгээд бүх бие нь агшин зуур тэнийж амсхийх шиг болжээ. 

	Роберта ширээн дээрээ очоод, ямар нэг хүн намайг ажигласан биш биз гэж айхдаа, эргэн тойрон болгоомжтой зовуурьтай харав. Клайд баярласан мөртөө биширсэн байдлаар шууд харж, инээмсэглэн, зөвшөөрсөн тэмдэг болгож Робертад баяртайгаар толгой дохив. Тэгээд Робертагийн шимширч догдолсон сэтгэл зүрх, тэвдэж сандарсан мэдрэл нь гэнэт суларч, цус нь судал дундуураа чөлөөтэй гүйх шиг болж, толгой нь гэнэт эргэжээ. Түүний сэтгэлийн хатаж ширгэсэн намаг, хагарч түлэгдсэн эрэг, гашуудал гуньхралын хатаж ширгэсэн гол, горхи, нуур нь амьдрал, дурлалын элбэг дэлбэг усаар агшин зуур дүүрэн бялхжээ. 

	Клайд түүнтэй уулзах юм. Тэд өнөө орой дахин хамт байх болно. Клайд түүнийг тэвэрч, урьдынх шигээ үнсэх болно. Роберта түүний нүдийг дахин харж чадах болно. Тэд дахиад хэзээ ч хэрэлдэхгүй. Хэрэв энэ хэрэгт Роберта саад хийж чадах юм бол хэзээ ч хэрэлдэхгүй! 

	 

	
XXII БҮЛЭГ

	Дахин улам их нягт ойртож, эсэргүүцлийг даваад, эргэлзэх явдлыг ялсан нь ер бусын их зол жаргал мөн ажээ. Аль алиныхаа хүссэн ёсоор улам их ойр дотно болохын эсрэг дэмий тэмцсэнээс хойших өдрүүдэд шөнө болохыг тэсэж ядан, айж эмээн хүлээх болжээ. Роберта их шаналж, их эсэргүүцсэн бөгөөд Клайд энэ бүгдийг нүгэл, завхайрал, мэхлэлт гэж ухамсарлаж байсан боловч их зориг гаргасан ажээ! Тэгээд хэрэг нэгэнт бүтмэгц, тэр хоёр ухаан жолоогүй хомхойрон баярласан юм. Гэвч Роберта урьдаар Клайдаас өөрийгөө ямар ч юм болсон орхихгүй гэдэг ам авчээ. (Роберта энэ ухаан жолоогүй ойртсон явдлын үр дүнд юу болох тухай бодолд дарагдан эмээж байсан юм). Учир нь Клайдгүйгээр Роберта яах ч аргагүй болох билээ. Гэвч эр эм бололцох тухай шууд хэлсэн үг огт байхгүй. Хүсэлдээ бүрмөсөн дийлдсэн Клайд ч Робертаг хэзээ ч орхихгүй гэж тун болчимгүй ам өгчээ. Роберта наад зах нь энэ талаар түүнд найдаж болох юм. Гэвч Клайд эр эм бололцох гэж боддоггүй байлаа. Клайд ингэх ч үгүй хүн байсан юм. Тэгээд Роберта өдөр нь их зовниж, биеэ их зэмлэж байсан хэдий боловч шөнө ирэх тусам тэр хоёр тачаадлаа ханган жаргадаг байжээ. Тэгээд дараа нь дахин жаргаах шөнийн тухай ухаан намаагүй мөрөөдөж, урт өдөр хэзээ төгсөж, хамгийг далдлан, хамаг хүслэнг хангах харанхуй шөнө хэзээ болохыг шунан шунан хүлээдэг байлаа. 

	Энэ бол нүгэл хилэнц үхлийн хар нүгэл мөн гэж Робертагийн хатуу итгэл зовниж байсан тэр зүйлийг Клайд ч дотроо санаж байжээ. Эр эм бололцох ариун ёс журмаас гадуур, завхайрсан нүгэлтний тухай эх, эцгийнхээ яриаг Клайд нэг бус удаа сонссон юм. Бас Роберта урагшаа үл мэдэгдэх, ирээдүйг зовнингуй харахдаа, хэрэв Клайд түүнд дургүй болох буюу түүнийг хаявал яах билээ гэж бодож байжээ. Гэвч шөнө болохын хамт Робертагийн санал сэтгэл хувирч, Клайдын адил шөнө дундын үе нам гүм болоход амьдралд ганцхан удаа олж болох бурхны орон шиг санагдах мөнөөх харанхуй тасалгаандаа Клайдтай хамт нэвтрэн орохын тулд уулзахаар болзсон газартаа очих гэж яардаг байлаа. Залуу насны тэнэг тачаал дахин давтагдашгүй билээ. 

	Бас Клайд багагүй их эргэлзэж, айдаг байсан боловч Робертаг ингэж гэнэт өөрийнхөө хүслийг дагасны ачаар хүүхний зан авирыг үнэхээр мэдэж эхэлсэн жинхэнэ туршлагатай эр болсон юм шиг санадаг байжээ. Түүний бүх дүрс, байдал, төрх намба нь: «Би хэдхэн долоо хоногийн өмнө байсантайгаа адил тийм туршлагагүй өчүүхэн, хээгүй амьтан биш, харин одоо сүрхий хүн болжээ. Би амьдралын тухай аар саар юм мэднэ шүү. Энэ биеэ тоосон бүх залуучууд, хөгжилтэй, аальгүй, бүдэг хүүхнүүд надад юугаараа гайхуулах юм бэ? Хэрэв би хүсээд ийм тогтворгүй, хуурамч байх юм бол юу хүссэнээ бүтээх болно!» гэж хэлэх мэт байлаа. Гортензия Бригсээс хойш (хожим нь Ритаг эргүүлээд амжилтгүй болсныг ч ярихаа больё) өөрийгөө хэзээ ч хүүхэнд тоогдохгүй юм байна гэж Клайдын бодож явсан бодол нь ташаа болохыг Робертатай сэтгэлтэй болсон явдал нотолж өглөө. Чухамдаа Клайд бол элдэв бүтэлгүй явдал, хориглолт цаазлалтын эсрэгт Дон Жуан буюу Лотариогийн маягийн хүн юм. 

	Хэрэв Роберта сайн дураараа бие сэтгэлээ Клайдад өгч байгаа юм бол бусад хүүхэн ч яагаад ингэж өгөхгүй байх вэ? 

	Грифитсийнхэн Клайдыг бүрмөсөн мартсан бололтой боловч одоо Клайд хэзээ хэзээнээсээ илүү ихэмсэг байдалтай байв. Грифитсийнхэн ч, тэдний тал танилууд ч Клайдыг тоохгүй байсан юм. Гэвч Клайд өөртөө итгэж, өөрийгөө шагшин гайхаж, толинд биеэ хардаг байсан бөгөөд урьд нь бол огт ингэдэггүй байжээ. Үүнд Роберта ч нэг шалтаг нь болж байлаа. Роберта өөрийнхөө бүх ирээдүйг одоо Клайдын дур хүслээс л шалтгаалагдана гэж бодоод, ямагт Клайдад долигонож, түүнийг шагшин магтдаг байв. Ямар ч эхнэр өөрийнхөө нөхөрт бүрэн бүтэн захирагддагийн адил одоо Роберта ганцхан Клайдад л толгойгоо мэдүүлэн, юм бүхэн дээр түүний аяыг дагах ёстой гэж боддог байв. 

	Клайд ч хамаатан саднаа үл хайхарсныг түр зуур мартаж, ирээдүйн тухай тийм ч их юм бодохгүйгээр өөрийгөө Робертад дуртайяа зориулж байжээ. Тэдний харилцааны үр дүнд тэдэнд тохиолдож болох нэг аюулын тухай Клайд хааяа нэг бодоод санаа нь зовдог байв. Роберта ч анхнаасаа энэ тухай бодоод айдаг байсан юм. Роберта Клайдад тун их дассан учир сүүлдээ аягүй явдал болж болох байв. Гэвч Клайд энэ тухай их гүнзгий боддоггүй байлаа. Клайдад Роберта олдсон юм. Тэр хоёрын бодож байгаагаар бол тэд хүн бүхнээс нууц харилцаж байгаа ажээ. Тэдний тийм ч их хууль ёсны бус амраг янагийн халуун сэтгэл ид дундаа оволзож байлаа. Хөлс багатай өчүүхэн ажил, доогуур зиндааны дундаас олдсон тэнгэрийн жаргалд ташууран арван нэгдүгээр сарын сүүлчийн их төлөв нартай дулаан өдрүүд арван хоёрдугаар сарын эхний өдрүүдийг зүүд нойр шиг агшин зуур өнгөрүүлжээ. Зургаадугаар сарын дундуур зусланд гарсан Грифитсийнхэн одоо болтол хот орж ирээгүй байв. Энэ хугацаанд Клайд тэдний тухай, бас Клайдын амьдралд болон Ликургийн амьдралд тэд ямар нөлөөтэй байгаа тухай их боддог байлаа. Тэдний хаалттай эзгүй байшин (хажуугаар нь гарахад зөвхөн цэцэрлэгчид, бас хааяа заримдаа жолооч буюу зарц нар л үзэгддэг байв) Клайдад ариун шүтээн, хувь заяаны ямар нэг эргэлтийн ачаар Клайдын хүрэх гэж горьдсоор байгаа тэр дээгүүр байдлын бэлгэ тэмдэг шиг санагддаг байжээ. Ирээдүйд ямар нэг аргаар энэ бүх сүр жавхлант байдалд хүрнэ гэдэг бодол Клайдын толгойноос огт гарахгүй байлаа. 

	Гэвч Клайд одоохондоо Грифитсийнхний амьдралын тухай нутгийн хоёр сонинд бичсэн тэмдэглэлээс л бага сага юм олж мэддэг байв. Энэ сонинуудад язгууртны амьдралд зориулан гаргасан хэсэгт Ликургийн хамгийн их алдартай айлуудын ажил явдал бүхнийг бараг бялдуучилсан байдлаар тодорхойлон бичдэг байлаа. Клайд заримдаа энэ мэдээг уншаад (хотын гадна байгаа барагтайхан цэцэрлэгт Робертатай хамт сууж, уншихдаа ч гэсэн) Гилберт Грифитс том автомобилиороо хэрхэн давхиж байгаа, Белла, Бертина, Сондра нар хэрхэн танцлаж, теннис тоглож, сарны гэрэлд завиар хөвж буюу нутгийн сонин дурдсан зуслангийн чамин сайхан газар мориор давхиж байгаа зэргийг төсөөлөн боддог байжээ. Ингэж зэрэгцүүлэн бодоход гунигтай зовлонтой, бараг тэсвэрлэх аргагүй мэт байдаг байв. Роберта тэр хоёрын харилцаа хааяа заримдаа Клайдад огт өөр байдлаар дэндүү тодорхой төсөөлөгддөг байжээ. Ер нь Роберта гэдэг чинь юу юм бэ? Фабрикийн ажилчин хүүхэн шүү дээ! Түүний эцэг эх нь фермд ажиллаж амьдардаг бөгөөд Роберта өөрийнхөө хоолыг өөрөө ажил хийж байж олох ёстой. Гэтэл Клайд... Клайд бол... хувь заяа ирвэл дээ... Ирээдүйн сайн сайхан байдлын тухай түүний мөрөөдөл бүтэхгүй болох нь энэ гэж үү?

	Ялангуяа Робертаг бууж өгснөөс хойш санал сэтгэл нь гунигтай байх үедээ Клайд ингэж боддог байжээ. Үнэн хэрэг дээрээ Роберта бол түүний зиндааных биш бөгөөд юу ч болсон түүний орох гэж улайран хүсэж байгаа тэр Грифитсийнхний зиндааны хүүхэн биш юм. «Стар» сонины өгүүллүүд Клайдад ямар санал сэтгэл төрүүллээ ч гэсэн Клайд Робертаг дур сэтгэл татсан сайхан хүүхэн гэж үзсэн учир тийм хөөрхөн, эелдэг, хөгжилтэй хүүхэнд дурлаж болох юм гэж боджээ. Ийм сайхан зан чанар бол аливаа цэнгэл жаргалын эх булагтай адил юм. 

	Гэтэл Грифитсийнхэн болон тэдний найзууд хот орж ирээд, Ликург хот ч жилд долоогоос доош сарын турш байдагтайгаа адил хөгжилтэй, хөл үймээнтэй болжээ. Бас Клайд Ликургийн дээгүүр хүмүүсийн амьдралыг улам их сонирхох болов. Уикиги-авеню болон түүний ойр хавийн гудамжны байшингууд ямар сайхан үзэмжтэй вэ! Тэдгээр байшинд суудаг хүмүүсийн амьдрал ямар их хорхой хүрмээр ер бусын амьдрал бэ! Ай Клайд тэдний дотор байдаг болоосой. 

	
XXIII БҮЛЭГ

	Арван нэгдүгээр сарын нэг орой Клайд төв гудамжны ойролцоо  Уикиги-авеню гудамжаар явж байлаа. Клайд Пейтон авгайнд сууснаасаа хойш ажилд очих, ажлаас ирэхдээ ямагт энэ алдарт газраар явдаг байжээ. Гэтэл энд Клайдад ч, Грифитсийнхэнд ч санаагүй байсан хэсэг чухал явдлыг гаргасан нэг зүйл тохиолдсон байна. Энэ үед Клайд маш сэргэлэн цовоо байжээ. Энэ бол шинэ хуучин хоёрын зааг дээр байгаа залуу хүний ёс юм. Клайд сайн байр байдалтай болсон бөгөөд энд хүн бүхэн түүнийг хүндэлж байгаа юм. Клайдын цалин хөлс хангалттай учир орон сууц, хоолны үнэ төлсний дараа үлдсэн арван таваас доошгүй долларыг өөрийнхөө болон Робертагийн хэрэгцээнд зориулан зарж болно. Энэ нь үнэндээ «Грин Дэвидсон» зочид буудалд буюу «Юнион Лиг» клубт авч байсан хөлснөөс нэлээд бага боловч энд Клайд Канзас-Ситид байсантайгаа адил ямагт гачигдсан гэр бүлтэйгээ холбоогүй байгаа бөгөөд Чикагод байсантайгаа адил ганцаардан зовохгүй байна. Клайд нууц дурласан Робертатайгаа байна. Энэ тухай Грифитсийнхэн юу ч мэдэхгүй байгаа ба мэдэх ёсгүй байгаа нь зол завшаан юм. Гэвч хэрэв бэрхшээл гарч ирэх юм бол энэ байдлыг яаж нууц байлгах вэ гэдгийг Клайд бодож үзсэнгүй. Клайд хамгийн хойшлуулшгүй тулгарсан зүйлээс бусад зүйлийг анзаарч үздэггүй ажээ. 

	Үнэндээ Грифитсийнхэн болон тэдний найзууд Клайдыг өөрсдийнхөө дунд оруулахыг хүсээгүй боловч эндхийн дээгүүр хүмүүсийн тоонд ордоггүй бусад нэртэй алдартай хүмүүс Клайдыг их анхаарч үздэг байжээ. Яг энэ өдөр (Клайд хавраас эхлэн тасгийн дарга болсны дээр Сэмюэл Грифитс саяхан олон хүний нүүрэн дээр Клайдтай бага зэрэг ярилцсан учраас тэр биз) компанийн орлогч дарга нарын нэг болох Рудольф Смилли өөрөө Клайд дээр хүрч ирээд, Клайдыг гольф (бөмбөг) тоглодог уу, хэрэв тоглодог бол хотоос хэдхэн миль газар байх эндхийн маш их алдаршсан хоёр гольф клубийн нэг болох Амоскиг клубт элсэхгүй юу гэж эелдэгхэн асуужээ. Энэ бол эрхэм Смилли Клайдыг ирээдүйд томоохон хүн болно гэж үзээд, фабрик дээр дээгүүр байр эзэлж байгаа биш боловч Грифитсийнхэнд огт хамаагүй хүн биш гэж бусад олон хүний адилаар үзэж байгаагийн гэрч байснаас зайлсангүй. 

	Клайд энэ тухай бодсоны дээр бас өнөөдөр, удахгүй, арван нэгэн цагт буюу түүнээс ч эрт Робертагийнд очиж, түүнтэй дахин уулзана гэж бодоод баярлаж, шинэ маягаар түргэн, хөнгөн, хөгжилтэй алхаж гишгэж, хөдөлж явж байлаа. Ерөөсөө Клайд Роберта хоёр нууцаар уулзаж сураад, өөрснөө мэдэлгүйгээр нэлээд зоригтой болжээ. Тэд одоо болтол баригдаагүй учир хойшид ч баригдахгүй гэж итгэж байв. Хэрэв хамт явж байгаад таних хүнтэй уулзах юм бол Роберта Клайдыг өөрийнхөө ах гэж хэлэх юм. Ингэхлээр ямар ч яршиг төвөг гарахгүй болно. Тэгээд бас хов жив гарах баригдахаас болгоомжлохын тулд Роберта өөр байранд очиж, тэнд хуучнаараа үргэлжлэхээр тэд шийджээ. Ингэвэл хялбар болох бөгөөд юу ч болсон огт уулзах бололцоогүй байснаас дээр юм. Роберта ч үүнийг зөвшөөрөхөөс өөр арга олдсонгүй. 

	Гэвч яг энэ орой Клайдын сэтгэлийг огт ондоо тийш нь татсан нэг уулзалт болжээ. Клайд Уикиги-авенюд байгаа хамгийн сайхан харшуудын анхдугаар харшийн хажуугаар өнгөрч гарахдаа (энд хэн суудгийг Клайд огт мэддэггүй байжээ) гудамжны дэнгийн гэрэл бүдэг тусч, салхины аясаар сарчигнан эргэлдэн байгаа унаж харласан навчинд дарагдсан жижиг шалбааг байшингийн өмнө байхыг сонирхон хашааны өндөр ширмэн сараалжин дундуур шагайн харжээ. Энд байгаа юм цөм хөдөлшгүй хатуу чанд, амгалан тайван, битүү түгжигдмэл, үзэсгэлэнтэй сайхан мэт санагдсан бөгөөд Клайд энэ харшийн энх төвшин, баялаг сайхныг хараад гайхан биширчээ. Клайдыг хоёр дэнлүү бүхий гол хаалганы тушаа очиход, битүү том автомобиль өргөн дугариг гэрэл цацруулан том хаалганы яг дэргэд гэв гэнэт хүрч ирж зогсов. Жолооч нь буун харайж, машины хаалга онгойлгоход автомобилиос цухуйсан Сондра Финчлийг Клайд агшин зуур танив. 

	— Дэвид ээ, хажуугийн хаалган дээр гүйж очоод, Мириамд намайг хүлээж чадахгүй гэж байна гэж хэл. Би Грамбалынханд хоол идэхээр очно. Гэвч би есөн цагт эргэж ирнэ. Хэрэв түүнийг гэртээ байхгүй бол энэ зурвасыг орхичхоорой. Бушуулаарай, мэдэв үү? гэв. Сондрагийн дуу, төрх намба нь захирангуй мөртөө сэтгэл татмаар байсан бөгөөд энэ нь өнгөрсөн хавар Клайдыг гайхуулсан билээ. 

	Гэтэл Сондра энэ үед гудамжны явган замаар Гилберт Грифитсийг ирж явна гэж санажээ. 

	— А, сайн уу зугаалж явна уу? гэж Сондра дуудаад: — Хэрэв та жаахан хүлээвэл би таныг хүргээд өгнө шүү. Би Дэвидийг зурвас өгөөд явуулчихсан, тэр одоохон эргэж ирнэ гэв. 

	Сондра Финчли Беллатай үерхэж, Грифитсийн баян хөрөнгө, алдар нөлөөтэйг зөвшөөрч үздэг байсан боловч Гилбертэд огт талархдаггүй байжээ. Сондра  Гилберттэй аальгүйтэх гэж оролдсон боловч Гилберт анхнаасаа түүнийг хайхраагүй бөгөөд хайхрахгүй хэвээрээ байжээ. Иймд Сондрагийн бардан зан хөдөлсөн байна. Энэ нь нэр төр хичээдэг, биеэ тоосон Сондраг маш их хорсгосон бөгөөд Сондра хэзээ ч Гилбертийг уучлахгүй юм. Сондра бусад хүний зожиг байдлыг тэсвэрлэдэггүй бөгөөд ялангуяа Беллагийн биеэ тоосон, нэрэлхүү, хүйтэн зантай ахыг тэсвэрлэж үздэггүй байжээ. Гилберт өөрөөсөө өөр ямар нэг хүний тухай бодохгүйгээр тийм их зантай ихэмсэг ярвагар бөгөөд өөрийгөө хэтэрхий ихэд үздэг юм. «Фу, ямар их бардан юм! Ер нь өөрийгөө юу гэж боддог юм бэ? Өөрийгөө мөн айхавтар хүн гэж боддог юм байна... Бүр Рокфеллер буюу Моргантай адил гэж санадаг байх аа! Энэ бол өчүүхэн ч сонирхолгүй амьтан гэж би санаж байна. Белла бол миний сэтгэлд таалагддаг. Тун хөөрхөн ааштай. Харин энэ бол хөндий цээж юм. Хүүхнүүд над зусардаасай гэж боддог байх аа. Гэвч би л чамайг зусардахгүй» гэж Сондра түүнтэй уулзах бүрдээ боддог байжээ. Гилбертийн тухай өөр хүнтэй ярихдаа ч Сондра ямагт ингэж хэлдэг байжээ. 

	Гэтэл Гилберт Сондрагийн явдал, байдлын тухай Беллагийн яриаг сонсохдоо: «Юу? Энэ биеэ тоосон охин уу? Тэр өөрийгөө юу гэж боддог юм бэ? Хаанаас тэгж биеэ тоочихсон юм!» гэж хэлдэг заншилтай байлаа. 

	Гэвч Ликургийн олон нийтийн хүрээ маш явцуу байсан бөгөөд эндэхийн мундагчуул маш цөөн байсан учир хэдхэн тооны сонгомол хүмүүс өөрийн эрхгүй уулзалддаг, найрсаг харилцаатай байхад хүрдэг ажээ. Чухам ийм дээрээс Сондра сая Гилбертийг, өөрөөр хэлбэл Гилберт гэж андуурсан тэр хүнийг дуудсан байна. Сондра машин дотроо түүнд суух зай гаргах гэж цаашаа ахиж суув. Клайд эхлээд гэнэт ингэсэн явдалд балмагдаж, тун их самгардаад, чихэндээ итгэх эсэхээ мэдэхгүй, гиншин эрхэлсэн гарз нохойн дүр гарган, машин дээр хүрч очив.

	— А, сайн байна уу гэж Клайд хэлээд, малгайгаа авч бөхөлзөн: — Сайн сууж байна уу? гэв. Энэ бол хавар авга ахынд дайралдсан бөгөөд амжилт ололтыг нь зуны сонинд бичиж байсан тэр гуа сайхан Сондра үнэхээр мөн байна гэдгийг Клайд мэджээ. Гэтэл энд Клайдын өмнө хэзээнийхээ маягаар дур булаам энэ хүүхэн сайхан автомобильд суугаад, Клайдад хандан үг хэлж байгаа бололтой... Гэвч Сондра андуурсан бөгөөд энэ бол Гилберт биш юм гэдгийг тэр дороо мэджээ. Сондра энэ эвгүй байдлаас гарах арга замаа мэдэхгүй агшин зуур ичив. 

	— Ай, уучилна уу? гэж Сондра хэлээд: — Одоо би таныг танилаа. Та бол эрхэм Клайд Грифитс байна. Би таныг Гилберт гэж санажээ. Та сүүдэрт зогсож байсан, гэж Сондра түгдэрч ээдрэн хэлэв. 

	Клайд түүний самгардаж байгааг мэдээд, Сондрагийн андуурсныг ойлгожээ. Энэ бол Сондрад өөрт нь ч аягүй Клайдад ч тийм их сайнгүй андуурал байлаа. Тэгээд Клайд сандарч, түүнд эндээс бушуухан зайлах гэж санагджээ. 

	— Уучлаарай! Зүгээр, зүгээр... Би шалгаагаад байхыг хүсэхгүй байсан юм... гээд Клайдын зүс нь улайж, маш урамгүй, ухарч алхав. 

	Гэвч Клайд бол үеэлээсээ хавьгүй их аятайхан, хавьгүй их эелдэг бөгөөд Сондрагийн царай зүс нийгмийн байдал нь Клайдад хүчтэй сэтгэгдэл илт төрүүлж байгааг Сондра шууд мэджээ. Сондра түргэн санаа авч:

	— Та юу гэсэн үг вэ! Би таныг хаа очих газар чинь хүргэж өгье. Та, суугтун! Надад тун аятайхан болно гэж Сондра дур сэтгэл татахуйц сайхан инээмсэглэн хэлэв. 

	Клайдыг өөр хүн гэж андуураад түүнтэй ярилцсаныг мэдмэгцээ төрх маяг нь шууд өөр болж, гуньхарч, ичиж, цөхөрснийг Сондра мэджээ. Клайдын нүдний харц мохож, гэмшсэн байдлаар гунигтай инээмсэглэв. 

	— Яах вэ л даа, хэрэв таныг тэгж байгаа юм бол би баяртай суугаад явах байна гэж Клайд түгдрэн хэлээд: — Би ингэж ташаарсныг ойлгож байна. Яах вэ, зүгээр, та битгий зов. Хэрэв та дургүй байвал... би бодвол... гээд Клайд явахыг завдан бараг эргэсэн боловч тэр хүүхэнд их татагдсан учир өөрийн эрхгүй хоргодон саатжээ. 

	— За Грифитс суу л даа! Би их гуйж байна. Ингэж андуурсанд би их харамсаж байна. Би таныг хүргээд өгье, Гилберт биш болохоор тэгж байна гэж би танд санагдуулахыг хүсэхгүй байна.., гэж Сондра давтан хэлэв. 

	Клайд самгардан түдгэлзээд, машины зүг алхаж, Сондратай зэрэгцэн суув. Энэ нь Гилберт биш байсан явдалд сэтгэл ханасан Сондра Клайдыг шууд сонирхон харж эхлэв. Сондра Клайдыг сайн харах, далимд нь өөрийгөө харуулахын тулд (өөрийнхөө үзэсгэлэн гуа царайг Клайдад яриагүй нөлөөлнө гэдэгт Сондра эргэлзэхгүй байв) машины оройн лампыг асаав. Жолоочоо эргэж ирмэгц Клайдыг хаашаа хүргүүлэх вэ гэж Сондра асуулаа. Клайд байдаг газраа шууд хэлэв. Түүний суудаг гудамж нь Сондрагийн суудаг гудамжтай зэрэгцүүлэхэд хавьгүй дорой язгуурын гудамж юм. Автомобилийг хөдөлмөгц, Клайд энэ ахар богино цагийг ашиглаж, Сондрад сайн сэтгэгдэл төрүүлэх гэж маш их хүсжээ. Сондра хэзээ нэг цагт түүнтэй дахин уулзахыг хүсэх ч юм бил үү, хэн мэдэх билээ... Клайд энэ сонгомол хүмүүсийн дунд багтан орохыг хичээн шунаж байжээ. 

	— Та намайг хүргэж өгөх гэсэн чинь надад тун сайхан байна гэж Клайд инээмсэглэн хэлээд: — Намайг манай үеэлтэй андуурсныг би мэдсэнгүй. Хэрэв мэдсэн бол би тан дээр очихгүй байсан гэв. 

	— За ямар хамаа байдаг юм. Энэ тухай ярихын хэрэг алга. (Сондра Клайдыг анх удаа харахдаа дутуу үнэлсэн юм байна гэж одоо боджээ). Энэ бол таны биш харин миний алдаа юм. Гэвч би одоо ташаарсандаа баярлаж байна гэж Сондра эрс шууд хэлээд, дур булаам инээмсэглэж: — Гилбертийг хүргэснээс таныг хүргэсэн нь надад хавьгүй аятайхан байна. Тэр бид хоёр сайн таардаггүй, уулзах бүрдээ л маргадаг юм гээд инээмсэглэв. Одоо Сондра ичихээ больсон учир хойшоо жавхлантай сайхан налаад, Клайдын төвшин сайхан царайг сонирхон харж гарав. «Энэ чинь инээмсэглэсэн эелдэгхэн харцтай юм. Юу ч гэсэн Белла, Гилберт хоёрын үеэл шүү дээ. Тэгэхлээр ядуу биш байх аа» гэж Сондра боджээ. 

	— Аа тийм үү, харамсалтай хэрэг байна гэж Клайд хатуу чанд байдал гарган хэлээд, тэр хүүхний дэргэд нүүрмэг, зоримог дүр үзүүлэх гэж эв хавгүй, өлбөгөр оролдлого гаргажээ. 

	— Үнэндээ энэ нь тийм их ноцтой биш юм. Зүгээр л бид заримдаа дэмий юмнаас болж маргадаг юм гэж Сондра хэлээд, өөрийнхөө дэргэд Клайдын тэвдэж самгардаж байгааг харж, ингэж хичээж толгойг нь эргүүлж чадсандаа сэтгэл нь ханаж: — Та авга ахындаа л ажилласаар байгаа юу? гэв. 

	— Тийм ээ, одоо би тасаг хариуцаж байгаа гэж Клайд энэ нь Сондрад асар их ач холбогдолтой юм шиг уриалгахан хариулав. 

	— Аа тийм үү, би мэдээгүй л дээ. Би тэр нэг дайралдсанаас хойш тантай нэг ч уулзаагүй, та санаж байна уу? Та хаа ч очихгүй юм аа, танд зав байдаггүй биз дээ? гэж Сондра хэлээд: «Танай хамаатнууд таныг тийм их сонирхдоггүй юм байна» гэж хэлэх гэсэн юм шиг Клайдыг жоготой харав. Гэвч Клайдыг үнэхээр таалж эхэлсэн учир: — Та зуны турш хотод байсан биз гэж л асуув. 

	— Тийм ээ, тэгэхэд хүрсэн юм! гэж Клайд зүгээр л хөгжөөнтэй хариулаад: — Би ажилдаа баригдаад үлдсэн юм. Гэвч би таны нэрийг сонин дээр олж үзээд, танай экскурс, теннисийн уралдааны тухай уншиж, зургаадугаар сард цэцгийн баярын үеэр таныг харсан юм. Та яг л янагийн дагина шиг гоц сайхан байна билээ! гэв. 

	Клайдын харц шагшин гайхсанаа илтгэсэн учир Сондрагийн дур сэтгэл бүрмөсөн татагджээ. Гилбертийг бодвол огт өөр маш сайхан зантай залуу юм! Энэ залуу Сондрад илт татагдсан нь найдваргүй хэрэг бөгөөд харин Сондра түүнийг түр зуурхан л сонирхож болох юм гэж ер байх уу! Сондра жаахан гуньж, Клайдыг өрөвдөв. Сондра үеэлийг нь бүрмөсөн татаж байсан байна гэж Гилберт сонсвол юу гэж бодох байсан бол? Гилберт их уурлах байх даа... тэр чинь Сондраг энгийн охин гэж үздэг шүү дээ. Хэрэв ямар нэг Клайдад тусалж, Гилбертийн өөрийнх нь санаанд орох ч үгүй тийм байдлаар Клайдыг тоож үзэх юм бол Гилбертэд сайн сургамж болох байсан гэж Сондра бодоод баяр нь хүрчээ. 

	Энэ минутад автомобиль Пейтон авгайн үүдэнд хүрч зогссон нь харамсалтай юм. Тэр хоёрын хэн хэнд сонирхолтой адал явдал төгсөв бололтой. 

	— Таны тэгж ярих нь юутай сайхан бэ! Би үүнийг мартахгүй гэж Сондра зальтай байдлаар инээмсэглэв. Жолоочийг машины хаалга онгойлгоход Клайд машинаас буун харайв. Энэ ер бусын чухал уулзалтаас болж Клайд сэтгэл их хөдөлсөн байлаа. 

	— Та энд суудаг юм байна... Та Ликургт өвөлжин байх уу? 

	— Тэгнэ ээ, юу ч гэсэн тэгнэ байх гэж найдаж байна гэж Клайд юм бодсон байдалтай хэлэхэд, түүний санаа нь харцаараа илэрчээ. 

	— Тэгвэл та бид хоёр хаа нэг газар бас дахин уулзаж магадгүй юм шив? Юу ч гэсэн тэгнэ гэж найдаж байна гэж Сондра хэлээд, толгой дохиж, дур сэтгэл хамгийн их татмаар байдлаар инээмсэглэн, сарвайхад ухаан жолоогүй баярласан Клайд:

	— Би ч бас найдаж байна гэж хашхирав. 

	— За баяртай гэж Сондра машин хөдлөхөд хашхирав. 

	Клайд хойноос нь хараад, түүнтэй хэзээ цагт дахин ингэж ганцаартай нь уулзах болов уу? гэж өөрөө өөрөөсөө асууж байлаа. Энэ хоёр хэзээ нэг цагт бас өнөөдрийнх шиг уулзах юм гэж үү? Тэгээд Сондра өнөөдөр Клайдтай анх уулзсанаа шал ондоо байдлаар ярьж байлаа. Тэгэхэд Сондра түүнийг огт сонирхохгүй байсныг Клайд сайн санаж байв. 

	Бодол, горьдлогоор дүүрсэн Клайд хаалганыхаа зүгт явлаа. 

	Гэтэл Сондра Ликургийн гудамжаар машинаар давхиж явах зуур, Грифитсийнхэн ямар учраас хамаатан саднаа ийм бага хайхардаг юм бэ? гэдгийг ойлгож ядаж явлаа. 

	
XXIV БҮЛЭГ

	Санамсаргүй энэ уулзалт нь олон талаар үнэхээр хөнөөлтэй нөлөө үзүүлжээ. Робертатай ойр дотно байсан явдал Клайдыг их цэнгүүлж, баярлуулж байсан боловч одоо Клайд олон нийтийн дунд байр байдалтай болж чадах уу гэсэн асуудал түүний өмнө дахин тулгарч маш их догдлуулах болов. тэгээд дээд зиндааны ач холбогдлыг түүний нүдний өмнө нэмэгдүүлж, тэр ач холбогдлын биелэл болж байсан тэр зиндааны хүүхний нөлөөгөөр ийм явдал тохиолдсон нь хачин байв. Сондра Финчли бол гуа үзэсгэлэнт хүүхэн юм! Түүний зүс царай нь үзэсгэлэн төгөлдөр, хувцас нь гоё, төрх намба нь задгай цайлган юм. Клайд анх уулзахдаа буюу ядаж одоо түүний сонирхлыг татаж чадсан болоосой! 

	Клайд Робертатай тогтоосон шинэ харилцаагаа тийм ач холбогдолтой зүйл гэж үзээгүй учир одоо Клайдыг Сондра шиг тийм хүүхэнд болон тэр хүүхэнд төлөөлүүлсэн бүх зүйлд хамаг бие сэтгэлээ дайчлан тэмүүлэхэд энэ харилцаа нь түүнийг барьж тогтоож чадахгүй ажээ. Уимблинжер Финчлийн цахилгаан тоос сорогчийн фабрик нь эндэхийн том үйлдвэрийн газрын нэг байжээ. Тэр фабрикийн өндөр хана, яндангууд Могаук голын тэртээ талд огторгуйд сүндэрлэж байгаа барилгын хагас хэсэг болж байв. Уикиги-авенюд Грифитсийнхний харшаас холгүй байгаа Финчлийн харш бол барилгын ухааны хамгийн сүүлчийн маягаар бүтээгдсэн энэ эгнээний хамгийн сүртэй гоё сайхан байшингийн нэг байлаа. Энэ байшинг Италийн мандлын үеийн хэв маягаар гантиг чулууг хайр чулуутай хослуулан барьсан ажээ. Финчлийнхэн өөрснөө хотын дотор хамгийн их яригддаг тэдгээр айлын нэг байлаа. 

	Ай, энэ ер бусын хүүхэнтэй ойр дотно танилцах сан. Энэ хүүхний найр талыг татвал, үүний ачаар тэр хүүхний гайхамшигт сайхан зиндаанд орж болох юм. Клайдыг Грифитс биш гэх үү? Царай зүсээрээ Гилбертээс дор гэх үү? Гилберт шиг их мөнгөтэй буюу адаглахад түүний хагас шиг мөнгөтэй байсан бол Клайд түүнээс дордохгүй аятайхан харагдах байсан билээ. Клайд Гилберт шиг хувцаслаж, сайхан машин унах чадал чинээтэй байсан болоосой. Тэгвэл Сондра шиг ийм хүүхэн Клайдыг баяртайяа тоох... аягүй бол түүнд дурлах байсан даа! Шууд үлгэрт гардаг шиг тийм сайхан болох байсан. Гэвч одоо горьдож суухаас өөр арга алга гэж Клайд бодож урамгүй байлаа. 

	Золиг гэж! Өнөө орой Клайд Робертагийнд очихгүй, ямар нэг шалтаг олж: ... авга ах буюу үеэл ямар нэг ажлаар дуудсан гэж маргааш түүнд хэлэх болно. Одоо Клайдын сэтгэл маш их хөдөлсөн учир тэднийд очихыг хүсэхгүй, очиж чадах ч үгүй болно.

	Клайдын маш их хүсэж эрмэлзсэн баялаг, гуа үзэсгэлэн, нийгмийн тусгай байр байдал нь түүний ус шиг урссан тогтворгүй зан чанарт ингэж нөлөөлжээ. 

	Бас Сондра Клайдтай уулзаад, түүнийг үеэлийнхээ хорон зан байдлаас шал өөр харилцдаг байдлыг мэдээд түүнд тун их татагджээ. Түүний төрх байдал, хувцас хунар, мөн тэрчлэн фабрик дээр ямар нэг тасаг хариуцдаг гэж цухуйлгасан үг энэ бүгд нь түүний байр байдлыг Сондрагийн бодож байснаас дээр юм гэж гэрчлэх мэт болжээ. Гэвч Сондра бараг бүх зуны турш Беллатай хамт байж, Гилберт, Майра тэдний эцэг эхтэй олон дахин уулзаж байсан боловч тэд Клайдын тухай хэзээ ч ганц үг дуугарахгүй байсныг Сондра бас санажээ. Чухамдаа Клайд бол ядуу хамаатан бөгөөд миний нөхөр түүнд жаахан туслах санаатай энд авчирсан юм гэж Грифитс авгай анх Клайдтай уулзахад хэлж байсныг л Сондра мэддэг байжээ. Гэвч энэ удаа Клайд тийм их өчүүхэн, өрөвдөлтэй ядуу хүн биш шиг санагдсан бөгөөд тун царайлаг аятайхны дээр сайхан хувцастай байлаа. Клайд Сондрад таалагдахыг маш их хүсэж байгаа нь ил байв. Гэтэл энэ бол бас Грифитс мөн бөгөөд Гилбертийн үеэл мөн учир ингэж байгаа нь тун сайхан хэрэг юм. 

	Сондра Трамбалыкныд хүрч ирээд (гэрийн эзэн нь энэ нутгийн их амжилт гаргасан өмгөөлөгч Дуглас Трамбал гэгч юм. Эхнэр нь үхсэн ажээ. Хүүхдийнхээ тал танилууд, мөн тэрчлэн өөрийнхөө дэгжин нарийн төрх намба, туршлагатай хуульчийн авьяас чадвар энэ бүгдийнхээ ачаар Ликургийн дээд хэсгийн дотор нэвтрэн орж чадсан ажээ) өөрөө яаж андуурч хөглөснөө өмгөөлөгчийн хоёр охины дотроос эгч нь болох Жил Трамбалд нэн даруй сонсгоод, болсон явдлыг цөмийг нь түүнд дэлгэрэнгүй ярьжээ. Жил энэ явдлыг маш их сонирхсон учир Сондра хоолны дараагаар тэр явдлаа Гертруда Трамбал, Трейси Трамбал хоёрт давтан ярьжээ. 

	— Би энэ залуутай төв гудамжинд гурав дөрөв дахин дайралдсан гэж итгэж байна. Тэр чинь Гилтэй тун адилхан юм байна билээ, тийм үү? Харин их зан гаргадаггүй хүн байдаг шүү. Би Гилбертийг явж байна гэж санаад, хоёр ч удаа түүнтэй мэндэлсэн юм гэж өмгөөлөгчийн ганц хүү Трейси Трамбал хэлэв. Энэ хүү эцгийнхээ конторт хууль судалж байжээ. 

	— Тийм ээ. Түүнийг би ч бас үзсэн. Тэр чинь саравчтай малгай, Гилбертийнх шиг бүстэй пальто өмсдөг. Түүнийг Арабелла Старк над зааж өгсөн юм. Дараа нь хагас сайн өдрийн орой Жил бид хоёр түүнийг үзсэн. Тэрээр Старийнхны байшингийн хажуугаар өнгөрч явсан түүнийг би Гилбертээс илүү царайлаг юм гэж санасан шүү гэж Гертруда Трамбал хэлэв. 

	Энэ нь Клайдын тухай Сондрагийн саналыг бататгасан учир:

	— Хавар Бертина, Крэнстон бид хоёр Грифитсийнхнийд түүнтэй дайралдсан юм. Тэгэхэд тэр залуу ичимхий юм шиг бидэнд санагдсан. Харин одоо та нар түүнийг үзсэн болоосой. Тэр чинь тун царайлаг, бас их талимаарсан нүдтэй, аятайхан сайхан инээмсэглэдэг залуу байна гэж Сондра хэлэв. 

	— Ай Сондра минь! Хэрэв ингэж хэлэхийг сонсвол хардаж сэрдэх зарим нэг хүн бий гэдгийг би мэдэж байна шүү гэж Жил Трамбал хашхирав. (Сондра тэр хүүхэн хоёр Снедекерийн сургуульд хамт сурч байсан бөгөөд тэр хүүхэн Бертина, Белла хоёрын адил Сондрагийн дотно найз нь байжээ).

	— Үеэлийг нь өөрөөс нь илүү хөөрхөн гэж үзэж байгааг сонсох юм бол Гил Грифитст тийм их аятайхан биш байх байлгүй дээ гэж Трейси Трамбал хэлэв. 

	— За Гилберт яадаг юм гэж Сондра зэвүүцсэн байдалтай түс гэтэл инээгээд: Гилберт өөрийгөө хэтэрхий их дээгүүрт үздэг. Грифитсийнхэн түүнээс болж л хамаатнаа анхаарахгүй байгаа гэж би мөрий тавих байна. Одоо би үүнд шууд итгэж байна. Белла түүнтэй танилцахыг огт дургүйцэхгүй. Белла бүр хавар түүнийг царайлаг гэж үзэж байгаагаа хэлсэн юм. Бас Майра бол хэзээ ч, хэнийг ч гомдоохгүй... Хэрэв бидний хэн нэг нь түүнийг ивээлдээ авч, янз бүрийн айлд урих юм бол зугаатай хэрэг болно. Түүний ямар байдалтай байхыг болон Грифитсийнхний яахыг харвал сонирхолтой байх юм. Эрхэм Грифитс ч, Белла ч, Майра ч юм хэлэхгүй харин би л лав уурлах болно гэдэгт би итгэж байна. Би өөрөө Беллатай хэтэрхий дотно байдаг болохоороо над эвгүй юм, харин үүнийг зохиож чадах хүний би мэдэж байна гэж Сондра хэлээд, Бертина Крэнстоны тухай Гил, Грифитс авгай хоёрт Бертинагийн дургүй байдаг тухай бодож: — Харин тэр залуу танц хийж, морь унаж, теннис тоглож... чаддаг эсэхийг би мэдэхгүй байна гэв. 

	Сондра сэдэвлэж байгаа явдлаа сонирхоод, энэ сэдвийг эргэцүүлэн бодож дуугүй болов. Бусад нь түүнийг ажиглаж байлаа. Сондра шиг мөн тийм хөнгөмсөг тогтворгүй боловч тийм их царайлаг бус Жил Трамбал:

	— Энэ чинь их сонирхолтой хэрэг болно. Грифитсийнхэн тун их дургүйцэх үү, чи юу гэж бодож байна гэв. 

	— Хамаагүй юм биш үү дээ? Ихдэхдээ л түүнийг тоохоо болино биз. Энэ чинь хэнд падтай юм, би мэдмээр байна. Түүнийг урьсан хүмүүст л лав падгүй байх гэж Сондра хэлэв. 

	— Та нар хотод будилаан тарих гэж байна уу? 

	Цөм үүгээр шувтарна гэж би мөрий тавих байна. Гил Грифитс дургүйцэх нь лавтай хэрэг. Би л Гил байсан бол дургүйцнэ. Та нар сүйд майд болгох гэж байгаа юм бол та нарын хэрэг. Гэвч ингэж сүйд майд болно гэдэг дээр би мөрийцөхөд бэлэн байна гэж Трейси Трамбал хэлэв. 

	Энэ сэдэвлэсэн хэрэг Сондра Финчли шиг зантай хүний сэтгэлд маш их тааламжтай байлаа. Гэвч хэрэв Бертина Крэнстон, Жил Трамбал, Патриция Энтони, Арибелла Старк нартай ингэж ярилцсаны дараа энэ тухай мэдээ чимээг Гилбертийн тухай хэлсэн муу үгний хамтаар түүнийг суух гэж байгаа хүүхэн гэж хотоор шивэр авир хийдэг Констанция Вайнантаар дамжуулан Гилбертийн сонорт хүргэхгүй юм бол үүнээс ямар нэг олигтой үр дүн гарахгүй байсан биз ээ. Гилбертийг үнэхээр өөртэйгөө сууна гэж найдаж байсан Констанция Сондрагийн ааш занд дургүйцжээ. Сондра юуны төлөө Клайдыг Гилбертээс хөөрхөн гэж хүн бүхэн ярихыг бодсон юм бэ? Сондрагаас хариугаа авах далимд нь санаагаа амруулахын тулд Констанция энэ бүгдийг Гилбертэд ярьжээ. Гилберт үүний хариуд Клайд Сондра хоёрын талаар хэдэн ширүүн үг хэлсэн байна. Түүний хэлсэн үгийг Констанция нэлээд нэмэрлүүлээд, улмаар Сондрагийн сонорт хүрсэн нь зохих үр дүнгээ үзүүлжээ. Сондра юу болсон ч Гилбертээс заавал хариугаа авахаар шийджээ. Сондра хүсэх л юм бол Клайдтай тун их эелдэгхэн болж, бусдыг ч мөн тийм болгож чадах юм. Энэ бол ядуу боловч Гилбертээс илүү их таалагдаж чадах өөрийнх нь үеэлийн дүрээр Гилбертийг өрсөлдөгчтэй болгох гэсэн хэрэг. Тун сонирхолтой хэрэг болно. Тэгээд Сондра хэрэв сэдэвлэсэн бүх явдал амжилтгүй болж шувтарвал үүнд оролцсоноо мэдэгдэхгүй, нэрээ гутаахгүйгээр Клайдыг нийгэмдээ оруулах амархан арга олжээ. 

	Ликургийн нэртэй айлуудын багачууд Снедекерийн сургуулиар хүмүүжсэн залуучууд «Одоо ч, дараа ч» гэдэг нэртэй клуб маягийн нэг зүйл зохион байгуулсан байжээ. Энэ нь тодорхой зохион байгуулалт ч үгүй, өөрийн орон байр ч үгүй байлаа. Нийгэмд эзлэх байдлынхаа талаар энэ клубт орж чадах хүн бүхэн клубийн гишүүдийг гэртээ урьж хоол идүүлэх, танц хийх, цай уулгах эрхтэй байжээ. 

	Хэрэв ямар нэг хүн Клайдыг ийм үдэшлэгт урих юм бол энэ хэрэг тун амархан бүтэх юм даа гэж Сондра бодоод, Клайдыг зиндаандаа оруулах тохиромжтой арга эрж байлаа. Жишээ нь Жил Трамбалыг ингэж урь гэж хэлж болох юм. Жил клубийн гишүүдэд зориулсан ийм үдэшлэг зохиогоод, Клайдыг уриг. Энэ арга мэх нь Сондрад Клайдтай дахин уулзах, түүний аль хэр сонирхолтойг болон хэн болохыг тодорхойлох бололцоо өгөх болно. 

	Ингээд арван хоёрдугаар сарын эхний долоо хоногийн дөрөв дэх өдөр Жил Трамбал гэрийн эзний үүрэг гүйцэтгэж, клубийн гишүүд, тэдний найзуудад зориулсан дайллага хийхээр төлөвлөжээ. Будаалгад Сондра, түүний ах Стюарт, Трейси, Гертруда Трамбал, Арабелла Старк, Бертина, түүний ах, бас Утика, Гловерсвиль хоёроос нэлээд хэдэн хүн, мөн Клайд эдгээр хүмүүсийг урьжээ. 

	Бас Клайдыг ямар нэг алдаа гаргах, түүнийг хүнд муу хэлэгдэхээс хамгаалахын тулд зөвхөн Сондра төдий биш, харин бас Бертина, Жил, Гертруда нар түүнийг анхааран хүрээлж, түүнд эелдэгхэн байхаар шийджээ. Тэд Клайдыг ямагт танц хийх хүнтэй байлгах, ширээний ард ч, танц хийх үед ч ганцаарыг нь үлдээхгүй байхыг хичээх, нэг үгээр хэлэхэд үдэшлэг дуустал түүнийг бие биедээ уран чадамгай дамжуулж байх болно. Иймд бусад хүмүүс ч түүнийг сонирхож болох бөгөөд Ликургийн шилдэг нийгмийн дотроос Клайдтай эелдэг байгаа хүн нь ганцхан Сондра юм гэдэг яриа гаргахгүй болно. Энэ бүгд нь Беллад болон Грифитсийн гэр бүлийн бусад хүмүүст эвгүй биш байлаа гэхэд наад зах нь Гилбертэд үлэмж аягүй байх болно. 

	Тэгээд энэ төлөвлөгөөг биелүүлэв. 

	Ингэхэд Клайд Сондратай уулзсанаас хойш хоёр долоо хоногийн дараа арван хоёрдугаар сарын эхээр нэг өдөр фабрикаас эргэж ирээд, шургуулга дээрх толинд түшүүлэн тавьсан цайвар шар дугтуйтай бичгийг хараад гайхжээ. Үл таних хүний том үсгээр хаягийг татлан бичсэн байлаа. Клайд дугтуйтай бичгийг авч, хэнээс ирснийг мэдэж ядан, гайхан харав. Ар тал дээр нь «Б. Т.» буюу «Д. Т.» гэсэн нэрсийн эхний үсэг байлаа. Клайд учрыг нь олж чадсангүй. Үсгийг адармаатай хэлхээгээр сүлжсэн байв. Клайд дугтуйг задлаад, бичиг гаргатал, түүний дээр:

	 

	«Одоо ч, дараа ч»

	клуб

	 

	Дуглас Трамбалын байшинд өвлийн анхдугаар танц

	Будаалга арван хоёрдугаар сарын 7-ны дөрөв дэх өдөр хийнэ.

	Ункиги авеню гудамж, 135

	Энэ будаалгад таныг урьж байна.

	Жил Трамбал бүсгүйд хариу ирүүлэхийг хүснэ

	 

	гэж бичсэн байв. 

	 

	Бичгийн ар талд дугтуйны хаяг бичсэн мөн тэр хүний гарын үсгээр:

	 

	«Эрхэм хайрт Грифитс аа, үүнийг танд тааламжтай болно байх гэж би бодож байна. Цөм энгийн байдлаар болох бөгөөд таны сэтгэлд тохирно гэдэгт би итгэж байна. Хэрэв ирэхийг зөвшөөрвөл Жил Трамбалд хариу бичээрэй 

	Сондра Финчли» 

	 

	гэж татлан бичсэн байв. 

	Клайд гав гайхаж, цэл хөхрөн, ар талд бичсэн зүйлийг харж зогслоо. Клайд Сондратай хоёр дахь удаагаа уулзсанаас хойш энэ дээд нийгэмд ямар нэг аргаар нэвтрэн орох, одоо өөрийгөө хүрээлж байгаа энэ хөөрхийлөлтэй орчноос мултран гарах тухай хэзээ хэзээнээс илүү шургуу мөрөөдөж байжээ. Үнэндээ Клайд энэ ердийн өчүүхэн ертөнцөд тохирохгүйгээр сайн хүн юм. Гэтэл Клайдын хэзээ ч олж сонсоогүй язгууртны клубийн урилга түүний өмнө байж байна. Энэ клубт ийм нэрт хүмүүс орж байгаа болохоор энэ нь ямар нэг онцгой клуб байгаа бололтой. Бас бичгийн ар талд Сондра өөрийнхөө гараар нэмж бичсэн байна! Гайхамшигтай хэрэг биш үү? 

	Клайд маш их гайхсан учир баяр хөөрөө арай чамай дарж чадлаа. Клайд урагш хойш холхиж, биеэ толинд харав. Гар нүүрээ угаагаад галстукаа голж солив. Клайд тэр үдэшлэгт очихоо угтан бодож нэг үзэж (энэ үдэшлэгт ямар хувцас өмсөж очих вэ?) Сондратай уулзсанаа эргэн бодож нэг үзэж байлаа. Сондратай түүнийг яаж харж, инээмсэглэж байсан бил ээ? Хэрэв энэ минутад Клайдыг энэ зурваст хэрхэн баярлаж байгааг ямар нэг ид шидээр Роберта үзэх юм бол юу гэх бол гэж Клайд бас өөрийн эрхгүй санаж байлаа. Үнэндээ Клайд эцэг эхийнхээ ёс суртахууныг ер сахиж баримтлахгүйгээр Робертатай ийм харилцаатай болсон бөгөөд хэрэв Роберта Клайдын одоогийн санал сэтгэлийн шалтгааныг олж мэдэх юм бол зовох нь эргэлзээгүй. Клайд ингэж бодоод нэлээд ичиж зовсон боловч Сондрагийн тухай бодлыг нь өчүүхэн ч өөрчилсөнгүй.

	Гайхалтай хүүхэн! 

	Тун гуа үзэсгэлэнтэй еэ! 

	Бас тун их баян бөгөөд нийгэмд их нэртэй байр суурь эзэлдэг юм байна! 

	Клайд хэзээ ямагт ямар ч болзол тохиролгүйгээр буруу талаар нь сэтгэдэг хүн юм. Тэгээд одоо Клайд Сондрагийн тухай бодоход илүү их таатай байгаа бодохоор Робертаг болиод, Сондратай харилцаж яагаад болохгүй билээ гэж үнэхээр бодож байжээ. Роберта энэ тухай мэдэх ёсгүй. Хэрэв Клайд өөрөө хэлэхгүй юм бол түүний юү бодож, ямар сэтгэл төрж байгааг Роберта мэдэж чадахгүй бөгөөд Клайд түүнд юү ч хэлэх гээгүй байгаа нь мэдээж хэрэг. Хэрэв ядуу Клайд дээд язгууртанд хүрэхийг эрмэлзэж байгаа юм бол энд муу зүйл юү байх бил ээ? Мөн ийм ядуу бусад залуус Сондра шиг ийм баян хүүхэнтэй суусан явдал бишгүй байдаг шүү дээ. 

	Роберта тэр хоёрын хооронд тийм явдал гарсан боловч Клайд түүнтэй сууна гэж ер амлаагүйгээ тодорхой ойлгож байв. Клайд ганцхан зүйлээс болж л түүнтэй сууж чадах байсан бололтой... Гэвч Клайд Канзас-Ситид олж авсан мэдлэгээ түшиглээд тийм зүйл тохиолдох ч үгүй биз ээ гэж бодож байжээ. 

	Клайдын замд ингэж гэв гэнэт гарч ирсэн Сондратай дахин уулзсанаас болж, тэртэй тэргүй уймраа Клайдын санаанд улам их ташуур өгчээ. Клайдын хэмжээ хязгааргүй гайхуулан бишрүүлсэн энэ дагина алт шармал үзэсгэлэн сайхан ордондоо Клайдын тухай дурсан санаж, түүнийг урих саналаа ил шууд тавьсан байна. Тэгээд Сондра өөрөө ч тэнд ирэх нь эргэлзээгүй гэж бодоод, Клайдын сэтгэл их хөдлөв. 

	Энэ будаалгад Клайдыг очно гэдгийг Гилберт, Грифитсийнхэн цөм сонсох юм бол юу гэж бодох вэ? Тэд сонсох буюу эсвэл өөр ямар нэг газар түүнтэй тохиолдох нь мэдээж хэрэг. Сондра түүнийг бас дахин урьж ч магадгүй шүү дээ... Үгүй ер тэд уурлах болов уу эсвэл дуртай байх болов уу? Клайдыг сайн хэлэх үү, эсвэл муу хэлэх үү? Юу ч гэсэн энд Клайд ямар ч падгүй юм. Клайдыг Грифитсийнхний өөрсдийнх нь зиндааны хүмүүс, Грифитсийнхний хүндэтгэдэг хүмүүс л урьсан байна. Энд Клайд ямар нэг заль мэх гаргаагүй. Энэ бүгд нь санамсаргүй тохиолдол байлаа. Клайд хэнийг ч ээрч шалгаагаагүй юм. Клайд хүний харилцааны цаад наад талыг муу ойлгодог боловч одоо Гилберт болон Грифитсийнхэн дуртай ч дургүй ч түүнийг хүн гэж үзэх, тэр ч байтугай гэртээ урих ёстой болно гэж дотроо бодоод, инээд хүрч байжээ. Үнэн хэрэг дээрээ хэрэв бусад хүмүүс түүнийг урих юм бол түүний хамаатан садан тэд яаж урихгүй байх бил ээ? Ай мөн баярламаар хэрэг ээ! Тэгээд бас Гилбертийн жигшилтийн эсрэг шүү. Гилберт хэчнээн дургүйцсэн ч гэсэн авга ах, Майра хоёр дургүйцэхгүй байх аа, ингэхлээр өшөө авах гэсэн Гилбертийн нууцгай хүслээс айх юм огт алга гэж бодоод, ингэж санахдаа тачигнатал инээжээ. 

	Энэ урилга ямар гайхамшигтай вэ! Сондрагийн нэмж бичсэн зүйл ямар утгатай юм бэ? Хэрэв Сондра Клайдыг бага зэрэг ч гэсэн сонирхоогүй байсан бол түүнд ингэж бичихгүй байсан нь мэдээж хэрэг! Клайд ингэж бодоод, сэтгэл нь маш их догдолсон учир хоол идэхээр сууж бараг чадахгүй байлаа. Клайд дугтуйнаас бичгийг гарган авч, Сондрагийн бичсэн мөрийг үнсэв. Клайд урьдын адил Робертагийнд очихоор явахын оронд хувийн автомобилиор хүргүүлж ирснийхээ дараагийнх шиг гадуур жаахан зугаацаж яваад, дараа нь гэртээ эргэн ирж, эртхэн шиг унтахаар шийджээ. Клайд маргааш, эртээрийнхтэй адил ямар нэг уучлал зохиож олоод, ажлын тухай илтгэл авахаар Грифитсийнхэнд буюу аль нэг даргад дуудагдсан гэж Робертад хэлэх болно. Иймэрхүү зөвлөгөөн хийх явдал олон байдаг байсан юм. Ийм явдал болсны дараа Клайд өнөө орой Робертатай уулзах, түүнтэй ярилцахыг огт хүссэнгүй. Клайд чадахгүй юм. Сондрагийн тухай бодол, Сондра намайг сонирхож байна гэсэн бодол хорхойг нь дэндүү их хүргэжээ. 

	 

	
XXV БҮЛЭГ

	Клайд Сондрагийн тухай Робертад нэг ч үг хэлсэнгүй. Гэвч фабрик дээр, тэр ч байтугай Робертагийнд түүний дэргэд байхдаа Сондрагийн тухай, түүний байгаа дээд язгуурын тухай өөрийн эрхгүй мөрөөдсөөр байдаг байлаа. Роберта зарим үед Клайдын ямар нэг алмайрсан байдал, үе үе өөрийг нь огт мартчихсан шиг хөндий байдал гаргаж байгааг мэдээд сүүлийн үед Клайд юуны тухай ингэж их бодоод байгаа юм бэ гэж өөрөө өөрөөсөө асуух болжээ. Бас Клайд Робертаг хараагүй байгаа цагт хэрэв Сондра шиг ийм хүүхэн намайг гэнэт сонирхвол яах вэ! гэж бодож... таамаглаж... үнэндээ л таамаглаж байв. (Сондра өөрөө өөрийгөө л түүнд мэдүүлээд байгаа шүү дээ) Тэгвэл Робертаг яах вэ? Яах вэ? Одоо тэр хоёр маш дотно болсон шүү дээ... (Золиг! Монди байна даа!) Клайд Робертаг маш их таалдаг шүү дээ, гэвч одоо Клайд шинэ нарны туяанд умбаад, Робертаг бараг харж чадахгүй болсон юм. Нөгөөдхийнх нь үл үзэгдэх туяа ийм их хүчтэй байсан ажээ. Клайд ингэж эвдэрчихсэн хүн юм гэж үү? Ингэхэд нүгэл болохгүй юм уу? Ээж нь нүгэл болно гэж хэлэх биз: Аав нь ч гэсэн, аягүй бол амьдралын тухай зөв ярьдаг хүмүүс цөм тэгж хэлэх байсан биз. 

	Гэлээ гэсэн ч... гэлээ гэсэн ч! 

	Клайдыг шинэ бортгон малгай өмсөж хүзүүний цагаан торгон ороолт (Клайдын саяхан танилцсан жижиг барааны бага шиг дэлгүүрийн эзэн Орион Шорт Клайдад элгэмсэг байдаг бөгөөд энэ малгай ороолт хоёрыг ав гэж зөвлөсөн ажээ) зүүгээд, цаснаас хамгаалах шинэ торгон шүхэр барьж, Уикиги авеню гудамжинд байгаа Трамбалын онц их сүртэй биш боловч өвөрмөц байдалтай харшийн зүг явахад энэ жилийн анхны сэвсгэр цас унаж байлаа. Энэ бол тодорхой маяггүй хуучны намхан барилга байсан бөгөөд хөшигний завсраар туссан гэрэл нь түүнийг ил захидалтай төстэй болгожээ. Байшингийн өмнө олон янзын өнгө, марк бүхий хэд хэдэн гоё сайхан машин хэдийн ирээд зогсчихсон байлаа. Клайд яг тогтоосон цагт нь ирсэн ажээ. Цасанд дарагдсан эдгээр машиныг хараад, Клайд ямар их юм дутагдаж байгаагаа шууд мэджээ... Автомобиль мэтийн ийм их чухал зүйл олж авахад хүрэлцэхүйц мөнгө ойрын хугацаанд түүнд бараг олдохгүй биз ээ. 

	Клайд хаалган дээр хүрч очоод, инээлдэх ярих чимээ сонсов. 

	Өндөр туранхай зарц түүний малгай, пальто шүхрийг автал, Клайд Жил Трамбалтай халз тулгарав. Тэр хүүхэн Клайдыг хүлээж байсан бололтой. Энэ нь цагаан торгон платьетай, мөр гараа ил гаргасан, онц их царайлаг биш боловч сэргэлэн жавхаатай, эелдэг зантай, буржгар цагаан үстэй хүүхэн байлаа. Толгой дээр нь даруулга байв. 

	— Та өөрийнхөө нэрийг хэлэх гэж төвөг удсаны хэрэггүй гэж тэр хүүхэн хөгжилтэй хэлж, Клайд дээр очиж, түүнд гараа сарвайгаад: — Миний нэр Жил Трамбал, Финчли бүсгүй хараахан хүрч ирээгүй байна. Гэвч би гэрийн эзэгтэйн үүргийг түүнээс доргүй биелүүлэхийг хичээе. Наашаа явахтуй, энд бараг цөм цуглаад байна гэв. 

	Тэр хүүхэн Клайдыг хэд хэдэн тасалгаа дундуур дагуулж гарав. Энэ тасалгаанууд цөм бие биетэйгээ шулуун шугамаар хэлхэлдсэн мэт байлаа. 

	— Та Гил Грифитстэй тун адилхан юм. Тийм ээ? гэж тэр хүүхэн хэлэв. 

	— Адил байна гэж үү? гэж Клайд зоригтой хэлээд, ийнхүү жишихэд нь тун их хөөрчээ. 

	Энд намхан адартай байв. Угалзтай бүрхүүл бүхий гоёмсог лампын сулхан гэрэл бүдэг ханыг гэрэлтүүлж байлаа. Зэргэлдээ хоёр өрөөний задгай зуухны галын гэрэл аятайхан зөөлөн мебель дээр ягааран тусжээ. Зураг хөрөг, ном дэвтэр, гоёмсог чимэг энд тэндгүй байв. 

	— Трейси чи хаа байна аа? Наашаа ир! гэж тэр хүүхэн дуудаад, — Эрхэм Грифитс ээ, энэ бол миний дүү Трейси Трамбал гэж хэлснээ бусад хүмүүст хандаж, — Энэ бол эрхэм Клайд Грифитс гэж хэлэв. Трейси Трамбалыг Клайдтай гар барилцах зуур бүх хүний нүд Клайд дээр тусав. Клайд өөрийгөө анхааралтай ажиглахад нь ичсэн боловч эелдэгхэн инээмсэглэхийг хичээж байв. Тэдний ярилцахаа больсныг Клайд мэджээ. «Надаас болж яриагаа таслахгүйг хүсье» гэж Клайд зориг гарган хэлээд, инээмсэглэсэн учир Клайдыг олны дунд явж үзсэн бөгөөд самбаатай хүн юм гэж энд байсан хүмүүс бараг цөмөөрөө боджээ. 

	— Би таныг хүн бүр дээр аваачиж танилцуулахаа байя гэж Трейси хэлээд, — Хоёулаа эндээ зогсож байгаад, би цөмийг нь танд зааж өгөхийг хичээе. Тэр бол миний бүсгүй дүү Гертруда, түүнтэй ярилцаж байгаа нь Скотт Николсон гэв. Тэр нь ягаан платьетай жижиг биетэй харавтар үстэй, царайлаг цовоо бүсгүй байлаа. Тэр хүүхэн Клайдад толгой дохив. Түүний дэргэд зогсож байгаа чийрэг биетэй, ягаан хацартай маш эелдэг залуу бас Клайдад толгой дохив. Тэднээс хэдэн алхмын цаана цонхны гүн хүнхэрт царай муутай боловч гуалиг нуруутай өндөр бор бүсгүй өөрөөсөө арай намхан бөгөөд өргөн цээжтэй залуутай ярилцаж л зогслоо. Энэ нь Арабелла Старк, Фрэнк Гарриэт хоёр байжээ. 

	— Тэд саяхан болсон хөл бөмбөгийн тоглолтын тухай маргаж байгаа юм гэж Трейси тайлбарлаад Бас энэ бол Утикээс ирсэн Перли Хайнс, Ванда Стил хоёр бүсгүй гэж маш түргэн үргэлжлэн хэлсэн учир Клайд тогтоож авч бараг амжихгүй байлаа. За ингээд цөм гүйцэх шив дээ. Аа, бас Грэнт Крэнстон, Нина Темпл хоёр тэр ирж явна гэв. Клайд дэгжин хувцастай муухай харцтай өндөр залуу байхыг үзэв. Тэр залуу гялалзсан хүрэн платьетай дэгжин тарган хүүхэн хөтөлж явлаа. Хүүхэн тунгалаг шар үсээ толгойдоо нямбай нандин ороожээ. Тэр залуу тасалгааны дунд очоод: «Жил сайн байна уу? Ванда сайн уу! Вайнет сайн уу!» гэв. Ингэж мэнд мэдэлцэх үед Клайдыг энэ шинэ ирсэн хүмүүстэй танилцуулжээ. Тэр хоёр Клайдыг бараг тоосонгүй. 

	— Бид энд ирнэ гэж санаагүй. Нина ирэхгүй гээд болдоггүй. Харин би Бертина Жил хоёрт ирнэ гэж ам гарсан учраас л ирлээ. Бид Бэглийнхэнд очсон. Скот оо, чи тэнд хэн ирснийг таах уу? Ван Петерсон, Рода Халл хоёр ирсэн. Тэд ганцхан өдрийн хугацаатай ирсэн байна гэж Крэнстон бүгдэд хандаж хэлэв. 

	— Аа, тийм үү? гэж Скот Николсон сүйд болов. 

	Энэ залууг гаднаас нь харахад тун их шийдэмгий бөгөөд биеэ тоосон залуу байлаа. Клайд энэ бүх хүний нүүрэмгий задгай төрх намбыг хараад гайхаж байв. 

	— Чи тэднийг энд аваад ирэхгүй яасан юм? гэж Скот хэлээд би тэр хоёртой уулзвал баярлах байсан гэв. 

	— Болсонгүй л дээ. Тэд эртхэн буцна гэж байна. Тэд аягүй бол дараа үүгээр түр зуур ороод гарч магадгүй. За өнөө хоол чинь яасан бэ? Би орж ирээд л шууд иднэ гэж бодсон. 

	— Та өмгөөлөгчийн гэрт ирээд байна шүү. Тэгээд өмгөөлөгч нар ерөөсөө бага хоол иддэгийг та мэдэхгүй гэж үү? гэж Френк Гарриэт хэлэв. Энэ нь өндөр бус нуруутай, өргөн цээжтэй, жигд жигд цагаан шүдтэй царайлаг аятайхан инээмсэглэсэн залуу байлаа. Энэ залуу Клайдын сэтгэлд таалагджээ. 

	— За өмгөөлөгч нар хоол иднэ үү, байна уу хамаа алга. Харин бид хоол идэх ёстой байна. Эс тэгвэл би явлаа. Ирэх жил Корнуэлын командад хэн тоглохыг та нар сонссон уу? 

	Гарриэт, Крэнстон, бусад залуусын оролцдог биеийн тамирын уралдааны тухай оюутнуудын яриа хөөрөөг ч Клайд огт ойлгохгүй байлаа. Энэ залуучуудын амьдралтай нягт холбоотой байсан янз бүрийн сургуулийн тухай Клайд тун бага зүйл олж сонссон байжээ. Клайд энэ сэдвээр ярилцахад оролцохгүйгээр ухаантай байсан боловч чухам үүнээс болж л энд өөриймсөг байж үл болохыгоо шууд мэджээ. Энэ залуучууд сургуульд суралцсан учир Клайдаас хавьгүй их юм мэдэж байлаа. Клайд бас ямар нэг сургуульд байсан гэж хэлбэл дээр байж ч болох юм. Урьд Клайд Канзасын их сургуульд байсан. Энэ нь Канзас-Ситигээс холгүй байдаг. Миссурид бас их сургууль бий. Бас Чикагод их сургууль байдаг гэж Клайд сонссон юм. Энэ их сургуулиудын нэгэнд, жишээ нь Канзасын их сургуульд суралцаж байсан гэж хэлбэл болдоггүй юм уу? Хэрэв асуувал ингэж хэлье гэж Клайд боджээ. Тэгээд цааш нь яах вэ? Клайдыг тэнд юу судалж байсан бэ? гэж асуувал юу хэлэх вэ? Клайд тоо бодлогын тухай бага сага зүйл сонссон юм. Клайд тоо бодлого судалж байсан гэж хэлэхэд яагаад болохгүй байх вэ? 

	Гэвч энэ бүх эрэгтэй эмэгтэй залуус өөрсдийнхөө хэтэрхий анхаараад, Клайдыг тийм их анхаарахгүй байгааг Клайд удалгүй мэджээ. Клайд Грифитсийн хамаатан болсон явдал өөр ямар нэг газар их ач холбогдолтой байна уу гэхээс биш, энд ач холбогдолтой байж чадахгүй. Гэтэл энэ үеэр Трейси Трамбал Вайнет Фэнтэд хэдэн үг хэлэхээр цааш харсан учир Клайд арчаагүй ганцаардан хаягдсан байдалтай байлаа. Клайдад ярилцах хүн байсангүй. Гэвч энэ үеэр хар үстэй, жижигхэн биетэй Гертруда хүүхэн Клайд дээр хүрч ирэв

	— Манайхан хоцрохгүй ирж чаддаггүй юм. Дандаа тэр шүү. Хэрэв наймд гэвэл найм хагаст буюу есөд ирдэг. Дандаа тэгэх юм, тийм ээ? 

	— Тийм юм аа! гэж Клайд баярлан хариулаад, аль болохоор их сэргэлэн цовоо, нүүрэмгий байхыг хичээж байлаа. 

	— Миний нэр Гертруда Трамбал гэж тэр хүүхэн дахин нэрээ хэлээд; — Тэр хөөрхөн Жилийн дүү нь гэж хэлэхийн хамт Клайдыг харж хөгжилтэй дүрсгүй инээмсэглэн: — Та надтай толгой дохилцсон боловч намайг мэдэхгүй байх. Харин бид таны тухай их сонсож байсан юм, гэж тэр хүүхэн Клайдыг дооглов. Тэр хүүхэн Клайдыг чадвал жаахан ичээх гэж бодоод; — Та бол хэнтэй ч хаана ч дайралддаггүй, Ликург дэх нууцгай Грифитс мөн. Би таныг Төв гудамжинд нэг удаа харсан. Гэвч та үүнийг мэдээгүй байх. Та Ричийн боовны дэлгүүрт орж явсан. Та амттай юманд дуртай юу? гэв. 

	— Дуртай, юу гээ вэ? гэж Клайд асуув. Клайд Робертад өгөх гэж чихэр худалдан авч байсан учир агшин зуур ичиж зовнив. Гэвч Клайд энэ хүүхэнтэй ярилцахад бусадтай нь ярилцахаас илүү амар төсөр болохыг мэджээ. Энэ хүүхэн төрхгүй, тийм их хөөрхөн биш боловч хөгжилтэй хүүхэн байлаа. Сая энэ хүүхэн Клайдыг ганцаардан хаягдах аюулаас аварсан юм.

	— Үгүй, та зүгээр л тэгж ярьж байх шиг байна! гэж тэр хүүхэн инээж, Клайдыг зальтай байдал гарган хараад, — Та ямар нэг хүүхэнд чихэр худалдан авч өгсөн байлгүй дээ. Танд үерхдэг хүүхэн лав бий байх аа! гэв. 

	— Яалаа гэнэ ээ? гэж Клайд хэлээд, Роберта санаанд нь орсны улмаас түр зуур дуугүй болов. Клайдыг түүнтэй хамт явж байхад нь ямар нэг хүн үзсэн юм биш биз? гэж Клайд бодоод зовниж байв. Үүний зэрэгцээгээр энэ Гертруда чинь ямар зоригтой, инээдэмтэй, ухаантай хүүхэн бэ гэж Клайд бодож байжээ. Энэ хүүхэн Клайдын одоо хүртэл тохиолдож байсан хүүхнүүдтэй нэг ч адилгүй юм гэж бодоод тэр дороо,

	— Үгүй, над үерхдэг ямар ч хүүхэн байхгүй. Та яагаад ингэж асуусан юм? гэв. 

	Түүний хэлж байгаа үгийг Роберта сонсох юм бол юу гэж хэлэх вэ? гэж Клайдад бас санагдав. 

	— Дэмий асуулт байна! Та хүн дооглох дуртай юм аа даа? гэж Клайд бага зэрэг сандран хэлэв. 

	— Хэн? Би юу? Үгүй. Би хэзээ ч, хэнийг ч дооглодоггүй. Гэвч би тааварласан гэдэгтээ итгэж байна. Заримдаа би ийм асуулт тавих дуртай. Хүн үнэнээсээ бодож байгаа юм хэлэхгүй гэхдээ юу хэлэхийг нь харахад сонин байдаг гэж тэр хүүхэн хэлээд. Клайдыг дооглож өдсөн байдалтай инээмсэглэн, — Та ч гэсэн бүх царайлаг залуусын адилаар үерхдэг хүүхэнтэй гэдгийг би мэдэж байна гэв. 

	— Би царайлаг юм гэж үү? Хэн тэгж хэлж байгаа юм? гэж Клайд сонирхон бухимдаж инээмсэглэв. 

	— Та мэдэхгүй юу? Янз бүрийн хүн хэлж байгаа юм. Жишээ нь би хэлж байна. Сондра Финчли бас таныг царайлаг гэж боддог. Сондра зөвхөн царайлаг эрэгтэйчүүдийг л сонирхдог. Миний эгч Жил ч бас хэлж байна. Би өөрөө их царайлаг биш болохоороо энэ талаар тэдэнтэй адилгүй юм гэв. 

	Тэр хүүхэн нүдээ онийлгоод, Клайдыг өдөж дооглосон байдалтай харахад Клайд сандрав. Клайд юу гэж хариулах, энэ хүүхэнтэй ямар янзаар харилцахыг мэдэхгүй байсны зэрэгцээгээр энэ хүүхэн Клайдыг саатуулж, хэлсэн үг нь түүний сэтгэлд таалагдаж байжээ. 

	— Та үеэлээсээ илүү царайлаг гэж өөрийгөө бодохгүй байна уу? гэж тэр хүүхэн эрс бөгөөд бараг зандрангуй хэлээд, — Ийм гэж боддог хүмүүс бий шүү гэв. 

	Клайд хөөрсөн боловч түүний ингэж асуусанд бага зэрэг балмагджээ. Клайд өөрөө ч ийм гэж итгэх хүсэлтэй байсны дээр энэ хүүхэн түүнийг ингэж сонирхсон явдал бүр ч их ташуур өгчээ. Гэвч Клайд өөрийнхөө давуутай талд итгэлээ ч гэсэн иймэрхүү юмыг ил хэлж чадахгүй байлаа. Гилбертийн эрчимтэй, шийдэмгий, тэр ч байтугай аюултай дүрийг Клайд сайн мэдэж байв. Клайдыг иймэрхүү юм ярьж байгааг хэрэв Гилберт мэдэх юм бол ажлаас шууд халах нь мэдээж хэрэг билээ. 

	— За хаанаас даа, би иймэрхүү юм хэзээ ч бодож байгаагүй. Одоо ч бодохгүй байна. Тангараг гэж Клайд хэлээд инээв. 

	— Та боддоггүй байж болох юм. Гэвч үнэн хэрэг дээрээ та түүнээс илүү царайлаг юм л даа. Тэгэхлээр харин та мөнгөтэй хүмүүстэй нөхөрлөх гэх юм бол энэ царайлаг явдал чинь бага тус болох байх гэж тэр хүүхэн хэлээд Клайдыг сүрхий ажиглаж харснаа, — Хүн царай зүснээс илүү мөнгө зоосонд дурладаг юм гэж тун эелдэгхэн нэмж хэлэв. 

	"Ямар их ухаантай хүүхэн бэ, ямар их хатуу ширүүн үг вэ?" гэж Клайд бодлоо. Тэр хүүхэн Клайдыг хорсгох гэж бодоогүй боловч энэ үг нь Клайдыг тун их хорсгожээ. 

	Гэтэл энэ үеэр Сондра, Клайдын үл таних өндөр залуутай хамт орж ирэв. Тэдний хойноос Вертина Стюарт Финчли хоёр хүрч ирлээ. 

	— Аа энэ хүрээд ирлээ гэж Гертруда нэлээд урамгүй шиг хэлэв. Сондра энэ хүүхнээс ч, эгчээс нь ч хөөрхөн бөгөөд Клайдад илүү их таалагдаж байгаа явдал тэр хүүхэнд аягүй байжээ. 

	— Сондра одоо таныг харна. Өнөөдөр ийм хөөрхөн байгаагаа таныг мэдэж үү, үгүй юу гэж шалгах болно. Та түүний урмыг битгий хугалаарай гэж Гертруда хэлэв. 

	Энэ тун их зөв зүйтэй үг байлаа. Клайд, Сондраг тэртэй тэргүй их анхаарч, тэр ч байтугай шунасан байдлаар харж байсан тул илүү үг байлаа. Сондра нийгмийн байр байдал, баян хөрөнгө, гоёмсог хувцас, төрх намбаараа Клайдын дурыг татсанаар барахгүй, ер нь Клайдын сонирхлыг тун их татдаг хүүхний хэв шинжид хамаарч байжээ. Сондра ямар нэг талаараа Гортензия Бригстэй төстэй байжээ. Энэ нь нэг ёсны жижигхэн бөгөөд гөжүүд Афродита юм. Сондра овоо зэгсэн үзэмжтэй эр бүхэнд өөрийнхөө гуа сайхныг заавал нотлохыг хичээдгийн зэрэгцээгээр ямар нэг хэлхээ холбоогүй сул чөлөөтэй байхыг эрмэлздэг байжээ. Гэвч Сондра өөрөө үл ойлгох янз бүрийн шалтгаанаар Клайдад татагдаж байлаа. Клайд мөнгө ч үгүй, нийгмийн дотор эзэлсэн байр байдал ч үгүй боловч Сондрагийн сэтгэлд таалагдаж байжээ. 

	Ингээд Сондра юуны өмнө Клайд ирсэн эсэхийг шалгаж үзээд, дараа нь өөрөө түрүүлж харснаа мэдэгдэхгүйг хичээж, эцэст нь Клайдад гайхуулах гэж бүх хүчээ тавьжээ. Нэг үгээр хэлэхэд Сондра яг л Гортензия шиг аашилж, загнаж байлаа (чухам энэ тактик нь Клайдад сүрхий их нөлөөлдөг юм).

	Сондрагийн нэг байрнаас нөгөөд очихыг Клайд нүд салгахгүй харж байв. Тасалгаанд байгаа хүмүүстэй бараг цөмтэй нь мэнд усаа мэдэлцсэний дараа сая Клайдыг анзаарч харжээ. 

	— Аа, та ирсэн юм уу! Арайхийж нэг үзэгдье гэж шийдээ юу? Таны сонирхож ирэх эсэхийг би мэдэхгүй байсан. Таныг бүгдтэй нь танилцуулсан биз? гэж Сондра хэлээд, хэрэв танилцуулаагүй бол өөрөө танилцуулж өгөх гэсэн мэтээр эргэн тойрон харав. Гэтэл тэд Клайдыг өөрийг нь тийм их сонирхсонгүй, харин түүнийг Сондрагийн ингэж их тоосныг тун их сонирхжээ. 

	— Би бараг бүгдтэй нь танилцсан байх аа. 

	— Фредди Сэлсээс бусадтай нь танилцсан биз. Энэ хүн дөнгөж сая надтай хамт ирсэн юм. Фредди ээ! гэж Сондра ёслолын хувцас өмссөн, өндөр нуруутай, жигдхэн биетэй, бамбайсан гонзгой царайтай, айхтар буржийлгасан үстэй залууг дуудав. Тэр залуу хүрч ирээд өдөөч эр тахиа бор шувууг харах адил Клайдыг дээрээс нь аваад, дор нь хүртэл харав. 

	— Фредд ээ, энэ бол миний танд ярьж байсан Клайд Грифитс юм. Гилберттэй тун адилхан шүү гэж Сондра түргэн хэлэв. 

	— Тун адилхан юм! гэж энэ эелдэгхэн залуу дуу алдав. Энэ залуу нүд муутай учраас Клайдад ойртон бөхийж, — Та Гилийн үеэл юм гэл үү? Би түүнийг сайн танина. Тэр бид хоёр Принстонд хамт суралцаж байсан. Би Скенектэдид Женерал Электрикт орохоосоо өмнө энд сууж байсан юм. Гэвч би энд олон ирдэг. Та фабрик дээр алба хаадаг гэл үү? гэв. 

	— Тийм ээ, тэнд алба хаадаг гэж Клайд өөрөөсөө нэлээд их давуу боловсролтой болов уу гэмээр энэ залуугаас нэлээд хулчийж хэлэв. Техникийн ямар ч тусгай боловсролгүй Клайд энэ залууг өөрийнхөө огт ойлгохгүй зүйлийн тухай ярих магадгүй гэж айж байжээ. 

	— Та ямар нэг тасаг эрхэлдэг биз дээ? 

	— Тийм ээ, эрхэлдэг гэж Клайд болгоомжтой бөгөөд бухимдангуй хариулав. 

	— Би захны энэ үйлдвэрлэлд ашиг орлогын тухай эс яривал өөр сайн юм юу байж болохыг хэзээ ч ойлгож чадахгүй юм гэж эрхэм Селс хөгжөөнтэй үргэлжлэн хэлээд (Энэ залуу худалдааны болон техникийн асуудлыг их сонирхдог байжээ) — Гил бид хоёр сургуульд сурч байхдаа энэ тухай их маргадаг байсан юм. Зах хийж тараах гэдэг бол нийгмийн их учир утгатай зүйл юм. Энэ нь хэрэв хямд зах байхгүй бол зах олж авч чадахгүй тийм хүмүүсийг нэлээд намба төрхтэй болгодог юм гэж Гил над хэлдэг байв. Үүнийг Гил ямар нэг номоос олж уншсан биз гэж бид боддог юм. Би тэгээд дандаа дооглодог байсан гэв. 

	Клайд ямар нэг хариу олж хэлэхийг оролдсон боловч энэ бүгд нь түүний ойлголтоос давсан зүйл байлаа «Нийгмийн учир утга». гэж тэр юуг хэлэх гэсэн юм бэ? Энэ нь сургуульд түүний судалсан сүрхий шинжлэх ухаантай холбоотой юм байлгүй дээ. Хэрэв Сондра түүнд туслаагүй бол Клайд ямар нэг аргаар булзааран хариулах юм уу эсвэл ерөөсөө хавьтахгүй хариу өгөх байсан биз. Сондра Клайдыг ямар их хүнд байдалд орсныг мэдсэн ч үгүй:

	— Фредд минь, битгий марга! Энэ чинь огт сонирхолгүй байна. Тэгээд бас би үүнийг ах, Бертина хоёртой танилцуулах гэсэн юм. Та Крэнстон бүсгүйг санаж байна уу? Тэр хавар танай авга ахынд бид хоёр хамт очсон шүү дээ гэв.

	Клайд эргэж харлаа. Харин Фред цохилт аваад өөрийнхөө их шагшин гайхдаг Сондрагаа дуугүй харж

	— Саналгүй яах вэ гэж хэлэв. Клайд энэ хоёрыг аль эртнээс нааш ажиглаж явсан билээ. Клайд Бертина огт ойлгохгүй байсан боловч Бертина хамаг хүүхний дотроос Сондрагийн дараа орох хамгийн дур сэтгэл татмаар хүүхэн мэт түүнд Бертина Клайдын үл ялих байдлыг нь түүнд өөрт нь санагдуулж, өөрийнхөө өмнө болон өөрийнхөө төлөөлж байгаа тэр ертөнцийн өмнө Клайдыг сандруулан тэвдүүлж байжээ. 

	— Аа, сайн байна уу! Тантай дахин уулзсандаа би маш их баярлаж байна гэж Бертина гараа сарвайгаад, түүнийг бор ногоон нүдээрээ инээмсэглэхийн зэрэгцээгээр хайхрамжгүй дооглосон байдалтай харав. Бертина Клайдыг муухай биш гэж үзсэн боловч түүнийг арай их эрчимтэй бөгөөд өөртөө итгэлтэй байгаасай гэж бодоод, — Та тун их завгүй, их ажилтай биз дээ. Гэвч одоо анхны алхмаа хийсэн учир бид тантай олон уулзаж болно байх аа? гэж би бодож байна гэв. 

	— Би ч тэгж бодож байна гэж Клайдад хариулаад, тэгшхэн шүдээ гарган инээмсэглэв. 

	— Тэр хүүхэн өөрөө өөрийнхөө хэлсэн үгэнд итгэхгүй байгааг түүний нүдний харц гэрчилж байх бөгөөд Клайд ч бас хэлсэн үгэндээ итгэхгүй байгаа боловч ингэх нь чухал бөгөөд ийм үг ярих нь зугаатай байсан бололтой. 

	Сондрагийн ах Стюарт ч Клайдтай барагцаалбал мөн иймэрхүү байдалтай ярилцав. 

	— Сайн байна уу, тантай танилцсандаа баярлаж байна. Манай дүү над таны тухай ярьсан юм. Та Ликургт удаан байх уу? Тэгвэл тун аятайхан байна даа. Та бид байн байн уулзаж байх болов уу гэж би найдаж байна гэж Стюарт хэлэв. 

	Клайд үүнийг огт итгээгүй боловч Стюартын сулхан амарлингуй инээд түүний санаанд таарчээ. Стюарт чанга, хөгжөөнтэй, хайхрамжгүй инээж, тэгшхэн цагаан шүдээ гаргав. Стюартыг гавшгай эргэж, хажуугаараа өнгөрч явсан Вайнет Фэнтийн гараас барьж авахыг Клайд хараад, баясан гайхжээ. 

	— Вайн минь жаахан хүлээнэ үү. Би танаас жаал юм асуух гэсэн юм гэв. 

	Тэгээд Стюарт тэр хүүхэн тийш хазайн, хөгжөөнтэй ярилцсаар тэр хүүхний хамт өөр тасалгаа руу явав. Клайд түүний сайхан костюмтайг сайн харжээ. 

	«Эд ямар их хөгжөөнтэй юм бэ. Эд цөм ямар их сэргэлэн бэ» гэж Клайд бодлоо. 

	Энэ үеэр Жил Трамбал гарч ирээд

	— Цөмөөрөө ширээний тийш очоорой: Миний буруу биш шүү. Тогоог ямар нэг юм саатуулсан тэгээд бас та нар цөм хождож цугласан шүү. Хоолоо идэж дуусаад танц хийе гэж дуудав. 

	— Бусад хүмүүсийг цөмийг суулгамагц та Трамбал бүсгүй бид хоёрын хооронд суугаарай. Ингэвэл аятайхан, тийм үү? Тэгээд одоо намайг хоолны өрөө тийш хөтлөөд яв л даа гэж Сондра тайтгаруулах байдалтай хэлэв. 

	Сондра цагаан гараа Клайдын суганд хавчуулахад, Клайдад диваажин тийш алгуур боловч итгэлтэй өргөмжлөгдөж байгаа мэт санагджээ. 

	
XXVI БҮЛЭГ

	Хоол идэх зуур Клайдын огт үл мэдэх янз бүрийн газар нутаг, хүн амьтан төсөл төлөвлөгөөний тухай сул яриа өрнөж байлаа. Гэвч Клайдад зуршмал нүдэнд дулаахан үзэмж нь орчин тойрны хүмүүс, ялангуяа Сондрагийн сэтгэлд түүний таалагдсаныг сонирхсон хүүхнүүдийн хайхрамжгүй үл тоомсорлосон байдлыг ялахад тус болжээ. Клайдын хажууд суусан Жил Трамбал Клайдыг хаанаас ирсэн, гэртээ хэрхэн амьдарч байсан, ямар хүмүүстэй учирч байсан, ямар учраас Ликургт ирсэн? зэргийг мэдэх гэж хүсжээ. Энд ирсэн хүүхнүүд, тэдний найзуудыг дэмий даажигнах зуураа асуусан эдгээр асуулт Клайдыг цөөн бус удаа мухардуулжээ. Клайд гэр бүлийнхээ тухай үнэн ярьж болохгүй гэдгийг ойлгож байв. Ийм дээрээс Клайд эцгийгээ Денверт том бус зочид буудал эрхэлж байдаг, харин өөрөө Чикагод авга ахтайгаа уулзаад, түүнийг захны үйлдвэрлэлтэй танилцахгүй юу гэхэд нь Ликургт хүрч ирсэн гэж ярьжээ. Клайд энэ ажлыг бүхэлд нь сонирхож, цаашдаа энэ ажлыг эрхлэх эсэхээ мэдэхгүй байгаа гэжээ. Клайд энэ ажил ирээдүйд юу өгч болохыг л зүгээр магадлан мэдэх гэсэн юм гэв. Энэ яриа нь Жилийг ч, Сондраг ч Гилбертээс гарсан ярианы эсрэгт Клайд өөрийн ямар нэг хөрөнгө мөнгө, эрхэлсэн ажилтай бөгөөд хэрэв Ликургт амжилт олохгүй юм бол тэр ажилдаа буцаж очиж болох юм гэдэгт дүгнэлт хийхэд хүргэжээ.

	Энэ нь зөвхөн Сондра, Жил хоёрт төдий биш, харин бусад бүх хүмүүст чухал зүйл байлаа. Клайд хэчнээн их хөөрхөн аятайхан байлаа ч гэсэн, түүний ураг төрлийн холбоо ямар байлаа ч гэсэн түүнийг юу ч биш, нийгэмд эзэлсэн ямар ч байр суурьгүй бөгөөд Констанция Вайнантын баталснаар үеэлийнхээ гэр бүлд нь наалдахыг хичээж байгаа хүн гэж бодоход аягүй байх байсан билээ. Ядуу түшмэл буюу тэтгэвэр авагч хүн ураг төрлийн ямар ч холбоотой байлаа гэсэн түүнийг зөвхөн өрөвдөж л болох юм. Харин хэрэв тэр хүнд ямар нэг хөрөнгө байдаг, түүнийг орон нутгийн хүмүүс нь хүндэтгэн хүлээж авдаг бол огт өөр хэрэг. 

	Тэгээд Сондра энэ талаар сэтгэл нь амарч, Клайдыг нийгэмд хүлээн авч болох байснаас дээр хүн юм гэдгийг мэдээд, түүнийг бүр ч их тоож үзэхээр шийджээ. 

	— Хоолны дараа таныг надтай танц хийхийг зөвшөөрнө гэж би найдаж болох уу гэж Клайд асуув. Энэ бол ширээний ард танцны ямар нэг үдэшлэгийн тухай яриа гарах үеэр Клайд Сондрагийн эелдэгхэн харж байгааг мэдээд, түүнд хэлсэн бараг анхны үг нь ажээ. 

	— Хэрэв таныг хүсэж байвал бололгүй яах вэ гэж Сондра аальгүйхэн хариулав. 

	— Ганцхан танц уу? 

	— Танд хэд хэрэгтэй юм? Энд бас арваад залуучууд байгааг харж байгаа биз дээ. Та ирээд, танцны программ олж авсан уу? 

	— Үгүй, би ямар ч программ үзээгүй. 

	— За яах вэ. Хоолны дараа олдоно. Та надтай гуравдугаар, наймдугаар хоёр танц хийнэ гэж бичээрэй. Тэгвэл танд бусад хүүхэнтэй танц хийх цаг ч үлдэх болно гэж Сондра дур сэтгэл татам инээмсэглээд, — Та цөмтэй нь эелдэгхэн байх ёстой, мэдэв үү? гэв. 

	— Би мэдэлгүй яах вэ гэж Клайд Сондрагаас нүд салгахгүйгээр хэлээд, — Харин би таныг авга ахынд үзсэнээсээ хойш тантай дахин уулзах юм сан гэж дандаа бодож байсан юм. Би сонинд таны нэрийг дандаа эрдэг байсан юм гэв. 

	Клайд Сондраг аргадаж гуйсан байдлаар харах бөгөөд Сондра ч үнэнээ ингэж гэнэхэн хүлээсэнд нь хүсэл зоригийнхоо эсрэг уярсан ажээ. Сондрагийн хүрсэн газар Клайд хүрч очиж чадахгүй нь мэдээж боловч Сондраг ч, Сондрагийн хийж байгаа бүхнийг ч сонин дээрээс олж аждаг байжээ. Сондра энэ талаар түүнтэй дахин ярихгүй байж чадсангүй. 

	— Нээрэн юү? Энэ чинь сайхан юм байна. Тэгээд та миний тухай юу олж уншсан бэ? 

	— Таныг арван хоёрдугаар нуурт болоод Гринвудэд очсон тухай, Шейрон нуур дээр хөвөх уралдаанд оролцсон тухай, Поль Смитийнд очсон тухай, Скрун нуурт суудаг нэг хүн таныг сонирхдог болсон тухай, таныг түүнтэй суухаар завдаж байгаа бололтой гэсэн зүйлийн тухай уншсан юм. 

	— Үүнийг бичсэн байна гэж үү? Ямар тэнэг юм. Сонинд дандаа янз бүрийн тэнэг зүйл бичдэг юм гэж Сондраг хэлэхэд, Клайд түүний ярианы өнгөөр хэтэрхий юм ярьчихсанаа ойлгожээ. Тэгээд Клайд сандарсан учир энэ нь Сондрагийн сэтгэлийг зөөлрүүлжээ. Минутын дараагаар Сондра урьдын адил цовоогоор яриагаа үргэлжлэв. 

	— Та морь унах дуртай юу? гэж Сондра эвлэрсэн байдлаар эелдэгхэн асуув. 

	— Ер морь унаж үзээгүй. Ерөөсөө уная ч гэж санаагүй юм. Гэвч оролдвол унаж чадна байх гэж би бодож байна. 

	— Тийм л дээ, морь унах тийм их бэрх биш. Та хоёр гурав туршаад үзэх хэрэгтэй. Тэгвэл та бид нар хааяа хамт мориор явж болох юм. Манай морины хашаанд үй түмэн морь бий. Тэр морьд таны сэтгэлд таалагдана гэдэгт би итгэж байна гэж Сондра дуугаа нэлээд нам болгон хэлэв. 

	Клайд халуу шатах шиг болов. Энэ бол түүнийг морь уна гэж Сондра урьж байгаа бөгөөд мориныхоо нэгийг эдлүүлье гэсэн үг шүү дээ. 

	— Аа, би хагартлаа баярлах болно! Тэгвэл гайхалтай сайхан болох юм! гэж Клайд хэлэв. 

	Залуучууд ширээний араас босоцгоов.

	Зэргэлдээ тасалгаанд дөрвөл хөгжим хүрч ирээд, анхны фокстротын аялгуу сонсогдсон учир хэн ч хоол идэх гэж сонирхохгүй болжээ. Тэртэй тэргүй уудам энэ тасалгаанаас танцанд саад болж болох бүх хэрэглэлийг гаргаад зөвхөн сандлуудыг нь л ханын дагууд үлдээжээ. 

	— Та программын тухай анхдугаар танцны тухай санаа тавих хэрэгтэй. Одоо хождоогүй байгаа дээрээсээ ямар нэг хүүхэн урь гэж Сондра захиж хэлэв. 

	— За би одоохон цөмийг гүйцэтгэе. Харин та надтай дөнгөж хоёрхон танц хийх юм гэж үү? 

	— За яах вэ нэгдүгээр хэсэгт нь гурав, тав, наймдугаар танцнуудыг хийнэ гэж бичээрэй, гээд Сондра хөгжөөнтэйгөөр түүнд гараа сарвагануулахад, Клайд программ олохоор яаралтай явав. 

	Чамин бөгөөд түргэн фокстрот л хийж, танцлагч нар зан байдал, санал сэтгэлдээ тохируулан өөрийнхөө зохиосон шинэ алхааг түүнд нэмж байлаа. Клайд өнгөрсөн сарын турш Робертатай их олон танцалсан учир одоо гойд сайн байв. Тэгэхдээ бас Клайд Сондра шиг ийм гайхалтай хүний хамт байгаагаар барахгүй, тэр хүүхнийг шагшин гайхаж байгаагаа ч түүнд хэлж болох юм гэдгийг мэдээд улам ч хөөрчээ. 

	Клайд бусад хүүхэнтэй танцлахдаа, анхааралтай эелдэгхэн мэт байхыг хичээсэн боловч Сондрагаас нүдээ салгаж чадахгүй байв. Сондра Грэнт Крэкстонтой тэврэлдэн, юм бодсон бололтой алжаангуй байдлаар хажуугаараа өнгөрч, өөрийнхөө зүг санамсаргүй мэт хараад, гуалиг, яруу сайхнаа бүх дүрсээрээ түүнд ойлгуулах гэсэн байдал гаргахад нь Клайдын толгой эргэх шахжээ. Амьдралын үнэхээр гоц сайхан цэцэг юм даа. Гэтэл энэ минутад Клайдтай танц хийж явсан Нина Темпл:

	— Тэр хүүхэн тун гуалиг шүү, тийм үү? гэв. 

	— Хэн? гэж Клайд гэмгүй царай гарган асуусан боловч тэр дороо царай нь улайгаад: — Та хэний тухай ярьж байгааг би мэдэхгүй байна гэв. 

	— Мэдэхгүй байна гэж үү? Тэгвэл яагаад таны царай улайж байгаа юм бэ? гэв. 

	Клайд өөрийгөө барьж өгснөө мэдээд, шууд хариулахгүй булзаарах гэж оролдвол инээдэмтэй хэрэг болох юм гэж санажээ. Клайд нүүр буруулсан бөгөөд энэ үеэр хөгжим зогсож, танцчингууд сандал тийш явлаа. Сондра Грэнт Крэнстоны хамт явсан учир Клайд номын сангийн хүнхэрт байгаа зөөлөн сандал тийш Нинаг хүргэв. 

	Клайд үүний дараагаар Бертинатай танц хийхдээ, эелдэг зан гаргасан боловч тэр хүүхэн илэн далангүй үл тоомсорлосон хүйтэн байдалтай байсан учир бага зэрэг зэвүүцжээ. Сондра л Клайдыг сонирхож байсан болохоор Бертина сонирхсон дүр үзүүлж байв. 

	—— Та их сайн танцалдаг юм байна. Та урьд сууж байсан газраа их танц хийж байсан биз дээ гэж Бертина Клайдад хэлээд, — Та чинь Чикагогоос ирсэн бил үү? гэв. 

	Бертина хайхрамжгүй удаан аялгаар ярив. 

	— Тийм ээ, би энд ирэхээсээ өмнө Чикагод байсан юм. Гэвч би тэнд ажил хийж байсан болохоороо их танц хийдэггүй байсан л даа гэж Клайд хэлээд энэ шиг хүүхнүүдэд бол юу хүссэнээ л чадах юм. Харин Роберта шиг хүүхнүүдэд бол юу ч байхгүй юм боджээ. Гэлээ гэсэн ч Клайдын сэтгэлд энэ үеэр Роберта илүү их таалагдаж байлаа. Роберта бол энэ шиг ийм хөндий хүйтэн биш, эелдэг, зөөлөн, сайхан санаатай хүүхэн юм

	Хөгжим дахин эгшиглэв. Нэгэн сакс бүрээний дуу хөгжмийн аялгыг байн байн эвдэлж байлаа. Сондра Клайд дээр хүрч ирээд, баруун гараа зүүн гарт нь бариулж, өөрийгөө тэврүүлэв. Тэгээд энэ бүгд нь маш хялбар, чөлөөтэй, хөгжөөнтэй байсан учир Клайд Сондрагийн тухай хүслэн болж явсан болохоороо бахардан баярлажээ. 

	Тэр хүүхэн ердийн аальгүй зангаа гаргаж, Клайдыг хараад хуурамч эелдэгхэн бөгөөд жоготой байдлаар инээмсэглэсэнд Клайдын зүрх оволзон цохилж, амьсгаа нь бачимдав. Тэр хүүхний түрхсэн усны сайхан үнэр хавар цагийн шинэ ногооны адил анхилж байв. 

	— Цаг тааламжтай өнгөрөөж байна уу? 

	— Тийм ээ, таныг л шохоорхож байна. 

	— Энд бас шохоорхож болох хөөрхөн хүүхэн олон бий шүү! 

	— Гэвч тантай зэрэгцэх хөөрхөн хүүхэн нэг ч алга! 

	— Тийм ээ, би энд байгаа бүх хүүхнээс илүү сайн танцалдаг, илүү их хөөрхөн гэж таныг төлөөлөн хэлчихье. Тэгвэл та юу гэх вэ? 

	Тэр хүүхэн Клайдыг шоолсон байдалтай харахад, үүнтэй ярихад Робертатай ярихтай адил тийм амархан хэрэг биш гэж Клайд мэдээд ичиж улайв. 

	Танд хүн бүхэн нэг адил магтсан үг хэлдэг учир та энэ бүгдийг надаас бас нэг дахин сонсохыг хүсэхгүй байна гэдгийг би ойлгож байна гэж Клайд төв хэлэв. 

	— Үгүй, хүн болгон тэгж хэлдэггүй шүү. Намайг хөөрхөн гэж хэлдэггүй хүн тун олон бий шүү гэв. Клайдын цайлган хариу хэлсэн үг Сондрагийн сонирхлыг татаж, сэтгэлийг нь төөрөлдүүлсэн ажээ. 

	— Таныг хөөрхөн гэж хэлдэггүй гэж үү? гэж Клайд өөрийгөө шоолоогүй байгааг мэдээд хөгжилтэй асуув. Гэлээ гэсэн ч Клайд тэр хүүхэнд ямар нэг магтсан үг хэлэхээс айжээ. Клайд өөр сэдэв эрж, морь унах теннис тоглох тухай ширээний ард ярьж эхэлсэн зүйлдээ буцаж орохоор шийджээ. 

	— Та цэвэр агаарт ямар нэг спортод оролцохдоо дуртай биз дээ? гэж Клайд асуув. 

	— Дуртайгаар барах уу! Энэ ертөнцөд хамгийн дуртай юм чинь тэр байхгүй юу. Морь унах, усанд хөвөх, сэлэх, моторт завиар хөвөх, усан онгоцоор хөвөхөд ухаангүй их дуртай гэж тэр хүүхэн хурдан хөөргөн хариулаад: — Та хөвж чаддаг уу? гэж асуув. 

	— Чадалгүй яах вэ! гэж Клайд бардам хариулав. 

	— Теннис тоглодог уу? 

	— Муухан тоглодог, дөнгөж эхэлж байгаа гэж Клайд огт тоглодоггүйгээ хэлэхээсээ айж хариулав. 

	— Би теннист дуртай. Би тантай нэг тоглоно оо гэв. Үүний дараа Клайд урам зоригтой болов. Өд шиг хөнгөн Сондра дурлалын тухай алдаршсан дууны шалиг аялгуугаар Клайдтай танцлан эргэлдсээр, яриагаа үргэлжлэв:

	— Белла Грифитс, Стюарт, Грэнт бид нар сайн тоглодог болсон юм. Өнгөрсөн зун бид Гринвуд, Арван хоёрдугаар нуур хоёр дээр цөмийг нь хожсон. Та үзсэн ч болоосой, намайг ямар өндөр дээрээс шумбасан гэж санана! Бид, өөрөөр хэлбэл Стюарт цагт жаран миль явдаг хамгийн хурдан моторт завьтай байсан юм! гэв. 

	Тэр хүүхний дуртайгаар барахгүй, харин сэтгэл зүрх нь догдолдог зүйлийг дурдсанаа Клайд шууд ойлгожээ. Биеийн тамирын элдэв дасгалд тэр хүүхэн тааламжтай байдаг учраас төдий биш, харин түүний найзууд болон тал танилуудын онц их сонирхон шохоорхдог төрлийн спортоор ялсан учраас ингэсэн ажээ. Эцэст нь олны дотор олон дахин хувцсаа сольж, бие үзүүлэх бололцоо түүнд маш их таалагдаж байсан бөгөөд энэ нь тун чухал зүйл болж байсан ажээ. (Үүнийг Клайд хожим нь л ойлгосон байна). Усанд ороход өмсдөг костюм нь тэр хүүхэнд ямар их зохидог байсан гэж санана! Бас морь унахдаа буюу теннис цохихдоо эсвэл танц хийхдээ, үгүй бол автомобилиор аялахдаа өмсдөг костюмууд нь ямар их зохидог гэж санана! 

	Тэд энэхэн зуур бие биеийгээ адилхан шохоорхсоноо мэдэж, сэтгэл догдлон танцалсаар байлаа. Тэд бие биеийгээ хөгжилтэй ширтэн харах бөгөөд ингэж байхад нь энхрийлэн, дуниарсан байдал илт харагдана. Хэрэв нөхөд нь Клайдыг биеийн тамир, санхүүгийн болон бусад бүх зүйлийн талаар тохиромжтой хүн гэж үзэх юм бол түүнийг нөхдийнхөө гэр оронгоор аваачиж байх болно гэж Сондра битүү хэлжээ. Сэтгэл нь хөөрсөн Клайд ч ингэх бололцоотой, ингэх ч ёстой гэж итгэхэд бэлэн байлаа. Гэвч гаднаа ийм итгэлтэй амарлингуй боловч дотроо өөрөө өөртөө итгэхгүй байв. Үүний улмаас Клайд агдаж, нүдний харц нь гунигтай болжээ. Клайд зоримог чанга дуугарч байсан боловч хэрэв Сондра мэддэг байсан бол энэ дуу нь тун хуурмаг байсныг олж сонсох байсан билээ. 

	— Танц дуусдаг чинь харамсалтай хэрэг байна даа гэж Клайд гунигтай хэлэв. 

	— Тэд дахиад хөгжимдөг л дөө! гэж Сондра хэлээд алга ташив. Хөгжмийн чуулга мөн тэр аялгыг дахин эгшиглүүлсэн учир тэр хоёр тэнгисийн оргилсон жигд давалгаанд хөвж яваа хоёр зомголын адил хөгжмийн ая даган хазайж, найгаж, зүймэл модон шал дээгүүр гулган одов. 

	— Би дахиад тантай хамт байгаа: — тантай танцалж байгаадаа баярлаж байна... Энэ бол маш сайхан байна, Сондра минь. 

	— Та намайг шууд нэрээр дуудах ёсгүй! Та бид хоёр хараахан сайн танилцаагүй байна. 

	— Би «Финчли бүсгүй» гэж хэлэх гэсэн юм. Гэвч та дахиад над уурлаагүй биз? Үгүй юу? 

	Клайдын царай зэвхийрч, дахин уйтгартай болов. 

	Хүүхэн үүнийг мэджээ.

	— Үгүй. Би танд уурласан юм гэж үү? Огт үгүй шүү. Та нялганахгүй байгаа цагтаа... над... жаахан таалагдаж байна. 

	Хөгжим зогсов. Танцны хөнгөн алхаа ердийн тайван алхаагаар солигдов. 

	— Цас орсоор л байна уу, очиж үзье. Явах уу? гэж Сондра асуув. 

	— Явалгүй яах вэ! 

	Тэр хоёр зугаалж байгаа хос залуусын дундуур шурган гарч хажуугийн хаалган дээр зөөлөн сэвсгэр цасанд нэвт шувт хучигдсан чимээ аниргүй газар гүйж очлоо. Малгайлсан цасны ширхэг агаар дүүрэн эргэлдэн бужигнаж доошлон унаж байв. 

	
XXVII БҮЛЭГ

	Арван хоёрдугаар сарын сүүлчийн өдрүүдэд Клайдад нэлээд аятайхан боловч бас түгшүүртэй бөгөөд түүний амьдралыг төвөгтэй болгосон үйл явдлууд гарчээ. Сондра Финчли түүнийг аятайхан эр гэж үзсэн учир хараанаасаа гаргахыг завдсангүй. Гэвч тэр хүүхэн нийгмийн дунд алдартай сүрхий байр эзэлж байсан учир яах аргаа олохгүй байв. Клайдыг сонирхсоноо илт харуулъя гэхэд Клайд хэтэрхий ядуу бөгөөд Рифитсийнхэн өөрснөө түүнийг хэтэрхий тоомсорлохгүй байлаа. 

	Анхандаа Сондра Гилбертийн үеэлтэй нь найзалж түүний хорыг малтах гэсэн учраас л Клайдыг сонирхсон ажээ. Одоо энэ шалтгаан дээр бас нэг өөр шалтгаан нэмэгдсэн юм. Клайд түүний сэтгэлд таалагджээ. Клайд дур булаам бөгөөд тэр хүүхний өмнө, түүний байр байдлын өмнө сөгдөн биширч байсан учир энэ нь Сондраг долигонуулж, сэтгэлийг нь татжээ. Тэр хүүхний зан чанар чухам ингэж үнэхээр дурлахын хүслэнтэй ажээ. Түүний дээр Сондрагийн сэтгэлд ямагт таалагддаг гадаад, дотоод чанар цөм Клайдад байжээ. Клайд дурласан боловч тэр хүүхэнд улиг домог болтол нь хэтэрхий зориглон наалдахгүй байз. Клайд тэр хүүхэнд шүтэхдээ, амьд хүүхэнд шүтэж болох тэр хэр хэмжээгээр л шүтэж байв. Тэгээд Клайдын бие сэтгэл хоёр нь тэр хүүхний өөрийнх нь бие сэтгэл хоёртой адил сэргэлэн жавхаатай байжээ. 

	Ийм дээрээс Сондра хэтэрхий анхаарал татахгүйгээр, муу хэл аманд орохгүйгээр Клайдтай яаж үргэлжлэн нөхөрлөх вэ? гэж бодож байв. Энэ бодол нь тэр хүүхнийг гэртээ эргэж ирмэгц шөнө бүр түүний залирхаг бяцхан тархи толгойг шургуу ажиллуулдаг болжээ. Гэвч Клайдын зөөлөн аятайхан төрх байдал Сондрагийн түүнийг сонирхсон нь Трамбалынд болсон үдэшлэг дээр үзсэн хүмүүст сайхан сэтгэгдэл төрүүлсэн учир тэд цөм, ялангуяа хүүхнүүд Клайдыг кампанидаа оруулан авахад бэлэн байжээ. 

	Чухам ийм дээрээс Клайдыг хоёр долоо хоногийн дараа Старкийн дэлгүүрт ээж, аав, эгч, дүү Роберта нарт зориулан зул сарын хямд бэлэг сонгон авч байх үед мөн юм худалдан авч явсан Жил Трамбал түүнтэй уулзалдаад, маргааш нь зул сарын өмнөх өдөр Ванда Стилийн Гловерсвиль дэх гэртээ зохиох гэж байгаа танцтай үдэшлэгт түүнийг урьжээ. Жил өөрөө тийшээ Фрэнк Гарриэттэй хамт явахыг завдаж байсан боловч Сондра тийшээ очих эсэхийг сайн мэдэхгүй байжээ. Сондра чадаж гэмээж нь Гловерсвильд очно гэж байсан боловч түүнийг өөр нэг газар урьсан байжээ. Гэлээ гэсэн ч хэрэв Клайдыг миний дүү Гертрудатай хамт явах юм бол Гертруда их баярлах болно гэж Жил бүсгүй хэлжээ. Энэ бол Гертрудад найз олж өгөх эелдэгхэн арга байлаа. Түүнээс гадна Клайдыг тэнд очно гэж Сондра сонсох юм бол өөр урилгаа яаж ийж аргалахыг хичээнэ гэдгийг Жил мэдэж байв.

	— Трейси таныг очиж авч болно, эсвэл... гээд тээнэгэлзсэнээ, явахынхаа өмнө та манайд очиж хоол идэхгүй юү? Зүгээр л гэр зуурын хоол идье. Тэгвэл бид танд тун их баярлах байна. Вандагийнд танц арван нэгэн цагаас нааш эхлэхгүй гэж тэр хүүхэн хэлэв. 

	Тав дахь өдөр танцлахаар төлөвлөсөн байжээ. Роберта зул сарын баярын гурван хоног эцэг эхдээ очихоор хагас сайн өдөр явах байсан учир чухам энэ тав дахь өдрийн орой Робертатай хамт байна гэж Клайд бүр өмнө нь ам өгсөн байлаа. Тэр хоёр одоо хүртэл ийм удаан хугацаагаар салж үзээгүй байсан юм. Роберта өөрөө бичдэг үзэг, «мөнхийн» харандаа бэлэглэхээр бэлтгэсэн учир эцсийн энэ орой түүнийг ирээсэй гэж их хүссэнээ нэг бус удаа хэлж байсан ажээ. Клайд ч энэ орой тэр хүүхэнд ариун цэврийн хэрэглэл бэлэглэж, баясуулах гэсэн хүсэлтэй байжээ. 

	Гэвч одоо Клайд Сондратай дахин уулзах бололцоо олдсонд дэндүү их баярлачихсан учир Робертагийн хувьд амаргүй бөгөөд ёс гажуу явдал гаргаж байгаагаа мэдсэн мөртөө энэ уулзах амлалтаа зөрчихөөр шийджээ. Клайд Сондраг маш шохоорхсон хэдий боловч Робертад тун ижил дасал болсон болохоороо түүнийг гомдоохгүй юм сан гэж бодож байжээ... Робертагийн урам аль хэр хугарахыг Клайд мэдэж байв. Гэлээ ч гэсэн ч түүнийг хожимдуу мөртөө ингэж гэнэт тоосон явдал их тааламжтай, баясмаар явдал болсон учир Жилийн урилгаар очихгүй байя гэж санасан ч үгүй. Стилийн гэрт, бас тэгээд Трамбалынхантай хамт, Грифитсийнхний туслалцаагүйгээр айлчилж очих бололцоог үл тоомсорлож яахин болох билээ! Энэ нь Робертагийн талаар муу муухай бөгөөд сэтгэлгүй урвасан няцсан хэрэг болох боловч Сондратай уулзана шүү дээ! 

	Ингээд Клайд урилгыг хүлээж авлаа гэж хэлээд, тэр дороо Роберта дээр очиж, түүнээс уучлал гуйхаар шийдэв. Клайд ямар нэг арга зохиож, жишээ нь Грифитсийнхэн урьсан гэж хэлнэ. Ингэх юм бол Робертад хангалттай сүрхий бөгөөд няцаашгүй нотолгоо болох юм. Гэвч Клайдыг очиход Роберта гэртээ байгаагүй учир маргааш өглөө фабрик дээр түүнд учрыг гаргаж хэлье, хэрэв хэрэгцээ тохиолдвол зурвас бичиж өгье гэж боджээ. Робертаг тайтгаруулахын тулд Клайд түүнийг хагас сайн өдөр Фонда хүртэл үдэж, бэлгээ барихаар шийджээ. 

	Гэтэл Клайд тав дахь өдрийн өглөө фабрик дээр Робертатай ярилцаж, маш их гуньхарснаа төв түвшин байдлаар ярьж мэдэгдэхийн оронд:

	— Хайрт минь би өнөөдөр чам дээр очиж чадахгүй нь ээ. Намайг авга ах урьсан учир би очихгүй байж болохгүй. Дараа нь чам дээр очиж чадах эсэхийг бүү мэд. Тун их оройтохгүй бол очихыг бодно. Хэрэв өнөөдөр уулзаж эс чадвал би маргааш чамайг Фонда хүртэл үдэж гаргана. Би чамд нэг юм бэлэглэх гэсэн юм. Чи битгий уурлаарай. Би өнөө өглөө л урилга авлаа. Урьд нь авсан бол чамд хэлэх байсан. Чи уурлахгүй биз дээ? гэж шивнэжээ. 

	Клайд өөрөө ч их гуньхарсан хүн болох гэж Роберта тийш гунигтай байдал гарган харав, Роберта «Үгүй би, уурлахгүй» гэж хэлэх гэсэн юм шиг толгой сэгсэрсэн боловч бэлэг авах, нэг орой хамт жаргах сайхан бололцоог Клайд ингэж үл тоомсорлосонд нь аягүйцэн гутарчээ. Энэ бол анх удаа тохиолдож байгаа хэрэг бөгөөд ингэж гэнэт зугтсан явдал ямар учиртай юм бол доо? гэж Роберта дотроо бодож байв. Үүнээс өмнө Клайд Робертад ямагт их анхаарал тавьдаг байсан бөгөөд Сондраг шохоорхсоноо нууж, худлаа нялганадаг байсан учир Роберта хууртаж явжээ. Клайдын хэлсэн нь үнэн бөгөөд авга ахын урилгад очихгүй байж болохгүй байсан байж ч магадгүй юм. Гэвч Роберта энэ оройг тун их хүсэн мөрөөдөж байсан юм! Гэтэл одоо тэд бүтэн гурав хоног уулзахгүй болох нь ээ! Роберта фабрик дээр, дараа нь гэртээ эргэлзэн бодож гуньсаар байлаа. Клайд ядахдаа авга ахындаа очсоны дараа Роберта дээр хүрч ирэх юм бол Роберта бэлгээ өгч болох байсан юм. Гэтэл Клайд тэнд оройтох байх гэж хэлэв. Клайд суларч амжина гэж итгэхгүй байлаа. Хоолны дараа тэд цөмөөрөө хамт ийшээ тийшээ явж ч болох юм даа гэж бодож байв. 

	Тэр завсар Клайд эхлээд Трамбалынханд очиж, дараа нь Ванда Стилийнд очиж, газар сайгүй хүндлүүлж явав. Клайд ингэнэ гэж нэг сарын өмнөхөн огт санаагүй байсан билээ. Ванда Стилийнд түүнийг тун олон хүнтэй танилцуулсан бөгөөд тэр хүмүүс түүнийг залуу Трамбалуудтай хамт ирэхийг харж, Грифитс гэдэг нэртэйг нь мэдмэгцээ гэр гэртээ шууд урьцгааж, зарим нь удахгүй урина гэж мэдэгджээ. Төгсгөлд нь Клайдыг Вендэмийнхэн Гловерсвильд шинэ жилийн үдэшлэгт урьж, Гарриэнтынхан Ликургт дүйцэн өдөр хоол идэж, танц хийхэд ирэхийг урьжээ. Энэ үдэшлэгт Гилберт, Белла мөн Сондра Бертина ээрэг залуусыг урьсан байв. 

	Тэгээд шөнө дундын орчим Сондра Скотт Николсон, Фрелди Сэлс, Бертина нарыг дагуулан хүрч ирлээ. Эхлээд Сондра эд Клайдын байгааг мэдээгүй дүр үзүүлсэн боловч эцэст нь «Сайн уу! Би тантай энд уулзана гэж санасангүй!» гэж мэндлэв. Сондра испани хүрэн улаан алчуур мөрөн дээрээ дэгжин маягаар тохсон нь үзэсгэлэн сайхан болжээ. Гэвч Сондра энд байгааг нь мэдэж байсныг Клайд анхнаасаа ойлгосон учир анхны тохиромжтой минутыг ашиглан, тэр хүүхэн дээр очиж:

	— Та өнөөдөр надтай танц хийх үү? гэж сэмхэн асуув. 

	— Таныг урих л юм бол танц хийлгүй яах вэ. Таныг намайг мартчихсан байх гэж би бодож байлаа гэж тэр хүүхэн тоглоом хийв. 

	— Би таныг мартаж чадна гэж үү. Би тантай дахин уулзах байх гэж горьдсондоо л энд ирсэн юм. Би сүүлчийн удаа тантай уулзсанаас хойш танаас өөр хэнийг ч юуг ч бодохгүй болсон гэв. 

	Үнэн хэрэг дээрээ Клайд тэр хүүхний бие, зан араншин, намба төрхийг шагшин гайхаж байсан учир тэр хүүхнийг ингэж хайхрамжгүй мэт дүр үзүүлэхэд нь Клайдад дургүйцсэнгүй, харин тэр хүүхэнд улам их шохоорхжээ. Тэгээд одоо Клайдын чин үнэн сэтгэл нь тэр хүүхнийг эрхэндээ оруулж авсан аж. Клайдын нүд нь талимаарч, хүсэл мөрөөдөл нь дүрэлзэж байсан учир Сондрагийн сэтгэл догдолж, ер бусын байдалтай болжээ. 

	— Та ямар их аятайхан сайхан үг ярьж чаддаг юм бэ! Тэгээд энэ нь танд тун аятайхан зохиж байна! гэж тэр хүүхэн хэлээд Клайдыг харж инээмсэглэн, энэ орой үсэндээ шигтгэсэн том испани самыг засаж: — Та үнэхээр тэгж бодож байгаа юм байна гэж үнэмшмээр хэлэх юм гэв. 

	— Сондра, та надад итгэхгүй байна гэж хэлэх гэсэн юм уу! гэж Клайд улам догдлон асуув. Клайд хоёр дахь удаагаа тэр хүүхнийг нэрээр нь эрээ цээргүй нэрлэсэн явдал тэр хоёрын аль алины сэтгэлийг догдлуулжээ. Клайдын төрхгүй загнах нь тэр хүүхэнд аятайхан санагдсан учир энэ удаа тэр хүүхэн уурлахаа байя гэж боджээ. 

	— Үгүй, би итгэлгүй яах вэ! гэж тэр хүүхэн Клайдтай анх удаа тээнэгэлзэн бага зэрэг сандрангуй ярьжээ. Тэр хүүхэн одоо биеэ зөв авч, Клайдыг нэлээд хөндий байлгахад бэрхтэй болсныг мэдрэв: — За надтай ямар танц хийхээ хэл л дээ, над руу хүн ирж явна гэж тэр хүүхэн хэлээд, өдсөн байдлаар жоготойхон инээмсэглэж, жижигхэн программаа түүнд өгч: — Арван нэгдүгээр танц хийх үү? Одоо аравдугаар танц хийх гэж байна, мөд болох нь байна шүү гэв. 

	— Ингээд л болох нь тэр үү? 

	— За та тийм шунамхай юм бол бас арван дөрөв дүгээрийг хийе л дээ гэж хүүхэн хэлээд, инээмсэглэж, Клайдын нүд рүү эгц харав. Ингэж инээмсэглэн харахад нь Клайд бүр унаж өгчээ. 

	Дараа нь тэр хүүхэн Фрэнк Гарриэттэй танц хийж явахдаа, Клайдыг дүйцэн өдөр Гарриэтийнхэнд уригдсан, бас шинэ жилийн үдэшлэгт түүнийг Утикад Жессика Фент урьсан гэдгийг олж мэджээ. Тэгээд одоо Клайд их амжилт олох замдаа орж, нийтийн дунд тээр болохгүй болжээ гэж Сондра бодов. Клайд нэг л аятайхан хүн гэдэг нь эргэлзээгүй ажээ. Тэгээд бас Клайд Сондрад тун үнэнч юм! Одоо нэртэй төртэй айлууд Клайдыг хүлээн авч байгаа болохоор бас бусад хүүхнүүд ч Клайдыг маш их сонирхон шохоорхож, нөхдийнхөө тоонд оруулахыг хүсэж тун ч магадгүй юм гэж Сондра боджээ. Нэрэлхүү ихэмсэг энэ хүүхэн ингүүлэхгүй гэж шийдэв. Ийм учраас Клайдтай хоёр дахь удаа танц хийж явахдаа:

	— Та дүйцэн өдөр Гарриэтийнхэнд уригдсан юм уу? гэж асуув. 

	— Тийм ээ. Энэ бүгд бол таны ач юм гэж Клайд сүйд болон хэлээд: — Та бас тэнд очих уу? гэж асуув. 

	— Үгүй, би тун их харамсаж байна. Намайг урьсан юм. Одоо би очихыг тун их хүсэж байна. Гэтэл би баяраар Олбэнид, дараа нь Саратогад очно гэж бүр хэдийн ярилцсан юм. Би маргааш яваад, шинэ жилийн өмнөхөн эргэж ирнэ. Гэвч Фреддийн найзууд шинэ жилээр Скенектэдид мундаг том уулзалт зохиох учир тэнд танай үеэл бүсгүй Белла, миний ах Стюарт, Грэнт Бертина нар очно. Хэрэв та хүсвэл бидэнтэй хамт явж болно доо гэв. 

	Сондра «надтай хамт» гэж хэлчихийг шахаад байв. Тэр хүүхэн Клайдыг эрхэндээ оруулсныг найз хүүхнүүддээ цөмд нь харуулах гэж боджээ. Клайдыг Сондрагаас болоод Фрэнт бүсгүйн урилгад очихгүй болоход нь тэр хүүхнүүд үүнийг ойлгох болно. Гэтэл Клайд Сондратай дахин уулзаж болох нь гэж баярласандаа даруй зөвшөөрчээ. 

	Үүний зэрэгцээгээр Сондра хайхрамжгүй хайнгуут мөртөө ийм их эрс шууд Клайд, Белла хоёрыг уулзуулах гэж байгаа явдлыг Клайд гайхаж, бараг айж байв. Клайдыг Сондра болон түүний нөхөдтэй хамт явж байна гэдгийг Белла гэртээ шууд хэлэх болно. Үүнээс болж юу болдог бол? Грифитсийнхэн Клайдыг одоо хүртэл ер уриагүй, тэр ч байтугай зул сарын баяраар ч уриагүй билээ. Гэтэл тэд Клайдыг Сондрагийн машинаар хүргүүлсэн, дараа нь «Одоо ч дараа ч» гэдэг клубт уригдсаныг мэдсэн боловч яагаа ч үгүй шүү дээ. Гилберт ч их уурлаж, эцэг эх нь сүрхий зовнисон боловч цааш нь яахаа мэдэхгүй байсан учир одоогоор зүгээр л байжээ. 

	Гэтэл Клайдыг Сондрагийн урьсан тэр кампани нь Скенектэдид маргааш өглөө нь хүртэл байх ёстой байсныг Сондра анхандаа Клайдад тайлбарлан хэлсэнгүй. Гэтэл энэ үеэр Роберта Бильцээс эргэж ирээд, зул сарын өмнөх өдөр ганцаараа хоцорсны дараа, гурав хоног ингэж салсны дараа шинэ жилийг надтай хамт өнгөрүүлэхийг хүснэ гэдгийг Клайд таг мартсан ажээ. Клайд энэ бэрх явдлын тухай нэлээд хожим санасан юм. Харин одоо Клайд өөрийнхөө тухай Сондрагийн санаа тавьсанд баясан, түүний хэлснийг даруй зөвшөөрчээ. 

	— Харин та надтай уулзахдаа намайг хэтэрхий их анхаарах хэрэггүй шүү. Тэгээд би таныг төдий л тоохгүй байдалтай байвал та битгий гомдоорой. Эс тэгвэл би тантай олон дахин уулзаж болохгүй болно. Миний эцэг эх, бас миний зарим нөхөд хачин улс шүү... харин та зүгээр л хэр тааруухан эелдэг, тэр ч байтугай нэлээд хайхрамжгүй байдалтай байх юм бол бид энэ өвөлжингөө уулзаж байж болно. Та ойлго оо биз дээ? гэж Сондра сэргэмжлэн хэлэв. 

	Өөрийн дэндүү тачаалаас болж Сондраг ингэж хэлэхэд хүргэснийг Клайд мэдээд, сэтгэл нь их догдлон Сондраг ажиглан, ширтэн харав. 

	— Би танд огт хамаагүй биш биз дээ, тийм үү? гэж Клайд шаардангуй мөртөө аргадан гуйсан байдалтай хэлж, нүд нь баяр баясгалангийн галаар дүрэлзэхэд, энэ нь Сондрагийн сэтгэлд хязгааргүй их зохицсон ажээ. Сэтгэл нь догдолсон мөртөө зөв зохистой ажил хийж байгаа эсэхээ мэдэхгүй байгаа тэр хүүхэн болгоомжтой байхыг хичээсэн боловч дур сэтгэлдээ автагдан:

	— За би та надад хамаатай, хамаагүйг танд хэлье л дээ. Би шийдвэрлэж хараахан чадахгүй байна. Та миний сэтгэлд тун их таалагддаг. Заримдаа та миний сэтгэлд бусдаас илүү их таалагдах шиг болдог. Бид одоогоор бие биеийгээ тун бага мэдэж байна... гэж хариулаад: — Юу ч болсон та надтай хамт Скенектэдид очно биз дээ? гэв. 

	— Очихоор барах уу! .. 

	— Би энэ тухай танд дэлгэрэнгүй бичье, эсвэл утсаар хэлье. Та утастай биз дээ? гэв. 

	Клайд тэр хүүхэнд утасныхаа дугаарыг өгөв. 

	— Хэрэв ямар нэг өөрчлөлт гарах юм уу намайг очиж чадахгүй юм бол битгий гомдоорой. Бид дараа нь тантай хаа нэг газар заавал уулзах болно! гэж тэр хүүхэн хэлээд инээмсэглэхэд, Клайдын сэтгэл хөдлөн бахарджээ. Энэ хүүхэн Клайдтай тун их илэн далангүй юм. Заримдаа та миний сэтгэлд их таалагддаг гэж тэр хүүхэн хэлсэн бөгөөд энэ нь Клайдыг ухаан жолоогүй баярлуулжээ. Үгүй ер: ийм хөөрхөн хүүхэн дуртайгаа сонгон авч болохоор олон найз нөхдөөр хүрээлүүлсэн ийм гайхалтай сайхан хүүхэн түүнийг өөрийнхөө зиндаанд оруулахыг хичээж байдгаа бас! 

	
XXVIII БҮЛЭГ

	Маргааш өглөө нь зургаан цаг хагас болоход, Клайд Гловерсвилиэс эргэж ирээд дөнгөж ганц цаг унтсан бөгөөд Робертатай яахыгаа мэдэхгүй сэтгэл нь түгшин босож ирлээ. Өнөөдөр Роберта Бильц рүү явах юм. Клайд түүнийг Фонда хүртэл үдэж гаргана гэж ам өгсөн байлаа. Гэтэл одоо Клайдад явах хүсэл байхгүй болжээ. Ямар нэг юм зохион хэлж уучлал гуйх нь мэдээж хэрэг. Гэвч юу гэж зохиох билээ. 

	Үүний урьд өдөр нь маргааш цехийн дарга нарын зөвлөгөөнтэй гэж Уигэм Лигетэд хэлж байхыг Клайд сонссон нь зол болжээ. Лигет ажил тарсны дараа Смиллийн тасалгаанд очих ёстой байв. Клайдын жижиг тасаг нь Лигетийн цехийн нэг хэсэг нь л байсан учир Клайдыг зөвлөгөөнд урьсангүй. Одоо Клайд энэ зөвлөгөөнөөр шалтаг барих гэж шийдээд, өдрийн завсарлагааны өмнө Робертагийн ширээн дээр зурвас бичиж тавьжээ. Тэр зурваст дурдсан нь:

	 

	«Хайрт минь би өнөөдөр гурван цагт доошоо орж, цехийн дарга нарын зөвлөгөөнд суух ёстой болсныг дөнгөж сая надад хэлсэн учир би тун урамгүй байна. Ингэхлээр би чамтай хамт Фондад очиж чадахгүй болов. Гэвч би ажил тарсны дараа хэдэн минут гаргаж чам дээр очно. Би чамд нэг юм өгөх гэсэн юм. Тийм учраас хүлээж байгаарай! Битгий их гуньхраарай. Надад яах ч арга алга. Гурав дахь өдөр эргэж ирэхэд чинь заавал уулзана. 

	Клайд» 

	 

	гэжээ. 

	Роберта зурвасыг хараад, даруйхандаа уншиж амжихгүй баярлаж Клайд уулзах тухайгаа нарийн болзох гэсэн биз гэж боджээ. Гэвч хэдэн минутын дараа энэ хэдэн мөр бичгийг нууж уншихаар хувцасны өрөөнд очоод, тэр хүүхний царай барайж ирэв. Өчигдөр Клайдыг дэмий хүлээж цөхөрсний дээр бас нэг шинэ гуньхрал нэмэгдэв. Өнөө өглөөнөөс хойш Клайд цалгар, тэр ч байтугай хүйтэн царайтай байлаа... Ингэж гэнэт хувирсны шалтгаан нь юунд байна вэ гэж Роберта бодов. Үнэн хэрэг дээрээ авга ахыгаа урихад нь очихгүй байж болоогүйтэй адил энэ зөвлөгөөнд очихгүй байж бас болохгүй байж болох юм даа. Гэвч хэрэв Клайд урьдын адил Робертад хайртай байсан бол урьд өдөр нь Роберта дээр орой ирэхгүй гэж хэлэхдээ, Робертагийн явах гэж байгааг мэдсээр байж тийм их хөгжөөнтэй амгалан байх ёсгүй байсан билээ. Роберта гурав хоногийн хугацаагаар явах гэж байгаа, ингэж салж явахад Роберта ямагт их гуньдаг гэдгийг Клайд мэдэж байсан шүү дээ. 

	Тэгээд тэр хүүхний баясан горьдсон хүсэл нь биелсэнгүй ихэд гуньхран гутжээ. Тэр хүүхний аж амьдралд ямагт ийм явдал тохиолддог байна! Хоёр хоногийн дараа баяр болох бөгөөд тэр хүүхэн Бильцэд гэртээ харих хэрэгтэй байлаа. Тэнд ер хөгжөөнгүй бөгөөд тэр хүүхнээс баяр баясгалан, хөгжил цэнгэл хүлээцгээж байжээ. Тэгээд одоо ганцаараа явах болж байна. Клайд түүн дээр дөнгөж хэдхэн минут ороод гарах гэнэ. Роберта байрандаа буцаж ирэхэд тун гунигтай байгаа нь нүүрэн дээр нь ил байв. Тэр хүүхэн эргэн тойрондоо юу ч харахгүй, таамгаар л хөдөлж байлаа. Клайд ингэж хувирсныг нь мэдсэн боловч Сондрад маш их сэтгэлтэй болсон учраас гэмших чадалгүй байв. 

	Хагас сайн өдөр болгон тардаг заншлаараа өдрийн нэг цагт зэргэлдээ фабрикуудын мундаг том яндангууд хүнгэнэж, ажил дууссаныг мэдэгдэхэд Клайд Роберта хоёр нэг нэгээрээ Робертагийн гэрийн зүг чиглэв. Клайд хүүхэнд юу хэлэхийгээ замдаа бодож явлаа. Клайд юу хийх бил ээ? Энхрийлэн хайрлах сэтгэлгүй болчхоод дур шохоорхол нь хөрж зэвэрсэн учир хэрхэн энхрийлэх дүр үзүүлэх вэ? Хоёрхон долоо хоногийн өмнө бат бэх байсан бөгөөд одоо суларч гүлжийсэн энэ холбоог яаж үргэлжлүүлэх вэ? Робертад дургүй болсноо хэлж мэдэгдэж болохгүй. Ингэвэл хэтэрхий мөсгүй хэрэг болох юм. Үүнийг Роберта яаж хариулахыг хэн мэдэх вэ? Роберта яах бол? Нөгөө талаар Клайдын хамаг хүсэл мөрөөдөл төлөвлөгөө нь одоо Сондратай холбоотой болсон учир Робертаг эелдэг үг, худал тайлбараар тайтгаруулж болохгүй. Ингэх юм бол хамаг байдаг нь хуучнаараа үлдэж, урьдын холбоогоо хэвээр байлгах гэсэн үг болно. Яаж болох вэ? Түүнээс гадна хэрэв Сондра бас Клайдад дурлах өчүүхэн ч бололцоо гарч ирэх юм бол Клайд Робертаг шууд хаях болно. Яагаад хаяж болохгүй байх бил ээ? Роберта Клайдад юугаараа гийгүүлэх юм бэ? Түүнийг царай зүс, нэр төрийн талаар Сондратай жишиж болох уу даа! Клайдыг урьдын адилаар зөвхөн Робертатай л байж, Сондратай дотно болсны ачаар нээгдэж байгаа бүх бололцоо, холбооноос няц гэж Роберта хүсэж хүлээнэ гэдэг чинь сайн хэрэг гэж үү. Яалаа гэж тийм шударга бус байж болох вэ? 

	Роберта гэртээ харьж амжаад яагаад Клайд надад ингэж гэнэт хайхрамжгүй болчхов гэж тээнэгэлзэж байх завсар Клайд ингэж бодсоор явжээ. Ямар учраас Клайд амласнаа няцаж, өчигдөр орой ирсэнгүй вэ? Ямар учраас одоо намайг баяраар гэртээ хариад, бүтэн гурав хоног уулзахгүй болох гэж байхад Фонда хүртэл гаргаж өгөхийг ч хүсэхгүй байна вэ? Тэр зөвлөгөөнтэй гэж байна. Энэ нь үнэн бол уу? Хэрэв хэрэгтэй бол Роберта Клайдыг дөрвөн цаг хүртэл хүлээж болох байсан боловч Клайдын ааш зан нь нэг л хөндий, булзаарамтгай байсан учир Роберта хүлээе гэж хэлж зориглосонгүй... Юу болох нь энэ вэ? Бүр анхнаасаа аваад өнөөдрийг хүртэл тэр хоёрыг тун бат холбосон энэ дотно сэтгэл нь тун саяхан үүссэн шүү дээ. Энэ чинь аюултай хувиралт, тэр ч байтугай тэдний дурлал, тэдний гайхамшигтай үлгэр шиг явдлын төгсгөл болж байгаа юм гэж үү. Ай, бурхан минь! Гэтэл Роберта түүнд сэтгэлээ тун их өгсөн юм. Одоо түүний үнэнч эсэхээс Робертагийн ирээдүй амьдрал, хамаг юм шалтгаалах болно... Роберта тасалгааны дунд зогсоод энэ бүгдийг бодож байтал, Клайд баярын бэлгээ сугавчилсаар орж ирэв. Түүний царай амарлингуй байдалтай байгаа нь Робертатай харьцаагаа аль болохоор өөрчлөх гэж хатуу шийдсэн явдалтай үл тохирох билээ. 

	— Ай, Берта минь би тун ч их гашуудаж байна гэж Клайд хөгжилтэй маягаар эхэлсэн бөгөөд худал хөгжөөн, талархал, найдвартай байдал түүний дуунд хольцолдон сонсогдож байлаа. 

	— Тэднийг би ийм зөвлөгөөн хийх гэж байгааг хоёрхон цагийн өмнө огт мэдээгүй байлаа. Гэвч ийм явдал тохиолддогийг чи мэднэ шүү дээ. Иймэрхүү юмнаас хойш сууж мултрах аргагүй юм. Хайрт минь чи их гашуудаагүй биз дээ? гэв. Одоо ч, түүний өмнө фабрик дээр байхдаа ч Роберта тун их гунигтай царай гаргаж байсныг Клайд үзсэн билээ: — Харин би минутын төдий мултран гарч, чамд үүнийг авчирч чадсан нь сайн боллоо гэж Клайд хэлээд, бэлгийг хүүхэнд өгөхөөр сарвайн: — Би өчигдөр авчрах гэсэн юм. Гэтэл энэ хоол идэх урилга саад болов. Ийм явдал болсонд би үнэндээ их харамсаж байна гэв. 

	Хэрэв Клайд энэ бэлгээ өчигдөр орой авчирсан бол Роберта баярлах байсан бөгөөд харин одоо хүүхэн хайрцагтай юмыг ширээн дээр хайнга тавив. Энэ бэлэг хүүхнийг баясуулах хөг нь өнгөрчээ. 

	— Хонгор минь чи өчигдөр оройг сайхан өнгөрөөв үү? гэж Роберта чухам юунаас болж Клайд хөндийрснийг нэгд нэггүй мэдэх санаатай асуув. 

	— Муугүй өнгөрөөлөө гэж Клайд хариулав. Клайдын хувьд маш их учир утгатай бөгөөд хүүхний хувьд маш их аюул занал бүхий энэ оройн тухай ярихдаа, Клайд аль болохоор хайхрамжгүй дүр үзүүлэхийг хичээжээ. — Намайг авга ах зүгээр л хоол ид гэж урьсан юм биз гэж би бодсон юм. Чамд ч би тэгж хэлсэн шүү дээ. Гэтэл Гловерсвильд болох үдэшлэгт Белла, Майра хоёртой хамт очих хэрэгтэй байсан юм санжээ. Тэнд Стил гэдэг баян айл байдаг яагаа вэ дээ нөгөө бээлийний том фабрикийн эзэн, тэгээд тэнд танцны үдэшлэг зохиосон юм байна. Гил очиж чадахгүй байсан учир би үеэл хүүхнүүдээ тэнд хүргэж өгөх болов. Гэвч тэнд онцын сонирхолтой юм болсонгүй. Би тэр үдэшлэгийг төгсөхөд нь баярлаж байлаа гэв. 

	Белла, Майра Гилберт гэдэг нэрсийг Клайд аль эртний ижил дасал болсон хүмүүсийн нэр мэтээр нэрлэсэн бөгөөд Грифитсийнхэнтэй ийм дотно байгаа явдал Робертад сүрхий сэтгэгдэл төрүүлсэн нь зайлшгүй. 

	— Чи эртхэн гараад, над дээр ирж чадсангүй юу даа? 

	— Чадсангүй. Би тэдэнтэй цөмтэй нь хамт эргэж ирэхийн тулд тэднийг хүлээх ёстой байсан. Чи миний авчирсан бэлгийг үзэх гэж хүсэхгүй байна уу? гэж Клайд хүүхнийг өчигдрийн явдлын сэтгэлээс хөндийрүүлэхийг хичээж хэлэв. Ганцаарыг нь орхисон тухай бодоход хүүхэнд ямар их зовуурьтай байгааг Клайд мэдэж байлаа. 

	Хүүхэн хайрцаг боосон туузыг тайлан задалж эхэлсэн боловч өчигдөр орой юу болсон юм бол гэдэг сэтгэл санаанаас нь ер гарахгүй байлаа. Стилийнд болсон танц дээр Белла, Майра хоёроос өөр ямар хүүхнүүд очсон юм бол? Клайд сүүлийн үед өөр ямар нэг хүүхэнд сэтгэлтэй болоод, түүнтэйгээ тэнд уулзсан юм болов уу? Клайд урьд нь Сондра Финчли, Бертина Крэнстон, Жил Трамбал нарын тухай их ярьдаг байсан. Тэд өчигдөр тэнд очсон юм болов уу? гэж бодож байв. 

	— Тэнд чиний үеэл хүүхнүүдээс өөр хэн хэн очсон бэ? гэж хүүхэн гэнэт асуув. 

	— Өчнөөн төчнөөн хүн очсон. Чи тэднийг танихгүй. Тэнд газар бүрээс хорь, гучаад хүн очсон гэв. 

	— Ликургээс чиний үеэл хүүхнүүдээс өөр хүн очсон уу? гэж хүүхэн шалгаав. 

	— Хэдхэн хүн очсон. Бид Беллагийн хүссэн ёсоор Жил Трамбал, түүний эгч хоёрыг дайрч авсан юм. Биднийг очиход Арабелла Старк, Перли Хайнс нар тэнд очсон байна билээ гэв.

	Клайд өөрийнхөө шохоорхож байсан Сондра зэрэг хүмүүсийн тухай огт дурссангүй. Гэвч түүний ярьж байгаа байдал, дуу хоолой, нүдний харц нь хачин байсан бөгөөд Роберта энэ хариунд ханасангүй. Роберта тун их зовнисон боловч одоо олон юм асууж Клайдад тээр болоод хэрэггүй гэж санажээ. Ер нь Роберта Клайдыг тэр хүмүүстэй холбоотой юм гэж ямагт үздэг байсан билээ. Хүүхэн Клайдыг бүр эзэмших гэж дотроо боддог байсан боловч түүнийгээ мэдэгдэхийг хүссэнгүй. 

	— Би өчигдөр орой чамтай хамт байж, чамд бэлгээ өгөх гэж хүссэн гэж хүүхэн хэлээд, муухай бодохоо болих, Клайдад өрөвдөх сэтгэл төрүүлэхийг оролдов. 

	Түүний дуу гунигтай байгааг Клайд сонсож мэджээ. Энэ нь урьд Клайдыг уяруулдаг байсан боловч одоо уярахгүй түүнд автагдахыг хүссэнгүй. 

	— Берта минь ямар ажил гарсныг чи мэдэж байна шүү дээ. Би чамд учирлаж хэлсэн шүү дээ гэж Клайд бараг уцаарлан хэлэв. 

	— Тийм ээ, мэдэж байна гэж хүүхэн гунигтай хэлээд, уйтгарласан сэтгэлээ нуухыг оролдов. 

	Хүүхэн цаасыг задалж, хайрцгийн тагийг нээв. Хүүхэн ариун цэврийн хэрэглэл байхыг хараад, бага зэрэг сэргэж ирлээ. Тэр ийм үнэтэй гоёмсог юм эдэлж огт үзээгүй байсан ажээ. 

	— Ай ямар сайхан юм бэ? гэж хүүхэн өөрийн эрхгүй сонирхон, дуу алдаад: — Би ийм юм байна гэж огт санасангүй! Миний бяцхан бэлэг үүний чинь дэргэд юу ч биш гэв. 

	Хүүхэн бэлгээ гаргаж ирэхээр явав. Гэвч Клайдын ер бусын энэ бэлэг ч түүний хайхрамжгүй байдлаас үүссэн хүүхний гуньхралыг тайтгаруулахгүй байгааг Клайд мэджээ. Түүний гуйвалтгүй дурлал нь хүүхэнд ямар ч бэлгээс хавьгүй илүү их үнэтэй байх байсан билээ. 

	— Чиний сэтгэлд таарч байна уу? гэж Клайд асуухдаа, хамаг байдлыг зөрж, тэр хүүхний гуньхралыг тайтгаруулахыг их горьджээ. 

	— Тааралгүй яах вэ, хонгор минь гэж Роберта хариулаад, хэрэглэлийг сонирхон үзэж: — Миний өгөх бэлэг бол үүний дэргэд юу ч биш. Гэвч чамд хэрэг болох биз. Чамтай хамт хэзээ ямагт, чиний зүрхний дэргэд байх болно. Байгаасай ч гэж би хүсдэг гэж тэр хүүхэн гунигтай хэлээд, бүх төлөвлөгөөгөө нурсанд гашуудалтай байлаа. 

	Хүүхэн мөнхийн төмөр харандаа, өөрөө бичдэг үзэг бүхий хайрцгийг түүнд өгөв. Хүүхэн энэ бэлгийг сонгож авахдаа, түүнийг Клайдад фабрик дээр ажилд нь хэрэг болно гэж боджээ. Энэ бүгд нь хоёр долоо хоногийн өмнө тохиолдсон гэмээж нь Клайд хүүхнийг сүйд болон тэвэрч, хүүхний гуньхралыг тайтгаруулах гэж үнэнээсээ чармайх байсан билээ. Гэвч одоо Клайд зүгээр л зогсоод, хүүхэнд хэтэрхий их хүйтэн байдал гаргахгүйн зэрэгцээгээр, ердийн эелдэг байдлаа ч үзүүлэхгүйгээр яаж тайтгаруулах билээ гэж бодож байлаа. Тэгээд Клайд хүүхний өгсөн бэлгийн тухайд их баярласан худал дүр үзүүлэв. 

	— Ай, хайрт минь маш сайхан юм байна! Чухам энэ чинь л надад хэрэгтэй юм! Чи үүнээс илүү юм бодож олж чадахгүй байсан! Би одоо ямагт үүнийг чинь хэрэглэж байх болно гэв. 

	Клайд харандаа, үзэг хоёрыг маш их тааламжтай үзэх дүр үзүүлээд, дараа нь тэдгээрийг хажуугийнхаа карманд зүүв. Тэгээд Робертаг өмнөө юм бодож, уйтгарласан царайтай зогсож байгааг хараад, түүнийг тэврэн авч үнсэв. Хүүхний энэ байдал бол тэдний урьдын харьцаанд сэтгэл дур татах хамаг зүйлийн илрэл байсан билээ. Энэ хүүхэн тун царайлаг нь ямар ч эргэлзээгүй юм! Тэгээд хүүхэн Клайдын хүзүүгээр тэвэрч, гингэнэж уйлахад, Клайд хүүхнийг биедээ шахаж, гуньсны хэрэггүй, гурав дахь өдөр эргэж ирэхэд чинь цөм хуучин байдалдаа орох болно гэж хэлжээ. Тэгэхдээ Клайд энэ бол худал үг гэж бодож байлаа... гэтэл энэ бас хачин юм, Клайд тун саяхан энэ хүүхэнд ухаангүй дурлаж байсан шүү дээ... Өөр хүүхэнд тэр тийм түргэн унасан нь гайхалтай юм! Гэлээ гэсэн ч энэ бол үнэн хэрэг. Роберта Клайдыг хуучнаараа дурлаж байна гэж бодож байгаа байх. Гэтэл дурлахгүй, хэзээ ч дурлахгүй болно. Ийм дээрээс ч Клайд энэ хүүхнийг үнэхээр өрөвджээ. 

	Клайдын зан ааш энэ үед нэг л хачин байлаа. Роберта түүний үгийг сонсож, энхрийлэхийг хараад, энэ хачин байдлыг мэджээ. Клайдын үг, байдал нь хуурамч байв. Клайд дэндүү бухимдаж, үнсэхдээ ч хайнга байсан бөгөөд дуу шуу нь үнэхээр эелдэг биш байлаа. Түүний дээр Клайд тэр дорхноо, хүүхний тэврэлтээс мултрахыг оролдож, цагаа хараад:

	— Хайрт минь, миний явах цаг болчихлоо. Гурван цагт хорин минут дутуу байна. Гэтэл зөвлөгөөн гурван цагт эхэлнэ. Би чамайг үдэж өгөх гэсэн юм. Гэвч яаж ч чадсангүй. Чамайг эргэж ирэхээр чинь уулзана гэв. 

	Клайд Робертаг үнсэх гэж бөхийсөн бөгөөд Клайдын сэтгэл хувирч, хөрснийг Роберта энэ удаа бүрмөсөн ойлгожээ. Клайд эелдэг, энэрэнгүй байгаа боловч сэтгэл санаа нь өөр газар байгаа аж... Хүүхэн хамаг хүчээ гаргаж, нэр төрөө бодохыг оролдсон нь зарим талаар бүтэлтэй болсон учир:

	— За яах вэ, Клайд чамайг би хождуулахыг хүсэхгүй байна. Хурдан яв. Би ч бас гэртээ их удахгүй хүрнэ гэж нэлээд хүйтэн царайтай, эрс тэс хэлээд: — Хэрэв намайг яг баярын нэг дэх өдөр эргэж ирвэл, чи орой нь над дээр ирж чадах уу? Би гурав дахь өдөр ажилдаа хождохыг хүсэхгүй байна гэв. 

	— Хайрт минь би ирэлгүй яах вэ гэж Клайд хөгжөөнтэй, тэр ч байтугай үнэнээсээ хэлэв. Тэр орой нь Клайдыг хаана ч уриагүй байсан учир хүүхнээс холдох бололцоо олдсонд баярлан: — Чи хэзээ эргэж ирнэ гэж бодож байна? гэв. 

	Хүүхэн найман цагт гэртээ ирнэ гэж бодсон учир Клайд энэ удаа юу ч болсон ирж болох юм гэж боджээ. Тэр цагаа дахин гаргаж хармагц

	— За одоо би явалгүй болохгүй нь гэж хэлээд, үүдний зүг хандав. 

	Роберта ирээдүйнхээ төлөө санаа нь зовж түгшээд, Клайдад ойртон очиж, пальтоных нь энгэрээс барьж, нүүр өөд нь харан:

	— Чи ярилцсан ёсоороо ирэх чинь үнэн үү, Клайд аа, энэ удаа чи өөр ямар нэг газар явахгүй биз дээ? гэж аргадах шаардах хоёрыг хослуулан хэлэв. 

	— Бүү зов. Чи намайг мэднэ шүү дээ. Би өчигдөр яаж ч чадаагүй шүү дээ хайрт минь. Харин хоёр дахь өдөр би заавал ирнэ гэж Клайд хариулав. 

	Клайд хүүхнийг үнсээд, яаран явахдаа, арай ч аягүй зан гаргачхав уу даа гэж бодсон боловч үүнээс өөрөөр яаж харилцахаа мэдэхгүй байжээ. Одоогийн минийх шигээр эр хүн хүүхэнтэй харилцаагаа таслахдаа эвлэг, тэр ч байтугай дипломат зан гаргах хэрэгтэй юм гэж Клайд бодож явлаа. Клайд тийм их уран чадвартай биш байлаа. Өөр ямар нэг сайн арга байдаг бололтой

	... ... Гэвч Клайдын сэтгэл Сондра дээр нэгэнт туссан байлаа. Тэд Скенектэдид шинэ жилийг хамт өнгөрүүлэх учир Клайд тэр үед л Сондраг өчигдрийнх шигээ сонирхон шохоорхож байгаа эсэхийг нь магадлан мэдэж болох юм. 

	Клайдыг гарч явмагц, Роберта цонхон дээр очиж, Клайдын хойноос эцэж уйтгарласан байдалтай хараад, цаашдаа юу болдог бол доо гэж бодож байв. Хэрэв Клайд дургүй болсон бол яах вэ? Роберта түүнд хамаг байдаг сэтгэлээ өгсөн шүү дээ. Робертагийн ирээдүй нь Клайдаас, Клайдын харилцаанаас л болох юм. Түүнд Роберта улиг домог болчхоод, тэр Робертатай уулзахыг хүсэхгүй болсон юм гэж үү? Тэгвэл бас муухайяа! Тэгвэл яах вэ? Юунд Роберта Клайдад автагдаж түүний шаардлагыг тийм амархан хурдан биелүүлсэн юм бэ? 

	Роберта цасанд дарагдсан модны нүцгэн мөчрийг хараад, санаа алдав... Баяр болж байдаг! Сэтгэлийн ийм зовлонтойгоор гэртээ харьдаг. Тэгээд Клайд эндэхийн хүмүүсийн дунд ийм байр байдалтай байдаг... Тэнд өчнөөн төчнөөн хөгжил цэнгэлтэй байдаг байхад, харин Роберта Клайдад юугаа гийгүүлэх билээ дээ? 

	Роберта толгойгоо гунигтай сэгсэрч, нүүрээ толинд хараад, дараа нь өөрийн юм, ах дүүдээ авсан бэлэг сэлтийг саванд хийгээд гэрээсээ гарав. 

	
XXIX БҮЛЭГ

	Ликургт байж, Клайдтай нөхөрлөж байсны дараа Бильц, түүний орчин тойрны газар, мөөг шиг ярайсан ферм сэлт нь Робертад гуньхрах сэтгэгдэл төрүүлжээ. Эндэхийн юм бүхэн хүүхний гачигдал зовлонтой тун их холбоотой байсан учир төрсөн нутагтаа дахин ирж байгаа хүний дотор ордог сэтгэлийг урамгүй болгосон ажээ. 

	Роберта буудлын нэр хүлээж байгаа хуучирсан муухай байшингийн дэргэд, галт тэрэгнээс буумагцаа, өөрийнхөө эцгийг олж харав. Эцэг нь хэдэн арван жил өмссөн өвлийн мөнөөх л хуучин пальтотойгоо, мөн л өөр шигээ ядарч турсан морь хөллөсөн хуучин боловч бат бэх тэрэгтэй ирээд, охиноо хүлээж байсан ажээ. Роберта эцгийгээ ямагт ядарч, зовсон хүн гэж санадаг байв. Хайртай охин Робертагаа хармагц, эцгийнх нь царай сайхан болж, охинтойгоо баяр хөөр болон ярилцав. Роберта тэргэнд нь авиран гарч, аавынхаа дэргэд суув. Тэд замд орж хөдлөв. Энэ үед автомобилийн сайхан засмал зам газар сайгүй ерийн үзэгдэл болон дэлгэрсэн боловч аавын ферм орох зам нь донсолгоотой, тахир муруй, бохир муухай байлаа. 

	Замдаа Роберта таньдаг гүвээ, мод юм бүхнийг харан, санаанд нь орж явжээ. Гэтэл сэтгэл нь гунигтай байв. Эргэн тойрны юм бүхэн түүнийг уйтгартай болгож байв. Эцэг нь архаг хуучтай бөгөөд хөдөөгийн хар бор ажилд зохицохгүй байлаа. Дүү Том, эх хоёр нь олигтой сайн тусалж чаддаггүй. Тусалдаггүй байсан учир ферм нь урьдын адилаар энэ айлд хүнд дарамт болж байжээ. Олон жилийн өмнө энэ фермийг хоёр мянган доллароор барьцаалуулсан бөгөөд энэ өрийг төлж хэрхэвч чадахгүй байлаа. Яндан нь хойд талаасаа урьдын адил засвар шаардсан хэвээрээ байв. Шат нь улам их сууж, хана, хашаа, хашаан дахь барилгын зүйл нь одоо өвлийн цасанд хучигдаж, нэлээд үзэмжтэй болсон хэдий боловч бусад барилгатайгаа адил өмхрөн мууджээ. Тэр ч байтугай сандал ширээ нь ч хүртэл аанай л хуучин байсан элдэв новш хэвээр байв. 

	Энд Робертаг ээж, бүстэй, бүсгүй хоёр дүү нь хүлээж байжээ. Тэд Клайд тэр хоёрын жинхэнэ харилцааны тухай юу ч мэдэхгүй байсан (Клайдын нэр бол огт үл таних нэр юм) бөгөөд Робертаг гэртээ ирж, тэдэнтэй дахин уулзахад үнэн зүрхнээсээ баярлаж байгаа байх гэж бодож байв. Гэтэл Роберта өөртөө тохиолдсон бүх зүйлийн тухай, Клайдын гаргасан хачин үл мэдэгдэх зангийн тухай бодоод, сэтгэл нь улам бүр зовуурьтай болж байлаа. 

	Чухамдаа Роберта сүүлийн үед амжилттай байгаа мэт харагдаж байсан боловч өөрийгөө бузарласан бөгөөд Клайдтай эр эм бололцон сууж байж л сая нэр хүндээ сэргээн босгож чадах байсан ажээ. Ингэхгүй бол эцэг эх нь түүний зан байдлыг ойлгож, сайшааж хэзээ ч чадахгүй байсан билээ. Роберта ураг саднаа туслах, шилдэг сайн байдалд аажмаар, даруухан хүрэхийн оронд тэдэнд хор хүргэж, гэр бүлийнхээ сайн нэрийг гутааж болох юм. Энэ бүгдийг бодоод Роберта бүрмөсөн гуньхарч, энэ тухай санан санан шаналж байв. 

	Клайдтай холбогдол бүхий хоосон үзэгдэл нь ямар нэг хүн, тэр ч байтугай төрсөн эхтэйгээ илэн далангүй ярилцах бололцоо олгохгүй байгааг бодоход бүр ч хүнд шаналгаатай байв. Өөрийгөө хэтэрхий их юм санажээ гэж эхийгээ бодуузай гэж Роберта эмээх байлаа. Түүнээс гадна эх нь Клайд тэр хоёрын харилцааны тухай хариулахад амаргүй юм асууж болох байв. Түүний зэрэгцээгээр хэрэв Робертад бүрэн төгс итгэж найдаж болох тийм хүн олдохгүй юм бол түүний эргэлзэж гайхаж, зовнисон бүх зүйл нь нууц хэвээр байх ёстой юм. 

	Роберта Том, Эмилия хоёртой хэдэн минут ярилцаж байгаад, зул сарын баярын элдэв юм бэлтгэж байсан эх дээрээ очихоор гал зуухны өрөөнд очив. Роберта зам засаж, фермийн тухай, Ликург дэх амьдралынхаа тухай хэдэн үг хэлье гэж бодсон боловч түүнийг орж ирэхэд нь эх нь хараад:

	— За Бобби минь гэртээ ирсэндээ баярлаж байна уу? гэж урьтан асууснаа: —  Одоо тосгоны юмыг Ликургтай зүйрлүүлэхэд цөм хөөрхийлөлтэй мэт байгаа биз дээ гэж гунигтайхан хэлэв. 

	Эх нь охиноо баясгалантай хөгжөөнтэй харах бөгөөд хотод түүний амьдарч байгаа байдал эхийн атааг их хөдөлгөн байгааг Роберта ээжийнхээ ингэж харж байгаа харц, хэлж байгаа үгнээс мэджээ. Роберта ээж дээр бушуухан хүрч очоод чанга тэвэрч авлаа. 

	— Ай, ээж минь! Дэлхий дээр та л хаана байна, тэнд л надад сайхан юм! Та өөрөө мэднэ шүү дээ! гэж тэр хүүхэн хэлэв. 

	Ээж нь хариу үг хэлэхийн оронд түүнийг эелдэгхэн энхрийлэн харж, мөрийг нь илбэв. 

	— Бобби минь би чамд ямар их хайртайг чи өөрөө мэднэ шүү дээ гэж эх нь зөөлөн дуугаар хэлэв. 

	Ээжийгээ дуугарахад, Роберта олон жил бие биеийгээ энхрийлэн хайрлаж, зөвхөн бие биедээ зол жаргалтай явахыг хүссэндээ биш, харин бас бодсон санасан бүхнээ одоо хүртэл ямагт илэн далангүй ярьж сурсандаа бие биеийгээ хэлснийг гоц сайн ойлгодог байснаа дурсан санажээ. Роберта үүнийг дурсан санаад, сэтгэл нь уяраад, уйлах шахав. Роберта сэтгэл хөдөлснөө нуух гэж хичээсэн хэдий боловч хоолой нь зангирч, нулимс нь гүйлгэнэж байлаа. Тэр хүүхэн хамаг байдгаа эхдээ хэлэх сэн гэж ихэд хүсжээ. Гэвч тэр хүүхэн Клайдад дурлан унаж, өөрийгөө гутаасан учир өөрөө өөрийгөө эхээсээ хөндийрүүлсэн бөгөөд ойртоход хялбар биш болсныг одоо л мэджээ. Энд, хөдөө газрын ёс суртал тун их хатуу чанд байдаг бөгөөд түүний эх ч мөн тийм хатуу чанд ёс суртахуунтай ажээ. 

	Тэр хүүхэн хэсэг зуур эргэлзэн тээнэгэлзэж байв. Хамаг зовлонгоо эхдээ бушуухан ярьж, түүний тусламжийг авахаа байя гэхэд өрөвдөн талархах сэтгэлийг нь татах сан гэж боджээ. Гэвч тэр хүүхэн:

	— Ээж ээ, би таныг Ликургт ямагт надтай хамт байдаг болоосой гэж бодохгүй юм! Тэгсэн бол гэж хэлснээ, ер нь болчимгүй ярьж байгаагаа мэдээд сандарчээ. Роберта Ликургт ээжтэйгээ хамт байсан бол Клайдын шалж шаардсан зүйлийн эсрэг тэвчиж чадах байсан юм гэж хэлэх шахжээ. 

	— Чи намайг үгүйлж байгаа гэдэгт би итгэж байна гэж эх нь хэлээд: — Гэвч чамд хотод байх нь дээр байгаа биз дээ, тийм үү? Биднийг энд яаж амьдардгийг чи мэднэ шүү дээ. Гэтэл тэнд чи санаандаа таарсан ажил хийж байна. Би ташаа юм хэлээгүй биз дээ? гэв. 

	— Тийм ээ, нэлээд зүгээр ажил шүү. Миний санаанд таардаг юм. Би та нарт бага зэрэг тусалж байгаа нь тун аятайхан хэрэг. Гэвч ганцаараа суух гэдэг чинь тийм ч их сайхан хэрэг биш юм даа гэтэл эх нь:

	— Бобби минь чи яагаад Ньютоныхноос явчихсан юм бэ? Грейс тийм их хуншгүй байна гэж үү? Би түүнийг чамтай үерхэнэ байх гэж бодсон юм гэв. 

	— Эхлээд ч үерхэж л байсан юм л даа. Тэгэхдээ түүнд танил залуу хархүү нэг ч байхгүй юм. Тэгээд өчүүхэн төдий ч эелдэгхэн ярьсан хүн бүхнийг надтай харддаг байв. Намайг ганцаарыг нь хааш нь ч гаргахгүй, намайг хаашаа л явбал заавал хамт явах гэдэг байсан, хоёр бүсгүй нэг залуу хар хүүтэй зугаалж болохгүй гэдгийг та мэднэ шүү дээ ээж минь гэж Роберта хариулав. 

	— Мэдэлгүй яах вэ, Бобби минь гэж эх нь инээгээд: — Тэр чинь хэн гэдэг хүн бэ? гэв. 

	— Грифитс гэдэг хүн ээж минь гэж Роберта бага зэрэг тээнэгэлзсэнийхээ дараа хэлэв. Энэ хүнтэй танилцсан явдал нь ер бусын байдалтай болох нь гэрэл гэнэт сацрахын адил Робертагийн нүдэнд тод харагдсан бөгөөд ерийн энэ ертөнцтэй жишихэд эрс ялгаатай болох нь мэдэгджээ. Роберта их эмээж зовниж байсан боловч Клайдтай амьдралаа холбох бололцоо олдоно гэдэг нь гайхалтай хэрэг байлаа: — Харин та энэ хүний нэрийг хэнд ч битгий хэлээрэй. Тэр өөрөө хүнд мэдэгдэх дургүй байдаг юм. Тэдний ах дүү нь маш их баян. Тэр чинь, өөрөөр хэлбэл түүний авга ах нь фабриктай юм. Тэгээд фабрик дээр албан хаагчид ажилчин хүүхнүүдтэй танилцаж болохгүй гэсэн тийм журамтай. Тэр хүн хэнтэй ч танилцахгүй. Харин тэр хүн надад хайртай, би түүнд хайртай. Энэ бол өөр хэрэг. Тэгээд бас би өөр газар шилжих санаатай байна тэгвэл энэ журам бидэнд хамаагүй болох бөгөөд бид танил гэдгээ нуух явдалгүй болно гэж Роберта нэмж хэлэв. 

	Одоо энэ бүгд худал зүйл болно байх даа гэж Роберта тэр дороо бодов. Клайд сүүлийн үед зангаа тун их хувиргасан бөгөөд харин Роберта эр эм бололцон сууна гэдэг амыг нь авахгүйгээр түүнд тун ч болгоомжгүй автагдсан билээ... Аягүй бол Клайд зөвхөн одоо байтугай, ер нь хэзээ ч гэсэн өөрсдийнхөө ойр дотно байсныг хэлэхийг зөвшөөрөхгүй юм болов уу! (Энэ бол одоохондоо тодорхой бус бүдэг бадаг зүйл юм). Тэгээд хэрэв Клайд хайргүй болчхоод, Робертатай суухгүй болох юм бол Роберта ч бас үүнийг ямар нэг хүнд мэдэгдэхийг хүсэхгүй шүү дээ. Роберта өөрийгөө тун өрөвдөлтэй, хүнд бэрх, шившигтэй байдалтай болгож дээ! 

	Тэгээд ийнхүү нууц бололтой бөгөөд хачин байдлаар танилцсан явдлыг Олден авгай санамсаргүй мэдмэгцээ, зөвхөн санаа нь зовнисон төдийгүй, бас балмагдаж иржээ. Энэ авгай Робертагийн зол жаргалын төлөө сэтгэл нь зовнисон юм. Үнэндээ Роберта бол тун хөөрхөн, цэвэрхэн, хянуур хүүхэн бөгөөд тэдний хүүхдийн дотроос хамгийн олигтой нь юм. Бас хамгийн төрхөмсөг, хамгийн сэргэлэн хүүхэд нь байсан боловч юмыг яаж мэдэх вэ дээ гэж Олден авгай дотроо боджээ... Гэвч ямар нэг хүн Роберта тийм амархан мэхэлж, бузарлаж арай чадахгүй биз. Робертаг бол даанч их даруу бөгөөд золбоотой бүсгүй юм гэж бодоод, Олден авгай:

	— Тэр чинь тэгээд чиний захидалдаа бичсэн фабрикийн эзэн эрхэм Сэмюэл Грифитсийн садан төрлийн хүн юм уу? гэж асуув. 

	— Тийм ээ, ээж ээ, ач хүү нь юм. 

	— Тэр залуу чинь тэгээд фабрик дээр алба хаадаг хүн юм уу? гэж эх нь гайхсан байдалтай асуув. Тэр залуу бол фабрикийн эзэн Сэмюэл Грифитсийн гэр бүлийн хүн мөн гэдгийг Олден авгай бүр эхлээд эргэлзэхгүй мэдэж байсан учраас Роберта тийм нэртэй төртэй хүнийг яаж өөртөө татсаныг ойлгохгүй байлаа. Үүнээс болж л санаа нь зовж байв. Иймэрхүү харилцааны үр дүн хаана ч, хэзээ ч нэгэн адил л байдаг учир эх нь Робертагийн төлөө тун их айсан ажээ. Гэлээ гэсэн ч Роберта шиг ийм хөөрхөн хэрсүү бүсгүй өөрийгөө хохируулахгүйгээр ийнхүү ер бусын байдалд хүнтэй танилцсан байж болох юм даа гэж боджээ. 

	— Тийм ээ гэж Роберта ганц үгээр хариулав. 

	— Бобби минь тэр чинь ямаршуу янзын хүн бэ дээ? 

	— Тэр хүн тун аятайхан хүн. Маш их царайлаг бөгөөд надад тун эелдэгхэн байдаг юм. Тэр залуу тийм их төлөв хүмүүжилтэй байгаагүй сэн бол миний хийдэг ажил ч тийм их аятайхан ажил шүү. Тэр залуу бол тэндхийн бүх бүсгүйг яг таг захирч чаддаг юм. Тэр чинь кампанийн даргын ач хүү болохоор ажилчин хүүхнүүд түүнийг маш их хүндэтгэдэг юм. 

	— Тэгвэл үнэхээр сайн хэрэг байна. Олиггүй эзнийд ажил хийснээс төлөвхөн хүмүүжилтэй хүмүүсийнд ажилласан нь дээр. Чамайг Трипетс Милсд ажиллахдаа онцын их дуртай биш байсныг би санаж байна... Тэгээд Бобби чи тэр хүнтэй олон удаа уулздаг уу? 

	— Ерөнхийдөө олон удаа уулздаг гэж Роберта хариулаад, ээждээ цөмийг илэн далангүй ярьж болохгүй байгаагаас болж, царай нь бага зэрэг улайжээ. 

	Олден авгай охиныхоо царай улайхыг мэдсэн боловч ичихдээ л ингэж байна гэж бодоод:

	— Чи тэр залууд их хайртай юм шив дээ? гэж тохуурхан асуув. 

	— Ээж минь, би тун их хайртай гэж Роберта үнэн зүрхнийхээ үгээр хариулав. 

	— Тэр залуу ямар байна? Чамд хайртай юу? гэв. 

	Роберта цонхны дэргэд очлоо. Цонхны цаана худаг болон фермийн хамгийн их үр шимтэй талбай тийш хандсан уулын бэлд эвдэрч муудсан жижиг барилгууд байх бөгөөд эдгээр нь энэ гэр бүлийн эд материалын арчаагүй байдлыг эргэн тойрны өөр ямар ч юмнаас илүү сайн гэрчилж байв. Үнэндээ сүүлийн арван жилийн дотор эдгээр жижиг барилга нь гачигдал зовлон, эзэгнэх чадваргүй байдлын шинж тэмдэг болсон ажээ. Одоо цасанд дарагдсан уйтгартай эдгээр жижиг барилга Робертагийн хүсэн мөрөөдөж байсан зүйл бүхэнд бүр харш харагдаж байв. Тэгээд Робертагийн шохоорхсон зүйл бүхэн Клайдад биеллээ олсон нь гайхалтай хэрэг биш ажээ. Дурлалд бүтэлтэй болсон явдал бүтэлгүй явдалд харш байдгийн адил эвдэрч хэмхэрсэн, гунигтай уйтгартай зүйл нь зол жаргалд харш юм. Хэрэв Клайд Робертад дурлаад, түүнийг эндээс авч одох юм бол эх нь ч энэ гунигтай уйтгартай байдлаас ангижирч юу магад билээ. Хэрэв Клайд Робертад дурлахгүй юм бол түүний тачаангуй бөгөөд ташаа мөрөөдлийн үр уршиг нь зөвхөн өөрийн толгойд биш, харин төрөл садан, юуны өмнө эхийнх нь толгойд тусах болно. Роберта юу хэлэхээ мэдэхгүй байлаа. Сүүлд нь;

	— Тэр надад хайртай гэж хэлдэг юм гэж хариулав. 

	— Тэр чинь тэгээд чамтай суух юм уу? гэж Олден авгай зүрхшин асуув. Олден авгай Робертад бусад хүүхдээсээ илүү хайртай бөгөөд ганц түүнд л найдаж явдаг байжээ. 

	— Ээж ээ, би танд учрыг нь хэлье л дээ гэтэл яг энэ үеэр Эмилия гүйн орж ирээд:

	— Гиф ирлээ! Машинаар шүү! Түүнийг ямар нэг хүн хүргэж ирсэн байх аа. Бас тэгээд нэг том дугтуйтай юм барьж явна! гэж хашхирсан учир үгээ гүйцэд хэлсэнгүй зогсжээ. 

	Үүний дараагаар Том ахтайгаа хамт тасалгаанд орж ирэв. Гиф шинэ пальто өмссөн байна. Энэ бол Скенектэдид Женерал Электрикт алба хаасны анхны үр дүн нь байжээ. Гиф ээжтэйгээ, бас Робертатай эелдэгхэн мэндлэв. 

	— Гифорд минь чи ир ээ юү? Бид чамайг есөн цагаас нааш ирнэ гэж бодоогүй юм. Чи яаж ийм эрт ирж чадаа вэ? гэж эх нь дуу алдав. 

	— Би өөрөө ч ийм эрт ирнэ, гэж санаагүй юм. Би Скенектэдид эрхэм Ририкийнд орсон чинь тэр намайг өөртэйгөө хамт яв гэлээ гэж Гифорд хэлээд, Робертад хандаж: — өвгөн Майрс байшингийнхаа хоёрдугаар давхрыг арайхийж барьж дууссан шүү. Одоо нэг жилийн дараагаар орой нь ч бэлэн болох байх аа гэв. 

	— Тэгэх байлгүй гэж Роберта зөвшин хэлээд Трипетс Милсд байдаг хуучин танилаа дурсав. 

	Тэр завсар Роберта ахынхаа пальтог авч, дугтуйтай юмыг нь хоолны ширээн дээр аваачиж тавилаа. 

	— Хойшоо бай, эм! гэж Гиф дугтуйтай юмыг сонирхон үзэж байгаа дүү хүүхэндээ хашхираад; — Маргааш өглөө хүртэл түүнд гар хүрсний хэрэггүй. Сүлд мод огтолж авчирсан хүн байна уу? Өнгөрсөн жил би огтолж авчирсан юм гэв. 

	— Гифорд минь энэ жил ч бас чи авчрах болно. Чи ямагт сайн мод шилж авдаг учраас би чамайг хүлээж бай гэж Томд тушаасан юм гэж эх нь хэлэв. 

	Энэ үед эцэг нь мод тэвэрч, галын өрөөнд орж ирлээ. Түүний эцэж ядарсан нүүр царай, ёрдойж гозойсон тохой, өвдөгний яс нь залуу Олденуудын цовоолог байдал, чийрэг биеэс эрс ялгаатай байв. Эцгийгээ хүүгийнхээ өмнө инээмсэглэн зогсож байхад нь энэ ялгааг Роберта олж харжээ. Тэд цөмөөрөө зол жаргалтай болоосой гэж Роберта их хүсэх ажээ! Робертагийн сэтгэл нь догдлоод эцэг дээрээ очиж түүнийг тэврэв. 

	— Хүйтний өвгөн, миний аавд жаахан юм авчирсан. Энэ юм аавын сэтгэлд таарах байх аа гэж Роберта хэлэв. Энэ жаахан юм гэдэг нь дөрвөлжин судалтай хар хүрэн дотор бүхий, нэвтэрдэггүй пальто байжээ. Энэ пальтог өмсөөд, гадаа ажил хийхэд нь аавд дулаахан байна гэдгийг Роберта мэдэж байсан бөгөөд түүнд авчирсан бэлгээ үзүүлэх гээд, өглөө болохыг тэсгэлгүй их хүлээж байв. 

	Дараа нь Роберта баярын хоол бэлтгэхэд эхдээ туслах гээд, элгэвч өмсөв. Түүнээс хойш тэр хоёр нэг ч минут хоёулхнаа үлдэж чадахгүй учир тэр хоёрын хорхой хүргэж байсан зүйл болох Клайдын тухай ярилцаж чадсангүй. Тэгээд нэлээд хэдэн цагийн дараа Роберта самбаа гаргаж:

	— Ээж ээ, та харин хэнд ч битгий хэлээрэй. Би хүнд хэлэхгүй гэж түүнд ам өгсөн юм. Та ч битгий хэл гэж эхийнхээ чихэнд шивнэжээ. 

	— Хайрт минь би юу ч ярихгүй! Тэгэхдээ энэ чинь намайг санахад хачин юм байна. Гэвч чи юу хийж байгаагаа өөрөө мэдэж байгаа биз гэж би итгэж байна. Чи одоо өөрөө өөрийнхөө тухай санаа тавьж чадахуйц том болсон шүү дээ. Тийм ээ, хүү минь Бобби гэв. 

	— Тэгэлгүй яах вэ. Тэгээд ээж минь миний тухай та санаа зовох хэрэггүй гэж Роберта хайрт ээжийнхээ царайг үл итгэсэн зовнисон хоёрын хооронд хувьсхийхийг мэдмэгцээ хэлжээ. Болгоомжтой байх хэрэгтэй. Ээж нь тэртэй тэргүй их зовлонтой учир түүний сэтгэлийг зовоосны хэрэг алга. 

	Маргааш өглөө нь Агнесса эгч нь нөхрийнхөө хамт ирээд, Гомерт аж төрж байгаа байдлынхаа тухай, эд материалын ба нийгмийн амжилтын тухай далан үг дэлгэжээ. Эгч нь Роберта шиг тийм царайлаг биш бөгөөд түүний нөхөр Фред Гейбел хэзээ ч Робертагийн дур сонирхлыг татаж огт чадахгүй хүн ажээ. Гэвч Клайдын тухай бодсон түгшүүртэй юм бүхний дараагаар амгалан тайван байдалтай, дур хайртай, энэ хэр тааруухан нөхрийнхөө ивээсэн хэр барагтай халамж сэлтэд тааламжтай байгаа Агнессаг хараад, өчигдөр өглөөнөөс хойш Робертагийн сэтгэлийг хямруулж байсан зовних, эргэлзэх бодол нь дахин сэргэж иржээ. Клайдтай хавьтсанаасаа болоод одоо Робертагийн учирсан энэ зохисгүй байдалд орсноос, харин Фред Гейбел шиг ийм дорой, үзэмжгүй боловч тогтуун зан сэтгэлтэй хүнтэй суусан нь дээр юм биш үү дээ? гэж Роберта боджээ. Гейбел нь Агнессатай сууж хурим хийснээс хойш нэг жилийн дотор олсон амжилтынхаа тухай ярьж байв. Гейбел Гомерт багшлах ажлаа орхиж, номын ба бичгийн цаасны жижиг дэлгүүрийг хамт захирдаг эзэн болжээ. Энэ бол сайн ажил юм. Гэвч тэд хүүхдийн тоглоом, соодтой ус худалдах ажлаар хамгийн их олз омог олдог аж. Хэрэв ийм сайн хэвээрээ байвал Агнесса ирэх зун зочны өрөөг шинэчилж чадах юм. Фред зул сарын баяраар Агнессад эгшигт хайрцаг худалдан авч өгчээ. Тэд сайн сайхан амьдарч байгаагийнхаа нотолгоо болгон Олденыханд яггүй бэлэг авчирсан байв. 

	Гейбел Ликургийн «Стар» сонин авч ирсэн учир зочид ирснээс болж ер бусын их оройтсон цай уух зуураа Ликургийн тухай янз бүрийн сонин зүйл уншиж байв. (Энэ хотод түүний карманы нөхөр суудаг ажээ). 

	— Танай хотод амьдрал оргилж байдаг юм байна. Грифитсийн компани зөвхөн ганц Буффало хотоос зуун хорин мянган захны захиалга авсан гэж «Стар» сонинд мэдээлж байна. Тэд мундаг их мөнгө олдог бололтой гэж Гейбел Робертад хэлэв. 

	— Манай тасагт ажил ямагт их байдаг юм. Ажил явдал нь сайн байдаг эсэхийг бүү мэд. Бид ч хэзээ ямагт завгүй л байдаг. Фабрикийн үйл ажил ямагт сайн байдаг байх гэж би боддог гэж Роберта хэлэв. 

	— Энэ фабрикийн эзэд азтай улс юм. Тэдэнд санаа зовних юм алга. Би тэднийг зөвхөн цамц хийх шинэ фабрик Илионд барьж байгаа юм гэж сонссон. Чи энэ тухай ямар нэг юм сонсов уу? гэж Гейбел хэлэв. 

	— Үгүй, сонсоогүй. Энэ чинь өөр ферм байж болно шүү дээ. 

	— Танай тасгийг хариуцдаг тэр залууг хэн гэдэг гэлээ? Бас Грифитс гэдэг гэж чи хэлсэн бил үү? гэж Гейбел асуугаад, сонины хуудсыг эргүүлж, Ликургийн язгууртны амьдралын тухай мэдээг харав. 

	— Тийм ээ, түүнийг Грифитс, Клайд Грифитс гэдэг юм. Юу гэж? 

	— Би түүний нэрийг дөнгөж сая энд унших шиг боллоо. Тэгээд тэр залуу мөн юм болов уу, биш юм болов уу гэж магадалсан юм. Энэ мөн үү? Чи хар даа гэж Гейбел хэлээд, Робертад сониноо өгч, тэмдэглэлийг хуруугаараа заав. 

	Роберта аваад уншихад;

	 

	"Тав дахь өдөр Ванда Стил бүсгүйнд (Гловерсвиль) танцны үдэшлэг болж, түүнд Ликургийн язгууртны зарим нэрт төлөөлөгчид ирсний дотор бүсгүй Сондра Финчли, Бертина Крэнстон, Жил Трамбал, Гертруда Трамбал, Перли Хайнс, эрхэм Клайд Грифитс, Фрэнк Гарриэт, Трейси Трамбал, Грэнт Крэнстон, Скотт Николсон нар байв. Залуучуудын хуралдаанд заншсан ёсоор шөнө орой болтол үргэлжлэн танцлаж, Ликургээс ирсэн гийчид өглөө үүрээр л гэртээ буцлаа. Мөн энэ хүмүүс шинэ жилийг Эллерслийнд (Скенектэдид) хөгжөөнтэй угтах гэж байгаа сурагтай байна"

	 

	гэсэн байжээ. 

	— Тэр чинь тэндхийн мундаг хүн шив дээ гэж Робертаг сонин унших зуур Гейбел хэлжээ. 

	Роберта энэ тэмдэглэлийг уншаад, энд тодорхойлон бичсэн үдэшлэг нь үеэл бүсгүйчүүлтэйгээ очсон гэж Клайдын хэлсэн тэр үдэшлэгтэй огт адилгүй байгааг юуны өмнө эргэцүүлэн бодов. Энд Майра Грифитс, Белла Грифитс нарын тухай нэг ч үг дурссангүй! Нөгөө талаар энд урьд нь Клайдын амнаас Робертагийн маш олонтоо сонсож байсан Сондра Финчли, Бертиана Крэнстон, эгч дүү Трамбал, Перли Хайнс зэрэг хүмүүсийн нэрийг цөмийг нэрлэсэн байв. Үдэшлэг тийм сонирхолтой болоогүй гэж түүнд Клайд хэлсэн юм. Гэтэл энд маш их хөгжөөнтэй болсон гэж байна. Би шинэ жилээр болох өөр нэг ийм үдэшлэгт өөрөөр хэлбэл түүнтэй хамт Робертагийн өнгөрүүлэхээр төлөвлөж байсан тэр орой уригдсан хүмүүсийн дотор түүний нэр орсон байхад ингэж уригдсанаа ч Робертад хэлсэнгүй ажээ. Клайд цагийг нь ойртуулж байгаад, тав дахь өдөр хуурсан шигээ ямар нэг юм зохиож хэлэх биз. Ай бурхан минь! Энэ бүгд юу болж тардаг бол доо? 

	Тэгээд агшин зуур гэр бүлдээ өнгөрүүлж байгаа энэ зул сарын баяр Робертагийн хувьд хамаг сайн сайхан чанараа алджээ. Клайд надад дурладаг гэж хэлдэг нь үнэн юм болов уу гэж Роберта дотроо бодож байв. Клайдад ухаан жолоогүй унаснаасаа болж Робертагийн олсон хүнд байдал нь түүнийг хэлэхийн аргагүй их шаналгаж байлаа. Роберта шиг тийм бүсгүй Клайдтай суухгүй, орон гэр, үр хүүхэдгүй болж, амьдралын тэр өчүүхэн ертөнцөд тавтай тухтай суух байргүй болох юм бол амьд байгаад юу хийх бил ээ? Клайд тэр бүсгүйг ийнхүү хууран мэхэлж, ганцаарыг нь хаяж байгаа болохоор хэрэв түүний дур хайр алга болчхоогүй юм бол! Тэр дур хайраас өөр юу түүнийг эцсийн бүлэгт хаяад явчихгүйн баталгаа болох бил ээ? Хэрэв тийм юм бол Роберта цаашдаа яах юм бэ? Роберта өөр ямар нэг хүнтэй сууж бараг чадахгүй биз ээ. Клайдыг яаж итгэлээ ч гэсэн... 

	"Энэ чинь нөгөөх Грифитс биз дээ?" гэж Гейбел Робертагаас асуусан боловч тэр бүсгүй үг ярих чадалгүй байсан учир үгний хариуд юм хэлсэнгүй, харин ширээний цаанаас босов. 

	— Уучлаарай, би ганцхан минут гараад ирье. Би чемоданаас нэг юм гаргаж авах хэрэгтэй байна гэж Роберта хэлээд, шатаар дээш гүйн гарч, өөрийнхөө хуучин тасалгаанд оров. Энд Роберта эрүүгээ гараараа тулан, орон дээр суув. Энэ бол түгшүүртэй юм бодох үед Робертагийн сууж сурсан байдал юм. Роберта шал руу ширтэн гөлөрчээ. 

	Одоо Клайд хаана байгаа бол? 

	Клайд энэ хүүхнүүдийн чухам алинтай нь Стилийнд очсон юм? Тэр хүүхэн Клайдын сэтгэлд тун их нийцэж байгаа юм болов уу? Роберта энэ өдрийг хүртэл Клайдын дуртайд итгэж байсан бөгөөд өөр ямар нэг бүсгүй түүний анхаарлыг татаж чадна гэж огт санасангүй. 

	Гэтэл одоо, одоо... 

	Роберта босож, цонхон дээр очоод, багадаа амьдралын сайхныг амтархан олон удаа очиж байсан цэцэрлэгийг харав. Одоо цөм уйтгартай, эл хуль байв. Модны мөс болсон нарийхан мөчир, ганхаж найгасан бүдүүн мөчир, хаа нэг чичгэнэсэн навч... Бас цас... Бас нурж байгаа хөөрхийлөлтэй барилга... Бас Клайд түүнийг хайхрахгүй болсон байдаг... Энд удаан байж болохгүй гэж гэнэт Роберта бодов. Аль болохоор хурдан, тэгэхдээ хэрэв амжвал өнөөдөр ч гэсэн явах хэрэгтэй. Клайдад урьд сэтгэлтэй байсныг нь санагдуулах, өөрөө дэргэд нь ойролцоо байж, бусад хүүхэнтэй ойртохыг нь сэргийлэхийн тулд ч гэсэн Ликургт буцаж очиж, Клайдтай ойролцоо байх хэрэгтэй. Гэтэл ингээд, баярын өдөр яваад өгөх нь эвгүй юм аа даа. Робертаг эзгүй байхад, Клайд өөр бүсгүйгээс болоод Робертаг бүрмөсөн хаяж болох юм. Хэрэв ингэж хаяхад хүрэх юм бол энэ нь Робертагийн буруугаас болсон хэрэг болох юм биш үү? Роберта өнөөдөр ямар шалтаг хэлж, Ликургт буцах юм билээ гэж гэнэт сүвэгчлэн эхэлсэн боловч одоо баярын өдөр ингэж явах нь хүн бүхэнд, юуны өмнө ээжид ойлгогдохгүй утгагүй зүйл болох юм гэдгийг ухаарчээ. Тэгээд Роберта урьд нь бодож байсан ёсоороо маргааш орой хүртэл тэсвэрлэхээр шийджээ. Харин Роберта дахиад ийм удаан хугацаагаар Клайдаас хэзээ ч холдохгүй гэж боджээ. 

	Түүний зэрэгцээгээр Роберта Клайдыг өөртөө хайртай юм уу, үгүй юм уу, Робертаг дэмжих болов уу, үгүй болов уу? Өөртэйгөө суух санаатай юм уу, үгүй юм уу? гэж бодсоор байв. Хэрэв Клайд Робертад худлаа хэлсэн юм бол яаж дахин худал хэлэхийг нь болиулах вэ? Тэдний хооронд худал хуурмаг зүйл байж болохгүй гэдгийг түүнд яаж мэдрүүлэх вэ? Тэгээд юуны өмнө түүний сэтгэлийг хэрхэн булааж, өөр бүсгүйд татагдсан сэтгэлийг нь эргүүлэх вэ? гэж бодсоор байв. 

	Яах вэ?

	 


XXX БҮЛЭГ

	Гэвч Робертаг Ликургт буцаж ирсэн зул сарын орой Клайд ч түүнтэй ирж уулзсангүй, юу болсон тухай тайлбарласан зурвас ч ирсэнгүй. Хэрэв Клайд, Роберта хоёр мэдсэн бол тэр хоёрын аль алинд маш сонирхолтой нэг явдал Грифитсийнхний гэрт гарсан ажээ. Стилийнд болсон танцны тухай Робертагийн уншсан тэр сонин ч бас Гилберт олж үзсэн байна. Гилберт бүтэн сайн өдрийн өглөө цай ууж суух завсраа, аягатай цайнаасаа балгах гэтэл гэнэт сонины тэр тэмдэглэлийг олж харжээ. Түүний шүд нь гэнэт энгэрийн цагны хавхаг шиг таг хийв. Гилберт цайгаа уухын оронд аягатай цайгаа тавиад, сонины мэдээг анхааралтай уншжээ. Ширээний ард эхээс нь өөр нэг ч хүн байгаагүй бөгөөд эх нь Клайдын тухай түүний саналыг гэр бүлийн доторх бусад хүнээс хэнээс нь ч илүү зөвшөөрдгийг Гилберт мэдэх учир сониныг эхдээ сарвайн өгөв. 

	— Одоо язгууртны дотор хэн их амжилт гаргаж байгааг хар даа. Тэр манайд ч удахгүй хүрч ирнэ дээ гэж Гилберт огцомхон ёжуун хэлэхэд, түүний хилэгнэж жигшсэн нь ил харагдаж байлаа.

	— Хэн? гэж Грифитс авгай асуугаад, сониныг авав. Тэр авгай тэмдэглэлийг дөлгөөн байдалтай уншив. Тэр авгай гайхсанаа нуухыг хичээсэн боловч Клайд гэдэг нэрийг уншаад их гайхжээ. 

	Үнэндээ Сондра өөрийнхөө машинаар Клайдыг хүргэж өгсөн дараа нь түүнийг Трамбалынханд хоол идүүлэхээр урьсан гэдэг мэдээ Грифитсийнхний гэрт сонсогдож байсан боловч язгууртны мэдээлэлд гарна гэдэг бол огт өөр хэрэг билээ. 

	— Түүнийг ямар хүн тийш нь урьсан бэ? гэдгийг би ойлгохгүй байна гэж Грифитс авгай юм бодсон байдалтай хэлэв. Тэр авгай энэ бүх зүйлийг хүү нь хэрхэн үзэж байгааг сайтар мэдэж байжээ. 

	— Тэр гэдгэнэж годгоносон аманцар Сондра Финчлигээс өөр хэн урих вэ дээ гэж Гилберт хэлээд. Биднийг Клайдад хангалтгүй анхаарал тавьж байна гэж Сондра ямар нэг учраас, аягүй бол Беллагийн нөлөөгөөр ойлгоод, үүнийгээ надаас өшөөгөө авах хурц ухаантай арга гэж үзсэн байлгүй дээ. Тэр хүүхэн намайг өөрийнхөө өмнө буруутай гэж үздэг байна. Юу ч болсон Сондра намайг өөртөө дургүй гэж боддог байна. Үнэхээр ч түүнд дургүй. Үүнийг Белла ч бас мэддэг юм. Тэгээд бас энэ Крэнстон гэдэг бүсгүй ч үүнд оролцсон байх аа. Сондра, энэ бүсгүй хоёр Беллатай салахгүй байгаа юм, энэ бүсгүйчүүд, тэдний ах дүү нар Грэнт Крэнстон, Стюарт Финчли нар, нэг үгээр хэлэхэд энэ бүх кампани хэтэрхий их биеэ тоож, мөнгөөр гараа угааж байна. Тэдний дотроос нэг нь удахгүй муугаа үзнэ гэж би мөрийцөхөд ч бэлэн байна. Миний энэ үгийг битгий мартаарай! Тэд цөм юу ч хийхгүй, жил тойрон тоглож, танцалж, энэ ертөнцөд өөр хийх ажил байхгүй юм шиг ийшээ тийшээ хэсэж тэнүүчилж байна. Ямар учраас аав та хоёр Белла энэ кампанид ийм их цаг өнгөрүүлэхийг зөвшөөрч байгаа юм бэ гэдгийг би ойлгохгүй байна! гэв. 

	Гэтэл эх нь эсэргүүцэж гарав. Эх нь Беллаг эндэхийн язгууртны нэг хэсэгтэй нь танилцахыг хориглож, нөгөө хэсэгтэй нь албаар дотно болгож чадахгүй юм. Ликургийн дээд зиндаанд цөм хоорондоо холбоотой бөгөөд байнга уулзалдаж байдаг байна. Белла нэгэнд насанд хүрч байгаа учир өөрийнхөө дураар явж болох юм. 

	Гэвч эхийн хэлсэн үг Гилбертийн дайсагналыг өчүүхэн ч бага болгосонгүй. Клайд язгууртны дунд нэвтрэн орохыг эрмэлзэж байгаа бөгөөд сонины тэмдэглэлээр бол ийнхүү нэвтрэх ямар нэг бололцоо олж байгаа явдалд Гилберт бухимджээ. Яана гэнэ ээ! Энэ муу гуйлгачин үеэл шиг юм чинь нэгдүгээрт надтай, Гилберттэй адил царайтай байгаа хоёрдугаарт энд, Ликургт хүрч ирээд, тэдний сурвалжит гэр бүлд дайран орж уучлах аргагүйгээр Гилбертийг доромжилжээ. Тэгээд бас Гилберт хамгийн анхны цагаас эхлэн түүнийг хүн гэж үзэхгүй гэдгээ ил харуулсан бөгөөд эрх нь хүрдэг сэн бол түүнийг нэг ч минут тэсвэрлэж байлгахгүй байсан шүү дээ! 

	— Тэр чинь сохор улаан мөнгөгүй мөртөө язгууртны дунд орохыг бүх хүчээрээ чармайж байна гэж эцэст нь Гилберт зэвүүцэн хэлээд: — Яах гэсэн юм бол? Энэ хүмүүс түүнтэй танилцдаг юм гэхэд тэр цааш нь яах юм бэ? Тэр чинь яалаа ч гэсэн тэдэнтэй хамт байж, тэдний адил амьдарч чадахгүй шүү дээ. Түүнд ингэх хөрөнгө мөнгө байхгүй, мөнгө олж авах газар ч байхгүй, түүний өмнөөс хэн төлөх юм бэ? Түүнийг мөнгө олж чадлаа гэсэн ч фабрик дээр хийж байгаа түүний ажил нь түүнд энэ кампанид бужигнах бололцоо олгохгүй болно. Тэр чинь өөрийнхөө ажлыг энэ бүх цэнгэл зугаацалтай яаж тохируулах юм, бүү мэд. Тэр залуучууд чинь тасралтгүй сэлгүүцэн тэнүүчилдэг шүү дээ гэв. 

	Чухамдаа Гилберт одоо Клайдыг газар сайгүй хүлээж аваад байх юм болов уу, хэрэв тэгвэл яадаг бил ээ? гэж бодож байжээ. Хэрэв Клайдыг язгууртны дунд орж ирэх юм бол түүнд зайлшгүй анхаарал тавих явдлаас Гилберт болон бүх гэр бүл яаж зайлсхийх бил ээ? Эцэг нь түүнийг зайлуулах гэж огт бодохгүй байгаа нь ил байна шүү дээ. 

	Энэ ярианаас хойш нөхрийгөө цай уухаар ирэхэд нь Грифитс авгай түүнд сониныг авч өгөөд, энэ талаар Гилбертийн бодож байгааг тайлбарлан хэлжээ. Гэвч Сэмюэл Грифитс, урьдын адилаар Клайдад талархаж байсан учир хүүгийнхээ саналыг зөвшөөрсөнгүй. Харин сонины тэмдэглэл нь Клайдын тухай түүний анх бодож байсан үнэлэлтийг л баталж байна гэж бодсон царайтай байлаа. 

	— Клайд хэдийгээр мөнгөгүй боловч энд тэндхийн үдэшлэгт ирж, түүнийг хүмүүс урьж байгаа явдалд муу юм огт алга гэж Сэмюэл Грифитс эхнэрийнхээ үгийг сонссоны дараа хэлээд: — Энэ талаар түүнд ч, бидэнд ч зөвхөн баяр хүргэж л болох юм. Харин миний бодлоор бол Клайд Гилбертийн боддогоос арай дээр хүн шиг байна. Юу ч гэсэн би энэ талаар ямар ч арга хэмжээ авч чадахгүй, авахыг ч хүсэхгүй байна. Түүнийг би энд авчирсан учир наад зах нь түүнд дэвших бололцоо олгох хэрэгтэй. Клайд сайн ажиллаж байгаа бололтой. Хэрэв би эс ингэх юм бол хүн юу гэж хэлэх вэ? гэв. 

	Тэгээд эхнэрийнхээ Гилбертийн хэлсэн бас нэг хэдэн үгийг дамжуулахад нь Сэмюэл Грифитс:

	— Түүнийг муу хүмүүстэй биш, харин сайн хүмүүстэй танилцсан гэж үзэж байна. Хувцас сайтай, эелдэг зантай, бас фабрик дээр ярилцаж байгаагаар бол ажилдаа муу биш хүн юм. Тэгээд өнгөрсөн зун миний үгэнд орж, түүнийг хэдэн өдөр ч гэсэн манай зусланд урьж аваачих хэрэгтэй байсан юм. Хэрэв бид тун их ойрын хугацаанд ямар ч арга хэмжээ авахгүй юм бол бид түүнийг тийм сайн хүн биш гэж үзээд харин бусад хүмүүс түүнийг гэртээ урьж болох хүн гэж үзсэн хэрэг болох юм. Тэгээд түүнийг зул сарын баяраар юм уу, шинэ жилээр урьж авчрах хэрэгтэй гэж би зөвлөх байна. Бид ч түүнийг манай найзуудаас доргүй үздэгээ үзүүлэх хэрэгтэй гэв. 

	— Намайг дүүжилж алаг! гэж Гилберт аавынхаа шийдвэрийг эхээсээ сонсмогц дуу алдаад: — За яах вэ, намайг түүнтэй нялганана гэж битгий горьдоорой! Аав түүнийг тийм дээгүүр үнэлж байгаа юм бол түүнд фабрик дээр олигтой ажил өгч яагаад болдоггүй юм бэ, гайхалтай хэрэг байна! гэв. 

	Хэрэв Белла ирээгүй сэн бол энэ бүх яриа юу ч болохгүй өнгөрч болох байсан юм. Энэ өдөр Белла Олбениэс эргэж ирээд, Сондра, Бертина хоёртой утсаар ярьж, дараа нь тэдэнтэй уулзаад, Клайдтай холбогдол бүхий бүх сонин зүйлийг мэджээ. Тэрчлэн Клайд шинэ жилээр тэдний хамт Скенектэдид Эллерслийхэнд очих юм гэж Беллад хэлсэн байна. Тэд Клайдын тухай бодохоосоо бүр өмнө Белла ч тийш нь урьсан байжээ. 

	Грифитс авгай, түүний нөхөр хоёулаа энэ гэнэтийн их учир утгатай сонин зүйлийг Беллагаас олж сонсоод Гилбертийн санал сэтгэлийг харгалзахгүйгээр уг нөхцөл байдалтай эвлэрч, Клайдыг зул сарын баярын эхний өдөр олон тооны гийчин бүхий их найрт урихаар шийдэв. Ингээд Грифитсийнхэн зарим хүний боддог шигээр Клайдыг тийм ч их хайхардаггүй биш болохоо хүн амьтанд нэгмөсөн харуулахаар шийдсэн ажээ. Одоо энэ нь хүнд байдлаас мултрах ганцхан зохистой арга байлаа. Гилберт үүнийг сонсоод, энэ удаа ялагдсанаа ойлгожээ. 

	— За сайн байна, аав та хоёр тийм их хүсээд байгаа юм бол түүнийг уригтун гэж Гилберт дурамжхан хэлээд, — Би л бол одоо ч гэсэн түүнийг урих шаардлага алга гэж үзэж байна. Гэвч та нар дураараа л бол. Констанция бид хоёр өдөржингөө Утикад байх учир энэ найр дээр ирье гэж хүссэн ч ирж чадахгүй гэв. 

	Гилбертийн үзэн яддаг Сондра Финчли хоргол цацаж байгаад энэ үеэлийг тэднийд шургуулж чадсан байхад, би үүнд саад хийж чадахгүй байна гэж бодохоос л Гилбертийн уур хилэн бадарч байлаа. Энэ Клайд өөрийгөө хүлээж авахыг хүсэхгүй байгааг мэдсээр байж, ингэж хүрч ирэхийг бодоход тун дүүрчихсэн гуйлгачин байх ёстой. Энэ ер нь ямар хачин амьтан бэ? 

	Тэгээд Клайд нэг дэх өдрийн өглөө Грифитсийнхээс хоёр дахь захидал хүлээн авчээ. Энэ захидалд Майра гарын үсэг зурсан байх бөгөөд өдрийн хоёр цагт түүнийг зул сарын баярын найрт ирнэ үү гэж урьсан байлаа. Энэ найр оройн 8 цагт Робертагийнд очиход Клайдад саад болохгүй мэт санагдсан учир Клайд ухаан жолоогүй баясаж байжээ. Клайд язгууртны дотор үнэхээр сүрхий сайн байдалтай болж байна. Үнэндээ бусдаас юугаараа дутаж байна вэ! Клайд мөнгөгүй боловч одоо түүнийг цөмөөрөө, тэр ч байтугай Грифитсынхэн хүлээн авч байна! Тэгээд бас Сондра ч түүнийг их шохоорхож, үнэн хэрэг дээрээ Клайдад дурлахад бэлэн байгаа мэтээр ярьж, маяглаж байна. Клайдыг Ликургийн язгууртан тоосон учир Гилберт ялагдсан хэрэг. Та энэ захидлыг юу гэж бодож байна? Энэ бол наад зах нь Клайдын хамаатан садан нь түүнийг мартаагүй буюу эсвэл саяхан түүнийг язгууртны дотор амжилт гаргаснаас хойш түүнтэй эелдэгхэн байх нь чухал гэж үзсэнийг гэрчилж байна гэж Клайд боджээ. Энэ бодол нь Клайдын хувьд дайчин баатрын ялалтын чимэг мэт зүйл болж сайлаа. Клайд түүний хамаатан садны хоорондын харилцаанд хөндий тасархай юм огт байхгүй мэтээр бодон энэ бодолдоо автагдан сэтгэл нь маш их тааламжтай байсан билээ. 

	
XXXI БҮЛЭГ

	Старкуудыг охин Арабелллагийнх нь хамт, нөхөр гэргий хоёр Вайнант (тэдний охин Констаниция Гилбертийн хамт Утикад явсан байжээ). Арнольдынхан, Энтонийхэн, Гарриэтынхан, Тэйлорынхан болон Ликургийн нэрд гарсан бусад гэр бүлийг урьсан Грифитсийнхны баярын найр нь Клайдад хэтэрхий их бөгөөд тэр ч байтугай балмагдах сэтгэгдэл төрүүлсэн учир таван цагт ч, зургаан цагт ч Робертагийнд очих гэж ам өгсөн тухайгаа бодох ч чадалгүй байсан нь харамсалтай билээ. Зургаан цагийн орчим айлчны ихэнх хэсэг нь салахын ёс гүйцэтгэж, тарж эхэлсэн бөгөөд энэ үед Клайд юу ч болсон Робертатай ярилцсанаа санаж, бас явах хэрэгтэй байсан атал нь энэ үеэр (мөн л тэр залуучуудын кампанийн төлөөлөгч хүүхэн) Вайолет Тейлор Клайд дээр хүрч ирээд, тэд цөмөөрөө өнөө орой Энтонийнд бас наргих гэж байна гэж мэдэгджээ. "Та бидэнтэй хамт явах уу? Явах хэрэгтэй" гэж тэр хүүхэн тулган хэлэхэд, Клайд одоо лав эргэж ирээд, хүлээж байгаа Робертаг дурсан санасан боловч тэдэнтэй хамт явна гэж нэн даруй зөвшөөрчээ. Гэвч Клайд цаг эрт байгаа учир амжина биз гэж боджээ. 

	Гэтэл тэнд Энтонийд дэмий юм ярьж, танц хийсээр байтал амласан үг аяндаа мартагдаж эхлэв. Гэлээ гэсэн ч арван цагийн үеэр Клайдын санаа зовох болов. Одоо Роберта гэртээ лав эргэж ирээд, өнөө ам өгсөн Клайд юу болох нь энэ вэ гэж гайхаж байгаа биз. Тэгээд зул сарын баярын орой, бас гурав хоног уулзаагүй байсны дараа ийм юм болох гэж байх уу даа! 

	Клайд санаа зовж шаналгаатай байсан боловч энэ нь бүх өдрийн турш байсантайгаа адил гаднаа хамгийн сайхан зантай хэвээрээ байжээ. Энэ бүх кампани нь бүтэн долоо хоног шувт танцалж, хөгжилдсөн бөгөөд одоо бүрмөсөн ядарч цуцсан учир цөм өөрийн эрхгүй сульдаж, арван нэгэн цаг хагаст тарахаар санал нэгтэй шийдсэн нь завшаан болжээ. Клайд Грифитсийнхний харш хүртэл Беллаг хүргэж өгөөд, Робертаг хараахан унтаагүй болов уу гэж горьдон, Элм-стрит тийш яаран явлаа. 

	Клайд Гилпинийхний байшинд дөхөж очоод, мод, бутны цасанд дарагдсан мөчрүүдийн сиймхийгээр ганцхан тэр хүүхний тасалгааны гэрэл унтраагүй байгааг харав. Тэр хүүхэнд юу гэж хэлэх, ийнхүү хожимдсоноо юугаар цагаатгах билээ гэж Клайдын сэтгэл нь түгшин, том модны дор зогсоод, чухам юу хэлэх бил ээ? гэж дотроо цэгнэн эргэцүүлжээ. Дахиад Грифитсийнхнийд очсон гэх үү, эсвэл өөр газар очсон гэх үү? 

	Клайдын түрүүний хэлснээр Клайдыг тун саяхан тав дахь өдөр Грифитсийнхнийд байсан гэж Роберта бодож байгаа байх. Урьд нь Клайд ямар ч хүнтэй танилцаагүй байхдаа, тэр хүмүүстэй танилцахыг л мөрөөдөж байсан бөгөөд энэ талаар Робертад ярьж байсан зохиомол яриа түүний сэтгэлийг зовоодоггүй байжээ. Энэ бүгд нь зөвхөн хоосон хүслэн төдий зүйл байсан учир түүний цагийг алдагдуулдаггүй тэр хоёрын уулзах хүсэлд саад болдоггүй байв. Гэтэл одоо энэ нь бодитой зүйл болсон бөгөөд тэгэхдээ Клайд шинэ тал танилуудаа өөрийнхөө ирээдүйд асар их ач холбогдолтой гэж үздэг байсан учир гуйвж байжээ. Эцэст нь Клайд энэ орой эзгүй байсан явдлаа хождуу ирсэн хоёр дахь урилгаар тайлбарлах гэж шийджээ. Түүнээс гадна Клайдын аж амьдралын бүх сайн сайхан байдал нь Грифитсийнхнээс шалтгаалагдах учир тэдний хүссэн цагт нь тэднийд очих явдал бол Робертаг ганцаарыг нь хаяад явсан жирийн зугаа цэнгэл биш харин Клайдын шууд гүйцэтгэх үүрэг юм гэдгийг Робертад итгүүлэх ёстой байв. Өөр байдалтай байж болох уу? гэж үнэний хувьтай зүйл баримтлаад, Клайд цасан дундуур явж цонхыг аяархан тоншив. 

	Гэрэл нэн даруй унтарч, цонхны хөшиг сөхөгдөв. Энэ бүх хугацаанд уйтгартай юм бодож суусан Роберта минутын дараа хаалга нээж, Клайдыг тасалгаандаа оруулав. Дэнлүүний дэндүү их хурц гэрэл хүний анхаарал татахаас болгоомжилж сурсан Роберта лаа барив. Тэгээд Клайд ч тэр дороо шивнэн;

	— Хайрт минь энэ язгууртны үүргээс болоод, толгой минь эргэж орхилоо. Би ер ийм хот үзээгүй. Ямар нэг айлд очвол ер явуулахгүй болчих юм. Эхлээд хоол унд дараа нь бүжиг танц цааш нь зугаалга буюу өөр нэг юм хийх, тэгээд энэ бүгдээрээ ч ханахгүй юм! Би тав дахь өдөр Грифитсийнхэнд очихдоо (Клайд түрүүчийнхээ худал хэлснийг давтжээ) үүнийг баяр төгстөл ирсэн хамгийн эцсийн урилга байх гэж бодсон юм. Тэгээд би өчигдөр өөр газар явахыг завдаж байтал гэнэт намайг өнөөдөр хийх найртаа ир гэсэн зурвас ирүүлжээ. Тэгээд хоёр цагт найр эхэлнэ гэсэн болохоор нь би эртхэн суларч, чамд хэлснээрээ найман цагт энд ирж амжина гэж бодсон юм. Гэтэл үнэн хэрэг дээрээ гурван цагт эхлээд, дөнгөж сая л тарлаа. Арга алга! Би явах гэж ямагт тэмүүлээд байсан боловч чадсангүй. За, хайрт минь чи сайн явсан уу? Сайн яваад ирсэн биз дээ? Миний өгсөн бэлэг аав ээжийн чинь сэтгэлд таалагдав уу гэв. 

	Клайд үй олон юм асуусан боловч Роберта огцом цөөн үгээр хариулаад: «Чи надтай ингэж харилцаж болно оо бас?» гэсэн байдлаар Клайдыг үргэлж ширтэж байв. Гэвч Клайд өөрийнхөө зөвийг нотлох гэж их чармайн, түүнийгээ Робертад итгүүлэх гэж дэндүү хичээсэн учир анхандаа ч, дараа нь пальто, хүзүүний ороолт, бээлийгээ тайлж, үсээ илбэхдээ ч Роберта нэг ч удаа эелдэгхэн хараагүйгээр барахгүй, ерөөсөө түүний өөдөөс хараагүй бөгөөд түүнтэй дахин уулзсандаа үнэхээр баярлаж байгаа шинж тэмдэг огт алга байлаа. 

	Харин Клайд урьд нь Робертад дур сэтгэлтэй гэж батлан хэлж, аашилж авирлаж байсан хэдий боловч одоо маш их тэвдэж, самгардаж байсан учир ерөөсөө Робертатай уулзах нь аятайхан байгаа боловч өөр юманд сэтгэл нь өөр тийшээ явчхаад, олон долоон үг дэлгэж байгааг Роберта мэджээ. Дараа нь Клайд Робертаг тэвэрч аваад, үнссэн боловч хагас сайн өдрийнхтэй адил түүний сэтгэл нь өөр болсныг Роберта мэдэв. Тав дахь өдөр ч, өнөөдөр ч Клайдыг энд ирэхэд нь юу саад болсон билээ гэдэг бодол одоо тэр хоёрын аль алины сэтгэлийг түгшүүлж байлаа. 

	Роберта түүнийг хараад, тийм ч их итгэхгүй байсан мөртөө бага зэрэг ч гэсэн итгэхийг хүсэж байв. Клайд үнэндээ ч Грифитсийхнийд очиход нь тэд түүнийг явуулаагүй байж болох юм даа. Үгүй ч байж болох юм. Клайд тав дахь өдөр Грифитсийхнийд хоол идсэн гэж хагас сайн өдөр Робертад хэлсэн бөгөөд гэтэл түүнийг Гловерсвильд очсон гэж сонинд бичсэн байсныг Роберта өөрийн эрхгүй санажээ. Тэгээд үүнийг одоо түүнээс асуух юм бол зөвхөн уурлаад л дахин худлаа хэлэх биз... Ер нь ч би түүний дур сэтгэлээс надад олдож байгаа тэр эрхээс өөр эрх байхгүй юм гэж Роберта бодсон боловч түүний сэтгэлийг ийм амархан хувирна гэж ухаарсангүй. 

	— Тэгвэл чи тэгээд өнөө орой ирж чадаагүй юм биз дээ? гэж Роберта анх удаа нэлээд зэвүүцсэн байдлаар түүнээс асуугаад: — Чамд юу ч саад хийж чадахгүй... гэж чи хэлсэн шүү дээ гэж уйтгартай хэлэв. 

	— Тийм ээ, тэгж хэлсэн юм гэж Клайд лавшруулаад: — Хэрэв энэ захидал ирээгүй сэн бол надад юу ч саад болохгүй байсан юм. Би өөр хэнийг ч гэсэн тоохгүй байж болох юм. Гэвч авга ах намайг баярын найрт урьсан байхад би очихгүй байж болохгүй шүү дээ. Энэ бол тун ч чухал айлчлал юм. Очихгүй байх нь даан ч эвгүй юм. Тэгээд бас өдөр нь чи ирээгүй байсан шүү дээ гэв. 

	Клайд ингэж ярихдаа, авга ахтайгаа дотно байхыг их эрхэмд үздэг бөгөөд Роберта тэр хоёрын харилцаа холбоонд Робертагийн нандигнан үздэг бүх зүйл нь түүний дэргэд юу ч биш болохыг ямар ч үгээр хэлснээс илүү их тодорхой харуулжээ. Клайд анх дурлахдаа баяр хөөр болж, сүйд майд байсан боловч Робертаг өөрийнх нь боддогоос доогуур үзэж байсан юм гэдгийг ойлгосон аж. Иймд Робертагийн бүх хүсэл, хохирол дэмий болсон ажээ. Робертагийн дотор харанхуйлав. 

	— Гэлээ гэсэн ч Клайд чи надад зурвас бичээд орхиж болсонгүй гэж үү? Тэгвэл би эргэж ирмэгцээ чиний тухай мэдэж болох байсан юм... гэж Роберта итгэл муутайхан хэлэв. 

	Роберта Клайдыг уурлуулахгүй гэж бодсон учир энэ үгээ чадах чинээгээрээ зөөлөн хэлжээ. 

	— Хайрт минь би удна гэж бодоогүй гэж хэлсэн шүү дээ: Би тэр найрыг зургаан цагаас хэтрэхгүй гэж бодсон юм гэв. 

	— Тийм ээ... би мэдэж байна... сайн байна... гэлээ гэсэн ч... 

	Роберта Клайдыг сэтгэл нь зовниж, сандарсан байдалтай харав. Робертагийн царай айж, гутаж, гуньхарч үл итгэж, гомдож, цөхөрсөн байдалтай байв. Клайдыг том нүдээрээ ширтэн харахад энэ бүгд нь ил байсан бөгөөд Робертад өөдгүй муу зан гаргаснаа Клайд ухамсарлан шаналжээ. Энэ нь Робертагийн нүдний харцнаас ил байсан бөгөөд ингэж харахад нь Клайд гэнэт оргилж, ямагт зэвхий байдаг хацар нь час улайжээ. Гэтэл Роберта ингэж гэнэт улайсныг мэдээгүй буюу эсвэл тоомсорлоогүй мэтээр:

	— Би Гловерсвильд болсон үдэшлэгийн тухай сонинд бичсэнийг уншсан. Гэтэл түүнд чиний үеэл хүүхнүүдийн тухай юу ч дурдаагүй байна билээ. Тэд нар тэнд очсон юм уу? гэв. 

	Тэгээд Роберта ингэж асуухдаа, Клайдад итгэхгүй байгаа мэт эргэлзсэн байдал анх удаа сонсогджээ. Клайд ингэнэ гэж огт санаагүй байсан учир энэ нь түүний уурыг онц их хүргэж, бухимдуулжээ. 

	— Очилгүй яах вэ гэж Клайд худал хэлээд: — Би тэднийг тэнд очсон гэж чамд хэлсэн шүү дээ. Чи юунд дахин дахин асуугаад байгаа юм? гэв. 

	— Хайрт минь зүгээр л асуусан юм. Би зүгээр л мэдэх гэсэн юм. Харин тэр сонинд урьд нь чиний олонтоо дурсан ярьдаг байсан Сондра Финчли, Бертина Крэнстон мэтийн Ликургийн өөр хүүхнүүдийг нэрлэсэн байна билээ. Гэтэл чи зөвхөн эгч дүү Трамбалуудыг л надад хэлсэн шүү дээ гэв. 

	Робертагийн үг хэлсэн байдал нь Клайдыг бухимдуулж, уурлуулах ёстой байсан бөгөөд үүнийг Роберта шууд ойлгожээ. 

	— Тийм ээ, би ч бас тэр сониныг уншсан юм. Гэвч энэ нь худал юм. Хэрэв тэр хүүхнүүд тэнд очсон юм бол би тэднийг олж хараагүй. Сонинд ямагт тэгж дэгсдүүлж байдаг юм гэв. 

	Клайд ингэж баригдсандаа зэвүүцэж уурссан бөгөөд түүний татгалзаж хэлсэн бүх үг нь үнэмшихийн аргагүй байсныг Клайд өөрөө ойлгожээ. Роберта байцаан шалгааж байгаа явдалд Клайд бухимдсан юм. Ямар падтай юм? Клайд хаа дуртай газраа очих эрхгүй, харин Робертагаас зөвшөөрөл авах ёстой биш шүү дээ. 

	Роберта нэгэнт зэмлэх ч үгүй, маргах ч үгүй болсон бөгөөд зөвхөн Клайдыг л харж, гунигтай, доромжлогдсон царайтай байлаа. Роберта Клайдад итгэх итгэхгүй хоёрын хооронд байв. Түүний хэлсэн үгэнд үнэний хувь байж ч магадгүй юм. Харин Клайд тэр хүүхэнд худлаа хэлэх буюу түүнд өөдгүй муу зан гаргах бололцоогүй болтлоо л дурлах нь чухал юм. Гэтэл Клайд үнэн зөв байхыг хүсэхгүй байгаа юм бол яадаг бил ээ? Роберта Клайдаас холдож очоод, арчаагүй байдлаар толгой сэгсрэв. 

	— Клайд минь чи ямар нэг юм зохиож хэлэхийн хэрэг огт алга гэж Роберта хэлээд: — Чи ойлгохгүй байна гэж үү? Чиний хаана очих явдал надад падгүй хэрэг. Зөвхөн надад урьдаас хэлэхгүй, зул сарын баярын орой ингэж ганцаарыг минь орхих хэрэггүй юм. Үүнд чинь л би гомдож байна гэв. 

	— Берта минь би юу ч зохиож хэлээгүй гэж Клайд ууртай хэлээд: — Би болсон явдлыг өөрчилж чадахгүй. Сонинд юу ч бичсэн байж болно шүү дээ. Грифитсийнхэн тэнд очсон гэдгийг би нотолж чадна. Харин өнөөдөр би дөнгөж сулрахтайгаа л зэрэг чам дээр хүрч ирсэн юм. Чи юу боллоо гэж уурлаад байгаа юм? Би чамд үнэнээ хэлсэн. Би хүссэн бүхэндээ хэзээ ямагт хүрч байж чадахгүй шүү дээ. Намайг цаг тулгамдуу урьсан бөгөөд би очих ёстой болсон юм. Дараа нь би мултран гарч ирж чадахгүй байлаа. Энд уурлах юм юу байна? гэв. 

	Клайд Робертаг өдсөн байдлаар харахад, Роберта энэ ярианд нь ялагдаад, цааш нь яахаа мэдэхгүй байлаа. Роберта шинэ жилээр хийх гэж байгаа үдэшлэгийн тухай сонинд бичсэн зүйлийг санасан боловч одоо үүнийг ярих нь зохисгүй юм гэж боджээ. Роберта биш, харин ганц Клайд л оролцож болох тэр хөгжөөнтэй, жаргалтай амьдралд Клайд байнга оролцож байдаг гэж бодоход одоо Робертад онц их гашуудалтай байв. Гэлээ гэсэн ч Роберта их хардаж байгаагаа түүнд мэдэгдэх гэж зүрхэлсэнгүй. Энэ дээд язгууртны дотор Клайд ч түүний бүх нөхөд нь ч цөм жаргаж байдаг бөгөөд харин Робертад юу ч байхгүй юм. Тэгээд бас энэ Сондра Финчли, Бертина Крэнстон гэдэг хүүхнүүдийг яана... Клайд зөвхөн тэдний тухай л ярьдаг байсан сонинд ч тэдний л тухай бичиж байна... Клайд тэдний нэгэнд нь дурласан юм болов уу? 

	— Финчли бүсгүй чамд тун их таалагддаг уу? гэж Роберта гэнэт асуугаад, бүдэг гэрэлд түүний нүүрийг ширтэв. Роберта өөрийнхөө зовниж байгаа зүйлийн талаар өчүүхэн ч тайлбар өгч болох ямар нэг юмыг олж мэдэх сэн гэж тун ч их хүсжээ. 

	Клайд энэ асуултын учир утгыг агшин зуур мэдрэв. Энд мэдэхийг хүссэн тэвчээртэй хүслэн, арчаагүй байдал, хар жөтөөний аль аль нь түүний харцнаас илүү, харин дугарсан дуунаас нь мэдэгдэж байлаа. Роберта онц их гуньхарч, сэтгэл нь үймсэн цагтаа ингэж зөөлхөн, эелдэгхэн, уйтгартай дуугаар ярьдаг ажээ. Роберта Сондрагийн тухай сэжиглэсэн зүйлээ ингэж хянамгай, чадамгай хэлснийг Клайд гайхжээ. Робертад юу ч мэдүүлж болохгүй хэрэв мэдүүлэх юм бол сүйд майд болно гэж Клайд ухаарчээ. Гэвч Клайд язгууртны дотор эзэлж байгаа байдалдаа мөн цаг ирэх тутам улам бүр бат бэх болж байгаа тэр байдалдаа хэтэрхий их бахархдаг учир:

	— Жаахан таалагдалгүй яах вэ. Тэр бүсгүй тун царайлаг бөгөөд маш сайхан танцладаг юм. Тэгээд бас маш их баян учир тун сайхан хувцасладаг юм гэж хэлжээ. Бусад талаар Сондра тийм их сэтгэгдэл төрүүлдэггүй юм гэж Клайд хэлэх шахсан боловч энэ хүүхэнд Клайд үнэхээр сэтгэлтэй болсон бөгөөд Клайд бид хоёрын хооронд гаталж гаршгүй зааг байгаа юм гэдгийг Роберта мэдээд:

	— Тэгэлгүй яах вэ! Их мөнгөтэй бол хэн ч гэсэн сайхан хувцаслаж чадна шүү дээ! Би тийм их мөнгөтэй байсан бол бас л сайхан хувцаслах байсан юм! гэж гэнэт дуу алдав. 

	Робертагийн хоолой гэнэт зангираад, цурхиран уйлахад нь Клайд гайхаж, тэр ч байтугай айжээ. Роберта тун их гомдоод, их зовниж, хардаж байгаа юм байна аа гэдгийг Клайд ойлгоод, дахин уурлах шахсан боловч гэнэт сэтгэл нь зөөлөрчээ. Одоо хүртэл Клайдын ухаан жолоогүй, үнэн сэтгэлээсээ дурлаж байсан бүсгүй нь надаас болж хардах сэрдэхэд хүрсэн байна гэж бодоход Клайдын сэтгэл үнэхээр шимширчээ. Хардахын зовлон ямар байдгийг Клайд сайн мэднэ шүү дээ. Клайд Гортензиягаас болж энэ зовлонг амссан юм. Клайд Робертагийн оронд өөрөө байгаа бол ямар байхыг төсөөлсөн учир:

	— За, Берта минь, би чамайг уурлуулахгүйгээр нэг ч хүний тухай үг ярьж болохгүй юм гэж үү? Энэ бол би тэр хүүхэнтэй ямар нэг онцгой байдлаар харилцаж байгаа юм гэсэн үг биш шүү дээ. Тэр хүүхэн миний сэтгэлд ямар санагддагийг мэдэх гэхэд чинь л би хариулснаас өөр юм алга гэж эелдэгхэн хэлэв. 

	— Тийм ээ, би мэдэж байна гэж Роберта хариулав. Роберта Клайдын өмнө зогсохдоо, сэтгэл нь түгшиж, царай нь зэвхийж, гараа бухимдан мушгиж, Клайдыг сэжиглэж, аргадсан байдалтай харж байлаа. Тэгээд: — Тэдэнд бол юм бүр бий, харин надад бол юу ч байхгүй гэдгийг чи өөрөө мэднэ. Тийм баян тарган хүмүүстэй чинь би яаж зүйрлэх вэ дээ... гэв. 

	Робертагийн хоолон дахин зангирч, нулимс нь гүйлгэнэн, уруул нь өмөлзөв. Роберта гараараа бушуухан нүүрээ таглаж, буруу харлаа. Цөхрөхдөө цурхиран уйлахад нь түүний дал мөр болон бүх бие нь чичгэнэж байв. Клайд удтал нууж байсан сэтгэлийн зовлон ингэж гэнэт дэлбэрэн гарч ирэхэд гайхаж, бухимдаж, сэтгэл нь уяраад, өөрийнх нь сэтгэл гүн их хөдөлжээ. Энэ бүгд заль мэх, дүр үзүүлэх явдал, Клайдад нөлөөлөх гэсэн оролдлого биш, харин гэнэт мэдэрч, догдлон донсолсон ухамсар байжээ. Одоо Клайдын нөхөрлөж байгаа хүмүүс юугаар ч дутахгүй элбэг дэлбэг байхад, Роберта ирээдүйд итгэх найдваргүй, хань нөхөдгүй, ганцаараа хаягдсан байгааг гэнэт үзээд, айн сүрдэж байгааг Клайд тааварлаж байлаа. Роберта өнгөрсөн үед залуу насаа гутаасан ганцаардлын гашуун зовлонг туулсан... бөгөөд саяхан нутаг явахдаа түүнд тэр нь тун илхэн санагдсан билээ. Роберта үнэхээр гуньхарч, догдлон донсолж, аргагүйдэж байлаа. 

	— Би бусад хүүхэнтэй адил зол жаргалтай байсан ч болоосой доо! гэж Роберта сэтгэлийнхээ үгийг гэнэт гаргаж хэлээд: — Би хаа нэг газар явж, ямар нэг юм үзэж чаддаг болоосой!.. Ингэж аглаг битүү газар өснө гэдэг чинь ямар их аюултай юм бэ... надад мөнгө, хувцас, юу ч хэзээ ч байгаагoй юм! Юу ч байхгүй, хэн ч байхгүй! гэв. 

	Роберта үгээ хэлж дуусаагүй байтлаа өөрийнхөө уян сул зан, царай алдаж үнэнээ хэлсэн явдалд ичих шиг болжээ. Клайд Робертаг чухам иймд нь л дургүй байдаг гэж Роберта санав. 

	— Хайрт Роберта минь! гэж Клайд эелдэгхнээр яаран хэлж, түүнийг тэврээд, хайхрамжгүй байсандаа үнэхээр гутаж: — Хонгор минь битгий ингэж уйл! Хэрэггүй! Би үнэндээ чамайг хорсгох гэж бодоогүй юм! Ойрын өдрүүдэд чиний ажил бүтэлгүй болж, чиний маш их гутарсныг би мэдэж байна. Чамд ямар их хүнд байгаа, чиний хэчнээн их зовнисныг би мэдэж байна. Харин битгий ингэж уйл! Би чамд урьдын адил хайртай хэвээрээ байна, нээрээ шүү, ямагт хайртай хэвээрээ байх болно. Би чамайг гомдоосондоо маш их харамсаж байна! Нээрээ харамсаж байна! Би өнөө орой ч тэр тав дахь өдөр ч мултран гарч огт чадаагүй юм. Тун болохгүй байсан! Гэвч би дахиад ингэхгүй... би арай олигтой байхыг хичээнэ, нээрээ шүү! Миний хайртай, янаг хонгор охин минь! Чиний үс, чиний нүд ямар сайхан бэ, чи яасан сайхан нуруутай вэ. Нээрээ шүү, Берта минь! Чи танц хийхдээ хэнээс ч дутуугүй. Тэгээд чи тун их царайлаг юм. За хайрт минь уйлахаа болиоч дээ! Би чамайг гомдоосондоо тун ч их харамсаж байна гэв. 

	Иймэрхүү нөхцөл байдал бараг хүн бүхэнд тохиолддогийн нэгэн адил Клайдад ч өөрийнхөө амсаж өнгөрүүлсэн уйтгар гуниглал, хагацал зовлон, цөхрөлийн тухай бодсоноосоо болоод үнэхээр эелдэг зан гаргах явдал байн байн тохиолддог байжээ. Ийм үед Клайдын дуу эелдэг зөөлөн болдог байна. Эх нь үрээ энхрийлэх мэт Клайд их энхрийлдэг аж. Үүнд нь Роберта хязгааргүй их татагдаж байлаа. Гэвч ингэж энхрийлэх нь маш их дорвитой байдгийнхаа адил маш их хоромхон зуур болж өнгөрдөг байв. Зун цагийн цахилгаант бороо хурдан бууж, түргэн арилах адил энэ энхрийлэл нь хурдан тодорч, түргэн намждаг байв. Гэвч Клайд Робертаг ойлгож, өрөвдөж байгаагаар барахгүй үүнээс нь болж улам ч их хайртай дуртай болдог юм байна гэж Робертагийн сэтгэхэд энэхэн минут нь хүрэлцээтэй болдог байна. Хамаг юм тийм ч их муу биш байгаа аж, Клайд, түүний хайр дур, хамаг талархал нь миний талд байгаа аж гэж Роберта бодоод, Клайдыг эелдэг үг хэлэхэд нь Роберта тайтгардаг байлаа. Роберта нулимсаа арчаад, ийм уйланхай зантай байсандаа гашуудсан үг хэлж байв. Клайдын сайхан цагаан цамцны захыг Роберта нулимсаараа норгосныг Клайд уучлав. Клайд энэ удаа л уучлах юм бол Роберта дахиад ингэхгүй. Клайд Робертагийн их тачаалд сэтгэл нь уяраад, түүний гар хуруу, хацар, хошууг үнсжээ. 

	Клайд ингэж үнсэж таалж, энхрийлж янаглах завсраа, Робертаг өөрийнхөө эхний бөгөөд эцсийн хамгийн их хайр дур булаасан хүүхэн гэж дахин ухаан жолоогүй, худал хуурмаг батлан хэлжээ. (Сондра Клайдын сэтгэлийг өөр талаар боловч мөн л ийм их хүчтэй, аягүй бол үүнээс ч илүү их татаж байсан юм) Тэгээд Роберта Клайдад арай шударга бус загнажээ гэж бодов. Робертагийн байдал төдий л их гойд биш байгаа боловч, өнгөрсөн үеийнхээсээ илүү их бат бэх бөгөөд бусад хүүхний байдлаас арай дээр юм. Тэд Клайдыг язгууртны дунд олж үздэг хэдий боловч түүний хайр дурлал нь хэчнээн их амттай сайхан байдгийг тэд мэдэхгүй юм.

	
XXXII БҮЛЭГ

	Энэ өвөл Клайд Ликургийн дээд язгууртны тоогдсон гишүүн болж, язгууртны бүх цэнгэл зугаалгад оролцжээ. Грифитсийнхэн түүнийг найз нөхөд, тал танилдаа танилцуулснаас хойш нэрд гарсан айлууд бараг цөмөөрөө түүнийг хүлээн авах болсон нь мэдээж хэрэг юм. Гэвч ямар нэг байр байдал бүхий хүн бүхэн цөмөөрөө бие биеийгээ мэддэг маш түгжигдмэл энэ хэсгийн дотор түрүүвчтэй мөнгөний хэмжээ нь ураг төрөл, хэлхээ холбооноос дутуугүй, тэр ч байтугай зарим талаар илүү учир холбогдолтой байдаг байв. Зөвхөн гарал үүсэл төдий биш, харин бас эд агуурс нь зол жаргал бүхий сайн язгуурт гэр бүлийн үндсэн үндэс мөн гэдэг бол маргашгүй үнэн зүйл юм гэж нэрд гарсан айлууд ярьдаг байжээ. Ийм дээрээс Клайдыг язгууртны дотор хүлээн авч байж яриагүй болох юм гэж зөвшөөрдөг байсан хэдий боловч түүнийг эд хөрөнгөөр тун их даржин гэдэг мэдээ чимээ байдаг учир эцэг эхчүүд нь өөрийнхөө охидод тохирох хүргэн гэж үздэггүй байжээ. Тэд Клайдыг мартахгүй урихын зэрэгцээгээр түүнтэй дэндүү олон уулзах гэж хүсүүштэй биш юм гэж үр хүүхэд, хамаатан садандаа мартахгүй захидаг байв. 

	Гэвч Сондра болон түүний нөхөд Клайдтай их найрсаг байсан бөгөөд эцэг, эх, хань нөхдийн захиа занаа, санамж сургаал нь одоогоор хатуу биш байсан учир залуучуудын танцаар эхэлж, танцаар шувтардаг үдэшлэг болоод Клайдын дур сонирхлыг хамгийн их татдаг тийм үдэшлэг, хуралдаанд түүний урих явдал олон байлаа. Клайдын мөнгөний түрүүвч нимгэн байсан хэдий боловч амжилт гаргаж байв. Клайдын үнэхээр сонирхон шохоорхож байсан Сондра түүний эд материалын байдал ямар болохыг удалгүй ойлгоод, түүнтэй нөхөрлөхдөө хөрөнгө мөнгөө аль болохоор бага шиг зарцуулахыг хичээх болжээ. Бертина Крэнстон, Грэнт Крэнстон нар болон бусад хүмүүс Сондрагийн үлгэр жишээ авсан учир Ликургт болох, тэгэхдээ ямар ч зардал нь үл шаардах олон янзын үдэшлэг, зугаалгад Клайдыг гол төлөв оролцуулах болсон байна. Харин хотоос гадагш урих юм бол нөхдийн аль нэг нь түүнийг өөрийнхөө машинаар аваачдаг байв. 

	Скенектэдид Клайд Сондра хоёрын харилцаанд их роль гүйцэтгэсэн шинэ жилийн зугаалгаас хойш чухам Сондра л өөрийнхөө машинаар Клайдыг авах гэж хамгийн олон ирдэг болжээ. Сондра Клайдыг ямар их сонирхон шохоорхож байгаагаа тэр орой урьд урьдаасаа улам их илүү мэдсэн аж. Клайд Сондрад үнэхээр хүчтэй сэтгэгдэл төрүүлжээ. Клайдын бялдуучлал Сондрагийн нэрэлхүү зан чанарт тохирсны зэрэгцээгээр түүний зан аашны хамгийн эмзэг судлыг олжээ. Сондра өөрийнхөө сэтгэлд нийцэх бөгөөд баян язгуураас гаралтай, тэгэхдээ бас өөрийнх нь мэдэлд бүрэн орсон Клайд мэтийн ямар нэг залууг дэргэдээ авч явахыг хүсдэг байжээ. Клайдыг ядуу болохоор эцэг эх нь түүнтэй ойр дотно байх явдлыг сайшаахгүй гэдгийг тэр хүүхэн мэдэж байлаа. Эхлээд тэр хүүхэн Клайдтай ойр дотно болно гэж бодохгүй байсан боловч харин одоо ойр дотно болох сон гэж бүдэг бадаг хүсдэг болжээ. 

	Гэвч дахин илэн далангүй ярилцах тохиромжтой шинэ бололцоо шинэ жилийн уулзалтаас хойш хоёр долоо хоносны дараа л олдсон ажээ. Тэд Амстердамд болсон хөгжөөнтэй үдэшлэгээс буцаж явлаа. Белла Грифитс, дараа нь Грэнт Крэнстон, Бертина Крэнстон нарыг гэрт нь хүргэж өгөөд, машин жолоодож явсан Стюарт Финчли эргэж хараад:

	— Одоо бид Грифитс таныг гэрт чинь хүргэж өгье! гэж хашхирав. 

	Гэвч Сондра Клайдаас салж хагацахыг хараахан хүсээгүй учир:

	— Урьдаар манайд очъё. Би та нарт халуун шоколад уулгая. Дараа нь та гэртээ харь. Тэгэх үү? гэж тосож хэлэв. 

	— Тэгье л дээ гэж Клайд хөгжөөнтэй хариулав. 

	— За тэгье. Харин миний тухайд бол би очоод унтана. Одоо гурван цаг өнгөрөөд байна гэж Стюарт хэлэв. 

	— Сайн ах байна. Чамайг манайхан нойрсож байгаа гуа хар хүү гэдэг нь илэрхий хэрэг юм гэж Сондра хэлэв. 

	Тэр гурав машинаа гараашинд тавиад, арын хаалгаар дамжиж, галын өрөөнд оров. Стюарт явсан учир Сондра Клайдыг зарц нарын ширээн дээр суулгаад, өөрөө шоколад бэлтгэж гарав. Гал зуухны нарийн бэрх хэрэгслийг хараад, Клайд гайхав. Клайд ийм юм ер үзээгүй байсан учир баян тохилог амьдралын энэ бүх шинж тэмдгийг гайхан харж суулаа. 

	— Ямар том гал зуух вэ. Хоол унд бэлтгэх элдэв хэрэгсэл энд ямар олон юм бэ! гэж Клайд хэлэв. 

	Энэ бүгд нь Клайдад үзэж яваагүй зүйл мөн бөгөөд Клайд Ликургт ирэхээсээ өмнө ийм газар орж үзээгүй ч биз, ингэхлээр түүний гайхах нь амархан юм гэдгийг Сондра ойлгоод, хайхрамжгүй,

	— Та тэгж бодож байна уу? Гал зуух бүхэн адилхан байдаггүй юм гэж үү? гэв. 

	Клайд өөрийнхөө сайн мэдэх ядуу зүдүү байдлын тухай дурсан санаад, Сондра үүнээс илүү дорой буурай байдлын тухай төсөөлөх ч үгүй биз дээ гэж түүний хэлсэн үгнээс санаа авч, энэ хүүхний амьдарч байгаа элбэг дэлбэг ертөнцийг улам ч их бишрэн хүндэлжээ. Ямар их баян чинээлэг юм бэ! Ийм хүүхэнтэй сууж өдөр бүр энэ гоё сайхан зүйлийг эдэлнэ гэдэг ямар их зол заяа вэ. Тогоочтой, зарц нартай асар том байшинтай, автомобильтой, бас хэнд ч ажил хийж өгөхгүй, харин тушаал л өгөх гэдэг ямар их зол заяа вэ, гэж Клайд бодохоос больж чадахгүй байв. 

	Тэгээд Сондрагийн бодож гаргасан бүх намба, маяг нь түүнд бүр ч их дур булаам байдалтай санагджээ. Сондра Клайдын хувьд эд юмс ямар их учир утгатай байгааг олж мэдээд, эргэн тойрондоо байгаа юмсыг өөрөөсөө салшгүй холбоотой болохыг онцолж мэдэгдэхийг хүссэн байна. Сондра өөрийгөө Клайдын хувьд энэ ертөнцөд хамгийн хурц гэрэлт одон, гоё сайхан зүйл, нийгмийн эрх ямбаны биелэл болж байгааг ойлгожээ. 

	Сондра жирийн хөнгөн цагаан шанаганд шоколад чанаад, Клайдад гайхуулах гэж хажуугийн тасалгаанаас гойд сайхан хийцтэй мөнгөн аяга халбага авчирчээ. Сондра цохимол мөнгөн хундаганд шоколад хийгээд, түүнийгээ Клайдын өмнө тавив. Дараа нь хөнгөн гавшгай дэрвэж, тэр дороо ширээн дээр суув. 

	— Энд тун аятайхан шүү, тийм үү? гэж Сондра хэлээд: — Би гал зууханд нэвтрэн орохыг их хүсдэг боловч тогоочийг байхгүй цагт л арайхийж ордог юм. Тогооч энд хэнийг ч оруулдаггүй юм гэв. 

	— Яалаа гэж тэр вэ? гэж Клайд дуу алдав. Амь айлд тогооч нар ямар байдалтай байдгийг Клайд хаанаас мэдэх билээ. Ингэж гайхан дуу алдахад нь Клайдыг тун ч ядуу даржин айлд өссөн юм байна гэдэгт Сондра бүрмөсөн итгэжээ. Гэлээ гэсэн ч энэ нь Сондрагийн дургүйг хүргэсэнгүй. Клайд Сондрагийн хувьд тун их үнэтэй хүн болсон байлаа. «Сондра минь одоо бид хоёр хамт байдаг маань ямар гайхамшигтай вэ, тийм үү? Үгүй ер, би бүхэл оройны зоргоор танд ганцаарт нь ганц үг хэлэх гээд чадсангүй» гэж Клайдыг дуу алдахад, Сондра ингэж нүүрэмгий загнасанд нь өчүүхэн ч уурласангүй:

	— Та тэгж бодож байна уу? Би тун их баярлалаа гээд бага зэрэг ихэмсэг байдалтай мөртөө эелдэгхэн инээмсэглэв. 

	Сондра үдэш өмсдөг нимгэн цагаан торгон платье өмсөөд Клайдын өмнө сууж байсан бөгөөд жижигхэн шаахай өмссөн хөл нь Клайдад тун их ойрхон байсан учир тэр хүүхний хийсэн үнэртэй усны чамин үнэр Клайдын хамрыг гижигдэж байлаа... Клайдын сэтгэл догдолсон байв. Сондра Клайдын бодол санааг хөгжөөжээ. Клайдын өмнө идэр залуу, гуа сайхан, баялаг чинээлгийн биелэл тэр чигээрээ байж байлаа. Үүнд ямар их хүчин чадал байна вэ! Бас Сондра өөрийгөө Клайдын маш их гайхан шагшиж байгааг мэдээд, түүний баяссан догдолгоод бага багаар дарвиж байв. Сондра Клайдад дурлаж, маш их дурлаж болох юм шиг санаж байлаа... Түүний нүд ямар их цог жавхаатай, торомгор хар өнгөтэй, сэргэлэн цовоо харцтай вэ! Бас үсийг нь яана! Тэр үс нь түүний цагаан дух руу тун аятайхан унжсан байх учир үсийг нь илэх, хацарт нь гар хүрэх дур нь шууд хүрч байв. Түүний гар нь ямар цэмцгэр гуалиг, дэгжин юм бэ! Урьд нь Роберта, Гортензия, Рита нар түүний гарын гуалгийг ажиж мэдсэний адил одоо Сондра түүнийг бас мэджээ. 

	Гэвч одоо Клайд дуугүй сууж байлаа. Клайд үг алдахаас айсан учир ингэж дуугүй суух нь бэрхтэй бөгөөд ноцтой зүйл байжээ. «Энэ хүүхнийг ямар хөөрхөн хүүхэн бэ гэж би үүнд хэлж болдог ч болоосой! Энэ хүүхэнд би үнсүүлэхийн тулд тэвэрч аваад, үнсэж үнсэж орхиж болдог ч болоосой!» гэж Клайд бодож суув. 

	Тэгээд Сондрагийн тухай Клайдын бодож байгаа зүйл нь Робертагийн хувьд хамгийн анхнаасаа бодож байсан зүйлээс ондоо байсан бөгөөд энэ төгс гуа сайхан хүүхнийг зүгээр л энхрийлэн эрхлүүлэн тэврэх сэн гэж хүсэж байжээ. Энэ хүсэл нь ямар их хүчтэй байсныг түүний нүдний харц ил тод гэрчилж байлаа. Сондра үүнийг мэдээд, бага зэрэг ичжээ. Клайдын энэ санал сэтгэл нь Сондраг айлгаж байсан боловч бас цааш нь юу болох бол? гэж Сондра маш их сонирхож байлаа. Тэгээд:

	— Та надад ямар нэг маш чухал юм хэлэх гэсэн юм уу? гэж Сондра тохуурхсан байдалтай хэлэв. 

	— Сондра хэрэв таныг зөвшөөрөх байсан бол би танд тун их юм хэлэх байсан юм! Гэвч та намайг хориглосон шүү дээ... гэж Клайд сүйд майд хэлэв. 

	— Тийм ээ, хориглосон юм. Хамгийн хатуу хориглосон юм. Тэгээд таныг ийм дуулгавартай байгаа явдалд би их баярлаж байна. 

	Сондра ингэж хэлэхдээ: «Та намайг үнэхээр хориглосон юм гэж үнэн хэрэг дээрээ итгэж байгаа юм гэж үү?» гэсэн байдалтайгаар жоготойхон инээмсэглэж Клайдыг харав. 

	Ингэж жоготой харахад сэтгэл нь догдолсон Клайд босон харайж, Сондрагийн гарыг атгаад, түүний нүүр өөд эгцлэн харж:

	— Та миний үг хэлэхийг бүрмөсөн хорьсон юм гэж үү? гэж Клайд асуугаад, — Үгүй байлгүй дээ! Би бодож байгаа бүхнээ танд хэлэхийг маш их хүсэж байна гэв. 

	Түүний харц нь хэлсэн үгнээс хурц тод байлаа. Клайдыг догдлуулахад тун амархан юм гэдгийг Сондра ухамсарласан боловч түүнийг дураар нь тавиад үзэх гэж боджээ. Сондра жаахан хөндийрөв. 

	— Тэгэлгүй яах вэ би хориглосон юм. Та ер нь юм бүхнийг дэндүү үнэмшдэг хүн байна гэж Сондра хэлээд, тэр дороо өөрийн эрхгүй инээмсэглэв. 

	— Гэтэл би биеэ барьж чадахгүй байна. Сондра минь! Чадахгүй байна! гэж Клайд ухаан жолоогүй бараг галзуурсан мэт хэлээд: — Та намайг ямар байдалд оруулж байгаагаа өөрөө мэдэхгүй байна. Та тун гуа сайхан юм! Та гуа сайхан гэдгээ өөрөө мэдэж байна, би дандаа таны тухай бодож байдаг. Нээрээ шүү, Сондра минь! Би танд унаж байна. Би шөнө унтдаггүй, дандаа таны тухай боддог. Тийм шүү. Тэгээд би мангуурч гүйцэж байна. Би орох газраа олохгүй байна. Би тантай уулзах бүрийнхээ дараагаар ондоо юу ч бодож чадахгүй болдог. Тэгээд өнөөдөр таныг энэ бүх залуу хүмүүстэй танц хийхэд... би яаж тэсэж байснаа мэдэхгүй байна! Таныг өөр хэнтэй ч танц хийхгүй, ганцхан надтай л хийгээсэй гэж бодох юм. Сондра минь таны нүд тун гайхамшигтай, ам, уруул чинь үзэсгэлэнтэй сайхны дээр та тун их дур булаамаар инээмсэглэх юм! гэв. 

	Клайд Сондраг эрхлүүлэх гэсэн мэтээр гараа өргөсөн боловч тэр дороо доош буулгаад, сүсэг бишрэлтэй хүн хутагт хуврагийг харахын адил Сондрагийн нүүр өөд юм бодож, баярлаж баяссан байдалтай харж байснаа... гэнэт Сондраг тэврэн авч, биедээ наалдуулав. Сондра хирдхийж, зарим талаар Клайдын хэлсэн үгэнд мансуурсан учир өөр ямар ч хүнийг эрс эсэргүүцэх байсны адил түүнийг эсэргүүцэхийн оронд зөвхөн түүний өөдөөс харж байлаа. Сондра түүний баяр баясгаланд дур булаалгаж, түүний тачаалд автагдан мансуурсан учир хэрэв бол... түүний хүсэж мөрөөдөж байгаа ёсоор нь түүнд тун их хүчтэй дурлаж чадах байсан мэт санаж байлаа. Клайд маш царайлаг учир түүнд Сондра татагдаж байв. Клайд ядуу боловч тун гайхалтай бөгөөд тэгэхдээ бас Сондрагийн танил залуусын нэгэнд ч байхгүй тийм их эрчим чадал, тачаал хүсэл түүнд бий юм. Эцэг эхийн тухай, язгууртны доторх байр байдлын тухай санаа бодол Сондрад саад болдоггүй болоосой! Энэ гайхамшигтай догдолгоод Клайдтай адил автагдан орвол ямар сайхан байх бол! Хэрэв энэ бүгдийг ээж аав мэдэх юм бол Клайдтай улам бүр ойр дотно болох байтугай, ерөөсөө түүнтэй тал танил байхаа болиход хүрэх юм гэж Сондра тэр дороо боджээ. Энэ бодол санаа нь түр зуурхан Сондраг цочоон айлгаж, ухааруулсан боловч Сондра түүнд татагдаж байлаа. Сондра маш эелдэг зөөлөн харж, эвтэйхэн сайхан инээмсэглэн мишээж байв. 

	— Би таныг ийм юм ярихыг зөвшөөрөх ёсгүй гэж Сондра сулавтар эсэргүүцэн хэлээд, түүнийг эелдэгхэн харж: — Энэ бол муу хэрэг гэдгийг би мэдэж байна, гэлээ гэсэн ч... гэтэл

	— Яагаад муу хэрэг болдог юм? Сондра минь үүнд муу юм юу байна вэ? Яагаад би ярьж болдоггүй юм, би танд маш их дурлаж байна шүү дээ! гэв. 

	Түүний нүдний харц уйтгартай болж бүрхэв. Сондра үүнийг ажиж мэджээ. 

	— За тэр! гэж Сондра дуу алдаад: — Гэвч би... би... гээд түгдэрчээ. «Бидний ийм маягаар үргэлжлэн нөхөрлөхийг зөвшөөрөхгүй л дээ» гэж Сондра бараг хэлчих шахсан боловч үүнийхээ оронд: — Би таныг даанч сайн мэдэхгүй юм даа гэв. 

	— Ай, Сондра минь би танд маш их дурлаж байна шүү дээ, би галзуурах гэж байна! Та намайг огт тоодоггүй юм гэж үү? гэв. 

	Сондра юу гэж хариулахаа мэдэхгүй тээнэгэлзэхэд нь Клайд гуйсан, айсан, гуньсан байдалтай харж байлаа. Энэ нь Сондрад нөлөөлжээ. Сондра ийм ухаан жолоогүй дурлал юунд хүргэх бол доо гэж дотроо бодоод, түүнийг шийдэж ядсан байдалтай харж байв. Гэтэл Клайд тэр хүүхний тээнэгэлзэн харж байгааг мэдээд, түүнийг биедээ татан наалдуулж үнсэв. Сондра уурлахын оронд хэдэн агшин зуур түүнд тэврүүлэн сайн дураараа, баяр баясгалантай хэвтэж байснаа, дараа нь түргэн босож ирэв. Сондра өөрийгөө үнсэхийг түүнд зөвшөөрснийг бодоод, үүнийг Клайд юу гэж үзэх бол гэж санахаас шууд ухаан оржээ. 

	— Та одоо явсан нь дээр байх аа гэж Сондра эрс боловч уур унтуугүй хэлэв. 

	Тэгээд Клайд өөрийнхөө зориг гаргасныг гайхаж, бага зэрэг айгаад:

	— Та уурлав уу? гэж дуулгавартай хулчгар байдал гарган асуув. 

	Сондра түүний дуулгавартай ноёны өмнө байгаа боол шиг дуулгавартай байгааг мэдээд, бага зэрэг гунигтай байдлаар, уурлаагүй гэж толгой сэгсрэв. 

	— Их орой болсон байна гэж Сондра хэлээд, эелдэгхэн инээмсэглэв. 

	Клайд өөр юу ч хэлж болохгүй, түүнд мэтгэж зүтгээд байх зориг ч байхгүй, үндэс ч байхгүй гэдгийг мэджээ. Клайд пальтогоо авч Сондраг уйтгартай, дуулгавартай байдлаар хараад, гарч одов. 

	
XXXIII БҮЛЭГ

	Роберта сэжиглэж, болгоомжилж байсан зүйлээ иш үндэсгүй биш болохыг удаж түдэлгүй мэджээ. Сүүлийн үед Клайд яг урьдынхаа адил амласнаа зөрчих буюу эсвэл Робертаг урьдаас хэлэхгүйгээр болзсон цагтаа огт ирэхгүй, харин дараа нь миний буруу биш, би яаж ч чадсангүй гэж хуучин заншлаараа учирлан хэлдэг болжээ. Зарим үед Роберта түүнд гомдол гаргаж, зэмлэдэг, бас заримдаа дуугай, тэвчээртэй л уйтгарлаж байсан боловч энэ бүгдийн хүчээр юу ч өөрчилж засаж болохгүй болсон байлаа. Одоо Клайд Сондрад ухаан жолоогүй дурласан учир Роберта яалаа ч гэсэн түүнд нөлөөлж, түүний сэтгэлийг хөдөлгөх юм байхгүй болсон байв. Сондра даан ч сэтгэл их булаасан бүсгүй юм! 

	Гэвч Роберта Клайдтай нэг тасалгаанд өдөр бүхэн олон цаг ажиллаж байсан учир Роберта ямар уйтгартай, гунигтай, найдваргүй юм бодон зовниж байгааг Клайд зөгнөн мэдэхгүй байж чадсангүй. Заримдаа Клайд тэр бодлыг нь маш тодорхой мэдэж зовнин, энэ бүгд нь гомдож, зэмлэсэн дуун адил сонсогдож байв. Тэгэхэд нь Клайд зүгээр л түүнийг тайтгаруулахын тулд чамтай энэ орой хамт байхыг хүсэж байгаа учир чамайг гэртээ байх юм бол би очмоор байна гэж түүнд өөрийн эрхгүй хэлдэг байлаа. Гэтэл Роберта маш их уймарч, Клайдад бас л дурласан хэвээрээ байсан учир түүнийг гэртээ очихыг эсэргүүцэн чадахгүй байжээ. Тэгээд Клайдыг тэднийд очиход, өнгөрсөн үеийн тухай дурсгал, тэр ч байтугай энэ тасалгаа нь өөрөө урьдын сэтгэлийг дахин сэргээхэд тус дөхөм болж байв. 

	Гэвч Клайд бодит бүх нөхцөл байдлыг сөрж, ямар нэг гэрэлт ирээдүйд ухаан жолоогүй горьдон найдаж байсан учир Робертатай тогтсон одоогийн харилцааг өөртөө хор гэм болуузай гэж урьд урьдаасаа улам илүү болгоомжлох болжээ. Хэрэв Сондра үүнийг яаж ийж байгаад мэдвэл юу болох вэ? Ингэвэл баларна шүү! Эсвэл Сондраг Клайд шохоорхож байгааг Роберта гэнэт мэдээд, гомдож, дургүйцэхийн эрхээр түүнийг илчлэх юм бол юу болох вэ... Шинэ жилээс хойш Клайд өдөр нь буюу хоёр өдрийн өмнө Робертагийнд очно гэж амладаг хэдий боловч Грифитсийнхэн, Гарриэтынхэн буюу бусад язгууртан тал танилуудаасаа ирсэн урилга саад болчихлоо гэж маргааш өглөө нь фабрик дээр Робертад тайлбарлах явдал маш олон болсон байна. Тэгээд бас Сондра Клайдыг аваачих гэж өөрийнхөө автомобилиор гурван удаа ирсэн бөгөөд Клайд маргааш өглөө болтол ямар нэг хэлэх үг олж, улмаар уг явдлын учрыг олж болно биз гэж найдаад, Робертад нэг ч үг хэлэхгүй алга болдог байжээ. 

	Энэ нь тийм их олиггүй биш боловч хэвийн биш байдалтай талархал дургүйцэл хоёрын холио бантан байлаа. Клайд юу ч боллоо гэсэн, тэр ч байтугай энэ нь Робертад үхлийн цохилт болдог юм ч гэсэн, энэ нь Клайдад ямар хамаатай юм бэ? Клайд түүнийг гэргий болгон авна гэж хэзээ ч ам өгөөгүй шүү дээ! Энэ холбоог тасалъя гэж эцсийн бүлэгт шийджээ. Хэрэв Роберта түүнийг үг дуугүй тавьдаггүй юм гэхэд Клайд фабрик дээр байр байдлаа алдаж байгаад ч гэсэн хамаагүй энэ холбоог таслах хэрэгтэй гэж боджээ. Гэвч зарим үес Клайд өөрөө өөрийгөө өөдгүй, ичгүүргүй, хатуу сэтгэлтэй хар санаатай амьтан юм гэж боддог байв. Өөрөө хэзээ ч Клайдтай ойртох гэж бодохгүй байсан тийм хүүхнийг Клайд мэхэлсэн шүү дээ. Тэгээд тачаалын адармаа гэж аюултай зүйл юм даа. Чухам ийм санал сэтгэлийн үрээр л, худал хуурмаг үг, заль бааш, үл тоох, амласнаа зөрчих болзоондоо үл учрах явдлын эсрэгт Адам бурхан, түүний удам угсаанд тамын буюу бурхан тэнгэрийн тохоосон: «Чи эхнэрт унаж ойчих болно» гэдэг хараал дахин дахин хүрдэг ажээ. 

	Роберта Клайд хоёр томоогүй бөгөөд юм мэддэггүй байсан учир зөвхөн хамгийн хялбар, хангалтгүй, эсрэг тэсрэг эх үүсвэртэй арга хэрэгслийг ашигладаг байсныг бас тэмдэглэх хэрэгтэй юм. Тэгээд хачин тохиолдол болжээ. Клайд хоёрдугаар сарын дундуур үеэр Сондраг улам бүр найр тавьж байгааг мэдээд, Робертатай зөвхөн бие махбодын холбоог төдий биш харин бас ерөөсөө элдэв харилцааг бүрмөсөн таслах гэж бараг шийджээ. Мөн энэ үеэр Клайд гуйвж байгаа ба өөрөө урьдын адил түүнд дурлаж байгаа хэдий боловч түүнийг барьж тогтоох гэсэн бүх оролдлого дэмий болж, аягүй бол сэтгэлээ амраахыг байя гэхэд нэр төрөө бодъё гэвэл эндээс явж, өөрөө амьдрах, ах дүүстээ бага зэрэг бололцоотой ажил олж, Клайдыг мартсан нь дээр юм гэж Роберта ч бас тодорхой ойлгож эхэлжээ. Гэвч уг хэрэг өөр талаар эргэсэн учир Роберта цөхрөхөөр барахгүй айн цочжээ. Нэг өглөө Роберта фабрик дээр ирэхдээ үүний өмнө үзэж өнгөрүүлснээсээ илүү их хүнд бэрх, зовлон шаналгаатай зүйлээс эргэлзэж, айсан царайтай байлаа. Роберта Клайдын хувьд сайнгүй дүгнэлтэд хүрсний дээр аймшигтай нэг зүйлд сэжиг төрсөн учир одоо эндээс явах гэсэн шийдвэр нь ч биелэхийн аргагүй болжээ. Энэ хоёр хоёулаа шийдэмгий биш бөгөөд уян сэтгэлтэй байсан учир Роберта Клайдад дурласан сэтгэлээ тэвчиж чадахгүй байсан бөгөөд одоо хэн хэнд нь хүсүүштэй биш байсан үед Роберта бие жирэмсэн болсон ажээ. 

	Роберта Клайдын нялгануур аашинд автагдсан цагаасаа хойш ямагт өдөр сар хэмжин тоолж, гэм жого ургаагүй байгааг мэдмэгцээ баярладаг байлаа. Гэтэл одоо яг таг бодож байдаг хугацаанаас хойш дөчин найман цаг нэгэнт өнгөрөөд байхад юу ч алга байв! Гэтэл Клайд тэднийд дөрөв хоног ирээгүй бөгөөд фабрик дээр ч урьд урьдаас илүү их хөндий хүйтэн байдалтай байв. 

	Гэтэл одоо ийм болчихдог! 

	Робертад Клайдаас өөр хүн байхгүй, өөр хэлэх хүн ч байхгүй. Гэтэл Клайд тун их хүнийрхэг, хайхрамжгүй болсон байна. 

	Роберта айн хирдхийв. Клайд түүнд тусалсан ч, эс тусалсан ч ийм хүнд, аюултай байдлаас гарахад хялбар биш болохыг Роберта мэджээ. Тэгээд Роберта гэр орноо, ээжийгээ, ах дүү, тал танилаа бодов. Хэрэв Робертад энэ явдал учирсныг мэдвэл тэд юу гэж бодох вэ! Хүн юу гэж хэлэх вэ? гэж бодоод Роберта хэмжээгүй их айжээ. Гэмт бузар хэлхээ холбооны шившигт тамга болно! Бутач хүүхэд төрөхөд тэр хүүд өөрт нь шившигтэй болох юм! 

	Амьдралын тухай, эр эм бололцогчдын тухай, эр хүний аргад хууртаж ороод, дараа нь хаягдсан, хүүхнүүдийн хувьд оногдсон гай зовлон, урвалт хувирлын тухай яриаг сонсохдоо, эмэгтэй хүн ямар хүнд бэрх байдалтай байдаг юм бэ гэж Роберта ямагт боддог байсан бөгөөд тэр ч байтугай эмэгтэй хүн эр нөхөртэй суугаад, эр нөхрөөрөө дэмжүүлж байсан ч бас л хүнд байдаг юм байна гэж боддог байжээ. Жишээ нь тэдний хүргэн Гейбел нь Агнессад тийм дуртай бөгөөд тэдний аавд урьд ээжид нь мөн тийм хайртай байсан нь мэдээж юм. Бас Клайд түүнд ухаан жолоогүй дуртай гэж тангараглаж байхдаа мөн тийм дуртай байсан юм. 

	Гэтэл одоо... одоо! 

	Гэвч Роберта түүний урьдын буюу одоогийн сэтгэлийн тухай юу ч бодлоо гэсэн удаашруулж болохгүй байлаа. Тэдний харилцаа яаж өөрчилсөн байлаа ч гэсэн Клайд түүнд туслах ёстой. Ийм хэрэг явдал болоход юу хийдэг, хэнд хэлдгийг Роберта мэдэхгүй юм. Харин Клайд мэддэг байх. Юу ч болсон ямар нэг хэрэг явдал тохиолдвол Робертад тусална гэж урьд нь Клайд хэлж байсан удаа бий юм. Роберта анхандаа өөрөө дэндүү дэмий юмнаас айсан байж магадгүй, уг явдал эсэн мэнд болон шувтарч магадгүй гэж өөрийгөө тайтгаруулахыг оролдсон боловч гурав дахь өдөр нь энэ горьдлогоо тасармагц, тун их айн хирдхийжээ. Үлдсэн зориг нь мохож гүйцэв. Хэрэв одоо Клайд Робертад туслахгүй юм бол Роберта тун ганцаардах юм. Гэтэл Робертад дэмжлэг, зөвлөгөө, сайн санааны нөхөрсөг зөвлөгөө хэрэгтэй юм. Ай Клайд минь! Клайд минь! Клайд ийм хайхрамжгүй биш байсан болоосой доо! Клайд ийм хайхрамжгүй байх ёсгүй! Одоо, нэн даруй юу хийх хэрэгтэй юм бол эс тэгвэл... Бурхан минь, энэ ямар аюул болдог бол! 

	Роберта дөрөв таван цагийн завсраар ажлаа орхиж, хувцас тайлах тасалгаанд гүйж оров. Тэнд Роберта сүйд майд болон зурвас яаран бичив:

	 

	«Клайд аа, би өнөө орой чамтай заавал, заавал уулзах хэрэгтэй байна. Чи ирэх ёстой. Би чамд нэг юм хэлэх хэрэгтэй болов. Ажил тарсны дараа шууд хүрч ир, эсвэл өөр нэг газар уулзъя. Надад уурлаж, гомдсон юм огт алга. Гэвч надад өнөөдөр чамтай уулзах чухал хэрэг байна. Хаана уулзах тухай хариу одоохон өгнө үү» 

	 

	гэжээ. 

	Тэгээд Клайд энэ зурвасыг уншихдаа, түүнд ямар нэг шинэ, хачин, аймаар юм байгааг мэджээ. Клайд Робертаг шууд мөрөн дээгүүрээ эргэж хараад, Робертагийн зэвхийж, гүлжийсэн царайг үзэж, түүнтэй уулзана гэсэн дохио өгөв. Роберта түүнд ямар нэг онц чухал юм хэлэх гэж байгаа юм байна гэдгийг Клайд Робертагийн царайнаас ойлгожээ. Эс тийм бол яалаа гэж ингэж догдолж түгших бил ээ? Үнэндээ энэ орой Старкийнх түүнийг урьсныг санаад зовнисон боловч урьдаар Робертатай уулзах хэрэгтэй юм гэж санажээ. Тэгээд юу болсон юм бол? Ямар нэг хүн үхэв үү, эсвэл өвдөв үү? Түүний эцэг, эх, эгч, дүү нарын хэн нэгд нь гай зовлон учрав уу? гэж бодож байв. 

	Клайд таван цаг хагаст болзсон газар тийшээ явахдаа, ямар учраас Роберта тийнхүү зэвхийрч, түгшүүрлэсэн юм бол гэдгийг тааварлах гэж чармайжээ. Үүний зэрэгцээгээр Клайд Сондратай холбогдол бүхий мөрөөдлөө биелэх бололтой гэж бодсон учир Робертад хэтэрхий их талархаж, дахин будилах хэрэггүй, харин шинэ бодлогоо хэвээр баримталж, нэлээд хөндий байх хэрэгтэй, түүнд урьдын адил сэтгэлтэй биш байгааг ойлгог гэж боджээ. Клайд зургаан цагт болзсон газраа хүрч ирэхэд, тэнд Роберта мод түшиж сүүдэрт нь гунигтай зогсож байлаа. Роберта их шаналж, цөхөрсөн байдалтай байв. 

	— Берта, юу болоо вэ? Яагаад чи ингэж их айгаа вэ? Юу болов? гэв. 

	Робертад тусламж хэрэгтэй болсон нь илэрхий байсан учир Клайдын унтарсан сэтгэл хүртэл нэлээд сэргэв. 

	— Ай, Клайд минь, би чамд юу гэж хэлэхээ ч мэдэхгүй байна! Энэ үнэн болдог юм бол маш их аюултай байна... гэж Роберта хэлэв. Түүний цухалдсан аяархан дуу нь тээнэгэлзэж гуньхарсныг нь гэрчилж байв.

	— За Берта минь, тэгээд юу болсон юм? Чи яагаад хэлэхгүй байна? Юу болоо вэ? Чи юунаас болж ингэж зовнисон юм? Чи дагжиж чичрээд байна гэж шургуу боловч шийдэмгий хайнга байдал харуулахыг чармайн болгоомжтой давтан хэлэв. 

	Клайд бүх насаараа иймэрхүү байдалд орж явж ер үзээгүй учир одоо ч гэсэн Робертагийн уй гашуу юунаас болсныг таахгүй байлаа. Түүний зэрэгцээгээр Клайд Робертад нэгэнт сэтгэлгүй болсон ба саяхан гаргаж байсан зан аашаа бодоход аягүй байсан учир одоо Робертад ямар нэг зохисгүй явдал тохиолдсон нь ил байгаа үед ямаршуу янзтай байхаа мэдэхгүй байв. Клайд ёс суртахуун, төлөв байдлын дэг журмыг бас л хүндэтгэдэг байсан учир түүний хамгийн их нэрэлхүү зан хүсэл нь хөдөллөө ч гэсэн нэлээд харамсах буюу эсвэл наад зах нь ичихгүйгээр Робертад нүнжиггүй загнаж чадахгүй байсан билээ. Түүний дээр Клайд энэ бүгдээс болж Старкийнд очихоос хожимдох вий гэж байсан учир тэсэж ядаж байгаагаа нууж чадсангүй. Үүнийг Роберта ч мэдсэн байна. 

	— Надад гай зовлон тохиолдвол чи надад тусална гэж хэлж байснаа санаж байна уу, Клайд аа! гэж Роберта сүрхий эрс хэлэв. Хүнд бэрх байдал нь Робертаг зоригтой шургуу болгожээ. 

	Клайд хуучин сэтгэл, харилцан дурласан явдлын ямар нэг үлдэгдлийн улмаас болж, Робертатай бие махбодын талаар санамсаргүй, тэгээд бас тэнэг байдлаар хавьтан ойртож, ойрдоо хааяа нэг мунхаглан уулзаж байснаа санаад, чухам юу болсныг шууд ойлгожээ. Хэрэв энэ нь үнэн болох бол Клайдын хувьд их ноцтой бэрхшээл болох юм. Иймд хүнд байдал Клайдын өөрийнх нь буруугаас болж бий болсон байна. Тэгээд одоо түргэн шийдэмгий ажиллах хэрэгтэй. Эс тэгвэл бүр ч их аюул үүсэх юм гэж боджээ. Үүний зэрэгцээгээр Клайд саяхан Робертаг огт хайхрахгүй байсныхаа харгаагаар энэ бүгдийг зүгээр л заль мэх, зохиомол үг гэж сэжиглэх шахжээ. Клайдын дургүй болсныг Роберта мэдээд үнэн худал бүх аргаар түүнийг барьж тогтоох, түүний дурлалыг дахин сэргээх гэж байна... гэж бодсон боловч энэ бодлоо тэр дор нь няцаав. Роберта хэтэрхий их шаналж, зовнисон байдалтай байлаа. Энэ явдал Клайдад ямар их сүйрэл учруулахыг бараг бүрэг төсөөлөөд сэтгэл нь түгшиж, уур нь хүрчээ. 

	— Чи ямар учраас ингэж бодсон юм? гэж Клайд дуу алдаад, — Чи лавтай мэдэж байна гэж үү? Аягүй бол маргааш болоход цөм зүгээр байж болно шүү дээ гэв. Гэвч Клайд огт итгэлтэй бус дуугаар ингэж хэлжээ. 

	— Үгүй, Клайд минь, тийм биш гэж би бодож байна. Зүгээр л байдаг байгаасай гэж би их хүсэх байна. Гэтэл хоёр хоног өнгөрчхөөд байна. Урьд нь ер ингэдэггүй байсан юм. 

	Роберта үүнийг их цөхөрсөн байдлаар хэлсэн учир энэ Роберта заль мэх гаргаж байна гэсэн бодлоосоо Клайдыг няцахад хүргэжээ. Гэвч Клайд уг тохиолдсон явдалд үнэмшихийг зүрхлээгүй учир:

	— За тэр чинь зүгээр байлгүй дээ. Хоёр хоногоос илүү хугацаагаар ч хожимдуу ирж болно биз дээ. Тийм биш гэж үү? гэв. 

	Түүний дуу нь итгэлгүй, тун туршлагагүй байдлыг нь илэрхий илчилсэн бөгөөд Роберта түүнийг одоо хүртэл тийм туршлагагүй гэж санаагүй явсан учир сэтгэл нь нэн их түгшжээ. 

	— Үгүй үгүй, тийм биш гэж бодож байна. Энэ үнэн бол ямар аюултай вэ! гэж Роберта дуу алдаад: — Чи намайг яах ёстой гэж бодож байна? Би юу хийвэл зохихыг чи мэдэхгүй биз дээ? гэв. 

	Клайд Робертатай ойртохыг оролдож байхдаа тун сэргэлэн, хэвлүүн байсан бөгөөд амьдралын талаар хэзээ нэг цагт Робертагийн олж мэдэж болох зүйлээс арай их илүү юм мэддэг туршлагатай, мэдлэгтэй бас иймэрхүү төрлийн бүх аюул, бэрхшээлийг аймшиггүй давах залуу мөн гэмээр сэтгэгдлийг Робертад төрүүлсэн юм... гэтэл одоо Клайд тун их бажгадсан байлаа. Чухамдаа Клайд бараг үеийнхээ залуусын адил эр эмийн холбооны энэ бүх нууцын тухай, иймэрхүү тохиолдол дээр гарч болох бэрхшээлийн тухай тун бага юм мэдэж байснаа одоо ойлгожээ. Үнэндээ Клайд энд ирэхээсээ өмнө Канзас-сити болон Чикагод Ретерер, Хигби, Хегланд болон бусад зарлага нарын зэрэг тун туршлагатай хүмүүсийн дунд бужигнаж, тэндээс хөөргөн яриа, чалчаа үг их сонссон юм. Гэвч тэд хэчнээн их онгирдог байлаа ч гэсэн тэдний бүх мэдлэг чадал нь тэдэнтэй өөрсөдтэй нь адил мөн тийм юм мэддэггүй, амарлингуй хүүхнүүдээс олж мэдсэн зүйл байжээ гэдгийг одоо Клайд тааварлажээ. Тэдний мэдлэг ямар даржин байсныг Клайд тун бүдэг бадаг төсөөлжээ. Тэд Хегланд, Ретерер нарын хэртэй мэдлэг бүхий хүмүүстэй л гол төлөв харилцаж байдаг барагтайхан эмч домч, сэжигтэйхэн эм найруулан худалдагч нарын нээж олсон янз бүрийн тусгай эм тан, урьдчилан сэргийлэх хэрэгслийн тухай л юухан хуухан мэддэг байжээ. Гэтэл Клайд тэдний мэддэг зүйлийг мэддэг ч байлаа гэхэд тийм хэрэгслийг Ликург шиг ийм жижиг хотод яаж олох бил ээ? Клайд Диллардаас холбоогоо тасалснаас хойш түүнд ийм хүнд бэрх явдал дээр тусламж авч болох нөхөд ч байсангүй тэр тусмаа үеийн үнэнч найзууд ч байсангүй. 

	Одоо Клайдын бодлоор түүний биелүүлж болох хамгийн сайн арга нь мөнгө хөлсөөр ямар нэг арга хэрэгсэл олж буюу зааж өгөх ямар нэг эмийн худалдаачинтай уулзах явдал байв. Гэтэл энэ нь хэчнээн үнэд хүрэх зүйл байх вэ? Тэгээд эмийн худалдаачинтай ярилцахад тийм ч их аюулгүй биш шүү дээ. Тэр хүн шалгааж асуух юм бол яана? Дуугүй байх болов уу? Ийм асуудал ярьж явна гэж ямар нэг хүнд хэлчих юм биш биз? Клайд, Гилберт хоёр тун адилхан бөгөөд Гилбертийг Ликургийнхэн сайн мэддэг учир ямар нэг хүн Клайдыг Гилберт мөн гэж бодоод янз бүрийн яриа гарч ирвэл, энэ бүгд нь муу юм дуулдуулах болно гэж санажээ. 

	Тэгээд Сондра, Клайд хоёрын харилцаанд нэлээд амжилт гарсан яг энэ үеэр Клайдад ийм гай хөө учирчээ. Сондра өөрийгөө аяархан үнсэхийг зөвшөөрдөг, тэр ч байтугай жижиг зүйлээр бэлэг өгч, өөрийнхөө сэтгэлтэй болсныг нотолдог, Клайд гэртээ очоод, өөрийнхөө эзгүйд авчирсан галстук, жижиг алтан харандаа, гоёмсог хайрцагтай нусны алчуур, түүний хамтад Сондрагийн нэр овгийн эхний үсэг бүхий жижигхэн зураг сэлтийг нэг бус удаа олж авсан билээ. Ирээдүйд улам улам их амжилт болно гэдэгт Клайд бат итгэж байсан юм. Хэрэв Сондра энэ хэвээрээ дурлаж, энэ хэвээрээ заль ухаан гаргаад, гэрийнхэн нь түүнийг хэтэрхий дайсагнахгүй байх юм бол Клайд Сондратай сууж ч магадгүй биш үү? Үнэндээ Клайд үүнийг итгэхгүй байлаа. Сондра үнэн сэтгэл санаагаа одоо хүртэл хэлэхгүй займруулан нууж, Клайдын эгдүүг хүргэсэн учир Клайдын хорхойг бүр ч их хүргэжээ. Гэвч юм бүгдийн байдлаас үзэхэд, Робертагаас холбоогоо аль болохоор хурдан, аль болохоор болгоомжтой, хянуур таслах хэрэгтэй байв. 

	Ийм дээрээс одоо Клайд итгэлтэй дүр үзүүлэн:

	— Би л бол өнөөдөртөө зовох юм алга гэж үзэх байна. Зүгээр эсэн мэнд өнгөрөөх байлгүй дээ. Юу ч болсон надад хугацаа хэрэгтэй байна. Юу хийж болохыг үзье л дээ. Би чамд ямар нэг юм олж өгч болно байх гэж бодож байна. Харин ингэж битгий их сандар! гэв. 

	Гэвч Клайд санасантайгаа адил тийм ч амгалан тайван байж чадсангүй. Үнэндээ Клайд донслон догдолсон байлаа. Робертагаас аль болохоор их хөндий байх гэсэн түүний анхны шийдвэрийг одоо биелүүлэхэд тийм ч амар биш байв. Клайд сүрхий аюултай тулгаран учирсан байна. Энэ явдлын бүх хариуцлагыг ямар нэгэн шалтаг зааж биеэсээ зайлуулж тэр чадах уу даа. Роберта түүний удирдлагын дор ажилласаар л байгаа шүү дээ. Клайд Робертад зурвас бичиж өгсөн Роберта үг цухуйлгах л юм бол мөрдлөг байцаалт болж, Клайдыг хөөдөх болно. Ийм дээрээс Клайд хэнд ч юу ч мэдэгдэхгүй, сонсгохгүй байхын тулд Робертад бушуухан нууцгай туслах ёстой нь тодорхой юм. Үнэндээ юм үнэн цагаанаараа дээр гэгчээр Клайд Робертатай сүйд майд болсноосоо хойш түүнд чадах чинээгээрээ туслахаас буцахгүй байсан юм. Гэвч Клайд тусалж чадахгүй болох юм бол (Клайд хаширлан бодов: уг хэрэг бүтэлгүй болон шувтарч болно шүү дээ), тэгвэл... тэгвэл... эцсийн бүлэгт Робертатай элдэв харилцаатай байснаа тас гүжирдээд, эндээс оргож болохгүй юм гэж үү? Олон хүн ингэсэн явдал байдаг. Энэ бол ганцхан арга зам мөн байж болох юм... Клайд энд ийм урхинд орсон юм шиг байдалтай байгаагүй болоосой, итгэж болох хүн нэг ч байхгүй... 

	Тэгээд Клайд эмч домчид очихгүйгээр Робертад яаж туслахыг мэдэхгүй байсан нь бүр ч балай юм болжээ. Энэ бүгдээс болж мөнгө, цаг гарздах, осолдомтгой, бас бус элдэв шалдав явдал гарч болох юм... Клайд маргааш өглөө Робертатай уулзаад хэрэв өөрчлөлт гараагүй байвал ажиллаж эхлэхээр шийджээ. 

	Анх удаа, тэгэхдээ бас ийм хүнд үед ийм их хөндий хүйтэн байдлаар хаягдсан Роберта гэртээ эргэж ирээд, элдэв юм бодож, айж эмээж, бүх насандаа ер үзэж амсаагүй шаналгаа зовлонг эдэлжээ.

	 


XXXIV БҮЛЭГ

	Гэтэл ийм төвөгтэй байдал дээр Клайдын бололцоо их биш байв. Клайдад тун эелдэг боловч нэлээд их хөндий байдаг (одоо тэд цөм Клайдтай тийм нүүрэмгий байж үл болох сүрхий хүн гэж үздэг байжээ) Лигет, Уигэм, жижиг тасгийн хэдэн эрхлэгчээс өөр зөвлөх хүн байсангүй. Харин одоо Клайдын очиж, улмаар тэнд бэхжихийг их эрмэлзэж байгаа тэр зиндааны хүмүүсээс аль нэгнээс нь яаж ч заль мэх гарган зөвлөгөө авах гэж оролдвол дэмий болох билээ. Үнэндээ энэ хэсгийн залуучууд гадаад үзэмж, дур сонирхол, мөнгө хөрөнгөө ашиглан, хаа дуртай газраа очиж, Клайд мэтийн хүмүүсийн санаанд ч багтахгүй тийм завхай зайдан байдлаар загнадаг боловч Клайд чухамдаа энэ хүмүүст хүний хүн байсан учир тэднээс юм асуухын аргагүй байлаа. 

	Клайд Робертагаас дөнгөж салмагцаа, Ликург эмийн худалдаачин, доктор болон ер нь өөр ямар ч хүнээс асуусны хэрэггүй юм (ялангуяа доктороос асуусны хэрэггүй юм. Учир нь энэ мэргэжлийн төлөөлөгчид дэндүү хүйтэн, хайхрамжгүй хүмүүс мэт санагддаг. Тэд ийм ёс бусын явдлыг сайшааж үзэхгүй, их мөнгө шаардах биз). Харин ойролцоо байгаа хотуудын нэгэнд, болж гэм ойр бөгөөд бусдаасаа арай том Скенектэдид очиж, энэ байдлаас яавал гарч болохыг мэдэх хэрэгтэй юм байна гэдэг зөв бодол олжээ. Клайд ямар нэгэн арга хэрэгсэл олох ёстой юм. 

	Аль болохоор хурдан ажиллах нь чухал байлаа. Тэгээд Старкийнд очиж явах замдаа, чухам ямар эм эрэн олох хэрэгтэйг хараахан мэдээгүй мөртөө маргааш орой Скенектэдид очихоор шийджээ. Гэтэл ингэж явна гэхэд ямар нэг арга хэмжээ авахаас өмнө бүхэл өдөр өнгөрөх юм байна гэж дараа нь бодов. Яльгүй удаашруулах явдал ч тун аюултай юм гэж Роберта тэр хоёр боджээ. Ийм дээрээс Клайд нэн даруй ажиллахаар шийджээ. Клайд Старкийнхнаас уучлал гуйж, Скенектэдид өнөө орой л эмийн дэлгүүрүүдийг хаахаас өмнө очихоор шийдэв. Гэтэл тэнд очоод яах вэ? Эмийн худалдаачинтай юу гэж ярих вэ? Юу хийх вэ? Түүнийг эмийн худалдаачин юу гэж үзэх, юу гэж бодох юу гэж хэлэх вэ? гэж Клайд зовниж байлаа. Энд Ретерер буюу Хегланд байсан болоосой! Үнэндээ тэд түүнд баяртай туслах байсан юм. Хигби ч туслах байсан. Гэтэл одоо Клайд цорын ганцаараа байдаг. Роберта юу ч мэддэггүй... Гэвч ямар нэг арга хэрэгсэл байх ёстой доо. Хэрэв Клайд Скенектэдид амжилт олохгүй юм бол Чикагод Ретерерт нэн даруй захидал бичих бөгөөд өөрийгөө илчлэхгүйн тулд үүнийг өөрийнхөө үерхсэн нөхөртөө хэрэгтэй юм гэж хэлэх болно. 

	Нэг ч таних хүнгүй Скенектэдид очоод Клайд өөрийгөө саяхан гэрлэсэн гэж хэлж болно шүү дээ, болохгүй юм юу байх вэ дээ? (гэдэг санаа түүнд гэнэт орж иржээ). Клайд бүр насанд хүрсэн учир эхнэртэй хүн байж бүрэн болох юм. Манай эхнэрийн «юмны хугацаа өнгөрсөн» гэж (Клайд Хигбигээс сонссон үгээ санажээ) Клайд хэлэх бөгөөд одоо хүүхэдтэй байхын аргагүй учир эхнэрийнхээ байдалд тус болох ямар нэг арга хэрэгсэл олохыг хүссэн юм гэж хэлэх болно. Үнэндээ энэ бол муу биш бодол байна! Залуу эр эм хоёр хүнд байдалд тун амархан орсон байж болох юм. Эмийн худалдаачин тэднийг өрөвдөөд Клайдад арга замыг дуртай заан өгч болох юм. Яагаад болохгүй байх вэ? Үүнд гэмтэй юм огт алга. Нэг буюу хоёр хүн татгалзаж болох боловч гурав дахь нь татгалзахгүй байж юу магад. Тэгвэл Клайд энэ бүх явдлаас ангижрах юм. Тэгээд хэрэв Клайд одоогоосоо арай илүү юм мэдэж авдаггүй юм бол дахиад ийм аюултай байдалд хэзээ ч орохгүйг бодно доо. Хэзээ ч орохгүй. Энэ бол хэтэрхий аюултай зүйл юм! 

	Клайд Старкийнхан тийш явахдаа, их догдолж, минут ирэх тутам улам их бухимдаж байлаа. Клайд дөнгөж хоол идсэний дараа найман цаг хагас болоод байхад, фабрик дээр бүх сарын турш тасгийн хийсэн ажлын тухай маш нарийн бэрх тайлан гаргахыг тун саяхан надад шаардсан бөгөөд үүнийг ажил дээрээ хийх бололцоогүй учир одоо гэртээ харьж, түүнийг хийх ёстой болов гэж хэлжээ. Нэр төр олж авахыг илт хүсэж байгаа залуугийн ийм эрчимтэй, махруун байдал Старкийнхны сэтгэлд нэн их нийцжээ. Клайдыг дуртайяа уучилсан байна. 

	Гэвч Клайд Скенектэдид хүрч ирээд, Ликургт сүүлийн галт тэрэг явах хүртэл тун бага хугацаа үлдсэнийг Клайд мэдэв. Түүний зориг мохож эхлэв. Түүнийг эхнэртэй хүн гэж үнэмших үү дээ? Түүнээс гадна ийм арга хэрэгсэл нь маш аюултай бөгөөд буруушаалтай юм гэж эмийн худалдаачид өөрснөө ч боддог байна. 

	Клайд энэ үеэр хурц гэрэлтэй байдаг гол гудамжны нэг үзүүрээс нөгөө үзүүр хүртэл нэвт явж, аль нэг эмийн дэлгүүрийн цонхоор шагайх бүрдээ ямар нэг шалтгаанаар эмийн энэ дэлгүүр ч надад таарахгүй дэлгүүр байна гэж бодож байв. Клайд нэг дэлгүүрт сахлаа цэмбийтэл нь хуссан, баргар царайтай, бүдүүн биетэй тавь орчим насны хүн байгааг харсан бөгөөд энэ хүний нүдний шил, бууралтаж байгаа сахал нь Клайдыг айлгажээ. Энэ хүн залуу хүний хүслийг хангахгүй бөгөөд тийм юм худалддаггүй гэж хэлэхийн дээр Клайдыг эхнэртэй гэж үнэмшихгүй, бас түүнийг ямар нэг хүүхэнтэй хууль бусаар ханилсан гэж сэжиглэх нь мэдээж хэрэг биз гэж бодов. Энэ эмийн худалдагч их ихэмсэг, сүсэг бишрэлтэй, дэндүү хэрсүү, төлөв томоотой байрын хүн байлаа... Үүнээс юм гуйх хэрэг алга. Клайд энд орж, ийм хүнтэй нүүр учрах зүрх хүрсэнгүй. 

	Клайд эмийн өөр нэг дэлгүүрт ороход жижигхэн, үрчгэр боловч тэнэг бус байдалтай, гавшгай бөгөөд гучин тав орчим насны нэг хүн байлаа. Энэ хүн тохирох мэт Клайдад санагдав. Гэтэл тэнд хорь-хорин тав эргэм насны нэг хүүхэн эмийн худалдагчид тусалж байгааг Клайд харжээ. Клайдад юу хэрэгтэй вэ гэж чухам тэр хүүхэн асуувал яах юм бэ? Бололцоогүй хэцүү хэрэг болох юм. Эсвэл Клайдыг эмийн худалдагчтай ярьж байхыг тэр хүүхэн гэнэт сонсвол яах юм бэ? Ийм учраас Клайд эмийн энэ санд ч орсонгүй, дараа нь гурав дахь, дөрөв дэх, тав дахь эмийн санд янз бүр боловч нэгэн адил ноцтой шалтгаанаар орсонгүй. Нэгэнд нь худалдан авагч нар байна. Нөгөөд нь эрэгтэй эмэгтэй хоёр залуу содтой ус ууж байна. Бас нэг өөр газар эмийн худалдаач өөрөө шилэн хаалганы дэргэд хол бус зогсож байгаад, Клайдыг дотогшоо шагайхыг харсан учир Клайд энд орох эсэхээ шийдээгүй байхдаа ч айн цочжээ. 

	Гэвч эцсийн бүлэгт Клайд ингэж олон удаа амжилтгүй болсныхоо дараа ямар нэгэн арга хэмжээ авах, үгүй бол замдаа цаг, мөнгө дэмий зарцуулаад, Ликургт гар хоосон буцах ёстой болжээ. Клайд хажуугийн гудамж дахь эмийн жижиг дэлгүүр тийш эргэв. Хэдэн минутын өмнө тэнд ямар ч ажилгүй сууж байгаа эмийн худалдаачныг үзсэн ажээ. Тэгээд Клайд эр барын зориг гаргаж, эмийн дэлгүүрт оров. 

	— Би нэг юм мэдэх гэсэн. Та надад хэлж өгвөл болох болов уу... Уг нь... гэж Клайд хэлээд: — Би гэрлээд удаагүй байтал манай эхнэрийн хугацаа өнгөрчхөөд байна. Гэтэл бид одоо хүүхэдтэй байхын арга тун ч алга. Манай эхнэрт туслах арга байдаг болов уу?.. гэв. Эмийн худалдаачин надад итгэхгүй гэж дотроо бодоод, бухимдаж байсан боловч Клайд үгээ түргэн хэлж нэлээд догь байдал гаргажээ. Гэвч Клайд дүүрчихсэн этгээд, шашны гишүүн, байгалийн хувь тохиолыг хэрхэвч үл зөрчих тийм хүнтэй ярьж, түүнээс гуйж байгаагаа мэдсэнгүй. Иймэрхүү төрлийн заль мэхийг бурхан үл таалах учир бурхан тэнгэрийн жам ёсонд ямар нэг сэв оруулах тийм эм танг энэ эмийн худалдаачин хадгалж байдаггүй ажээ. Гэлээ гэсэн ч энэ хүн бол сүрхий их сайн худалдаачин байсан болохоороо, иймэрхүү нэг худалдан авагчийг өөрөөсөө бүрмөсөн хөндийрүүлэхийг хүссэнгүй. Ийм дээрээс:

	— Залуу минь би энэ талаар танд юугаар ч тус болж чадахгүйдээ харамсаж байна. Надад иймэрхүү төрлийн эм тан огт алга. Иймэрхүү эм танд би итгэдэггүй учир түүнийг огт хадгалдаггүй юм. Гэвч та эндэхийн эмийн өөр ямар нэг дэлгүүрээс тийм эм тан олж юу магад, би сайн мэдэхгүй байна гэж хэлэв. 

	Тэр хүн өөрийнхөө үнэнд итгэж зан суртахууны төлөө тэмцэгчийн дүр гарган, баяр баясгалантай байдлаар сүрхий хэрсүү ярив. Энэ хүн намайг буруушааж байна гэж Клайд даруй ойлгожээ. Энэ нь Клайдыг болон тэртэй тэргүй амжилт гаргах итгэлгүй болсон байдлыг нь улам лавшруулжээ. Гэлээ ч гэсэн эмийн худалдаачин өөрийнхөө дургүйцлийг шууд түс тас хэлээгүйгээр үл барам хэрэгтэй эм тан өөр хүнээс олдож юу магад гэж хэлсэн шүү дээ... Ийм дээрээс Клайд жаахан азнаж байгаад, дахин зориг гаргаж хойш урагш холхиж явсаар, долоо дахь дэлгүүрийн цонхоор шагайж, худалдагч нь ганцаараа байгааг харжээ. Клайд энд ороод, нөгөө л хэлдгээ давтан хэлэв. 

	Худалдагч (энэ нь эмийн дэлгүүрийн жинхэнэ эзэн биш байжээ) туранхай бор царайтай, тун залирхаг байртай этгээд тийм эм бий гэж нууцгайдуу мөртөө хэнэггүй байдал гарган хэлжээ. Бий шүү. Нэг хайрцаг хэрэгтэй юу? (Клайд үнийг нь асуужээ) Зургаан долларын үнэтэй юм гэжээ. Энэ нь Клайд шиг цалин хөлстэй хүнд яггүй их үнэ юм. Гэвч ийм зардал гарах нь зайлшгүй мэт санагдсан учир тэр эмийг авна гэж даруй хэлжээ. 

	Ерөөсөө энэ эм олдсон нь байна. Худалдагч хайрцагтай эм авчирч, боохдоо, энэ бол тун «сайн эм» гэж хэлжээ. Клайд үнийг нь төлөөд гарч явав. Одоо хүртэл Клайдын санаа зовниж явсан учир сая сэтгэл нь тун уужирч, дэвхцэн харайхад ч бэлэн байлаа. Түүний гарт орсон эм нь заавал тус болно. Ийм үнэтэй юм чинь тус бололгүй ч яах вэ. Клайд ийм их бэрхшээлээс тун амархан салсан учир энэ үнийг их үнэ биш гэж бодох үндэстэй юм! Клайд өөр ямар нэг ашигтай мэдээ, зөвлөгөө байгаа эсэхийг асуухаа мартаад дугтуйтай эмийг өвөртөө хийж, өөрөө өөрийнхөө амжилтад баяр хүргэж, ийм хүнд үед аймшиггүй эрчимтэй байсандаа сэтгэл нь ханаж, нэн даруй Ликургт буцаж ирээд, Робертагийнд очихоор яаран одов. 

	Роберта ч Клайдын нэг адил ямар нэгэн эм олдсонд нь маш их баярлажээ. Тэр хоёр ерөөсөө ийм эм байдаггүй буюу эсвэл олоход маш их бэрхтэй байдаг биз гэж айж байсан юм. Клайдын авхаалжтай зоримог чанар Робертад дахин их сэтгэгдэл төрүүлэв. Роберта одоо хүртэл түүнийг ийм зан чанартай гэж ямагт боддог байв. Тэгээд бас Клайд нь ч Робертагийн бодсоноос их амгалан бөгөөд анхаарал халамжтай байсан ажээ. Юу ч болсон Робертаг зөнд нь хаясангүй. Анхандаа ингэж хаях болов уу гэж Роберта айж байсан юм. Тэгээд ганц энэ халамж нь Робертагийн сэтгэлийг зөөлрүүлжээ. 

	Энэ үрлэн эмийг аварна гэж горьдоод, сэтгэл нь сэргэсэн учир Роберта хайрцгийг задалж зааврыг нь уншаад Клайдад их баярлан, ийм хүнд цагт тус хүргэснийг чинь хэзээ ч мартахгүй гэжээ. Гэтэл энэ эм тус болохгүй бол яана? Тэгвэл яах вэ?.. Энэ талаар Клайдтай юу гэж ярих бил ээ? гэж Роберта хайрцгийг задлах зуураа гэнэт санав. Гэвч одоо олдсоныгоо л хэрэглэхээс яах вэ гэж тэр хүүхэн бодоод, нэн даруй нэг ширхэг үрэл хүртэв. Харин Клайд Робертагийн баяр баясгалан болж байгааг мэдээд, Роберта дахин ойр дотно болж болно гэж үзэж байх магадгүй гэж мэдмэгцээ сүүлийн үед фабрик дээр гаргаж байсан тэр л хайхрамжгүй байдлаа гаргав. Энэ гэрт ямар ч эелдэг, нялуун зан гаргаж хэрхэвч болохгүй. Хэрэв Клайдыг чин сэтгэлээсээ горьдож байгаа ёсоор энэ эм тус болох юм бол одоогийн уулзалт нь эцсийн уулзалт болж өнгөрөх ёстой. 

	Харин огт санамсаргүй ямар ч падгүйгээр уулзах явдал тохиолдож болох юм. Энэ бүх олиггүй явдал нь Робертатай холбоотой байвал түүнд хэтэрхий аюултай болохыг харуулсан билээ. Клайд хэтэрхий юм, чухамдаа хамаг юмаа алдаад оронд нь зөвхөн ганц түгшүүр, зовуурь, зардал сүйдэлд л учрахад хүрэх юм. Ийм дээрээс ч Клайд дахин их хямсгануур бөгөөд хөндий байдалтай болжээ. 

	— За одоо нэг арга олдох биз, тийм үү? Юу ч болсон тийм гэж найдъя. Найм буюу арван цагийн турш хоёр цаг тутам нэг үрэл хүртэх хэрэгтэй гэж зааварт дурдсан байна. Хэрэв бие чинь тун муу болох юм бол зүгээр чи сэтгэл зовних хэрэггүй. Нэг буюу хоёр өдөр фабрик дээр очиж чадахгүй байж болно. Энэ аюултай биш харин тэгэхдээ энэ бүх явдлаас хоёр яс хагацах юм. Хэрэв маргааш чамайг ажилдаа очихгүй бол би чиний бие ямар байгааг мэдэхээр маргааш орой хүрч ирье гэв. 

	Клайд хөгжөөнтэй байдлаар инээмсэглэв. Харин Роберта түүний одоогийн хайхрамжгүй байдал, урьдын тачаал, эелдэг халамж хоёрын зөрөөтэй байдлын учрыг олж ядахдаа, гайхсан маягаар түүнийг харав. Клайд Робертад ямар их хайртай байлаа. Гэтэл одоо ямар байна вэ? Гэлээ гэсэн ч Роберта энэ үед Клайдад үнэнээсээ баярласан учир, хариуд нь чин сэтгэлээсээ инээмсэглэв. Гэвч Клайдыг Робертад нэг ч эелдэг үг хэлэлгүйгээр гарч, хаалга хаахад нь тэр хүүхэн орон дээрээ суугаад эргэлзэн тээнэгэлзсэн байдлаар толгойгоо сэгсрэв. Энэ эм тус болохгүй бол яана вэ? 

	Гэтэл Клайд хүйтэн хөндий хэвээрээ байдаг... Тэгвэл яах вэ? Клайд тун хайхрамжгүй байгаа учир энэ эмийг тус болохгүй бол Робертад дахин туслахгүй болж магадгүй. Гэтэл Клайд тийм зан гаргаж болох уу? Робертаг энэ зовлонд Клайд л оруулсан шүү дээ. 

	Робертаг ингэхгүй гэсээр байхад Клайд ямар ч гэм хор болохгүй гэж шалаад болоогүй шүү дээ. Гэтэл одоо Роберта энд ганцаараа зовж хэвтэх ёстой болсон бөгөөд Клайдаас өөр тусламж гуйх нэг ч хүн байхгүй байхад харин Клайд одоо нэг арга нь олдох биз гэж хэлээд өөр айлд очихоор явлаа. Энэ бүгд нь Клайдын буруу шүү дээ! Энэ бол шударга явдал мөн гэж үү? Ай Клайд минь! Клайд минь! 

	
XXXV БҮЛЭГ

	Гэтэл түүний худалдаж авчирсан эм тус болсонгүй Робертагийн бөөлжис цутгаж байсан учир Клайдын зөвлөгөөг дагаж, фабрик дээр очсонгүй харин гэртээ зовнин шаналж хэвтлээ. Роберта аврал болох цагийг хүлээхгүйгээр юу ч болсон энэ аймшигт зовлонгоос ангижрахыг хүсэхдээ тэр эмийг цаг тутам нэг нэгээр биш харин хоёр хоёроор идсээр байгаад, бүрмөсөн өвчилж орхижээ. Клайд зургаан цаг хагаст тэднийд ирээд түүний цонхигор зэвхий царай, унжиж урвайсан хацар, горхилж хонхойсон нүд, ер бусын их тэлсэн нүдний цэцгий зэргийг хараад сэтгэл үнэхээр хөдөлжээ. Тэр хүүхэн үнэхээр шаналж байх бөгөөд энэ бүгд нь Клайдаас болсон хэрэг байсан учир Клайд айж, хүүхнийг өрөвджээ. Гэлээ гэсэн ч Клайд маш их бухимдаж сандарсан байлаа. Хүүхний байдал өөрчлөгдөөгүй болохоор түүнд шинэ шинэ бэрхшээл тохиолдох учир Клайд энэ бүтэлгүй явдлаас үүсэж болох элдэв үр уршгийн тухай түмэн зүйлийг эргэцүүлэн бодож байв. 

	Эмч доктортой уулзаж, зөвлөгөө, тусламж гуйхад хүрэх биз. Гэтэл ямар доктор, хаанаас, яаж олох бил ээ? Түүнээс гадна үүнд хэрэглэх мөнгө хаанаас олох билээ гэж Клайд дотроо бодож байв. Клайд өөр арга олж ядаад, нөгөөх л эмийн худалдагч дээр дахин очиж өөр ямар нэг эм өгөхийг гуйх юм уу эсвэл юу хийж болох тухай зөвлөгөө өгөхийг гуйх, эсвэл Робертад бага зэрэг шан авч туслах буюу үгүй бол хөлс шангаа цувруулан авахыг зөвшөөрөх тийм хямд үнээр нууцгай ажилладаг ямар нэг эмч заалгаж авахаар шийджээ. 

	Энэ бүгд нь тун ноцтой, бараг аюултай зүйл байсан боловч Клайд гудамжинд гармагцаа сэтгэл нь сэргэж ирэв. Өнөө орой Клайд есөн цагт Крэнстоныхонд Сондра болон бусад бүх найзуудтайгаа уулзах тухайгаа санажээ. Гэвч Клайд тэнд очоод, хөгжилтэй үдэшлэг дээр Сондрад дур сэтгэл нь татагдаж байсан боловч өөрийнхөө өмнө зүүд зэрэглээ шиг харагдаад байгаа Робертагийн байдлын тухай бодохгүй байж чадсангүй. Энэ цугларсан Надина, Гарриэт, Пэрли Хайнс, Вайолет Тэйлор, Жил Трамбал, Белла, Бертина, Сондра нарын аль нэг нь сая Клайдын хаана очиж, юу үзсэн тухай өчүүхэн төдий ч гэсэн сэжиг авбал яана вэ? Клайдын орж ирэхэд нь төгөлдөр хуурын ард сууж байсан Сондра мөрөн дээгүүрээ эргэж хараад эелдэгхэн инээмсэглэсэн хэдий боловч Робертагийн тухай бодол Клайдын санаанаас гарч өгсөнгүй, үдэшлэг төгсмөгц Клайд Робертагийнд дахин очих болно. Робертагийн байдал арай дээр болсон байж юу магад. Тэгвэл Клайдын сэтгэл ч хөнгөрөх юм. Хэрэв хүүхний байдал хэвээрээ байх бол Клайд, Ретерерт нэн даруй захидал бичиж, түүнээс зөвлөгөө авах болно. Клайд их зовнин түгшиж байсан хэдий боловч урьдын адил амарлингуй хөгжөөнтэй мэт дүр үзүүлэхийг хичээж байлаа. Клайд эхлээд Перли Хайнстай, дараа нь Надинатай танц хийв. Дараа нь Сондратай танц хийх завшаан тохиолдохыг хүлээж байх зуураа шинэ оньсого таавар зохиоход нь Ванда Стилд туслахыг хичээж байсан хэсэг хүмүүс дээр очоод, би лацадсан дугтуйтай захиа уншиж чаддаг гэж хэлжээ. (Энэ нь хуучин илбийн зүйл бөгөөд Пейтоныхны номын тавиур дээр байсан хуучны тоглоомын цуглуулгын дэвтрээс үүний тайлбарыг Клайд олж үзсэн ажээ) Клайд энэ илбийн тусламжаар аль хэдийнээс нааш бүх нөхдөө даапаалах гэж бодож байсан бөгөөд одоо сэтгэлийнхээ зовлонг түр ч гэсэн мартахын тулд энэ илбийг ашигласан юм. Клайд энэ илбийнхээ нууцыг Надинад хэлээд түүний тусламжаар бүх нөхдөө даапаалан хуурч, сайн чадсан боловч сэтгэлээс нь өөр нэг зүйл огт гарахгүй байжээ. Роберта, Клайдын санаанаас огт гарахгүй байна. 

	Хэрэв хүүхний байдал үнэхээр ноцтой болж, Клайд энэ зовлонгоос ангижрахад нь түүнд тусалж чадахгүй бол яана. Роберта Клайдтай суух гэж шаардаж болно. Тэр хүүхэн эцэг эх эргэн тойрны хүн амьтнаас их айдаг шүү дээ. Тэгвэл яадаг бил ээ? Клайд гойд сайхан Сондрагаа алдах болно. Аягүй бол Сондра түүнийг яагаад өөрөөсөө салахад хүрснийг мэдэх байх шүү! Үгүй, Роберта Клайдтай суух гэдэг бол тэнэг хэрэг. Клайд түүнтэй суухгүй. Клайд ингэж чадахгүй. Харин Клайд одоо Робертад туслах ёстой нь эргэлзээгүй хэрэг. Туслах ёстой! Гэтэл яаж туслах вэ? Яаж туслах вэ? 

	Сондра арван хоёр цагийн үес явахад бэлэн байгаа ба хэрэв хүсвэл түүнийг гэр хүртэл хүргэж өгөх, тэр ч байтугай хэдэн минут орж болох тухай Клайдад мэдэгдэв. Тэгээд тэр хүүхэн хаалган дээр, том саравчин хаалганы сүүдэрт үнсэхэд нь юм хэлээгүй бөгөөд харин Клайдыг улам их таалдаг болж байгаа учир хавар Финчлийнхнийг Арван хоёрдугаар нуурт нүүж очих үеэр бүтэн сайн өдөр бүр аваачиж байх арга хэмжээ авна гэж хэлсэн боловч Клайд Робертагийн талаар нэн даруй ямар нэг арга хэмжээ авах хэрэгтэй болсондоо дэндүү их гутаж гуньж байсан учир Сондрагийн сэтгэлтэй болсны энэ шинэ сэтгэл хөдөлгөм ер бусын гэрчилгээ хувийн ба нийтийн энэ шинэ ялалт амжилтдаа төдий л их баясан баярлаж ч чадсангүй. 

	Клайд өнөөдөр л Ретерерт захиа явуулах ёстой. Гэвч урьдаар Робертад амласан ёсоороо түүний биеийн байдлыг мэдэхээр тэднийд очих ёстой байжээ. Маргааш өглөө Скенектэдид заавал очиж, нөгөөх эмийн худалдаачтай уулзах хэрэгтэй. Хэрэв энэ орой Робертагийн бие сайн болоогүй хэвээрээ байвал ямар нэг арга хэмжээ авах хэрэгтэй. Тэгээд Клайд Сондрад үнсүүлсэн уруулаа арчилгүйгээр Робертагийнд очоод, босгоор нь алхаж ортол түүний шаналсан байдалтай харц, зэвхий цонхигор царай нь биеийн байдал огтхон ч сайжраагүйг харуулж өглөө. 

	Хүүхний бие урьдынхаасаа улам дордсон байв. Тэр хүүхэн хэтэрхий их эм уугаад бүр доройтжээ. Хэрэв эм тус болдог сон бол энэ ч гайгүй байх сан билээ... гэж тэр хүүхэн хэлжээ. Түүнд хүүхэд гаргаснаас үхсэн нь дээр юм! Тэр хүүхний юу хэлэх гэж байгааг Клайд мэдээд, бас өөрийнхөө төлөө зовниж, хүүхний төлөө ч гутарчээ. Гэвч хүүхэн Клайдын хайхрамжгүй байсан ба өнөөдөр өөрийг нь ганцаар нь хаяад явсныг мэдэх учир түүнийг байнга талархан дэмжинэ гэж итгэхийн аргагүй байлаа. Энэ нь хүүхнийг тун их гуньхруулжээ. Клайд сэтгэлээ битгий зовоо гэж ятгаж байсан ба хэрэв энэ эмийг тус болохгүй бол өөр сайн эм олохын тулд маргааш өглөө Скенектэдид эм худалдагч дээр бас дахин очно гэж амлаж байсан боловч тэр хүүхэн Клайдын дургүй болсныг мэдэж байлаа. 

	Гэтэл Гилфинийх утасгүй байсан Клайд гэгээн цагаан өдрөөр Робертагийнд ирэхийг хэзээ ч зүрхэлж байгаагүйн дээр Пейтон авгайн гэрт утсаар ярихыг зөвшөөрдөггүй байжээ. Иймээс Клайд маргааш өглөө ажилдаа явах замдаа Робертагийн байшингийн хажуугаар гарахаар шийджээ. Хэрэв бие сайн болсон бол Роберта цонхныхоо хөшгийг бүтэн сөхөх бөгөөд бие сайн болоогүй бол дутуу сөхөх гэж ярилцан тохирчээ. Дутуу сөхсөн байвал Клайд чухал ажил гарлаа гэж эрхэм Лигерэд утсаар хэлээд, Скенектэдид нэн даруй явах юм. 

	Тэгээд энэ хоёр залуу өөрсдөдөө тулгарсан энэ аюулаас тун их айж тэвдсэн байлаа. Хэрэв Робертагийн бие сайжрахгүй бол түүний төлөө санаа тавихгүйгээр мултран гарч болохгүй гэдгийг Клайд мэдэж байлаа. Тэгээд тэр хүүхэн зөвхөн түр зуурын тусламжаар барахгүй, харин бүр эр эм бололцохыг ч шаардаж болно. Намайг орхихгүй гэж чи амласан гэж тэр хүүхэн Клайдад нэгэнт дурсаж байсан шүү дээ. Анх би ингэж амлахдаа, чухам юу бодож ингэж хэлсэн билээ гэж Клайд дотроо бодож байв. Эр эм бололцохгүй гээгүй нь л лав юм. Клайдын шунал тачаалыг Роберта огт өөрөөр ойлгож байсныг тун сайн мэдэж байсан боловч Робертатай суух гэж хэзээ ч бодоогүй бөгөөд зөвхөн хөгжилтэй дурлал цэнгэлийг л хүсэж мөрөөдсөн ажээ. 

	Роберта түүний сэтгэлийг баттай зүйл гэж санаагүй бол түүнд уруу татагдахгүй байсан гэдгийг Клайд хүлээх ёстой байлаа. Клайд гэртээ эргэж ирээд, Ретерерт захиа бичиж явуулав. Клайд шөнө түгшүүртэй өнгөрүүлж, маргааш өглөө нь Робертагийн байшингийн хажуугаар өнгөрөхөд, цонхны хөшгийг дутуу сөхсөн байх учир Скенектэдид байдаг эмийн худалдаач дээр очихоор явжээ. Гэтэл эмийн худалдаач ямар нэгэн шинэ эм өгч чадсангүй, зөвхөн халуун жин тавих зөвлөгөө өгчээ. Анх үүнийг хэлэхээ мартсан юм гэнэ. Мөн тэрчлэн эцтэлээ гимнастик хийх нь ашигтай юм гэв. 

	Эмийн худалдаач Клайдын зовнисныг мэдээд, энэ явдлын улмаас Клайдыг их сандарсан байна гэж ойлгоод:

	— Хэрэв танай гэргийд тохиолдсон зүйл нэг сар болж байгаа бол энэ нь юу ч байж магадгүй. Эмэгтэй хүнд заримдаа ийм юм тохиолддог: Юу ч болсон та хоёр сар болохоос нааш лавтай итгэж хэрэггүй. Танд ямар ч доктор ингэж хэлэх болно. Хэрэв хүүхэн чинь бухимдаад байгаа бол тэр эмээ үргэлжлээд ууг. Тэр эм тус болохгүй байлаа ч гэсэн одоогоор лавтай юм бодож болохгүй. Юу ч гэсэн нэг сарын дараа сайн болж юу магад гэв. Клайд ингэж тайтгаруулсанд нь бага зэрэг урам ороод, бүр явахыг завдав. Роберта ташаараад, тэр хоёр дэмий сандарч байгаа байж ч болох юм. Гэвч Роберта ташаараагүй байж болох бөгөөд тэр хоёрт гай зовлон учирч магадгүй байгаа учир ямар ч арга хэмжээ авахгүй бүтэн сар хүлээх гэдэг бол цаг дэмий нөхцөөх гэсэн үг болно гэж Клайд тэр дороо бодов. Ингэж бодоход хүйтэн хөлс нь чийхарчээ. Ийм дээрээс Клайд эмийн худалдаачинд:

	— Хэрэв энэ бүгд нь сайн талтай биш болох юм бол манай хүүхний очиж болмоор тийм докторыг та мэдэх үү? Энэ нь бидэнд тун тусгүй хэрэг болж байгаа учир болдог л юм бол би түүнд туслахыг хүсэж байна гэв. Клайдын зан байдал, төрх намба, хэтэрхий их бухимдал, хууль бус ажил хийлгэх гэсэн хүсэл нь эмийн худалдаачинд сэжигтэй зүйл мэт санагджээ. (Энэ явдал бол мөн л нэг ижил үр дүнд хүргэх ёстой эм уухаас огт өөр хэрэг гэж энэ эм найруулагч бодсон нь ямар учиртайг бүү мэд) 

	Клайд ерөөс эхнэртэй хүн биш биз энэ завхай залуу ямар нэг гэнэн охиныг хөөдөж орхисон хэрэг биз, ийм явдал их гардаг гэж эм худалдагч боджээ. Ийм дээрээс эм худалдагчийн санал сэтгэл хувирч, туслах гэсэн сайхан сэтгэл, уриалгахан зан нь алга болоод:

	— Эндээс тохирох доктор олдож юу магад. Гэвч би тийм докторыг мэддэггүй. Тэгээд ч би ямар нэг хүнийг тийм докторт явуулж чадахгүй. Энэ бол хууль бус хэрэг. Ийм хэрэг хийгээд баригдсан доктор сайнаа үзэхгүй шүү. Гэвч энэ бол таны хэрэг. Ямар нэг хүнийг эрж сураглаж болно гэж уруу царай гарган хэлээд, Клайдыг сэжиглэсэн байдалтай харж, ийм этгээдээс холхон байсан нь дээр гэж дотроо боджээ. Ингээд Клайд мөн л нөгөөх эмээ авч Роберта дээр эргэж ирэв. Гэтэл Роберта нэг хайрцаг эм тус болоогүйгээс хойш хоёр дахь хайрцаг нь ч ашиг алга гэж эсэргүүцэн зэмлэжээ. 

	Гэвч Клайд зүтгэсэн учир Роберта шинэ аргаар хэрэглэхийг зөвшөөрсөн юм. Гэтэл энэ бүгд нь салхи цохиулсан буюу бухимдсаны уршиг биз гэж Клайдын хэлсэн нь хүүхний хувьд Клайд ямар ч арга хэмжээ авч чадахгүй буюу эсвэл тэр хоёрт энэ нь ямар ноцтой зүйл болж байгааг огт ойлгоогүй юм байна гэдэгт л хүүхнийг итгүүлжээ. Шинэ аргаар эмчлэхэд тус болохгүй бол яадаг билээ. Клайд өөр ямар нэг арга хэмжээ авахгүй юм гэж үү? гэж боджээ. 

	Гэтэл Клайд өвөрмөц зан байдалтай хүн байлаа. Клайд ирээдүйнхээ төлөө айн түгшиж байсан боловч энэ бүх сандрал мэгдрэл нь тун аягүй зүйл байсан бөгөөд түүний бусад эрх ашигт саад тотгор болж байгаа мэт санагдсан учир нэг сарын дараа хүүхний бие зөв тийшээ эргэх юм гэж баяртай итгээд, амар тайван хүлээж суухад бэлэн байжээ. Роберта андуурсан байж болох юм. Аягүй бол энэ бүх үймээнийг дэмий дэгдээсэн байж ч болно. Энэ удаа эм тус болох эсэхийг бас харах хэрэгтэй гэж боджээ. Гэвч эмчилгээ тус болсонгүй. Тэгээд Роберта цөхрөхдөө, ажил хийж биеэ зовоогоод, хүссэн хүслээ бүтээе гэж бодоод, фабрик дээрээ эргэж ирсэн боловч (түүний царайг их муу байна, бие чинь ийм муу байгаагаас хойш ажил хийх хэрэггүй гэж тасгийн бүх хүүхэн түүнд хэлж байлаа) цөм талаар болон өнгөрчээ. Нэг сар саатах явдал пад алга гэж Клайд эмийн худалдагчийн үгэнд орж өөрийгөө тайтгаруулж байсан нь хүүхний сэтгэлийг улам зовниулан айлгаж байлаа. 

	Энэ хүнд нөхцөл байдалд Клайд өөрөө мулгуу тэнэг, идэр залуу, ядуу хоосон, аймхай хулчгар явдал нь аж амьдралыг ямар их бэрхшээлтэй болгодгийн соньхон жишээ болж байв. Тэр ч байтугай Клайд "эх барих" гэдэг үгийн нарийн учир, үүнээс эмэгтэй хүнд үзүүлж болох ач тусын шинж чанар сэлтийг мэдэхгүй байжээ. Гэтэл тэр үед Ликургт гадаадаас дүрвэн суугчдын хэсэгт эх баригч гурван эмэгтэй байсан ажээ. Тэгэхдээ Клайд Ликургт ирээд удаагүйн дээр түүнд язгууртан залуус, холбоогоо тасалсан Диллард, фабрикийн цехийн зарим дарга нараас өөр таних хүн байсангүй. Үсчин, жижиг барааны худалдаач, тамхи худалдагч зэрэг санамсаргүй танилцсан хүмүүс нь Клайдад хэтэрхий мулгуу буюу дэндүү мунхаг учир тус болж чадахгүй мэт санагджээ. Гэвч Клайд доктор эрж сүвэгчлэхгүй тээнэгэлзэн удааширч байсны гол шалтгаан нь түүн дээр хэн яаж очих? гэдэг асуудал байлаа. Клайд өөрөө очно гэж ярихын ч аргагүй юм. Нэгдүгээрт, Клайд нь Гилберт Грифитстэй дэндүү адил бөгөөд Гилбертийг энд хүн бүхэн мэдэх учир түүнтэй андуурч болох байв. 

	Хоёрдугаарт, Клайд даанч сайхан хувцастай учир доктор түүний төлж чадах хэмжээнээс илүү их мөнгө шаардаж магадгүй бөгөөд элдвийн ноцтой асуулт тавих болно... Харин энэ бүгдийг өөр ямар нэг хүн зохион байгуулж Робертаг очихоос өмнө бүх учрыг дэлгэрэнгүй тайлбарлаж өгдөг сөн бол уу... Гэтэл Роберта өөрөө очиж яагаад болохгүй байх бил ээ? Яагаад? Робертаг хүн харахад тун хээгүй гэмгүй, даруу өрөвдмөөр байдалтай юм. Ялангуяа одоо Роберта их гутаж гуньхарсан байгаа шүү дээ... Эцсийн бүлэгт надад биш харин түүнд энэ хойшлуулшгүй шийдвэрлэвэл зохих зорилт тулгарч байгаа шүү дээ гэж Клайд дотроо залирхан боджээ. 

	Түүнээс гадна Роберта ганцаараа очих юм бол үүнийг лав хямд үнээр бүтээж чадна биз. Одоо Роберта тун өрөвдөм байдалтай байгаа юм. Үнэндээ нэрийг нь хэлж болохгүй нэг залуу намайг хаячихсан юм гэж хэлээрэй гэж Робертаг ятгах юм бол... ийм байдалтайгаар цорын ганцаараа хаягдсан энэ шиг хүүхнийг хараад ямар доктор тус болохгүй байх бил ээ? Аягүй бол тэр доктор Робертад үнэгүй туслах юм биш үү? Тэгвэл Клайд энэ бүх явдлаас цэвэрхэн мултарчих болно гэж боджээ. Ингээд хэрэв эмч олдвол түүнтэй Робертаг өөрийг нь уулзуулж яриулахад бэлтгэл хийх гэж бодоод, Клайд тэднийд очихоор явав. Клайд ийм байр байдалтай байгаа цагтаа өөрөө очиж ярилцах аргагүй юм. Гэтэл Клайдыг ярьж завдахаас өмнө Роберта ямар нэг юм бүтээж, мэдэж чадсан эсэхийн нь өрсөж асуув. Ямар нэг өөр эм худалддаг ондоо газар алга уу? гэж асуужээ. Тэгээд Клайд докторын тухай ярихад тохиромжтой энэ тохиолдлыг ашиглав. 

	— Би бараг бүх эмийн дэлгүүрээс асуулаа. Энэ эмийг тус болохгүй бол өөр эм тус болохгүй гэж газар сайгүй ярьцгааж байна. Ийм учраас би одоо яаж ч чадахгүй байна. Харин чи докторт очиж болох ганцхан арга үлдээд байна. Тэгэхдээ энэ зүйлийг аргацааж өгөөд, хүнд хэлэхгүй тийм доктор олоход маш бэрхтэй юм. Чухам хэнд хэрэгтэй болохыг хэлэхгүйгээр би хэд хэдэн нөхдөөсөө асуулаа. Гэтэл ямар нэгэн тийм хүн олоход хэцүү юм. Ийм юмнаас хүн болгон их айдаг байна. Энэ чинь хууль бус хэрэг шүү дээ. Гэвч би нэг зүйлийг мэдэх хүсэлтэй байна. 

	— За би үүнийг аргалж өгөх доктор олно гэж бодъё. Тэгвэл чи тэр докторт очиж, хамаг учрыг хэлэхийн зүрх байна уу? Би үүнийг мэдмээр байна гэв. Роберта ганцаараа оч гэж байгааг сайн ойлгосонгүй харин түүнийг хамт очно гэж бодоод, Клайдыг гайхан харав. Дараа нь Клайдын дэргэд эмчтэй ярина гэж бодсондоо

	— Бид ийм байдалтай эмчид очно гэж бодоход аймшигтай байна! Тэгвэл тэр чинь бидний тухай хамаг зүйлийг мэднэ шүү дээ?! Тэгээд энэ чинь бас аюултай биз дээ? Гэвч энэ аймшигтай үрлэн эмээс илүү муу байх гэж би бодохгүй байна гэж бухимдангуй хэлэв. Ямар байдалтай, юу болох тухай Роберта дэлгэрэнгүй шиг мэдэхийг хүссэн боловч Клайд нь энэ талаар мэдэх юмаар маруухан байсан ажээ. 

	— Ингэж бухимдах хэрэггүй. Энэ нь чамд ямар ч гэм болохгүй гэдгийг би мэдэж байна. Ингэж өгдөг доктор олддог л юм бол бидний хэрэг хамгийн их бүтэх нь тэр. Харин доктор олдох юм бол чи түүн дээр ганцаараа очихыг зөвшөөрөх үү? гэдгийг л би мэдмээр байна гэж Клайд хэлэв. Роберта цохиулсан хүн шиг давхийсэн боловч Клайд бачимдсангүй. 

	— Би чамтай хамт очиж болохгүй нь тодорхой хэрэг шүү дээ. Энд намайг олон хүн танина. Түүнээс гадна би Гилберттэй их адилхан. Бас түүнийг хүн бүхэн танина. Хэрэв намайг Гилберт байна гэж андуурах юм уу, намайг түүний үеэл эсвэл ураг төрөл нь гэж мэдэх юм бол дүүрэх нь тэр гэж хэлэв. 

	Хэрэв Клайдыг бүх Ликург хотын өмнө илчлэх юм бол түүний зол жаргал нь хэрхэн балрахыг түүний нүдний харц барьж өгснөөр барахгүй харин бас Робертагийн аргагүй байдлыг ашиглаж, түүний араар ингэж нуугдан хоцрохыг оролдохдоо, хүүхний хувьд ямар их өөдгүй роль гүйцэтгэж байгааг нь барьж өгчээ. Гэвч Клайд энэ төлөвлөгөөгөө биелэхгүй бол яадаг билээ гэж их айсан учир одоо Робертаг юу гэж бодсон ч, юу гэж хэлсэн ч ер хамаагүй өөрийнхөөрөө л зүтгээд дуусъя гэж зэхэж байв. Гэвч Роберта ганцаарыг минь явуулах гэж байгаа юм байна гэж мэдээд үүндээ итгэж чадсангүй байжээ. 

	— Үгүй Клайд минь, би ганцаараа очихгүй. Би чадахгүй! Үгүй, үгүй! Би үхтлээ айж байнаI гэж Роберта дуу алдаад: — Би айгаад бүрмөсөн сандрах биз. Би яаж түүнд хамаг байдгаа тайлбарлах юм! Би огт чадахгүй. Би түүнд юу хэлэх вэ? Юунаас нь эхлэх вэ гэдгийг би мэдэхгүй байна. Үгүй, чи надтай хамт очиж, түүнд бүгдийг нь хэлэх ёстой. Эс тэгвэл би хэрхэвч очихгүй... авал ч яаг, надад ялгаа алга! гэв. 

	Хүүхний нүд нь гархилан гялалзаж, саяхан айж гуньсан байдалтай байсан царай нь гөжиж зөрсөн шинжтэй болов. Гэтэл Клайд ч гуйвахгүй байлаа. 

	— Берта минь чи миний байдлыг мэдэж байна шүү дээ! Би очиж болохгүй. Ийм л байна. Намайг ямар нэг хүн хараад таних юм бол юу болно гэж чи санаж байна? Намайг өөртэйгөө хамт очуулах гэж шаардах чинь бүр тэнэг хэрэг. Тэгээд чи очвол миний очихоос илүү их хялбар юм. Хэрэв чи ганцаараа очих юм бол нэг ч доктор чиний тухайд их юм болох гэхгүй дээ. Чамд зовлон учрахад чинь туслах хүн байхгүй юм байж гэж л тэр доктор бодох болно. Гэтэл намайг очиход, тэр доктор намайг таниад, намайг Грифитсийнхний хүн гэж мэдвэл юу болохыг бүү мэд. Тэр чинь намайг их мөнгөтэй хүн гэж шууд санах болно. Хэрэв намайг түүний шаардсан хэмжээгээр мөнгө төлөхгүй бол тэр чинь миний авга ах буюу үеэл дээр очиж болно. Тэгвэл сүйд болох нь тэр! Тэгвэл би баларна шүү дээ. Би ажлаа алдаад, мөнгөгүй болж, ийм будилаантай хэрэгт орж болох юм. Тэгвэл би яах вэ, бас чи яах вэ? гэдгийг бодоод үз л дээ. Тэгвэл би чамд тусалж чадахгүй болно. Тэгэхлээр чи яах юм бэ? Маш хүнд байдалд орчхоод байгааг чи ойлгох байх гэж би итгэж байна. Хэрэв энэ хэрэгт миний нэрийг холбогдуулах юм бол чи бид хоёрын хэн хэнд нь муу болох юм. 

	Миний тухай хэн ч юу ч мэдэж болохгүй. Иймд би ямар ч доктор дээр очиж болохгүй. Түүнээс гадна доктор чамайг надаас илүү өрөвдөх болно. Чи үүнийг мартаж болохгүй гэв. Клайд бүрэн цөхөрч, шийдсэн байдалтай харж байлаа. Түүний царай, хөдөлгөөн бүхэнд нүнжиггүй сэтгэл буюу үгүйдээ айснаас болж яавал ч яадаг юм гэсэн мэт шинэхэн тэмдэг байхыг Роберта олж үзжээ. Клайд өөрийнхөө нэр хүндийг заавал хамгаалах гэж шийдсэн байв. Тэгээд Клайдын аяыг дагаж сурсан Робертад энэ байдал нь нөлөөлсөн аж. 

	— Ай бурхан минь, бурхан минь! Бид яавал зохихыг би мэдэхгүй байна! Би ингэж зүрхэлж ер чадахгүй. Энэ бол тун айхавтар тун сүнсгүй хэрэг! Хэрэв би ганцаараа очвол айж ичээд үхэх байх аа гэж бухимдан, гуншгинан үглэж, уг байдлын бүх аюулыг улам тодорхой ухамсарлаж иржээ. Гэвч Роберта ингэж ярихдаа эцсийн бүлэгт ганцаараа очих юм гэдгээ мэдэж байлаа. Роберта өөр яах ч билээ дээ? Клайдад айж болгоомжлох зүйл байгаа бөгөөд Роберта яаж түүнийг айж болгоомжлохгүй болгох билээ гэж бодож байв. Гэтэл Клайд өөр ямар нэг юм бодсонгүй, харин биеэ хамгаалах зорилгоор дахин хэлсэн нь

	— Тэгээд Берта минь бас үүнийг маш хямд үнээр бүтээхийг хичээх хэрэгтэй. Эс тэгвэл би яаж аргацаахаа мэдэхгүй байна. Үнэндээ мэдэхгүй байна! Би тийм их цалинтай биш шүү дээ. Дөнгөж хорин таван доллар авдаг (Клайд аргагүйд хүрэхдээ үнэнээ хэлэхэд хүрчээ). Тэгээд бас надад хадгалсан ганц ч улаан мөнгө алга. Яагаад ийм болсныг чи надаас доргүй мэднэ. Миний олсныг бараг цөмийг нь бид хоёр хамтаараа үрсэн шүү дээ. 

	Хэрэв би очих юм бол доктор намайг мөнгөтэй хүн гэж бодоод, миний төлж чадах хэр хэмжээнээс их мөнгө шаардаж болох юм. Хэрэв чи очоод учир байдлаа ярьж... ямар ч хөрөнгө мөнгөгүй гээд... жишээ нь намайг оргоод явчихсан гэж хэлэх юм бол... ойлгож байна уу? гэв. Роберта ямар нэг олиггүй муухай юм сонсоход хүрснээ бодоод ичиж, жигшиж, цөхрөхдөө царай нь хувирсан учир Клайд түүнийг мэдээд, дуугүй болжээ. Энэ нь Клайдын гаргаж байгаа зальхай тэр ч байтугай бузар овжин мэх байсан боловч Роберта аргагүйн эрхэнд автагдсан учир түүний үгийг зарим талаар зөв юм гэж бодож байлаа. Клайд энэ удаа Робертаг хоёулаа ард нь нуугдахаар оролдож байгаа халхавч, баг болгож ашиглаг. Гэвч энэ нь хэчнээн ичгүүртэй зүйл байлаа ч гэсэн Робертагийн өмнө бодит байдлын нүцгэн хадан хясаа сүндэрлэн босоод, түүний ёроолд нь аргагүй байдлын ширүүн давлагаа долгилон долгилон дэлсэж байлаа. 

	— Чи өөрийнхөө жинхэнэ нэрийг хэлэхгүй хаанаас ирснээ хэлэхгүй байж болох юм. Би Ликургээс доктор олох гээгүй байна шүү дээ. Тэгээд бас ямар ч хөрөнгө мөнгөгүй, зөвхөн долоо хоног тутмын хөлс л авдаг гэж хэлбэл... гэж Клайдын хэлэх нь Робертагийн чихэнд сонсогдов. Роберта аргаа барахдаа сандал дээр суусан бөгөөд харин Клайд худал үгээ дэлгэсээр байсан боловч түүний учирлаж хэлсэн үгний ихэнх нь үнэмшмээр үг болж байгаад гэвэл энэ бүх төлөвлөгөө хэчнээн их хуурмаг хүний үнэргүй зүйл байсан боловч Роберта өөрөө ч Клайдыг ч аргагүй байдалд орсныг мэдэж байжээ. Роберта ерийн нөхцөл байдалд ам хэлээ ч ажил явдлаараа ч тун их үнэнч шударга байж чадах боловч энд ёс суртахууны шалгуурын ерийн зураг луужин хоёрыг ашиггүй болгодог амьдралын их шуурганы нэг нөлөө орж ирсэн ажээ. Ингээд тэр хоёр Ликургээс холхон шиг наад зах нь Утик буюу Олбэнид байдаг докторт очихоор шийдээд (юу ч болсон Роберта докторт очих болсон аж) яриагаа тасалжээ. 

	Тэгээд Клайд энэ явдалд биеэрээ хутгалдан оролцохгүй болж, ялалт гаргасан учир зориг орж, Робертаг очуулж болох докторыг нэн даруй буруу зөв бүх арга хэрэглэн эрж олохоор шийджээ. Тэгвэл энэ бүх аймшигт догдолгоо эцэс болох юм. Үүний дараа Роберта замаараа явж болох ба явах ч ёстой! Клайд ч түүний төлөө хийж чадах бүхнээ хийгээд, замаараа орж, одоо энэ явдал нэг тийш болдог юм бол хүлээж байгаа тэр гайхамшигт сайхан төгсгөлд хүрэх болно. 

	
XXXVI БҮЛЭГ

	Гэтэл өдөр, цаг, эцэст нь долоо хоног, дараа нь арав хоног өнгөрсөн боловч Клайд Робертаг очуулж болох докторын тухай ганц ч үг сонсгосонгүй. Клайд ярьж, амласан бүхнээ харгалзахгүйгээр, хэнд ч очихоо мэдэхгүй байсаар байв. Гэтэл өдөр өнгөрөх тутам, цаг өнгөрөх тутам Клайдад ч Робертад ч маш сүрхий аюул тулгарсаар байлаа! Хүүхний харах харц, асуух асуултад мөчийн төдий ч тэсвэрлэх аргагүй, маш хүчтэй зовлонтой шаналгаан илэрч байв. Клайд ч зөв арга түргэн олж, түүнд тусалж чадахгүй байгаагаасаа болж тун их тарчилж байжээ. Робертаг очуулж болох бөгөөд итгэж болох эмч хаана байдаг юм бол? Үүнийг яаж мэдэх вэ? 

	Клайд таних хүмүүсээ цөмийг нь нэр дараалан тоочсоор байгаад, эцэст нь гол төлөв Ликургийн баян залуучуулыг үйлчилдэг, эрэгтэй хүний дотуур хувцасны жижиг дэлгүүр бүхий мөнөөх Орин Шорт гэдэг залууг туслах юу магад гэж горьджээ. Энэ нь Клайдтай ойролцоо насны бөгөөд мөн л Клайд шиг зан авиртай залуу байлаа. Клайд Ликургт шилжиж ирснээсээ хойш галстук, костюм, ер нь хувцасныхаа янз бүрийн маягийн талаар энэ хүнээс байнга зөвлөгөө авч байжээ. Энэ нь сэргэлэн, эелдэг, эвлэг хүн бөгөөд бас харилцахдаа, ялангуяа нийгмийн шатан дээр өөрөөсөө дээгүүр байгаа хүмүүс, түүний дотор Клайдтай харилцахдаа ямагт эелдэг байдаг ажээ. Үүнийг Клайд аль эрт ажиглаж мэдсэн юм. Шорт, Клайдыг Грифитсийнхэнтэй ураг төрөл юм гэдгийг мэдээд, энэ нь миний дэвшихэд тус болж магадгүй гэж найдсан учир түүнтэй аль болохоор их найрсаг харилцаа тогтоохыг хамаг хүчээрээ мэрийсэн байна. Гэвч Клайд ихэмсэг ураг төрөлтэй болохоороо одоо хүртэл иймэрхүү хүнтэй танилцаж болохгүй гэж үзэж байжээ. Гэтэл Шорт маш эелдэг уриалгахан байсан учир Клайд наад зах нь өнгөцхөн, нөхөрсөг мэт харилцаатай байхад хүрсэн бөгөөд ингэхэд нь Шорт маш их тааламжтай байсан бололтой. Үнэн хэрэг дээрээ Шорт долигонож, заримдаа бялдуучилж байжээ. 

	Тэгээд Клайдын уулзаж танилцсан хүмүүсийн дотроос ямар нэг ашигтай мэдээ авахыг горьдож асууж сураглаж болмоор ганц хүн нь Шорт байсан ажээ. Клайд энэ талаар Шортын тухай бодохдоо, наад зах нь гурав хоногийн турш түүнд бөхөлзөж нахилзаж, тун найрсаг инээмсэглэх хэрэгтэй юм гэж үзжээ. (Клайд өглөө, орой хоёр ямагт Шортын дэлгүүрийн хажуугаар гардаг байсан юм) Дараа нь Клайд өөрийнхөө байр байдлын бололцооны хэрээр биеэ бэлтгэсэн гэж үзээд, дэлгүүрт орохдоо, энэ аюултай зүйлийг юу юугүй ярьж чадна гэж тийм ч их итгэхгүй байлаа. Клайд Шортод ярих ихээхэн зүйлийг урьдаас бэлтгэжээ. Үүнд фабрикийн нэг залуу ажилчин над дээр ирсэн юм. Тэр хүн саяхан гэрлээд, үр хүүхэдтэй болох төлөвтэй байгаа боловч одоогоор үүнтэй холбогдсон зардал мөнгийг дийлэхгүй учир энэ талаар тусалж болох доктор хаанаас эрж олох тухай зөвлөгөө өгөхийг надаас гуйсан юм гэж хэлэхээр шийджээ. Одоо Клайд бас нэг чамин үг нэмж хэлэхээр шийдсэн үүнд: тэр залуу бол маш ядуу, аймхай, бас мангардуу учир өөрөө өөрийнхөө төлөө санаа тавьж чадахгүй юм. Цааш нь Клайд энд ирээд их удаагүй болохоороо ямар нэг эмчийг зааж өгч чадахгүй байгаа боловч тэр ажилчинд нэг эм зааж өгсөн юм (Клайд өөрөө бол тийм арчаагүй хүн биш бөгөөд иймэрхүү явдал дээр хүнээс зөвлөгөө авах гэхгүй юм гэж Шортод итгүүлэх санаатай байв). Гэтэл энэ эм тус болсонгүй. Ийм дээрээс нэлээд эрс арга хэмжээ авах хэрэгтэй болов. Харин Шорт бол Ликургт удаж байгаа бөгөөд урьд нь Гловерсвильд сууж байсан хүн болохоор ядаж нэг эмч зааж өгч чадах хүн гэж Клайд итгэж байв. Клайд өөрийгөө сэжиглүүлэхгүй болгохын тулд би энэ талаар танилуудаасаа асууж болох байсан боловч энэ нь тун ер бусын хэрэг (ийм юмыг тэдний дунд яривал элдвийн таавар, зэмлэл гаргах гэсэн үг болох юм) учир би өөртэй чинь уулзаж энэ тухай хүнд хэлэхгүй байхыг гуйх нь дээр юм гэж үзсэн хэмээн хэлэхээр шийджээ. Энэ өдөр Шортын наймаа сайн байсан учир Шорт тун их хөгжөөнтэй, яриантай байжээ. 

	Тэгээд Клайдыг оймс авах нэрийдлээр орж ирмэгц нь: 

	— Эрхэм Грифитс таны ирсэнд маш их баярлаж байна. Та сайн биз дээ? Би таныг манайхаар ирэх цаг болсон гэж яг сая бодож байлаа! Би танд бага сага юм үзүүлэх гэсэн. Таныг сүүлчийн удаа манайд ирснээс хойш би тэр юмыг хүлээж авсан юм. Грифитсийн компанийн ажил хэрэг сайн биз дээ? гэж Шорт хэлэв. Ямагт эелдэгхэн байдаг Шорт өөрийнхөө сэтгэлд таалагддаг Клайдад бүр ч их эелдэг байв. Гэвч Клайд сүрхий санаа өвөрлөж ирсэн болохоороо их балмагдаж талбиун байдал үзүүлэх гэж оролдсон боловч бүтэл муутай болжээ. 

	Гэлээ ч гэсэн Клайд дэлгүүрт орсон учир төлөвлөгөөгөө биелүүлж эхлэх нь зүйтэй биз дээ. Ийм дээрээс:

	— Ажил үйлс сайн байна. Гомдох юм алга. Тэгээд миний ажил ч барагдах биш дээ гэж Клайд ярьж эхлэв. Клайд эргэдэг өлгүүрт дүүжлээстэй байгаа олон галстукийг үзэж эхлэхэд эрхэм Шорт шалмагхан эргэж, тавиур дээрээс нэлээд хэдэн тусгай хайрцагтай юм авч, Клайдын өмнөх шилэн лангуун дээр тавив. 

	— Эрхэм Грифитс минь цаадуулыг чинь үзсэний хэрэггүй. Харин үүнийг үз. Миний танд үзүүлэх гэсэн галстукууд энэ байна. Энэ бол танд үнэтэйдэхгүй. Би үүнийг дөнгөж өнөө өглөө Нью-Йоркоос хүлээж аваад байгаа юм гэж Шорт хэлэв. Шорт тус бүр зургаан ширхэг хэд хэдэн боодол галстук дэлгээд, энэ бол хамгийн чамин нь юм гэж тайлбарлаж:

	— Та иймэрхүү юм Ликургт олж үзээгүй биз дээ? Үзээгүй гэж би бат итгэж байна гэв. 

	Шорт инээмсэглэн Клайдыг харж онц баян биш боловч ийм их холбоо хэлхээ бүхий энэ залуутай нөхөрлөх сөн гэж үнэн зүрхнээсээ хүсэж байжээ. Ингэх юм бол Шорт Ликургт суугчдын дунд нэр хүндтэй болох сон билээ. Клайд галстукуудыг үзэхдээ, Шорт үнэн үг хэлж байна гэдгийг ойлгожээ. Клайдын санаа зовниж, сэтгэл нь үймэрсэн учир ярих зүйлээ ямар үгээр эхлэхийг мэдэхгүй байв. 

	— Үнэндээ... тун сайхан галстук юм... гэж Клайд хэлээд, өөр үед ч эндээс наад зах нь хоёр ширхгийг худалдан авахад сэтгэл ханамжтай байх сан билээ гэж бодохдоо: — Би үүнийг бас үүнийг авъя гэв. Клайд хоёр галстук шилж авахдаа энд ирсэн маш чухал явдлынхаа тухай яасхийж ярьдаг билээ гэж шаргуу бодож байв... Тэгээд Клайд нөгөөх зүйлийнхээ тухай Шортоос зүгээр л асуух хэрэгтэй байсаар байтал яах гэж энэ хоёр галстук худалдан авч, элдэв дэмий юмаар цаг нөхцөөж байгаа бил ээ? Гэвч энэ бол тун бэрх... маш бэрх зүйл юм! Гэлээ ч гэсэн Клайд үүнийг ярих ёстой... тэгэхдээ байзнасхийж байгаад ярьж болох юм. Клайд сэжиг төрүүлэхгүйн тулд урьдаар бас өөр ямар нэг юм үзэх, оймс үзүүлэхийг гуйх болно... Ингээд ч тэр яах юм бил ээ? Түүнд юу ч хэрэггүй байгаа юм. Сондра тун саяхан түүнд нусны нэг боодол алчуур, хэд хэдэн зах, галстук, оймс бэлэглэсэн билээ. Гэсэн ч Клайд ам ангайх гэх бүрдээ л хэлэх зүйлээ тайван сайхан ярьж чадахгүй байхдаа гэж айхдаа яс нь хавтайж байлаа. Энэ бүгд нь маш тээнэгэлзээтэй, найдваргүй зүйл бөгөөд түүнийг шившигтэй улайлгаж болох юм... өнөөдөр Клайд, Шорттой ярилцаж чадах царайгүй бололтой. Гэвч Клайд өөртөө дахин хэзээ ямар нэг цагт ийм тохиромжтой нөхцөл олдох уу? гэж дотроо бодож байв. 

	Энэ завсар Шорт дэлгүүр дотроо түр зуур цаашаа явснаа, одоо эргэж ирсэн байлаа. 

	— Хэрэв би андуураагүй бол өнгөрсөн хоёр дахь өдөр, оройн есөн цагт таныг Финчлийнхэнд орж явахыг харсан байх аа. Тэдний байшин, цэцэрлэг хоёр нь мөн их сайхан аа! гэж Шорт тун эелдэг бөгөөд тэр ч байтугай бялдуучилсан байдалтай инээмсэглэн хэлэв. Клайд эндхийн язгууртантай хэлхээ холбоотой байгаа явдал Шортод тун их сэтгэгдэл төрүүлдгийг Клайд мэдсэн бөгөөд энэ худалдаачин их шагшин гайхахын зэрэгцээгээр долигоносон байдалтай ярьжээ. Тэгээд энэ нь ч Клайдад шууд зориг оруулсан юм. Клайд ийм давуу байдалтай байгаа учир юу дуртайгаа ярьж болох бөгөөд энэ хүндэтгэгч нь түүний ямар ч үгийг бишрэн хүндэлж, хүлээн авах юм гэдгийг ойлгожээ. Клайд хэлэх үгээ манахын тулд хоёр хос оймс шилж аваад:

	— Харин мартахаасаа өмнө хэлэхэд, би танаас нэг зүйл лавлах гэсэн юм шүү. Та надад нэг юм хэлж өгч магадгүй юм. Манай фабрик дээр нэг залуу ажилчин байдаг. Тэр саяхан, дөрвөн сарын өмнө шиг билээ дээ гэрлэсэн юм л даа. Тэгээд одоо эхнэрийнхээ улмаас маш их зовниж байна... гэв. 

	Тэгээд Клайд цааш нь ярих хэрэг байгаа эсэхийг мэдэж ядан түгдрэв. Шортын царай нэлээд их хувьсхийхийг Клайд харжээ. Гэвч Клайд нэгэнт иймдээ хүрсэн учир яавч ухарч чадахгүй болж бухимдан инээмсэглэж хэлсэн нь:

	— Яагаад тэд дандаа над дээр ирж, гачигдал зовлонгоо хэлдэг юм, бүү мэд! Тэд намайг иймэрхүү юмны учир сайн олдог гэж боддог байх аа. (Клайд дахин инээмсэглэв). Гэтэл би энд ирээд тун удаагүй учир түүнд юу гэж хэлэхээ огт мэдэхгүй байна. Харин намайг бодоход та Ликургт ирээд удсан учир би танаас асуух гэж шийдсэн юм гэв. Клайд чадах чинээгээрээ л нүүрэмгий, хааш ийш ярьсан боловч алдаа хийж байгаагаа нэгэнт мэджээ. Шорт түүнийг лав тэнэг буюу хачин амьтан гэж үзэх болно. Гэвч Шорт Клайдыг ийм юм асуухад нь гайхсан боловч (Клайд дүнсийж, бухимдсан төлөвтэй байхыг Шорт ажиглаж мэджээ) ингэж итгэсэнд нь тун их онгирчээ. Шорт тэр даруй гайхахаа болиод, урьдынхаа эелдэг дуугаар:

	— Эрхэм Грифитс минь би танд ямар нэг тус хүргэж чадах юм бол баярлах байна гэж хариулаад: — Чухам юу хэрэгтэй юм бэ? гэв. 

	— Түүний эхнэр хөл хүндтэй болоод хоёр сар гаруй болж байна гэнэ. Гэтэл тэр залуу одоогоор хүүхэд тэжээх чадалгүй учир одоо үүнээс яаж ангижрахаа мэдэхгүй байгаа юм гэнэ гэж Клайд, Шортыг ингэж үнэн зүрхнээсээ хариулсан явдалд нэлээд урам орж, энэ аюултай сэдвээ нэлээд нууц байдалтай болгохын тулд дуугаа намдуулж хэлээд: — Нэг сарын өмнө анх удаа над дээр ирэхэд нь би голдуу тус болоод л байдаг нэг эм зааж өгсөн юм. (Иймэрхүү явдал дээр юм үзэж, нүд тайлаад, арга чаргыг нь олдгоо Шортод гайхуулахын тулд ингэж хэлжээ. Ингэхлээр эм тангийн тухай үг Клайдад хэлсний хэрэггүй болох юм). 

	Гэтэл тэд энэ эмийг зөв ашиглаж чадаагүй бололтой. Юу ч гэсэн одоо тэр залуу тун тэвдэж, эхнэрээ эмчид очуулахыг хүсэж байгаа юм. Мэдэв үү? Гэтэл надад энд таньдаг хүн алга. Би энд ирээд даан ч удаагүй л дээ. Хэрэв Канзас-Сити юм уу Чикагод ийм явдал тохиолдсон бол би аргыг нь олох байсан. Би тэнд гурав дөрвөн эмч мэднэ. (Клайд, Шортод их сэтгэгдэл төрүүлэхийг хичээж, жоготой инээмсэглэв). Харин энд бол өөр хэрэг юм. Хэрэв би тал танилуудаасаа үүнийг асуугаад, энэ нь манай ах дүү нарт сонсогдвол тэд үүнийг буруугаар ойлгож болно. Тэгээд би таныг ямар нэг хүн таньдаг бол надад зааж өгөх байх гэж бодсон. Чухамдаа энэ нь надад ямар ч хамаагүй юм. Гэвч би тэр залууг өрөвдлөө л дөө гээд Клайд дуугүй болов. 

	Шорт Клайдын үгийг анхаарч талархсан байдалтай сонсож байсан учир одоо түүнийг түрүүнийхээсээ илүү их итгэмтгий харж байлаа. Шорт гайхсан боловч түүнд тус хүргэх завшаан тохиолдсонд маш их баярлажээ. 

	— Хоёр сар болсон гэв үү? 

	— Тийм. 

	— Таны хэлсэн тэр эм тус болсонгүй юу? 

	— Үгүй. 

	— Тэр хүүхэн тэр эмийг хоёр сар уусан юм уу? 

	— Тийм. 

	— Тэгвэл үнэхээр муу хэрэг байна даа. Тэр хүүхний хэрэг бүтэх болов уу даа. Эрхэм Грифитс минь би бас Ликургт ирээд тийм их удаагүй байгаа шүү дээ. Би энэ дэлгүүрийг худалдаж аваад, дөнгөж бүтэн хагас жил болж байна. Үнэндээ би Гловерсвилд байсан сан бол... гэж Шорт хэлээд, бас Клайд шиг иймэрхүү юмыг дэлгэрэнгүй ярих нь зохистой юу даа гэж эргэлзсэн мэтээр агшин зуур дуугүй болсон боловч хэдэн мөчийн дараагаар: — Тэгээд энд ч гэсэн өөр ямар хотод ч гэсэн үүнийг бүтээнэ гэдэг тийм ч хялбархан хэрэг биш гэдгийг та мэднэ. Докторууд хэл аманд орохоосоо ямагт айдаг. Үнэндээ нэг бүсгүй энд эмчид очсон гэж би сонссон. Тэр эмч хэдхэн мод газар суудаг. Гэвч очсон бүсгүй нь баян айлын хүүхэн, аваачсан залуу нь алдартай хүн юм гэнэ билээ. Энэ эмч танихгүй хүнд тус болох эсэхийг бүү мэд. Юу ч гэсэн ийм явдал байнга гарч байдаг болохоор та ч туршаад үзэж болох биз. Харин та тэр ажилчнаа докторт очуулах юм бол намайг зааж өгсөн тухай битгий ярь гэж хэлээрэй. Намайг танихгүй хүн энд байхгүй учир би ийм хэрэгт нэр холбогдохыг хүсэхгүй байна. Хэрэв ямар нэг хэл ам гарах юм бол бүр ч тус алга гэв. Клайд ч баярлан:

	— Тэгэлгүй яах вэ! Тэр залуу үүнийг ойлгоно. Хэний ч нэрийг бүү гаргаарай гэж би түүнд хэлнэ гэж хариулаад, өврөөсөө дэвтэр харандаа гаргаж, энэ чухал мэдээг мартахгүйн тулд эмчийн нэр, хаягийг бичиж авав. Клайдыг санаа амарсан байдалтай сүүрс алдахад нь үнэхээр тийм ажилчин байгаа юм болов уу даа, харин Клайд өөрөө гайтай орооцолдчихоод яваа юм биш биз? Юу боллоо гээд л Клайд ямар нэг залуу ажилчны төлөө санаа тавих бил ээ? дээ гэж Шорт дотроо боджээ. Гэлээ ч гэсэн Шорт Клайдад тус хүргэх дуртай байсны зэрэгцээгээр хэрэв Клайд хожим хэзээ нэг цагт энэ тухай ярих юм бол бүх Ликургийн хэмжээгээр яггүй хов жив гарна байх даа гэж боджээ. Үгүй хэрэв Клайд өөрөө л ямар нэг бүсгүйг хөөдөж орхиогүй бол ийм хэрэгт тэгэхдээ бас ажилчны төлөө оролцоно гэдэг тэнэг хэрэг болно гэж Шорт бодов. Нэг л итгэхгүй байв. Шорт ингэж бодсон боловч докторын овог нэрийг бас нэг дахин давтаж, тэднийд хаагуур яаж очих, ямар буудал дээр буухыг яг таг хэлж өгөхийг хичээн байшингийн дүрс байдлыг дэлгэрэнгүй зааж өгчээ. Клайд хэрэгтэй мэдээгээ олж аваад, баярласнаа хэлж явав. Худалдаачин түүний хойноос хөгжилтэй бөгөөд бага зэрэг хардаж сэжиглэсэн байдалтай харж хоцров. Энэ баян залуучууд уу, сүрхий улс аа даа! Энэ залуу надаас ийм юм асууж ирдэг нь хачин юм. Түүнд тал танил, найз нөхөд маш олон байна. 

	Энэ талаар хэн нэг нь түүнд надаас арай дээр тус хүргэж болмоор юм даа. Эсвэл Клайд чухам үүнийг тал танилууддаа мэдэгдэхээс айж байгаа байж болно. Өөрөө ямар нэг хүнийг хөөдөж орхисон байж ч болно. Аягүй бол тэр залуу бүсгүй Финчлийг ч хөөдчихсөн байж болно. Яаж ч магадгүй! Тэднийг хамт явахыг би олон дахин харсан, тэгээд тэр хүүхэн бол тун саваагүй хүүхэн юм! Үгүй ер нь энэ бас... гэж Шорт боджээ. 

	
XXXVII БҮЛЭГ

	Ингэж явж олсон мэдээ нь уг байдлыг зарим нэг талаар л хөнгөвчилсөн төдий болжээ. Клайд Роберта хоёр энэ асуудлыг эцэс болгон шийдвэрлэхээс нааш үнэхээр санаа амарч чадахгүй байлаа. Клайд эмчийн тодорхой хаяг, нэр усыг мэдэж авмагц, нэн даруй Робертагийнд очиж, түүнд тусалж болох доктор олсноо хэлжээ. Одоо Робертаг зориг оруулж ганцаарыг нь очуулах бас нэг хялбар бус ажил тулгарч ирэв. Роберта Клайдыг бүрэн хаацайлж, эмчид их өрөвдүүлж чадахуйц аргаар хамаг байдгаа тэр эмчид ярих ёстой юм. Тэгвэл тэр эмч тун яльгүй үнээр эмчилж өгөх болно. Гэтэл анх Клайдын бодож байснаар Роберта эсэргүүцэхийн оронд харин зөвшөөрөхөд бэлэн байлаа. Зул сарын баяраас хойш Клайдын гаргасан ааш зан Робертаг их дургүйцүүлсэн учир Роберта маш их мэгдэрч, энэ гай хөөнөөс л мултарч дараа нь ямар их хүнд бэрх байлаа ч гэсэн хамаагүй зам шулуудахыг бодож байжээ. 

	Клайд Робертад дургүй болж, түүнээс салж ангижрахыг хүсэх болсон тухай Роберта мэдсэн цагаасаа хойш түүнийг биедээ хүчээр нааж байх гэж ер бодохгүй болжээ. Гэмгүй яваг. Роберта ганцаараа ч амьдарч чадна. Үнэхээр энэ гай хөөнөөс л салбал Роберта ганцаараа ч амьдарч чадах юм. Гэвч Роберта ингэж бодоод амьдралынхаа азтай сайхан үеийг нэгэнт эргэлт буцалтгүй өнгөрсөн гэдгийг ухамсарлахдаа, нүүрээ гараараа дарж, өөрийн эрхгүй гоожих нулимсыг арчин арчин суух болжээ. Ийм болж төгсөнө гэж тэр огт санаагүй билээ... 

	Клайдыг Шортынд очоод, мөн тэр оройдоо хэрэг явдлаа бүтээсэн гэж их ханагар орж ирэхэд нь Роберта түүний яриаг их анхааралтай сонсоод:

	— Энэ хүн хаана байдгийг чи бүр нарийн сайн мэдэж авав уу, Клайд аа? Галт тэргээр яваад хүрчхэж болох юм уу, эсвэл бас явган явах хэрэгтэй юм уу? гэж л асуужээ. Энэ айл Гловерсвилиэс холгүй, чухамдаа дүүрэг хот нь юм, харин тэр эмч станцаас дөрвөн мод газар суудаг гэж Клайдыг хэлэхэд;

	— Тэр эмч гэртээ оройн цагаар л байдаг юм уу, эсвэл бид өдөр очих хэрэгтэй юм уу? бол орой л очвол зүгээр сэн. Тэгвэл ямар нэг хүн биднийг олж үзэхгүй гэж хэлэв. Доктор оройн цагаар хүлээн авдгийг Клайд Шортоос сонссон учир энэ талаар хүүхнийг тайтгаруулав. 

	— Тэр эмч залуу юм уу, хөгшин юм уу гэдгийг чи мэдээгүй биз? Хэрэв хөгшин бол бас надад арай дээр байх байсан. Би залуу докторуудад дургүй. Манай гэрт ямагт хөгшин доктор ирдэг байсан. Надад тийм хөгшин доктортой ярихад амар байх байсан гэж Роберта хэлэв. Хөгшин залуу алин болохыг Клайд мэдсэнгүй. Үүнийг Шортоос асуух гэж санаанд нь ороогүй боловч Робертаг тайтгаруулахын тулд энэ нь дунд хэрийн насны доктор гэнэ билээ гэж тааж хэлсэн нь яг таарч орхижээ. 

	Маргааш орой нь тэр хоёр Фонда тийш хуучин заншлаараа салгуу замаар очиж, тэнд өөр тэргэнд шилжин суув. Хэрэгтэй буудал дээрээ ч ирэв. Тэд вагоноос гараад, хөр цасанд дарагдсан өвлийн тэгшхэн замаар явцгаав. Энэ замаар явахад хөлд хөнгөн байх бөгөөд тэд урьдын адил нялганахаа больсон учир одоо түргэн явжээ. Саяхан тэд ийм хүнгүй газар хүрч ирсэн бол Клайд алхаагаа татаж, Робертаг тэвэрч, цаг уурын тухай фабрик дээрх ажлын тухай, эрхэм Лигетийн тухай, авга ахынхаа тухай, шинэ киноны тухай, хоёулаа тийм тийм газар очиж, тийм тийм юм хийвэл сайхан байх тухай элдэв жорын юм хөгжөөнтэй ярих байсандаа гэж Роберта бодож явлаа... Гэтэл одоо... чухам одоо л Роберта түүнийг үнэнч бөгөөд түшигтэй байхыг хэзээ хэзээнээс илүү шаардах цаг ирээд байна шүү дээ! Гэвч Клайд Робертаг ганцаараа хоцрохдоо айх болов уу, яваад өгөх болов уу, хамгийн бага үнээр эмнэж туслуулахын тулд хэрэгтэй цагт зохих үгээ хэлж  чадах болов уу гэж түгшин бодож явсан бөгөөд үүнийг Роберта мэдэж явжээ. 

	— За Берта минь ямар байна? Зүгээр үү? Чи айхгүй биз? Хэрэггүй шүү! Чи ийм юм хийж үзсэн эмч дээр очиж яваагаа сана. Би үүнийг яв цав мэдсэн юм. Чи өөртөө гай учирсан гэж хэл. Гүйцэх нь тэр. Чи найз нөхөдгүй, очих хүнгүй учир хэрэв тэр эмчийг аргалж туслахгүй бол яахаа ч мэдэхгүй байна гэж хэл ямар нэг хүнд хэлье ч гэсэн тал танилууд чинь бариад өгчих учир чи хэнд ч хэлж чадахгүй гэдгээ хэл, мэдэв үү? Хэрэв намайг хэн гэдэг хүн, хаана байдаг юм бэ гэж асуувал нэг залуу байж байгаад л явчихсан гэж хэл... хэний ч нэр бүү гарга. Явчихсан, хаашаа ч явсныг мэдэхгүй гэж л хэл, мэдэв үү? Хэрэв тэр хүн яагаад над дээр ирсэн гэж асуувал нэг залуу бүсгүйд тусалсан тухай сонссон, тэр хүүхэн надад хэлсэн юм гэж хэл. Тэгээд чи бага цалин хөлс авдаг гэж хэл. Эс тэгвэл цаадах чинь миний хүч хүрэхгүй тийм их мөнгө шаардах болно. Чи хэдэн сарын дотор цувуулж төлөх юм уу, эсвэл ямар нэг иймэрхүү аргаар төлөх гэж хэлээрэй гэв. 

	Клайд, Робертад энэ бүгдийг давж, амжилт олоход чухал хэрэгтэй хүч зориг оруулахыг хичээж маш их сандарсан учир түүний бүх зөвлөгөө заавар огт дэмий байгааг олж харсангүй. Клайд хамаагүй хөндийрөөд, Робертад зөвлөгөө өгөх нь хялбар хэрэг бөгөөд Роберта энэ бүгдийг ганцаараа давж туулах ёстой болж гэдгийг хүүхэн мэдэж байлаа. Тэгэхдээ бас Клайд хүүхний төлөө зовохоосоо илүү, өөрийнхөө төлөө зовниж байгаа нь илт байлаа. 

	Клайдаас бага зардал гаргаж, түүнийг их зовоохгүйгээр энэ хүүхэн өөрөө л аргаа олог! гэсэн байдалтай байв. Гэлээ ч гэсэн Роберта одоо хүртэл Клайдад сэтгэлтэй байв. Роберта Клайдын цонхигор царай, нарийхан хуруу, сайхан сэтгэлд нь дуртай ажээ. Робертад даалгаж байгаа зүйлийг хийх зориг самбаа Клайдад өөрт нь ч байхгүйг энэ хүүхэн мэдэж байсан мөртөө түүнд уурлаж туньсангүй. Клайд намайг ямар байдалтай байх тухай зөвлөж байгаа боловч би түүний зөвлөгөөг төдий л их дагахгүй дээ гэж л хүүхэн дотроо бодож байв. Хүүхэн өөрийгөө хаягдсан хүн мэтээр хэлэхийг огт зөвшөөрөхгүй юм. Энэ бол ичгүүртэй, хэтэрхий хэцүү хэрэг. Харин энэ хүүхэн нөхөртэй боловч их ядуу учир одоогоор үр хүүхэд тэжээх аргагүй гэж хэлэх юм. Клайд Скенектедид эмийн худалдаачинд ингэж хэлснийг хүүхэн мэдсэн байлаа. 

	Робертагийн санаа ямар их зовж байгааг Клайд мэдэх юм гэж үү? Тэр ч байтугай Клайд энэ бүгдийг Робертад хөнгөвчилж өгөхийн тулд хамт ч явах гэхгүй байгаа шүү дээ. Гэвч Роберта ямар нэг хүний дэмжлэг хүсдэг дан ганц эмэгтэй хүний хүсэл эрмэлзэлд автагдан, Клайд тийш эргэж хараад, түүний гараас барьж, яг зогсов. Роберта Клайдад тэврүүлж, эрхэлж, айх юмгүй цөм зүгээр гэж хэлүүлэхийг хүсжээ... Энэ гэнэтийн хөдлөлд хуучин Клайдад сэтгэлтэй байсан явдал нь нөлөөлсөн аж. Клайд Робертад дургүй болсон боловч гараа мулталж аваад, хүүхнийг урамшуулахын тулд л түүнийг тэвэрчээ. 

	— За Берта минь зоригтой байж үз! Ингэж байж болохгүй. Одоо энд нэгэнт ирчихээд, чиний зориг хүрэхгүй гэж үү? 

	Ороод л очих хэрэгтэй. Тэгвэл аймшигтай юм юу ч байхгүй. Би баталж байна. Чи үүднийх нь шатан дээр гараад л хонхыг нь дар. Эмчийг юм уу өөр ямар нэг хүн гарч ирэхэд нь чи доктортой ганцаараа л уулзана гэж хэл, мэдэв үү? Тэгвэл эмч нууц хэрэгтэй яваа юм гэдгийг ойлгоно. Чамд ч хялбар байх болно гэж Клайд хэлэв. Клайд иймэрхүү зөвлөгөө өгсөөр л байх бөгөөд энэ үед Роберта Клайдыг үнэхээр эелдэг зан гаргахгүй байгааг хараад, найдваргүй байдалтай болсноо тодорхой ойлгож, хамаг хүчээ шавхан:

	— За яах вэ, чи намайг эндээ хүлээж бай. Хол битгий яваарай, мэдэв үү? Би тун хурдан эргээд ирж магадгүй гэж хэлэв. Тэгээд хүүхэн хаалганы зүг яаран явж, цааш нь үүдэнд хүрэх замаар оров. Хүүхнийг хонх дарахад, доктор өөрөө үүдээ нээв. Шорт Клайд хоёрын санасныг бодвол энэ эмч гадаад үзэмжээрээ ч, зан байдлаараа ч маш их төлөв томоотой, ердийн нэг хөдөөгийн эмч байлаа. Энэ хүн хэрсүү, болгоомжтой, нэлээд ёсорхуу, тэр ч байтугай ихээхэн шүтлэгтэй хүн юм. Энэ хүн өөрийгөө зарим талаар либерал гэж үздэг боловч нэлээд зэгсэн либерал хүн үүнийг олон зүйл дээр хязгаарлагдмал, гөжүүн үзэлтэй хүн гэж хэлэх байсан биз ээ. Эргэн тойрны олонх хүний мулгуу тэнэг байдал нь энэ хүнийг өөрийгөө боловсролтой хүн гэж үзэх бололцоотой болгожээ. Энэ хүн хөшингө байдал, уналт болон эрүүл чийрэг, эрчимтэй байдал, хуучныг баримтлах үзэл, их амжилт зэргийн аль алины элдэв дээдийн илрэлтэй үргэлж тулгарч явахдаа, бодит байдалд хуучин үзлээ цохигдоход бэлэн байгаа тийм үед ч бодит байдалд оролцохгүй нь дээр гэж бодоод үйл явдлын явцыг бурхан тэнгэр буюу чөтгөр тамын хүч л шийдвэрлэг гэж суудаг авай. Энэ бол намхан нуруутай өргөн цээжтэй, бөв бөөрөнхий толгойтой бөгөөд нүдэнд дулаахан, гуалиг царайтай сэргэлэн бор нүдтэй, бас аятайхан инээмсэглэдэг хүн юм. Түүний үс нь богино бөгөөд зарим нь цайсан дух нь хөдөөгийн хүний жирийн гоёл болсон зүйлээр халхлагджээ. Булцгар бөгөөд гуалиг хуруу бүхий гараа унжуулан зогсоно. Энэ нь тавин найм орчим настай хүн. Энэ хүн эхнэртэй гурван хүүхэдтэй бөгөөд том хүү нь эцгийнхээ практикийг өв залгамжлан авахаар бэлтгэж, анагаах ухаан судалж байгаа ажээ. 

	Эмч жирийн байдлаар төхөөрсөн эв хав муутайхан өрөөнд Робертаг оруулаад, жаахан хүлээж байна уу гэж гуйжээ. Эмч яг энэ үеэр хоолоо идэж дуусах гэж байсан юм. Удалгүй эмч бас л жирийн байдлаар төхөөрсөн жижиг өрөөний үүдээр гарч ирэв. Энд бичгийн ширээ, хоёр сандал, номын шүүгээ, анагаах ухааны багаж хэрэгсэл бүхий ширээ байв. Цаана нь анагаах ухааны янз бүрийн хэрэгсэл бүхий бас нэг жижиг өрөө байгаа бололтой. Эмч Робертаг тасалгаанд оруулаад, сандал дээр суу гэв. Түүний бууралтсан үс, ихэмсэг, хэвлүүн байдал, нүдээ онийлгодог хачин заншил энэ бүгд нь Робертаг багагүй айлгажээ. Гэвч энэ эмч Робертад түүний санаж байсантай адил тийм аягүй муухай сэтгэгдэл огтхон ч төрүүлсэнгүй. Юу ч болсон энэ нь хөгшин бөгөөд эелдэг биш ч гэсэн ухаалаг, хэрсүү хүн байлаа. Тэгээд тэр эмч урьд нь Робертатай уулзаж байсан бил үү, үгүй бил үү гэсэн мэт сонирхон харж байгаад дараа нь:

	— За танилцъя! Би танд ямар ч тус хүргэж болох байна? гэж хэлэв. Эмч нам дуугаар зориг оруулам ярих бөгөөд үүнд нь Роберта тун их баярлажээ. Гэвч Роберта одоо энд аймшигтай зүйлийн тухай үнэнээ хэлэх болно гэж айсан учир хөдлөхгүй, дуугүй суусаар байв. Роберта эхлээд докторыг харж, дараа нь доошоо хараад цүнхнийхээ оосрыг галзуу юм шиг имэрч эхлэв. 

	— Би... гэж Роберта сандрангуй, сүрхий ярьж эхэлсэн бөгөөд түүний нүүр царай, дуу хоолой нь түүний сэтгэлийн чармайлтыг илчилж байв. — Би... би... үгүй би танд юу гэж хэлэхээ мэдэхгүй байна. Би наашаа ирж явахдаа хэлж чадна гэж бодсон боловч одоо... одоо би таныг хараад,.. гэж хүүхэн хэлээд, дуугүй болж босох гэсэн мэт хөдлөн гэнэт: — Бурхан минь энэ чинь ямар их аюултай юм бэ! Би тун их тэвдэж байна гэж дуу алдав. 

	— За, за хөөрхий минь битгий сандар гэж эмч эелдэгхэн бөгөөд зориг оруулан хэлэв. Царайлаг бөгөөд төлөв зантай энэ бүсгүй эмчийн сэтгэлд таалагджээ. Тэгээд ийм үзтэл даруу зантай томоотой хашир хүүхэн яагаад ингэж бачимдсаныг эмч мэдэж ядан, бага зэрэг гайхсан бөгөөд тэр мөртөө «одоо би таныг хараад» гэж хэлсэн энэ хүүхэд зантай үг эмчийг их зугаацуулжээ. 

	— Ингэхлээр та хүрч ирээд, «намайг харсан байна» гэтэл би таныг юугаар ингэж их айлгасан байдаг бил ээ? Би ердөө л нэг хөдөөгийн эмч хүн, тэгээд би үнэндээ таны санаж байгаатай адил тийм аймшигтай хүн биш шүү! Та надад бүрэн итгэж өөрийнхөө тухай бодсон бүхнээ ярьж болно. Танд айх юм юу ч алга. Хэрэв би танд тус хүргэж чадах юм байвал тус хүргэе гэж эмч хэлэв. 

	Энэ хүн үнэхээр гайхамшигтай сайн хүн юм. Гэвч ийм хүндтэй, томоотой, лав хатуу чанд хүн болохоороо... намайг яах гэж ирснээ хэлэхээр аягүйцэн гайхах байх даа. Тэгвэл яадаг бил ээ? Надад ямар нэг аргаар тус болох болов уу? Хэрэв тус болох юм бол мөнгийг нь яаж төлөх бил ээ? гэж Роберта бодож байв. Энэ бол тун ноцтой асуудал шүү дээ. Клайд юм уу эсвэл түүний дотнын ямар нэг хүн энд төлөөнөөс нь ярьж өгч болдог ч болоосой доо! Гэлээ ч гэсэн тэр хүүхэн нэгэнт энд ирснээс хойш ярих ёстой юм. Одоо тэр хүүхэн ухарч болохгүй. Роберта дахин сандрангуй хөдөлж, хүрмийнхээ том товчийг хуруугаараа бухимдан имэрч байснаа:

	— Тэгэхээр энэ... энэ бол таны бодож байгаагаас шал өөр зүйл. Би... би... гэж түгдрэв. Тэгээд Робертагийн нүүр нэг улайж, нэг цонхийж, цааш ярих чадал нь тасраад, дахин дуугүй болов. Түүний сандарсан бүрэг зан цэвэр цагаан дух, тунгалаг нүд, даруу зан, намба төрх, хувцас, хунарын төв байдал нь эмчийг хүний бие эрхтэнтэй холбоо бүхий асуудал дээр хэтэрхий гэнэн буюу эсвэл туршлагагүй байдлын эмзэг илрэлтэй тулгарсан хэрэг болж байна гэж бодоход хүргэжээ. Энэ бол юм үзээгүй залуу хүнд маш олонт тохиолддог зүйл юм. 

	Эхлээд эмч өөр ямар нэг зүйлийг тааварлаж чадахгүй учир огт айж эмээж, эргэлзэж түгдрэхгүй бүх зүйлийг ярьж болно гэж хэлж заншсан үгээ хэлэхийг завджээ. Гэвч Роберта тун их гуалиг байсан бөгөөд Робертагийн бодол нь бараг илэрсэн учир өөр нэг санаа төрсөн бөгөөд эмч ташаарлаа гэж боджээ. Эцсийн бүлэгт энэ нь залуучуудын дунд заншил болсон зохисгүй явдлын нэг байж ч болох юм. Энд хууль бусаар хэлхээ холбоо байгуулсны уршиг байгаа бололтой! Энэ хүүхэн залуу, эрүүл гуалиг юм. Гэхдээ ийм явдал ямагт гадагшаа илрэн гардаг. Энэ нь яг даруу зантай төлөв томоотой бүсгүйчүүдэд тохиолдох нь ховор бус байдаг. Тэгээд энэ нь хэзээ ямагт эмч хүнийг зовних, зохисгүй байдалд ороход хүргэдэг ажээ. Энэ эмч түгжигдмэл, даруу зан чанар тэдний зиндааныхны баримталдаг үзэл зэрэг олон янзын шалтгааны улмаас болж иймэрхүү явдалтай хутгалдахыг дургүйцдэг байжээ. Энэ бол хууль бус, аюултай зүйл бөгөөд бараг үнэ мөнгө төлдөггүйн дээр бас орон нутгийн олон нийт үүнийг хатуу чанд буруушаадаг юм. Тэгээд бас анхандаа байгалийн шаардлагыг ийм амархан дагаж орхиод, дараа нь үүнтэй холбогдсон үүргээ биелүүлэхээс мөн тийм амархан няцаж, гэрлэхийг ч хүсдэггүй, хүүхэдтэй болохыг ч хүсдэггүй энэ муусайн хархүү, хүүхнүүд түүний өөрийнх нь дургүйг хүргэдэг байжээ. Энэ эмч сүүлийн арван жилийн дотор ёс журам зөрчиж, хөнгөн хийсвэр сэтгэлийнхээ үр уршгаас ангижрах өөр арга замгүй болсон нэлээд хэдэн бүсгүйд (энэ нь хэрэв түүний дотнын сайн танил айлын бүсгүй буюу эсвэл шашны үзлийн үүднээс аргагүй тусалмаар, эсвэл сайн сайхан айл аймгийн хүний журмаар туслах ёстой тийм бүсгүй байсан бол) тусалж байсан боловч ийм тал танил бус бусад бүх хүнийг аврахын эсрэг байдаг байжээ. Энэ бол хэтэрхий аюултай зүйл юм. Иймэрхүү явдал дээр энэ эмч гол төлөв нэн даруй заавал гэрлэх хэрэгтэй гэж зөвлөдөг байв. Хэрэв бузар явдал үйлдсэн гэмтэй хүн нь оргож зайлсан учир ингэж гэрлэх бололцоогүй болсон байвал энэ эмч уг хэрэгт оролцохоос эрс шууд татгалздаг байжээ. Иймэрхүү явдалд оролцох юм бол докторт их аюултай юм. Энэ нь зан суртал олон нийтийн үзлийн үүднээс муухай зүйл төдий биш, харин бас гэмт хэрэг юм. Ийм дээрээс одоо энэ эмч Робертаг ноцтой бөгөөд хүйтнээр харж байлаа. Хэрхэвч уярч, энэ явдалд оролцож болохгүй гэж эмч боджээ. 

	Өөртөө ч тус болох, тэр хүүхнийг ч тайвшруулах, улмаар хоёулаа энэ төвөгтэй яриаг амар жимэр төгсгөх бололцоотой болохын тулд энэ эмч хар ширэн хавтастай тэмдэглэлийн дэвтрээ авч, нээгээд:

	— За танд ямар зовлон учирсны учрыг олъё. Таны нэр хэн бил ээ? гэв. 

	— Рут Говард, Говард бүсгүй гэж Роберта Клайдын зааж өгсөн нэрийг арай чамай хэлэв. Эмч энэ хүүхнийг нөхөртэй гэдгийг нь мэдээд, санаа нь амарч сүүрс алдав. Гэтэл яагаад ингэж их уйлдаг бил ээ? Ямар шалтгаанаар энэ нөхөртэй суусан залуу хүүхэн ингэж их айж сандардаг бил ээ? 

	— Танай нөхрийн нэр хэн гэдэг вэ? гэж эмч асуув. Хариулахад амархан (энэ асуудал ч Робертаг сандаргасан бөгөөд Роберта) «Гифорд» гэж арай чамай хэлэв (энэ нь түүний ахын нь нэр юм.) 

	— Та энд суудаг биз дээ? 

	— Фондад суудаг. 

	— Мөн мөн. Та хэдтэй вэ? 

	— Хорин хоёртой

	— Нөхөртэй суугаад удаж байна уу? 

	Түүний зовлон шаналгаатай холбоо бүхий энэ асуулт ч түүнийг дахин тэвдүүлэв. 

	— Уучлаарай... тийм ээ... гурван сар болж байна. 

	Доктор Глен бас дахин эргэлзсэн боловч түүнийгээ мэдэгдсэнгүй. Хүүхэн хариулахдаа тээнэгэлзэхэд нь эмч гайхаж байв. Яагаад ийм хулчгар байгаа юм? Энэ нь шударга эмэгтэй мөн гэж үү, анхны минь сэжиглэж байсан зүйл зөв юм биш үү? гэж эмч дахин боджээ. 

	— Тэгээд Говард бүсгүй та юу гэх гэсэн юм? Та цөмийг надад шууд ярьж болно. Би өдрөөс өдөрт элдэв дээдийн юм сонсож сурсан хүн. Хүний зовлон зүдүүрийг сонсох явдал миний үүрэг юм. 

	Би... гэж Роберта дахин сандарч эхлэв. Энэ аюултай зүйлийг хэлэх гэхэд хоолой нь бачимдаад, хэл нь бараг хөшиж орхив. Роберта хүрмийнхээ товчийг имэрсээр таг доошоо харж суулаа: — Манай нөхөр мөнгө хөрөнгөгүй хүн... зардлаа аргацаахын тулд би ажилладаг боловч бидний цалин даанч бага... (ингэж ичгүүртэй худал хэлсэндээ Роберта өөрөө өөрийгөө гайхаж байв.) 

	Роберта худал хэлэх явдлыг хэзээ ямагт үзэн яддаг байжээ. Тэгээд... бид одоо хүүхэд тэжээж... чадмааргүй байгаа юм... ийм хурдан... тэгээд... 

	Роберта дуугүй болов. Түүний хоолой нь зангирч, цааш нь ингэж худал хэлэх чадалгүй болжээ. Доктор энэ хүүхний санааг ойлголоо гэж бодов. Энэ хүүхэн үнэхээр саяхан нөхөртэй суусан бөгөөд хүүхэд нь түүний нөхөрт хэтэрхий тээр болуузай гэж айжээ. Доктор ямар нэг хууль бус эмнэлэг хийх гэж бодоогүй боловч амьдралын замд дөнгөж ороод байгаа залуу эр эм хоёрт хэтэрхий ширүүн загнахыг хүсээгүй учир тэр хүүхнийг нэлээд их өрөвдсөн байдалтай харж байлаа. Энэ нь хоёр залуугийн илэрхий байгаа хүнд байдал энд ирсэн хүүхний зохистой даруу зан байдал нь докторын сэтгэлийг уяруулжээ. 

	Энэ бүгд нь тун гунигтай хэрэг юм. Манай үед залуу хүмүүст ялангуяа эхний үеэр хүнд бэрх байдаг билээ. Үнэндээ тэдний эд материалын байдал нь хүнд байгаа юм. Энэ бол бараг бүх залуучуудын тавилан болсон зүйл юм. Гэлээ гэсэн ч жирэмсэн байдлыг хүчээр зогсоох, бурхны заяасан амьдралын хэвийн явцад оролцох явдал бол сайндаа л зүй бус үл бүтэх хэрэг мөн учир доктор аль болохоор ийм явдалд оролцохыг хүсдэггүй байжээ. Тэгэхдээ бас залуу эрүүл хүмүүс ядуу боловч эр эм бололцохдоо юу хийж байгаагаа мэддэг билээ. Тэд наад зах нь нөхөр нь ажил хийж чадах бөгөөд ингэхлээр яаж хийж аргацааж чадах юм. Доктор сандал дээрээ эгцэлж суугаад, маш тайван, догь байдлаар:

	— Говард бүсгүй таны хэлэх гэсэн зүйлийг би ойлгох шиг боллоо. Гэвч таны бодож байгаа зүйл ямар их ноцтой, аюултай болохыг та тийм ч их тодорхой төсөөлөхгүй байх шиг байна гэж хэлснээ: Гэтэл та ямар учраас чухам над дээр ирсэн бил ээ? гэж гэнэт асуув. (Тойргийн дотор түүний хийж байсан хуучин практикийн тухай нэр хүндэд нь хор хүргэж болох цуу үг дэгдэж байгаа юм биш биз гэж доктор санажээ) 

	Түүний асууж байгаа дууны өнгө, нүүр царайны байдал нь айж болгоомжилсон буюу аягүй иймэрхүү практик хийдэг гэж хэн ямар нэг хүн бодсон болов уу гэж зэвүүцсэн байдалтай байсан учир Роберта тээнэгэлзэхэд хүргэв. Клайдын зөвлөсөн ёсоор Роберта энэ эмчийн нэрийг сонссон бөгөөд түүнийг ямар нэг бүсгүй нааш нь явуулсан мэтээр хариулах юм бол аюултай болох юм гэдгийг Роберта мэджээ. Түүнийг ямар нэг хүн нааш нь явуулсан гэж хэлэхгүй байх нь дээр бололтой. Доктор уурлаж, үүнийг эмчийн нэр хүндийг доромжилсон хэрэг гэж үзэж болно... Энэ удаа тэр хүүхний төрөлхийн хэрсүү байдал нь тус болсон учир:

	— Би таны хажуугаар өнгөрөхдөө таны хаягийг нэг бус удаа үзсэн бөгөөд таныг сайн доктор гэж олон хүнээс дуулсан юм гэж хариулав. Докторын сэжиг арилсан учир:

	— Нэгдүгээрт надаас таны хүсэж байгаа зүйлийн тухай би танд зөвлөгөө өгөх боломж алга. Та үүнийг чухал гэж үзэж байгааг би үнэндээ ойлгож байна. Таны нөхөр та хоёр хоёулаа маш залуу учир эд материалаар бүрэн хангалттай биш байгаа биз дээ. Хүүхэд төрөх юм бол таны амьдралыг маш бэрхшээлтэй болгоно гэж та нар айж байна, тэгэх нь ч эргэлзээгүй юм. Гэвч эр эм бололцох явдал бол ариун хэрэг бөгөөд хүүхэд бол хараал зүхэл биш, харин адислал юм гэдгийг та нарт хэлж өгөх ёстой. Та нар гурван сарын өмнө шүтээний урьд залбирч зогсохдоо одоогийн энэ нөхцөл байдал тохиолдож болохыг ойлгож байсан шүү дээ. Эр эм бололцож байгаа залуучууд цөм үүнийг ойлгодог байх гэж би бодож байна. 

	Хэрэв шүтээнд мөргөсөн бол хаанаас ингэх вэ дээ! гэж Роберта гунигтай бодож суув. Манай үед их олон гэр бүлийн ийм арга хэрэглэдгийг би мэддэг бөгөөд үүнд их харамсдаг даа. 

	Сэтгэл нь зовохгүйгээр мэс заслын тусламжаар хариуцлагаас зайлсхийхийг хичээдэг хүмүүс байдаг боловч энэ нь маш аюултай, зүй бус, тэгэхдээ бас ёс суртахуун, анагаах ухааны аль алины үүднээс авч үзэхэд тун ч буруу зүйл юм. Говард бүсгүй минь. Олон эмэгтэй эх болохоос зайлсхийхийг хичээхдээ, энэ мэс заслаас болж үхдэг. Түүнээс гадна ийм эмчилгээ бүтэлтэй болсон ч, бүтэлгүй болсон ч түүний хийсэн эмч шоронд орох аюултай юм. Энэ бүгдийг та мэддэг байх гэж би бодож байна. Юу ч болсон би хувьдаа аль ч үзлийн үүднээс ийм эмчилгээ хийхийг эрс тэс эсэргүүцдэг юм. Үүнийг хийж болох ганцхан болзол гэвэл ийм арга хийхгүйгээр эхийн амийг аварч болохгүй тийм явдал юм. Би өөр юуг ч зөвшөөрдөггүй анагаах ухаан эхийн амийг ингэж аврахыг харин зөвшөөрдөг юм. Гэвч таны хувьд бол иймэрхүү үндэс байхгүй гэж би итгэж байна. Та бол эрүүл чийрэг эмэгтэй шиг байна. Таны хувьд эх болох явдал хүнд бэрх биш юм. 

	Харин мөнгөний бэрхшээлийн хувьд бол хүүхэд төрмөгц та нар аргалж чадна гэж бод. Таны хар хүн цахилгаан техникч гэсэн биз дээ? гэв. 

	— Тийм ээ, гэж Роберта бухимдан хариулаад, энэ баяр баясгалант ятгалгаас айж гутарч суув. 

	— За тэр, энэ бол нэлээд ашигтай мэргэжил шүү дээ. Цахилгаан техникч нар цөм багагүй цалин авдаг. Тэгээд хэрэв та олигтойхон эргэцүүлж бодох юм бол мөн л таны адил амьдрах эрх бүхий хүний амийг устгах гэж таны бодож байгаа тэр зүйл ямар их ноцтой болохыг өөрөө төсөөлөх болно... гэж профессор хэлээд, энэ хэлсэн зүйлийнхээ утгыг хүүхний ухамсарт гүнзгий нэвтрүүлэхийн тулд хэсэг дуугүй болсноо: — Тэгээд та энэ асуудлыг хар хүнтэйгээ хамт тун сайн ярилцах биз гэдэгт би итгэж байна. Тэгэхдээ бас та нар хүүхэдтэй болсон цагт тэр хүүхэд чинь та нарыг зарим талаар зовоосныхоо ачийг ханатал хариулах болно гэж эмч дипломат маягаар, бараг эцэг ёсны дуугаар хэлээд: — Харин энэ тухай танай хар хүн чинь мэдэж байгаа юм уу? Эсвэл та өөрийгөө ч, нөхрийгөө ч илүү чирэгдэл, бэрхшээлээс аврахын тулд өөрөө л ингэж яваа юм уу? гэж гэнэт сонирхон асуув. Эмч Робертагийн бухимдан айсныг байтугай, эмэгтэй хүний эдийн засгийн бодол санааг ч илрүүллээ гэж бодоод, хүүхнийг инээмсэглэн бараг хөгжөөнтэй харав. Хэрэв тийм бол энэ хүүхний санал сэтгэлийг амархан засаж болно гэж эмч боджээ. 

	Гэтэл Роберта эмчийн юу хэлэх гэж байгааг ойлгоод, бас дахин худал хэлэхэд хор ч үгүй, ашиг ч үгүй юм гэж бодоод:

	— Манай хар хүн мэдэж байгаа юм гэж түргэн хариулав. 

	— Аа тийм үү гэж доктор хэлээд, өөрийнхөө тааврыг буруу болсонд бага зэрэг гуньсан боловч хүүхэн нөхөр хоёрыг засах гэж хатуу шийдээд: — Та хоёр цаашид ямар нэг арга хэмжээ авахаасаа өмнө цөмийг сайтар эргэцүүлэн бодох ёстой. Залуу хүн анх удаа ийм байдалтай болмогцоо ямагт үүний ганцхан муу талыг олж хардаг боловч дандаа л заавал тийм муу байх ёсгүй гэдгийг би мэдэж байна! Манай эхнэр бид хоёр анхныхаа хүүхдийг олдоход мөн л ингэж бодож байснаа би санаж байна. Гэтэл цөм зүгээр сайн болж өнгөрсөн. Тэгээд хэрэв та одоо үүнийг амгалан тайван авч хэлэлцэх юм бол өөр талаар нь ойлгох болно гэдэгт би итгэж байна. Хожим нь бас та нар гэмшиж санаа зовнихгүй байх болно. 

	Эмч залуу эмэгтэйн сэтгэлийг уужруулж, тэр хүүхний шийдсэн санааг устгаж чадсан гэж итгээд дуугүй болов. Энэ бол ерийн авхаалжтай эхнэр бөгөөд одоо өөрийнхөө зүтгэхгүй, төлөвлөгөөнөөсөө татгалзаад явах болно гэж эмч боджээ. Гэтэл энэ хүүхэн түүний хэлсэн үгийг баяртай зөвшөөрөх буюу түүний бодсон ёсоор зүгээр л босоод гарч явахын оронд түүнийг, айж нулимс гүйлгэнэсэн том нүдээрээ хараад, цурхиртал уйлав. Эмчийн хэлсэн үгний нөлөөгөөр Робертагийн байдлын тухай нийтэд дэлгэрсэн хэвийн төсөөлөл хүүхний ухамсарт ер бусын тодорхой байдлаар сэргэж ирэв. Роберта энэ тухай юм бодохгүй юм сан гэж ямагт хичээж байсан ажээ. Ерийн нөхцөлд, хэрэв Роберта үнэн хэрэг дээрээ нөхөртэй суусан байсан бол чухам эмчийн зөвлөгөөг дагах байсан билээ. Гэтэл одоо Роберта арга замгүй болсон бөгөөд адаглахад энэ хүн түүнийг хүнд байдлаас гарахад нь туслахгүй юм байна гэдгээ мэдмэгцээ үхтлээ айж сандарчээ. Роберта хуруугаа нэг салаавчилж, нэг салгаж өвдөг нь чичирч, зовсондоо царай нь хувирчээ. 

	— Доктор минь та намайг ойлгохгүй байна. Доктор минь та намайг мэдэхгүй байна гэж Роберта дуу алдаад: — Би ямар ч хамаагүй аргаар үүнээс ангижрах ёстой. Ангижрах ёстой! Би танд худлаа хэлсэн! Би нөхөр байхгүй. Надад нөхөр байхгүй. Миний байдал ямар байгааг та мэдэхгүй байна! Би гэр оронтой, эхтэй, эцэгтэй шүү! Би танд тайлбарлаж чадахгүй байна! Та мэдэхгүй... Гэвч би үүнээс ангижрах ёстой, ёстой, ёстой! гэж хэлээд Роберта онгод нь орсон мэт тал бүр тийшээ найгаж байв. 

	Ингэж цөхрөн гэнэт бухимдсан явдлыг доктор Глен гайхаж, сэтгэл нь хөдөлжээ. Гэвч түүний анхны таавар нь зөв байсан бөгөөд Роберта түүнд худлаа хэлсэн учир энэ хэрэгт хэрхэвч оролцохгүй гэж бодоод хатуу чанд тэр ч байтугай сэтгэлгүй байх гэж боджээ. 

	— Тэгвэл, та нөхөргүй юм уу? гэж доктор хатуу чанд асуув. 

	Роберта хариу үг хэлэхийн оронд толгой сэгсрээд, уйлсаар байв. Доктор Глен түүний бүх хүнд байдлыг ойлгоод, босож ирэв. Түүний догдолж болгоомжилж, өрөвдөж үймэрч байгаа нь ил байлаа. Доктор уйлж байгаа Робертаг дуугүй харж байв. 

	— Энэ бас тун их гунигтай хэрэг байна. Би таныг өрөвдөж байна гэж доктор хэлсэн боловч ямар нэг болгоомжгүй үг хэлэхээс айхдаа, тэр дороо дуугүй болов. Дараа нь: — Уйлаад хэрэггүй ингээд тус болохгүй шүү дээ гэж зөөлөн бөгөөд тээнэгэлзсэн байдалтай хэлэв. Тэгээд доктор энэ хэрэгт оролцохгүй гэж урьдынхаа адилаар хатуу шийдээд, дахин дуугүй болов. Гэвч доктор үнэн учрыг мэдэхийг хүссэн учир дахин асууж эхлэв. 

	— Тэгээд таныг хөөдсөн тэр залуу чинь хаана байгаа юм. Энд байгаа юм уу гэв. 

	Роберта ичиж, цөхөрснөөсөө болоод одоогоор нэг ч үг хэлж чадсангүй зөвхөн толгой свгсрэв. 

	— Гэтэл тэр хүн таны байдлыг мэдсэн юм байгаа биз дээ? 

	— Мэдсэн гэж Роберта аяархан хариулав. 

	— Тэр хүн тантай суухыг хүсэхгүй байгаа юм уу? 

	— Тэр хүн явчихсан. 

	— Мөн мөн, ойлгож байна. Энэ үл бүтэх залуучуул уу. Тэгээд түүний хаашаа явсныг та мэдэхгүй юм уу? 

	— Үгүй гэж Роберта хэнэггүй худал хэлэв. 

	— Тэр хүн таныг хаяад удаж байна уу? 

	— Долоо хоног орчим болж байна гэж Роберта бас дахин худал хэлэв. 

	— Тэгээд тэр хүн одоо хаана байгааг та мэдэхгүй юм уу? 

	— Үгүй. 

	— Та бие муутай болоод, удаж байна уу? 

	— Хоёр долоо хоног гаруй болж байна гэж Роберта хэлээд, уйлагнав. 

	— Урьд нь таны бие ямагт зүгээр байдаг байсан уу? 

	— Зүгээр байдаг байсан. 

	— За яах вэ, нэгдүгээрт... гэж доктор одоо урьдынхаасаа арай зөөлөн, эелдэг ярьж эхлэв. Эмч өөртөө аюул, бэрхшээл хоёроос өөр юу ч олохгүй энэ хэрэгт оролцохоос татгалзах аятайхан шалтаг хайж байгаа бололтой: — Нэгдүгээрт энэ нь таны бодож байгаатай адил тийм ч их ноцтой хэрэг биш байж болно. Таны тун их айж эмээснийг би мэдэж байна. Гэвч эмэгтэйчүүдэд оройтох, хаагдах явдал ховор биш тохиолддог шүү дээ. Юу ч болсон тусгай шинжилгээ хийлгэхгүйгээр үүнд лавтай итгэж болохгүй. Дахин хоёр долоо хоног хүлээвэл дээр байна. 

	Зүгээр болчхож ч юу магад. Зүгээр болчих юм гэхэд гайхах юм огт алга. Та дэндүү адгуу бухимдуу хүн шиг байна. Бухимдах юм бол иймэрхүү байдлаар оройтоход олонтоо хүргэдэг. Хэрэв миний зөвлөгөөг сонсохыг хүсвэл юу ч болсон одоогоор ямар нэг арга хэмжээ авах хэрэггүй. Гэртээ хариад нэг тийш болтол нь хүлээж бай. Тэгэхээс нааш ямар нэг арга хэмжээ авах гэсний хэрэг огт байхгүй гэв. 

	— Үгүй би үрлэн эм уусан. Гэтэл тэр эм огт тус болсонгүй гэж Роберта гомдолтой хэлэв. 

	— Ямар эм? гэж доктор сонирхон асуугаад. Робертаг тайлбарлахад нь: — Тэр эм үү! Хэрэв та үнэхээр жирэмсэн болсон бол тэр эм танд жинхэнэ тус хүргэж бараг чадахгүй биз. Гэвч би таныг хэрэгтэй гэж дахин зөвлөх байна. Хоёр долоо хоногийн дараа бүр тодорхой болох бөгөөд тэр үед та арга хэмжээ авахад цаг хангалттай байх болно. Гэхдээ л таныг энэ бодлоо орхи гэж шууд зөвлөх байна. 

	Байгалийн жам ёсыг зөрчих явдал бол том алдаа мөн гэж үзэж байна. Та хүүхэдтэй болохоор шийдээд, түүнийхээ төлөө санаа тавивал арай дээр байх. Тэгэх юм бол хүн алсан бас нэг шинэ нүгэл таны санааг зовоохгүй байх болно гэв. 

	Эмч үнэн үг хэлж байгаагаа мэдээд хатуу чанд, ихэмсэг байдлаар ярив: Гэвч Роберта эмчийн мэдэхгүй байгаа тэр аймшигтай зүйл бодож тарчлахдаа, урьдын адил цөхрөн эмгэнэж;

	— Доктор минь би чадахгүй! Чадахгүй гэдгээ би танд хэлэх байна! Чадахгүй!.. Та мэдэхгүй байна... Би үүнээс ангижирч чадахгүй юм бол яахаа ч мэдэхгүй байна! Мэдэхгүй байна гэж дуу алдав. 

	Роберта толгой сэгсэрч, гараа базлан, хойшоо урагшаа ганхаж сууна. Түүний хэр зэрэг айж эмээснийг доктор Глен үзээд хөнгөн хийсвэрээс болж ийм айхавтар байдалд орсонд нь өрөвдөж байжээ. Гэвч Глен мэргэжлийн хүн болохоороо, өөртөө зөвхөн ганц хэл ам л удаж болох энэ явдалд хөндий цэрвүү хандсан учраас эрс тэс хэлсэн нь:

	— Үнэхээр таныг Говард гэдэг юм бол Говард (гээд эмч дуугүй болсноо)... бүсгүй минь би иймэрхүү төрлийн эмчилгээ хийхийг ч, бүсгүйчүүд, залуучууд хөнгөн хийсвэрээсээ болж операц шаардах байдалд хүрдгийг ч аль алиныг нь эрс тэс эсэргүүцэх байна. Эмч хүн арван жил шоронд орж суухыг хүсээгүй бол иймэрхүү явдалд оролцож болохгүй. Би энэ хуулийг шударга хууль гэж үзэж байна. Танд таны байдал ямар их хүнд байгааг би мэдэж байна. Гэвч ийм байдалд орсон бүсгүй дахин зан суртахуун, хууль ёсыг тоомсорлохгүй байхаа боливол нэгэнт ийм байдалд орсон бүсгүйд дуртай туслах хүмүүс олдоно гэдэгт та итгэх хэрэгтэй. 

	Ингэхлээр миний танд өгч чадах шилдэг сайн зөвлөгөө бол таныг одоо ч, хожим ч ямар нэг арга хэмжээ битгий ав гэсэн зөвлөгөө байна. Гэртээ хариад, эцэг эхдээ бүх үнэнээ хэл. Ингэвэл арай дээр гэж би танд баталж байна. Энэ нь таны одоо бодож байгаатай адил тийм хүнд бэрх зүйл биш бөгөөд таны бодсонтой адил тийм муухай ажил биш. Хэрэв таны бие муу гэдэг нь үнэн юм бол хүний амины тухай асуудал юм гэдгийг битгий мартаарай. Та нэгэнт үүссэн амийг устгах гэж байна. Энэ талаар би танд тусалж чадахгүй. Үнэхээр чадахгүй. Мэргэжлийнхээ зан сурталд ноцгүй ханддаг эмч нар байдгийг би мэдэж байна. Гэвч би бол тийм эмч биш бөгөөд тийм эмч болохыг зөвшөөрөхгүй. Би тун их... тун их харамсаж байна! Ингэхлээр та гэртээ эргэж хариад, эцэг эхдээ цөмийг хэл гэж л би танд хэлж чадах байна. Энэ нь одоо маш хүнд бэрх зүйл мэт санагдах боловч эцэстээ танд хөнгөн хялбар болно. 

	Хэрэв хүсвэл эцэг эх чинь надтай ирж ярилцаг. Энэ бол ертөнцийн хамгийн их аймшигтай гай хөө бас ч биш гэдгийг би тэдэнд итгүүлж өгөхийг хичээе. Харин таны гуйж байгаа зүйлийг хийж... Би тун харамсаж байгаа боловч түүнийг хийж өгч чадахгүй. Би сэтгэл түвдэхгүй байна гэжээ. Эмч дуугүй болоод хүүхнийг өрөвдөхийн зэрэгцээгээр эрс шууд, хатуу шийдмэг харж байлаа. Роберта ч бүх горьдлогоо гэнэт баларсан явдалд догдлон донсолж, энэ эмчийн тухай Клайдын ярианд хууртан төөрөлдсөнөөр барахгүй, өөрөө ч зорьсондоо хүрч, энэ докторын сэтгэлийг уяруулж чадаагүйгээ мэдээд, үүдний зүг салганан явав. Роберта ирээдүйгээ бодож дахин айж гутрав. Доктор эелдэг бөгөөд өрөвдсөн байдалтайгаар үүдээ хаалаа. Роберта гудамжинд гарч, харанхуйн дунд ороод арчаагүй байдлаар мод налж зогслоо. Түүний бие, сэтгэлийн хамаг хүчин чадал тасарчээ. Доктор түүнд тусалсангүй! Тусалсангүй! Одоо яадаг бил ээ? 

	
XXXVIII БҮЛЭГ

	Доктор татгалзсан явдал анхандаа Роберта, Клайд хоёрын аль алиныг донсолгон догдлуулж, айлган эмээл гэжээ. Ингэхлээр одоо бутач хүүхэд төрж, Робертагийн нэр хугарч, Клайд илчлэгдэн мөхөх болов. Өөр арга зам огт алга бололтой... Гэвч дараа нь, үгүйдээ л Клайдын хувьд хүнд дарамт бага багаар өндийн иржээ. Эцсийн бүлэгт докторын бодож байгаа ёсоор уг байдал тийм ч муу биш байж болох юм (Роберта дөнгөж сэхээ ормогцоо докторын хэлснийг цөмийг нь Клайдад ярьсан аж). Робертаг ташаарч байж магадгүй гэж эмийн худалдаач ч, Шорт ч, доктор ч, хэлсэн учир үнэхээр ташаарсан байж бүрэн болох хэрэг гэж боджээ. Энэ бодол Робертаг тайтгаруулаагүй боловч Клайдад муугаар нөлөөлж байв. Клайд юуны өмнө ямар нэг арга олж чадахгүй ингэхлээр зайлшгүй илчлэгдэх болно гэж зав зайгүй айснаас болж нэг ёсоор гөлөрч орхижээ. Тэгээд Клайд цөхрөлтгүй тэмцэхийн оронд юу ч хийхгүй удааширч суув. Түүний зан төлөв нь ер ийм юм. 

	Клайд ингэж дэмий суухад эцэстээ эмгэнэлт явдалд хүрч болно гэдгийг тодорхой төсөөлж байсан боловч өөртөө аюул занал учруулахгүйгээр хэнтэй уулзах вэ гэж дахин эрж сурвалжлахыг маш их төвөгшөөжээ. Доктор Робертаг явуулчихсан, Шортын зөвлөгөө ямар ч тус болоогүй шүү дээ! Ингээд бас хоёр долоо хоног өнгөрсөн боловч Клайд одоо хэнээс тусламж гуйх билээ гэж тархиа гашилтал бодоод, дэмий сууж байлаа. Энэ тухай асуухад маш бэрхтэй. Ердөө бололцоогүй юм. Тэгээд хэнээс ч асуух вэ дээ? Хэнээс асуух вэ? Энэ бүгдэд цаг хугацаа хэрэгтэй. Гэтэл өдөр хоног өнгөрсөөр л байв. Хэрэв Робертад эмнэлгийн тусламж үзүүлэхгүй юм бол цаашдаа юу хийх, бие биеэсээ юу шаардах тухай эргэцүүлэн бодох цаг Роберта, Клайд хоёрын аль алинд хангалттай байсан юм. 

	Роберта үг хэлэхгүй ч гэсэн царай зүсээрээ болон ажил дээрээ байгаа зан байдлаараа Клайдыг улам улам яаруулж байв. Роберта энэ тэмцэлд хаягдах ёсгүй, хаягдаж ч болохгүй гэж хатуу шийджээ. Нөгөө талаар Роберта Клайдын юу ч хийхгүй байгааг үзсээр байв. Клайд анхны оролдлого хийснээсээ хойш ямар арга хэмжээ яаж авахаа огт мэдэхгүй байлаа. Клайдад найз нөхөд байгаагүй учир өөрийнхөө бэрхшээлийг ямар нэг хүнд тохиолдсон явдал болгож аль нэг хүнтэй ярилцах дашрамаар л хэрэгтэй мэдээгээ олж авахыг горьдож байжээ. Бас үүний зэрэгцээгээр Сондрагийн амьдарч байгаа тэр орчин Клайдын хувьд дэмий, хийсвэр зүйл байсан хэдий боловч урьдын адил Клайдыг шохоорхуулж байв. Орой үдэш бүтэн сайн өдөр Клайдыг энд тэндээс урих бөгөөд Робертагийн байдал санал сэтгэл явж гүйцэж байгааг харгалзахгүйгээр Клайд тэр урилгаар явдаг байлаа. Айлчилж яваа цагт аймшигтай муухай сүйрэлд орох гэж байгаагаа мартаж болох юм. Клайд Робертад тус болж чаддаг ч болоосой доо! Чаддаг сан ч болоосой! Гэтэл яаж тус болох бил ээ? Мөнгө ч байхгүй, найз нөхөд ч байхгүй эр эмийн явдлын нууцын тухай мэдээ авч болох нууцгай хүмүүс, жишээ нь «Грин Дэвидсон» буудлын зарлагууд шиг хүмүүс буюу эмнэлгийн ойр дотно таних хүн ч байхгүй юм. Үнэндээ Клайд Ретерерт захиа бичсэн боловч тэр нь Флоридад шилжээд уг захиа нь хараахан хүрч чадаагүй яваа учир хариу ирсэнгүй. 

	Энд Клайдын сайн таньдаг хүн бүхэн нэг бол фабриктай холбоотой, үгүй бол дээд язгууртантай холбоотой байлаа. Нэг талаар энэ нь хэтэрхий туршлагагүй, аюултай хүмүүс, нөгөө талаар хэтэрхий хүнийрхүү, бас аюултай хүмүүс байв. Клайд тэдний хэн нэгэнтэй нь ч тийм их итгэж, нууцаа хадгална гэж найдахаар ойр дотно байгаагүй аж. 

	Гэвч ямар нэг арга хэмжээ авах хэрэгтэй байлаа. Клайд урсгал даган амгалан тайван хөвж явж болохгүй шүү дээ! 

	Бас Роберта ч түүнд удтал дэмий суух бололцоо олгохгүй юм. Түүний байдал нь удахгүй хүн бүрд ил болоход хүрнэ шүү дээ. Заримдаа Клайд үнэхээр шаналан тарчилж, усанд живж байгаа хүн өвс шүүрэн авахын адил элдэв дээдийн их төлөв худал үгэнд хууртаж байжээ. Жишээ нь фабрик дээр нэг мастер өөрийнхөө тасгийн нэг ажилчин эмэгтэйг «зовлонд учирч» түүнийг халагд гэж хэлсэн тухай санамсаргүй дурсан ярихад нь Клайд тийм хүүхэн хэрэв хүүхэд гаргахыг хүсэхгүй бол ямар арга хийж болно гэж та санаж байна вэ? гэж тэр дор нь мастераас асуужээ. Гэтэл Клайдтай өөртэй нь адил мөн тийм туршлагагүй тэр хүн, хэрэв хүүхэн таарах тохирох эмчийг таньдаг бол лав эмч дээр очих байсан, эсвэл «уг явдлыг туйлд нь хүргэхгүй байсан биз» гэж л хэлжээ. 

	Ингээд Клайд юу ч олж долоосонгүй. Өөр нэг удаа үсчний газар нутгийн сонинд нийтэлсэн нэг явдлын тухай яриа гарчээ. Нэг бүсгүй өөртэйгөө сууна гээд амаа буцсан нэг этгээдийг шүүхэд мэдүүлсэн аж. «Тэр бүсгүй ямар нэг шалтгаангүй байсан бол тэр хүнтэй заргалдахгүй байх байсан юм» гэж нэг хүн хэлэв. Клайд энэ тохиолдлыг ашиглаж:

	— Тэр хүүхэн цаад хүндээ дургүй юм бол өөр ямар нэг аргаар мултарч тэр хүнтэйгээ суухгүй байж болохгүй юм уу? гэж асуужээ. 

	— Үгүй энэ чинь ялангуяа манай энд таны бодож байгаатай адил тийм амархан бүтэх хэрэг биш гэж цэцэн үсчин хэлээд, — Нэгдүгээрт энэ бол хуулийн эсрэг зүй юм. Тэгээд бас өчнөөн төчнөөн их мөнгө хэрэгтэй... Харин мөнгөгүй бол ганц ч алхам ахихгүй гэдгийг та өөрөө мэднэ гэжээ. Үсчин хайчаа хажигнуулах бөгөөд харин бодолдоо автагдсан Клайд үүнийг маш үнэн үг гэж бодож байв. Хэрэв Клайд мөнгөтэй сэн бол ядахдаа хэдэн зуун доллартой сан бол Робертаг ятгаж, хаа нэг газар ганцаарыг нь явуулж, мэс заслын эмчилгээ хийлгүүлж болох ч байсан юм бил үү хэн мэдэх вэ дээ. 

	Клайд ямар нэг эмч олох хэрэгтэй гэж өдөр бүр бодож явжээ. Бас Роберта ч оролдох хэрэгтэй гэж бодож байв. Хэрэв Клайдыг ингэж даамжраад байвал Роберта цаашид түүнд найдаж болохгүй. Ийм сүрхий аюултай зүйлээр хэн ч гэсэн тоглоом хийх юм уу, эсвэл эвлэрч болохгүй билээ. Ингэвэл Робертаг муухай цөсгүй мэхэлсэн хэрэг болно. Энэ нь Робертад ч, Клайдад өөрт нь ч ямар их аюултай болохыг Клайд мэдэхгүй байгаа бололтой. Клайд анхандаа тусална гэж хатуу амласан учир хэрэв Робертад туслахгүй бол Роберта энэ зайлшгүй тулгарсан сүйрлийг ганцаараа давж гарна гэж найдсаны гарз болох юм. Хэзээ ч үгүй, хэзээ ч үгүй, хэзээ ч үгүй! Клайд бол эр хүн, тэгээд бас муу биш байр байдалтайн дээр энэ аймшигт урхинд Клайд биш, харин Роберта орсон учир Клайдад амар байгаа ба Роберта ганцаараа үүнээс мултрах чадалгүй байгаа юм. Докторын хэлсэн хоёр долоо хоног, бас дээр нь хоёр өдөр өнгөрсөн бөгөөд Роберта өөрийнхөө тааварлаж сэжиглэсэн зүйл үнэнтэй болсныг бүрмөсөн итгэж мэджээ. Тэгээд Роберта өгүүлж баршгүй гомдол цөхрөлөө Клайдад аль болох аргаар харуулах гэж хичээснээр үл барам гурав дахь өдөр нь Гловерсвиль дэх докторын анх удаа татгалзсаныг харгалзахгүйгээр өнөө орой түүнд дахин очихоор шийдлээ гэж Клайдад бичжээ. Түүнд тусламж тун ч их хэрэгтэй байв! Клайдыг хамт явалцаж өгөхгүй юу гэж Роберта асуужээ. Энэ орой Клайдыг Сондра хүлээж байсан боловч өөрөө ямар ч арга хэмжээ аваагүй учир хамт явахыг нэн даруй зөвшөөрчээ. 

	Энэ нь бусад бүх зүйлээс чухал юм гэж Клайд мэдсэн байна. Клайд ажилтай гэж шалтаг заагаад, Сондрагаас уучлал гуйх болно. Ингээд хоёр дахь удаагаа явцгаажээ. Замдаа чухам Клайд ямар учраас ямар ч арга хэмжээ авахгүй байгаад байгаа юм гэдгийг тайлбарлах, биеэ дааж арга хэмжээ авахаар шийдсэн сайн хүүхэн гэж Робертаг долигонуулах гэсэн урт удаан үр ашиггүй цэмцгэр яриа ярьжээ. Гэтэл доктор дахин татгалзав. Роберта түүнийг цаг шахам хүлээж байгаад, дараа нь өөрийнхөө байдлыг өөрчлөөгүй тухай, өөрөө үхтлээ ийж байгаа тухай түүнд ярьжээ. Эмч түүний хэлсэн үгийг сонссон боловч үнэндээ түүний гуйсан зүйлийг бүтээж өгч чадах байсан атлаа нэг ч нүүр өгсөнгүй. Энэ бол түүний зан суртал, мухар заншлын эсрэг зүйл байлаа. Тэгээд Роберта дахин хоосон буцаж ирсэн бөгөөд зайлшгүй тулгарсан гай хөө, үүнтэй уялдан гарах аюул, зовлон бүхнийг бодон шаналж тарчилсан учир уйлж ч чадахгүй болжээ. Клайд ч гэсэн дахин ингэж амжилтгүй болсныг сонсоод, Робертаг ямар нэг зүйлээр тайтгаруулах гэж ч оролдсонгүй, дуугүй болж, сэтгэл түгшин хар буужээ. Клайд юу гэж хэлэхээ мэдэхгүй байсан бөгөөд одоо нийгмийн буюу эд материалын шалтгааны эрхээр өөрөө биелүүлж үл чадах зүйлээ шаардуузай гэж юуны өмнө Робертагаас их айж байлаа. Гэвч Роберта буцах замдаа бараг юу ч ярьсангүй. Роберта хөдлөхгүй суугаад, өөрийнхөө огт арчаагүй байдлын тухай, өөрийнхөө байдлыг цаг ирэх тутам улам аюултай болж байгаа тухай бодон, цонхоороо харж, толгой өвдлөө гэж хэлээд, юу ч ярихгүй явжээ. Роберта ганцаараа хоцорч, цааш нь яахыгаа бодож шийдэхийг хүсэж ямар нэг юм хийх ёстой. Үүнийгээ ч мэдэж байлаа. Гэтэл юу хийх вэ? Яаж хийх вэ? Роберта юу хийж болох вэ, яаж үүнээс ангижрах вэ? Роберта өөрийгөө хөөгдөн мухардаж, үхэх сэхэхээ үзэлцэн тэмцэлдэхэд хүрсэн араатантай адил болсон гэж боджээ. Роберта үүнээс ангижрах гэж бүтэх бүтэхгүй буюу ер нь үл биелэх өчнөөн төчнөөн арга зам бодож байсан боловч тухай бүрдээ үнэхээр биелж болох, ганцхан зохистой, горьдлоготой зүйл мэтээр өөртөө санагдсан нэг зүйлд л эргэж буусаар байв. Энэ нь эр эм бололцох явдал юм. Яагаад Клайд түүнтэй сууж болохгүй байх вэ? Роберта хүсэх зориг, үзэл санааныхаа эсрэг түүний төлөө хохирол үзээгүй юм гэж үү? Клайд өөрөө л зүтгээд байсан шүү дээ. Эцсийн бүлэгт Клайд Робертаг тоохгүй байхаар хэн юм бэ? Үнэхээр нэлээд хэдийнээс ялангуяа энэ гай хөө тохиолдсон цагаас хойш Клайд үүнээс болж, Сондра болон Грифитсийхэнтэй холбоо бүхий хүсэл мөрөөдөл, төлөвлөгөөгөө балрах вий гэж айхдаа, тун хачин зан гаргаж байсан учир Роберта түүнийг ойлгохгүй байж чадсангүй. 

	Түүний дурлал нь хоосон дурлал бөгөөд Робертагийн төлөө биш, харин Клайдад өөрт нь хор болуузай гэж айхдаа л Робертагийн байдалд санаа нь зовниж байжээ. Энэ нь их төлөв Робертаг айлгаж байсан боловч заримдаа бас зэвүүцүүлдэг байлаа. Роберта ийм хүнд байдалд орсон учир ердийн нөхцөлд бол санахын ч аргагүй тийм зүйлийг тэр ч байтугай өөр арга зам байхгүй бол эр эм бололцох явдлыг ч шаардах эрхтэй юм гэдэг дүгнэлт хааяа хийх болжээ. Яагаад ч болохгүй байх бил ээ? Робертагийн амьдрал Клайдын амьдралтай адил бас тийм үнэтэй юм биш гэж үү? Бас Клайд өөрийнхөө амьдралыг Робертагийн амьдралтай сайн дураараа холбоогүй юм гэж үү? Тийм учраас одоо Клайд Робертад туслаг. Хэрэв тусалж чадахгүй юм бол Робертаг аварч чадмаар ганцхан арга болох сүүлчийн энэ хохирлыг хүлээг. Эцсийн бүлэгт Клайдын сонирхоод байгаа энэ бүх язгууртан хүмүүс чинь хэн юм бэ? Тэднийг Клайд сонирхож байгаа юм гээд л энэ хүнд бэрх үед Робертаг биеэ, ирээдүйгээ, сайн нэрээ гарзад гэж шаардаж яаж болох юм бэ! Тэд Клайдад үнэндээ Робертагаас арай бага тус хүргэсэн байх аа. 

	Клайд, Робертагаас шалгааж байгаад хүслээ хангасан бөгөөд харин одоо түүнээс уйдсан учраас л ийм хүнд цагт орхих гэж байгаа юм гэж үү? Эцсийн бүлэгт Клайдын хүндэтгэж байгаа хүмүүс ямар ч байлаа гэсэн тэд Робертагийн аргагүйдэхдээ шаардаж байгаа зүйлийг зөвшөөрч үзэхгүй юм гэж үү? Роберта энэ тухай ялангуяа доктор Гленийд хоёр дахь удаагаа амжилтгүй айлчилснаас хойш тун их эргэцүүлэн боджээ. Зарим үед санаа нь их зовсны улмаас Робертагийн царай гэнэт ер бусын их гөжүүд, шийдмэг байдалтай болдог байв. Роберта шүд зууж мэрийнэ. 

	Асуудлыг нэгэнт шийдлээ. Клайд Робертатай суух ёстой. Өөр арга зам байхгүй юм бол Роберта түүнд тулгах болно. Роберта тулгах ёстой! Ёстой! Роберта гэр оронтой, эхтэй хүн шүү дээ. Грейс Марр, Ньютоныхон, Робертаг таньдаг хүн бүхэн юу гэж бодох вэ? Түүний бүх ураг төрөл, эцэг, ах дүү нарт ямар муухай аюул ичгүүр, зовлон учрах вэ! Арга алга, арга алга! Ингэх ёсгүй, ингэж ч болохгүй. Роберта, Клайдын хувьд түүний ирээдүйн тухай найдлага нь хэчнээн их үнэтэй цайтайг мэдсээр байж, зүтгээд байх нь хэцүү л юм. Гэвч яая гэх вэ, өөрөөр Роберта яах вэ? Ийм дээрээс маргааш нь Клайд шинэ зурвас хүлээж авсан бөгөөд тэр зурваст Клайдыг орой манайд очих хэрэгтэй гэж дурдсан байхад нь тун их гайхжээ (Учир нь урьд орой нь тэр хоёр хамт өнгөрүүлсэн ажээ) Роберта, Клайдтай ярилцах хэрэгтэй. Зурвасын доторх үг нь нэг л эгдүүн бөгөөд шаардсан чанартай байв. 

	Урьд нь Робертагаас Клайдад ирсэн зурвасуудад тиймэрхүү юм ер байдаггүй байжээ. Хэрэв энэ шинэ санал сэтгэлийг замхруулж хаяхгүй бол надад хөнөөлтэй болоход тун хялбархан юм гэж Клайд шууд түгшин боджээ. Тэгээд Клайд сайхан зантай дүр үзүүлж, тэднийд очихыг зөвшөөрөв. Тэгээд тэднийд очиж, түүний бодол санаа буюу гомдол саналыг сонсох юм. Клайд нэлээд орой болсон хойно Робертагийнд очсон чинь хүүхэн маш их амгалан тайван байдалтай байв. Энэ сарын турш энэ хүүхэн ер тийм тайван байж үзээгүй юм. Ийм байхад нь Клайд нэлээд гайхав. Клайд түүнийг уйлж унжиж л байгаа байх гэж санасан юм. Гэтэл Роберта нэлээд эвлэрэнгүй санал сэтгэлтэй байв. Түүний төрөлхийн сэргэлэн авхаалж нь одоо ч түгшүүртэй юм бодож, аврах арга зам хайхад нь сэргэн ирж тус болжээ. 

	— За Клайд минь чи өөр доктор олов уу, эсвэл өөр ямар нэг арга олов уу? гэж хүүхэн өөрийнхөө шийдсэн зүйлийг хэлэхийн өмнө асуув. 

	— Берта минь олоогүй байна гэж Клайд урвайж, эцэж ядарсан байдалтай хариулав. Түүний тархи толгой нь туйлдаа хүртэл мансуурч зовсон байв. — Миний чармайж байгааг чи мэдэж байна шүү дээ. Гэвч ийм хэрэгт оролцохоос айдаггүй ямар нэг хүн олно гэдэг чинь золиг шиг бэрхтэй юм. Үнэнээ хэлэхэд би бүрмөсөн мухардчихаад байна. Бид яахыг бүү мэд. Чи л ямар нэг арга бодож олох магадгүй. Хэнд очвол болохыг чи олж сонсоогүй биз дээ? гэв. Клайд бүр эмчийнд анх очоод буцаж явахдаа, Робертаг дүрвэн ирж суусан айлын хүүхнүүдтэй ойр дотно танилцаач ээ гэсэн юм. 

	Тэднээр уламжлан аажимдаа ашигтай мэдээ олж авч болох байсан юм. Гэвч ингэж хөнгөмсөг нөхөрлөх гэхэд Робертагийн зан байдал тохирохгүй учир үүнээс ямар ч үр дүн гарсангүй. 

	Клайд «мухардчихлаа» гэж хэлснээрээ, Робертад түүний зайлшгүй, хойшлуулшгүй арга зам гэж үзсэн тэр зүйлээ хэлэх бололцоо олгожээ. Гэвч Роберта өөрийнхөө шийдвэрийг Клайдад ямраар тусах бол гэж болгоомжилж байсан учир түүнийгээ ямар хэлбэрээр хэлэхээ мэдэхгүй тээнэгэлзэж байв. Роберта толгой сэгсрээд, сүүлд нь үнэхээр бухимдан:

	— За тэгвэл би чамд нэг үг хэлье, Клайд аа, би бүх зүйлийг их бодож үзсэн бөгөөд хэрэв.. хэрэв чи надтай суухгүй л юм бол өөр арга олохгүй байна. Хоёр сар өнгөрөөд байгааг чи өөрөө мэдэж байна. Хэрэв бид одоохон суухгүй юм бол хамаг зүйл илрэх гээд байна, мэдэж байна уу гэв. Роберта өөрийгөө зөвтэй гэж итгэсэн учраас энэ үгээ илт хатуу бат хэлсэн боловч дотроо энэ үгийг Клайд ямраар хүлээж авах бол гэж сэтгэл түгшин хүлээж байлаа. Клайдын нүүр гэнэт гайхаж, зэвүүцэж, тэвдэж, айсан байдалтай болсон бөгөөд энэ царай нүүрний нарийн бэрх хувиралтыг хараад түүнийг шударга бусаар хатуу ширүүн гомдоож дээ гэж л ойлгож болох байв. Клайд Сондратай улам ойртох болсноосоо хойш тун их юм горьдож явсан учир одоо Робертагийн шаардлагыг сонсоод, шууд уруу царайлж, түүний түгшүүртэй хэдий боловч барагцаалбал зөөлөн зан байдал нь солигдож, зэвүүцэх, ийм хүнд бэрх уршгаас эрс тэс мултрах гэсэн хүсэлтэй хольж хутгалдсан айх зовох сэтгэл төрж иржээ. Ингэх юм бол Клайд бүрмөсөн сүйрнэ гэсэн үг. Сондраг алдах, байр байдлаа алдах, Грифитсийнхэнтэй холбоо бүхий нэр төр эрмэлзсэн хүсэл, дэвших гэсэн горьдлого нь нурах, нэг үгээр хэлэхэд хамаг байдгаа алдах гэсэн үг болох юм! Клайд ингэж бодоход аягүй муухай байсны зэрэгцээгээр цаашаа яахаа мэдэхгүй байв. Гэвч Клайд зөвшөөрөхгүй, зөвшөөрөхгүй. Клайд хэзээ ч түүнтэй суухгүй! Хэзээ ч суухгүй! Хэзээ ч суухгүй! Хэзээ ч суухгүй! 

	Гэвч Клайд бага зэрэг дуугүй байсныхаа дараа

	— Ингэх юм бол цөм ямар ч төвөггүй болох учир энэ нь чамд л сайн юм. Гэтэл би яах вэ? Энэ нь одоогийн байдал дээр миний хувьд амаргүй зүйл гэдгийг бүү март. Намайг огт мөнгөгүйг чи мэднэ шүү дээ. Надад байгаа ганц юм нь миний ажил л юм. Тэгээд бас миний хамаатан саднууд одоогоор чиний тухай юу ч огт мэдэхгүй байна. Тэгээд одоо чи бид хоёрыг ийм их удаан цаг холбоотой байсан, ийм хэрэг явдал гарсан, би чамтай нэн даруй суух ёстой болсон гэдэг нь гэнэт илэрвэл, би ер мэдэхгүй байна! Тэд намайг худал хэлсэн гэж үзээд, лав уурлах байх аа. Тэгвэл яана! Тэр ч байтугай тэд намайг хөөж ч болох юм гэж булзааруулан хэлэв. Клайд өөрийнхөө хэлсэн үгийг Робертад аль хэр нөлөөлж байгааг харахын тулд дуугүй болсон боловч сүүлийн үед Клайдыг биеэ өмгөөлж эхэлмэгц л Робертагийн нүүрэнд ямагт тодорч гардаг болсон онцгой итгэмжгүй байдал тодорч байгааг ажиглажээ. Тэгээд Клайд ямар нэг заль мэхээр төгсгөлийг удаашруулах гэж оролдохдоо, залилахыг оролдон булзааруулж:

	— Тэгээд бас би доктор олох горьдлого минь хараахан тасраагүй байна. Одоо хүртэл би тун бүтэлгүй байгаа боловч энэ нь цаашдаа ямар ч хэрэг бүтэхгүй гэсэн үг биш шүү дээ. Бидэнд бас жаахан цаг бий, тийм үү? Юу ч болсон гурван сар болтол нь хүлээж болох юм, ингэхэд аюул ер байхгүй (Клайд Ретерерээс захиа авсан бөгөөд тэр нь ийм мэдээ өгсөн аж) Олбэнид нэг тусалж магадгүй доктор байна гэж би саяхан сонслоо. Би урьдаар тэр хүнтэй уулзаад, дараа нь чамд хэлэх гэсэн юм гэв. 

	Клайд тун итгэмжгүй байдлаар ингэж хэлсэн учир түүнийг цаг хожихын тулд л зүгээр худал хэлж байгааг Роберта ойлгожээ. Олбэнид ямар ч доктор байхгүй. Түүнээс гадна Клайд Робертагийн хэлсэн үгнээс болж санаа нь зовниод ямар нэг аргаар мултрахыг л бодож байгаа нь тун илэрхий байлаа. Клайд Робертатай сууна гэж хэзээ ч амлаагүйг, Роберта мэдэж байв. Үнэндээ Роберта зүтгээд байж болох боловч эцсийн бүлэгт түүнийг ямар нэг талаар албадах бололцоогүй юм. Клайд зүгээр л Ликургээс яваад өгөх болно шүү дээ. Клайд Робертагаас болж ажлаасаа гарч болох тухай нэг ярилцах үед тун их шохоорхож байгаа нөхдөөсөө хагацаад, эхнэр хүүхэдтэй болоход аргагүйдэж хүрэх юм бол яваад өгнө гэдэг нь мэдэгдсэн юм. Роберта ингэж бодоод, болгоомжилж, эрс тэс ярих гэсэн анхныхаа бодлоос няцахад хүрчээ. 

	Гэтэл Клайд Сондрагаар гол болгосон бөгөөд одоо хааш хэрэг болж ирж байгаа тэр саруул сайхан ертөнцийг бодон сэтгэл догдлон донслоод, санаанд нь юм орохгүй болчхоод байгаа Клайд Робертатай амьдрахын тулд энэ бүгдээс няцах ёстой юм гэж үү жижигхэн байшин: хүүхэд: өчүүхэн цалин хөлс авч эхнэр, хүүхэд хоёртой яаж амьдрах билээ гэж зовнин уйтгарлаж амьдрах, тэгээд дахин чөлөөтэй болох ямар ч горьдлогогүй болох гэж үү! Ай бурхан минь: Клайд арай л ухаан алдсангүй. Клайд ингэж болохгүй, Клайд ингэхгүй! 

	Гэвч Клайд нэг л аягүй алдаа хийвэл Роберта ч түүний бүх хүслэнг хялбархан эвдэж хаях юм гэдгийг ойлгожээ. Үүнээс болж Клайд болгоомжлон, тэсвэртэй, зальтай, бодолтой байх нь чухал юм гэдгийг амьдралдаа анх удаа аргагүй ойлгосон аж. Гэвч Клайд дотроо ингэж гүнзгий өөрчлөлт хийснээ ухамсарлан санаандаа ичиж байлаа. 

	— Тийм л дээ Клайд минь, гэвч мухардлаа гэж чи өөрөө хэлсэн шүү дээ гэж Роберта хариулаад: Харин миний хувьд нэг ч өдөр өнжих нь аюултай байна. Бид доктор олж чадахгүй бол яана? Бид эр эм бололцсоны дараа мөдхөн хүүхэд гаргаж болохгүй шүү дээ гэдгийг чи өөрөө ч мэдэж байна. Тэгэх юм бол хамаг зүйл ертөнц даяар ил болох болно. Түүнээс гадна би зөвхөн чиний тухай төдий биш, харин өөрийнхөө тухай бас нялх хүүхдийн тухай бодох ёстой. (хүүхдийн тухай дөнгөж дурсмагц Клайд арзасхийж, толгой дундуураа татуулсан юм шиг далдичив. Роберта ингэхийг нь мэджээ). Нэг бол бид одоо, нэн даруй суух ёстой, үгүй бол би үүнээс ангижрах ёстой, энэ хоёрын л нэг байна. Чи надад доктор олж өгч чадах царай алга, тийм биз дээ. Хэрэв чи надтай суух юм бол авга ах юу гэж бодох бол, яах бол гээд чи тийм их айгаад байгаагаас хойш одоо хоёулаа суучихъя. Тэгэхдээ үүнийгээ одоогоор нууц байлгая гэж Роберта зовнисон байдалтай боловч зөөлөн хэлээд — хэчнээн чадах хугацаагаараа буюу чиний болно гэж бодсон хугацаагаар нууц байлгая гэж ёжтой хэлж, — Тэр завсар би гэртээ хариад, нөхөртэй болсон боловч одоогоор үүнийгээ нууц байлгах хэрэгтэй юм гэж эцэг эхдээ хэлж болох байна. Тэгээд дараа нь нууж байх аргагүй болоход нь хэрэв бид хүсэх юм бол өөрөөр хэлэхэд хэрэв чи авга ахдаа хэлэхийг хүсэхгүй юм бол өөр ямар нэг газар явж болно. Эсвэл бид эр эм бололцоод нэлээд их удаж байна гэж зарлаж болно. Одоо ингэдэг хүн олон байна. Харин цалингийн тухайд бол бид хэзээ ч ажил олж болох юм. Юу ч болсон би хүүхдээ гаргасны дараа шууд ажил олж чадна гэж Роберта, Клайдын нүүр гэнэт хувьсахыг мэдээд хэлжээ. 

	Клайд Робертаг ярьж эхлэхэд орны ирмэг дээр суугаад, түүний юу гэж хэлэхийг бухимдангуй, үл итгэсэн байдалтай сонсож байв. Гэвч түүний эр эм бололцох тухай, ийш тийш явах тухай ярихад нь Клайд босон харайжээ. Клайд тэсэж ядан холхиж байв. Тэгээд Робертаг төгсгөлд нь хүүхдээ гаргасны дараа шууд ажил хийнэ гэж хэлэхэд нь Клайд бараг ухаан жолоогүй айсан байдлаар Робертаг харж байлаа. Үгүй ер үүнтэй сууна гэнэ ээ! Би ингэхэд хүрэх гэж үү! Хэрэв энэ хүүхэн байгаагүй, Клайдад жаахан аз ирэх юм бол Сондратай сууж болох байсан юм. 

	— Үнэндээ ингэх юм бол чамд бүрэн тохирно л доо. Ингээд чиний үйл хэрэг онц сайн бүтэх юм, гэтэл би яах болж байна? Мөн сүрхий еэ, би энд дөнгөж ажиллаж эхлээд гэнэт бүгдийг хаяж явах болох нь уу? Энэ явдлыг цөмөөрөө мэдвэл явахад л хүрнэ дээ.. Тэгвэл би яахаа нэгэнт мэдэхээ байгаад байна. Би ямар ч мэргэжилгүй хүн. Энэ бүгд нь бид хоёрын аль алинд муугаар төгсөж болох байна. Түүнээс гадна намайг гуйсан учраас л авга ах фабрик дээрээ надад ажил өгсөн. Хэрэв одоо би яваад өгвөл авга ах надад дахиад хэзээ ч туслахгүй болно. 

	Клайд сандарснаасаа болоод урьд нь, Робертад эцэг эхийгээ нэлээд чинээлэг хүмүүс мэтээр ярьж байснаа мартсан бөгөөд хэрэв энд байхад сэтгэлдээ таарахгүй бол өрнө зүгт очиж, тэндээс ямар нэг ажил олж хийж чадна гэж байснаа мартжээ. Гэтэл одоо Роберта үүнийг санасан учраас

	— Бид ядахдаа Денверт очиж болохгүй юм гэж үү? Чиний эцэг наад зах нь эхний үед чамд туслахыг хүсэхгүй юм уу гэж асуужээ. Роберта ирээдүйн байдлыг Клайдын бодож байгаатай адил тийм ч муу биш гэж түүнд мэдрүүлэхийг оролдохдоо, тун зөөлөн тэр ч байтугай аргадсан байдалтай хэлжээ. Гэвч энэ бүх явдлын улмаас эцгийн тухай зүгээр л нэг дурссан явдал, чухам эцэг нь тэр хоёрыг гачигдлаас аварна гэж бодсон явдал даанч дэндүү зүйл юм. Энэ нь Клайдын жинхэнэ ямаршуу муу төсөөлдгийг харуулж байлаа. Түүгээр ч барахгүй Роберта энэ талаар тусламж горьдож байгаа байна! Тэгээд тусламж олдохгүй болохоор нь хожим Роберта түүнийг худал хэлсэн гэж зэмлэх ч юм бил үү, хэн мэдэх билээ. Харин эр эм бололцох гэсэн Робертагийн санааг одоо, нэн даруй бут цохих хэрэгтэй гэдэг нь тодорхой байна. Хэзээ ч эр эм бололцохгүй! Гэвч өөртөө аюулгүйгээр Робертагийн энэ санааг яаж няцаах бил ээ? Клайдаас шаардах эрхтэй гэж үзэж байгаа шүү дээ! Клайд Робертатай сууж болохгүй, суухыг ч хүсэхгүй гэж түүнд ямар аргаар ил хөндий хэлэх бил ээ? Тэгээд хэрэв одоохон л ингэж хэлэхгүй бол Роберта эр эм бололцох гэж Клайдыг албадах нь зүй ёсны шударга зүйл гэж бодох болно! Роберта өөрийгөө Клайдын авга ах дээр үеэл дээр нь очих эрхтэй гэж үзээд (Клайд Гилбертийн хүйтэн харцыг харах шиг болов) очиж, түүнийг илчлэх байх! Тэгвэл мөхөх нь тэр! Сүйрэх нь тэр! Сондрагийн тухай, Сондратай холбоотой юм бүхний тухай Клайдын бүх хүслэн эцэс болох нь тэр. 

	Гэвч Клайд:

	— Берта минь би наад зах нь одоохондоо чамтай сууж чадахгүй байна гэж л дөнгөж хэлэв. «Наад зах нь одоохондоо» гэсэн сүүлийн энэ үг нь одоогийн нөхцөл байдалд эр эм бололцох тухай миний энэ санааг эсэргүүцэх зориг түүнд байхгүй гэж Робертаг бодоход шууд хүргэжээ. Гэвч Роберта дөнгөж ингэж бодтол:

	— Тэгээд бас би ийм хурдан эхнэр авахыг хүсэхгүй байна. Энэ нь одоо миний хувьд хэтэрхий хүнд байна. Нэгдүгээрт би хараахан залуу учир надад эхнэр авахад хүрэлцэх мөнгө хөрөнгө байхгүй, дараа нь бас би эндээс явж чадахгүй байна. Би өөр газар бол энд авч байгаа цалингийнхаа талыг ч олохгүй болно. Энэ алба миний хувьд ямар үнэтэй зүйл болохыг чи мэдэхгүй байна. Үнэндээ аавын байдал муу биш боловч тэр чинь авга ахтай адил надад тус болж чадахгүй. Хэрэв чи үүнийг мэддэг сэн бол надаас ийм юм асуухгүй байх байсан сан гэж яаран хэлэв. 

	Клайд дуугүй болов. Түүний царай нь тэвдэн сандарч, айн эмээж, гөжиж эрхэлсэн байдалтай байлаа. Клайд нохойтой анчинд хөөгдсөн араатан амьтантай адил байв. Гэвч Клайд ямар нэг хүүхэнд тачаадан шохоорхсоноос болж огт биш, харин гол төлөв Ликургийн олон нийтийн саналаас л айхдаа (Роберта бол жирийн нэг ажилчин эмэгтэй шүү дээ) ингэж эсэргүүцэж байгаа юм гэж Роберта боджээ. Тэгээд Роберта хорсголоо нууж чадсангүй:

	— Ай тэгэлгүй яах вэ, чамайг ямар учраас эндээс явж чадахгүй байгааг чинь би сайн мэдэж байна! Энэ бол чиний алба ажлаас болж байгаа хэрэг огт биш, чиний байнга очиж байдаг нөхдөөс чинь болж байгаа хэрэг. Би мэдэж байна! Клайд минь чи надад дургүй болсон явдалд л хамаг хэрэг байгаа юм. Чи надаас болж энэ хүмүүсээсээ салахыг хүсэхгүй байна. Үүнд хамаг хэрэг байгааг би мэдэж байна. Чи одоо нэгэнт санахгүй болсон мэт байгаа боловч чи тун саяхан надад маш дуртай байсан шүү дээ гэж дуу алдаад, хацар нь улайж нүд нь гялалзаж байв. Роберта түр зуур дуугүй болж, харин Клайд энэ бүгдийг юугаар төгсөхийг үл ойлгон Робертаг ширтэн харна: — Гэвч чи намайг гаргуунд нь гаргаад хаяж чадахгүй, би тийм байдалд хүрэхгүй, Клайд минь! Би чадахгүй! Чадахгүй гэж чамд хэлж байна! гээд Робертагийн хоолой цангинан зангирч: — Энэ бол миний хувьд даанч чухал зүйл юм. Би ганцаараа яахаа ч мэдэхгүй байна. 

	Надад тусламж горьдох ямар ч хүн алга. Чи л надад туслах ёстой. Би аюулаас л ангижрах ёстой байна. Өөр юм алга. Би ингээд, ганцаараа, хань нөхөргүйгээр тусламж дэмжлэггүйгээр ах дүүдээ очиж чадахгүй гээд Роберта аргадсан ч биш, уурссан ч биш байдалтайгаар харав. Роберта хэлсэн үгээ онцлон тэмдэглэх мэтээр гараа базалж: — Чи хүссэн аргаараа надад тусалж чадахгүй байгаагаас хойш өөрөөр л туслах ёстой болно. 

	Өөр арга алга гэж цөхөрсөн байдалтайгаар хэлээд: — Чи наад зах нь одоо намайг чамгүйгээр аргалах бололцоогүй байгаа цагт намайг хаяж болохгүй. Би чамайг надтай сууж үүрд мөнх амьдраач гэж гуйхгүй гэж Роберта хэлэв. Роберта өөрийнхөө шаардсан зүйлийг ийм байдлаар зөөлрүүлээд, Клайдыг эр эм бололцохыг аль болохоор түргэн зөвшөөрүүлбэл, дараа нь түүний сэтгэл эргэж магадгүй гэж санажээ: —Хэрэв чи хүсвэл дараа нь намайг хаяж болох юм. Энэ бүгдийг шувтарсан хойно чи намайг орхиж болно. Ингэхэд чинь би саад хийж чадахгүй, чадах байлаа ч гэсэн саад хийхийг хүсэхгүй. Харин одоо чи намайг хаяж болохгүй! Болохгүй! Түүнээс гадна би өөртөө ийм явдал тохиолдоосой гэж хүсээгүй. Хэрэв чамаас болоогүй бол ийм явдал хэзээ ч тохиолдохгүй байсан юм. 

	Чи намайг албадаж, чи энд ирж байх гэж зүтгээд байсан шүү дээ. Тэгээд чи одоо миний тухай мэдэгдвэл нөхөд чинь чамайг хавьтуулахгүй болж магадгүй гэж айсандаа л намайг ганцаараа аргалаг гээд хаях гэж байгаа юм биз дээ гэв. Роберта дуугүй болов. Түүний эцэж ядарсан сэтгэл мэдрэл нь энэ тэмцлийн чармайлтыг даасангүй. 

	Тэгээд аяархан бухимдан гиншиж уйлав. Биеэ барих гэж байдаг хүчээрээ оролдож байгаа нь ил байлаа. Тэр хоёр бие биеийнхээ урдаас харж зогсжээ. Клайд юу гэж хариулахаа ч мэдэхгүй, хүүхний өөдөөс гөлрөн харна. Роберта биеэ барих гэж мэрийж байв. Дараа нь арайхийж биеэ бариад:

	— Би одоо хоёр сарын өмнө байснаасаа өөр болсон юм гэж үү? Ямар учраас чиний зан ингэж хувирсан юм бэ? гэдгийг би мэдмээр байна. Ямар шалтгаан байна вэ? Чи зул сарын баяраас өмнө надтай их эелдэгхэн байдаг байсан... Түүнээс илүү их эелдэг байх ч аргагүй байх аа. Чи завтай цаг гарвал ямагт надтай хамт байдаг байсан. Гэтэл одоо би чамайг ирүүлэх гэж тухай бүр гуйж гувших ёстой болсон байна. Яагаад тэр вэ? Хэнээс болоод ингэж байна вэ? Энэ нь өөр хүүхнээс болж байна уу? Би мэдмээр байна. Энэ чинь Сондра Финчли юм уу, Бертина Крэнстон юм уу, эсвэл өөр ямар нэг хүүхэн юм уу гэж Роберта хэлэв. 

	Роберта ингэж хэлэхдээ, Клайдыг сүрхий их ажиглаж байв. Роберта Сондрагийн тухай мэдэх юм бол юу гэж хэлэх, яах юм бэ? гэж Клайд ямагт айж байдаг байсан бөгөөд гэтэл Роберта одоо хүртэл лавтай юм юу ч мэддэггүйгээр барахгүй ямар нэг хүүхнийг оноож мэдсэн юмгүй юм байна гэж мэдээд баярлажээ. Клайд Робертад дургүй болсон учир Робертагийн гашуун зовлон нь түүний сэтгэлийг уяруулсангүй. Гэвч Клайд аймхай хулчгар бөгөөд Робертагийн байдал, түүний шаардлага хоёроос болж жинхэнэ зангаа хувиргасны үнэн шалтгаан хэнд, юунд байгааг хэлэхээсээ айжээ. 

	Үүний оронд Клайд:

	— Берта минь чи ташаарч байна. Чи уг хэрэг юунд байгааг мэдэхгүй байна. Энд миний хамаг ирээдүй байгаа юм. Хэрэв би энэ ажлыг орхивол надад дэвших өөр ийм бололцоо хэзээ ч олдохгүй. Хэрэв би ийм байдлаар эхнэр авах буюу эндээс явбал хамаг хэрэг балрах болно. Би хүлээж урьдаар төвхнөж, бага зэрэг мөнгө хуримтлуулаад дараа нь эхнэр авах хүсэлтэй байна. Хэрэв би одоо хамгийг хаях юм бол чи бид хоёрт найдах юм байхгүй болно гэж арчаагүй байдлаар хэлээд. үүний өмнөхөн Робертатай хойшид холбоотой байхыг огт хүсэхгүй байгаагаа харуулахыг хичээж байснаа түр зуур мартаж орхижээ: — Тэгээд Берта минь түүнээс гадна хэрэв чи өөртөө туслах ямар нэг хүн олох юм уу түр зуур ямар нэг газар явж, үүнийг ганцаараа аргалах юм бол би чамд хамаг мөнгөө явуулж байх болно. Чамайг хэвийн байдалдаа орох хүртэл би энэ үүргийг биедээ хүлээн авч болох байна гэв. 

	Клайд ингэж хэлэхдээ огт арчаагүй байдалтай байсан учир энэ бол надад туслах гэж саяхан түүний бодож төлөвлөж байсан хамаг зүйл баларч байгаагийн тэмдэг юм гэдгийг Роберта ойлгожээ. Роберта Клайдыг өөрөөсөө болон ирээдүйд төрөх хүүхдээс ингэж хайхрамжгүй ингэж сүнсгүй няцахад бэлэн болж, ингэж их тоомсоргүй болж байгааг мэдээд зэвүүцсэнээр үл барам айн сэртхийжээ. 

	— Клайд минь, чиний зан ямар их хувираав дээ! гэж Роберта түүнтэй танилцсанаас хойш нэг ч удаа гараагүй тийм зоригтой тийм эгдүүтэйгээр дуу алдаад: — Чи ийм муухай сэтгэлтэй хүн байж дээ! Чи өөрөө энд үлдэж, урьдынхаа адилаар амьдарч байхын тулд хувийнхаа ашгийг хичээгээд, намайг ганцааранг минь явуулахыг хүсэж байна. Тэгээд намайг чиний зам дээрээс миний тухай зовох юм чамд байхгүй болмогц чи өөр ямар нэг хүүхэнтэй суух юм. Үгүй, би ингэхийг хүсэхгүй байна. Энэ бол шударга биш хэрэг. Би хүсэхгүй байна. Өөр юм алга. Хүсэхгүй байна. Гүйцэх нь тэр... Нэг бол надад туслах эмч олж өг, үгүй бол надтай суугаад, би эцэг эх, таньж мэддэг хүмүүсийнхээ нүүрийг айлтгүй харж чаддаг болохын тулд хүүхэд төрөх цаг болтол нь өөр ямар нэг газар явъя. Дараа нь намайг хаяж болно. 

	Надад хамаа алга. Чи надад дургүй болоод, надтай холбоотой байхыг хүсэхгүй байгаагаас хойш би ч бас хүсэхгүй байна. Гэвч чи яасан ч надад туслах ёстой, ёстой! Бурхан минь!.. гэж хэлээд, Роберта дахин гиншиж, аяархан уйлав. Бидний дурлал ингэж төгсөнө гэдгийг би мэдсэн бол... Чи намайг цор ганцаараа хаа нэг газар яв, би өөрөө эндээ үлдэнэ... гэж хэлэхийг чинь мэдсэн бол... Бурхан минь, бурхан минь!.. ганцаараа, нөхөргүйгээр хүүхдээ тэврээд яв гэнэ... гэв. 

	Роберта гараа базлан, цөхрөхдөө толгой сэгсэрч байв. Гэтэл Клайд үнэндээ сүнсгүй муухай үг хэлснээ мэдэж байсан боловч Сондрад тачаадан шохоорхсон учир үүнээс дээр юм наад зах нь аюулгүй юм бодож олох арга алга гэж үзээд, одоо юу хэлэхээ мэдэхгүй Робертагийн өмнө зогсож байлаа. 

	Энэ хүнд яриа цаашид удтал үргэлжилсэн бөгөөд төгсөлд нь Клайд нэг буюу хоёр долоо хоногийн дотор Робертад туслах эмч буюу өөр ямар нэг хүн олохоор шийджээ. Хэрэв энэ хугацааны дотор юу ч бүтээж амжихгүй юм бол хоёр долоо хоногийн дараа (энэ нь шууд хэлээгүй боловч битүү хэлсэн заналхийлэл юм)... Клайд Робертатай суух юм. Энэ нь түр зуур боловч бүрэн хууль ёсны гэрлэлт болно. Робертаг бие дааж амьдарч чадах болтол нь ингэх хэрэгтэй. Энэ бол Клайдад шаналгаатай адил Робертаг царай алдуулсан хүнд бэрх заналхийлэл ажээ.

	 

	АМЕРИКИЙН ЭМГЭНЭЛТ ЯВДАЛ – 3 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

